
عرضِ مولف

 موضوعاتی درجہ بندی پر مبنی ’پیغامِ قرآن‘ کی عوام الناس میں بے پناہ مقبولیت کے بعد اسی انداز میں ’پیغامِ حدیث‘ پیش کرنے کی سعادت حاصل کی جا رہی ہے۔ اللہ تعالیٰ کا ارشاد ہے : جس نے رسولﷺ  کی اطاعت کی، اس نے دراصل اللہ کی اطاعت کی (النساء۔۸۰)۔ حضرت محمد صلی اللہ علیہ و سلم کو بجا طور پر شارح قرآن بھی کہا جاتا ہے کیونکہ قرآن آپﷺ  ہی پر نازل ہوا اور آپ ہی اس کی بہترین تشریح و تعبیر کر سکتے ہیں۔قرآن کو سمجھنے اور اس پر عمل کرنے کے لیے احادیث کا مطالعہ نہایت ضروری ہے۔ چونکہ صحاحِ ستہ یعنی احادیث کے چھ صحیح ترین مجموعوں (بخاری، مسلم، ترمذی،ابو داؤد، ابن ماجہ، نسائی) میں سرِ فہرست ہونے کے ناطے بخاری شریف کو قرآن کے بعد مستند ترین کتاب یعنی اصح الکتب کا درجہ حاصل ہے۔ اسی لیے ہم نے بخاری شریف کو بنیاد بنا کر’ پیغامِ حدیث ‘ مرتب کی ہے،جس کی خصوصیات حسب ذیل ہیں۔
 بخاری شریف کی کتب کی اصل ترتیب کو برقرار رکھتے ہوئے ابواب کے عنوانات کو حذف کر دیا گیا ہے تاہم کتب اور ابواب میں موجود احادیث کی اصل ترتیب میں کوئی تبدیلی نہیں کی گئی ہے۔ طوالت سے بچنے کے لیے احادیث کے تذکرے میں غیر ضروری تفاصیل اور مکرر بیانات کو حذف کر دیا گیا ہے۔اسی طرح ایک ہی حدیث کے مختلف کتب میں بار بار آمد کی روایت سے انحراف کرتے ہوئے بعد میں آنے والی تمام مکرر احادیث کو بھی حذف کر دیا گیا ہے۔۔ صرف انہی راویوں کا ذکر کیا گیا ہے جنہوں نے براہِ راست نبیﷺ  سے روایت کی ہے۔طویل احادیث کو موضوع کی مناسبت سے چھوٹے چھوٹے نثر پاروں میں تقسیم کر کے ایسے ذیلی عنوانات قائم کرنے کی کوشش کی گئی ہے جو حدیث کے متعلقہ حصہ سے ہم آہنگ ہوں۔طویل احادیث کی ترتیبِ نو کرتے ہوئے احادیث کی اصل روح کو برقرار رکھنے کی بھی ہر ممکن سعی کی گئی ہے۔ قارئین کی سہولت کی خاطر ’پیغامِ حدیث‘ کو عام کتابوں کی طرز پر مرتب کیا گیا ہے اور احادیث کا لفظی ترجمہ کرنے کی بجائے با محاورہ اور رواں اردو مفہوم کو اختیار کیا گیا ہے تاکہ قارئین کو حدیث کا مفہوم سمجھنے میں آسانی ہو۔ 

پیغامِ حدیث کو پیغامِ قرآن کی ویب سائٹ پر بھی پیش کیا جا رہا ہے تاکہ اس کتاب تک رسائی نہ رکھنے والے قارئین بھی دنیا بھر میں ہر جگہ اس سے استفادہ کر سکیں۔ شیخ التفسیرو شیخ الحدیث مفتی محمد ابراہیم حنیف صاحب ہما رے خصوصی شکریے کے مستحق ہیں کہ اُنہوں نے پیغامِ حدیث کے مسودے پر نظر ثانی کرتے ہوئے گرانقدر مشوروں سے نوازا۔پیغامِ حدیث کو مزید بہتر بنانے کے لیے قارئین کی تجاؤیز کا بھی خیر مقدم کیا جائے گا۔ اللہ مولف کی اس کاوش کو قبول کرتے ہوئے جملہ ادارتی، انتظامی اور مالی معاونین کو اجرِ عظیم عطا کرے۔ آمین، ثُم آمین۔

۸؍ محرم الحرام  ۱۴۳۲ھ؁                                                      طالبِ دعا  :  یوسفِ ثانی،

۱۔کتاب  بدء  الوحی  (آغازِ وحی)

۱۔اعمال کا دارومدار نیت پر ہے 

 خلیفۂ راشد سیدنا عمر بن خطابؓ نے رسول اکرمﷺ  کو یہ فرماتے سنا کہ تمام اعمال کا دارومدار نیت پر ہے اور عمل کا نتیجہ ہر انسان کو اس کی نیت کے مطابق ہی ملے گا۔ پس جس کی ہجرت دولتِ دنیا حاصل کرنے کے لیے ہو یا کسی عورت سے شادی کی غرض سے ہو، پس اُس کی ہجرت انہی چیزوں کے لیے شمار ہو گی جن کو حاصل کرنے کے لیے اُس نے ہجرت کی ہے۔
۲۔ حضورﷺ  پر وحی کس طرح آتی تھی؟
 اُمُّ المومنین عائشہ صدیقہؓ سے روایت ہے کہ حارث بن ہشام کے پوچھنے پر رسول اﷲﷺ  نے فرمایا کہ کبھی تو میرے پاس گھنٹی کی آواز کی طرح کی آواز آتی ہے،جو مجھ پر زیادہ دشوار ہے۔ جب فرشتے کی کہی بات کو اخذ کر چکتا ہوں تو یہ حالت مجھ سے دور ہو جاتی ہے۔کبھی فرشتہ میرے سامنے آدمی کی صورت میں آتا ہے اور مجھ سے کلام کرتا ہے تو جو کچھ وہ کہتا ہے اس کو میں حفظ کر لیتا ہوں۔ حضرت عائشہؓ کہتی ہیں کہ میں نے سخت سردی والے دن آپﷺ  پر وحی اترتے ہوئے دیکھی۔جس کے بعد آپﷺ  کی پیشانی سے پسینہ بہنے لگتا تھا۔
۳۔ وحی کا آغاز اچھے خواب سے ہوا

 اُمُّ المومنین حضرت عائشہؓ کہتی ہیں کہ سب سے پہلی وحی جو رسول اﷲﷺ  پر شروع ہوئی، وہ اچھے خواب تھے۔ پس جو خواب آپﷺ  دیکھتے تھے وہ صاف صاف صبح کی روشنی کے مثل ظاہر ہو جاتا تھا۔ پھر آپﷺ  کو خلوت کی محبت دے دی گئی چنانچہ آپﷺ  غارِ حراء میں خلوت فرمایا کرتے تھے اور وہاں آپ کئی رات لگاتار عبادت کیا کرتے تھے، بغیر اس کے کہ اپنے گھر والوں کے پاس لوٹ کر آتے اور اسی قدر زادِ راہ بھی لے جاتے۔
۴۔پہلی مرتبہ وحی آنے کا احوال

 غار ِحراء میں فرشتہ آپﷺ  کے پاس آیا اور کہا کہ پڑھو! آپﷺ  نے فرمایا کہ میں پڑھا ہوا نہیں ہوں۔ فرشتے نے آپﷺ  کو پکڑ کر زور سے بھینچا، پھر چھوڑ دیا اور کہا کہ پڑھئے ! تو آپﷺ  نے کہا کہ میں پڑھا ہوا نہیں ہوں فرشتے نے تین مرتبہ ایسا ہی کیا پھر مجھ سے کہا کہ اِقْرَا بِاسْمِ رَبِکَ الخ (العلق : ۳ - ا)’’اپنے پروردگار کے نام کی برکت سے پڑھو جس نے ہر چیز کو پیدا کیا۔ انسان کو جمے ہوئے خون سے پیدا کیا پڑھو اور یقین کر لو کہ تمہارا پروردگار بڑا بزرگ ہےٍ۔ 
۵۔ورقہ بن نوفل سے آپﷺ کی ملاقات

 رسول اﷲﷺ  کا دل پہلی وحی کے واقعہ سے خوف کے مارے ہلنے لگا اور آپﷺ  اُمّ المومنین خدیجہؓ کے پاس تشریف لائے اور انہوں نے آپﷺ  کو کمبل اُڑھا دیا جب آپﷺ  کے دل سے خوف جاتا رہا تو خدیجہؓ سے سارا حال بیان کیا۔ خدیجہؓ آپﷺ  کو اپنے چچا کے بیٹے ورقہ بن نوفل کے پاس لے گئیں۔ ورقہ بوڑھا نابینا تھا اور انجیل کو عبرانی میں لکھا کرتا تھا۔ رسول اﷲﷺ  نے جو کچھ دیکھا تھا ان سے بیان کیا تو ورقہ نے آپﷺ  سے کہا کہ یہ وہی فرشتہ ہے جسے اﷲ تعالیٰ نے موسیٰ علیہ السلام پر نازل کیا تھا۔ اے کاش میں اس وقت زندہ رہتا جب آپﷺ  کو آپ کی قوم مکہ سے نکالے گی۔کیونکہ جس شخص نے آپﷺ  کی جیسی بات بیان کی اس سے ہمیشہ دشمنی کی گئی اور اگر مجھے آپﷺ  کی نبوت کا دَور مل گیا تو میں آپﷺ  کی بہت ہی بھرپور طریقے سے مدد کروں گا۔ مگر چند ہی روز میں ورقہ کی وفات ہو گئی اور وحی کی آمد عارضی طور پر چند روز کے لئے رک گئی۔
۶۔ زمین و آسمان کے درمیان معلق فرشتہ

سیدناجابر بن عبداللہ مروی ہیں کہ رسول اﷲﷺ  نے فرمایا کہ ایک دن میں چلا جا رہا تھا تو یکا یک میں نے آسمان سے ایک آواز سنی، میں نے اپنی نظر اٹھائی تو کیا دیکھتا ہوں کہ وہی فرشتہ جو غارِ حراء میں میرے پاس آیا تھا ایک کرسی پر زمین و آسمان کے درمیان میں معلق بیٹھا ہوا ہے۔ میں اس کے دیکھنے سے ڈرگیا تو میں نے گھر میں آ کر کہا مجھے کمبل اڑھا دو، مجھے کمبل اڑھا دو۔ اس موقعہ پر اﷲ تعالیٰ نے یہ آیتیں نازل فرمائیں (ترجمہ) اے اوڑھ لپیٹ کر لیٹنے والے ! اٹھو اور خبردار کرو اور اپنے رب کی بڑائی کا اعلان کرو۔ اور اپنے کپڑے پاک رکھو اور گندگی سے دور رہو۔ (المدثر: ۵ - ۱) اس کے بعد وحی کی آمد خوب سرگرم ہو گئی اور لگاتار آنے لگی۔
۷۔ہونٹوں کو جلد ی جلدی ہلا کر وحی کو یاد کرنا

 سیدنا ابن عباسؓ سے منقول ہے کہ رسول اﷲﷺ  کو  نزولِ قرآن کے وقت سخت دقت کا سامنا کرنا پڑتا تھا۔ رسول اﷲﷺ کی یہ حالت دیکھ کر اﷲ تعالیٰ نے یہ آیتیں اتاریں : (ترجمہ) اے نبیﷺ ! اس وحی کو جلدی جلدی یاد کرنے کے لیے اپنی زبان کو حرکت نہ دو۔ اس کو یاد کرا دینا اور پڑھوا دینا ہمارے ذمہ ہے ‘‘(سورۃ القیامتہ: ۱۷۔۱۶)۔ پھر اس کے بعد جب آپﷺ  کے پاس جبرئیلؑ کلامِ الٰہی لے کر آتے تھے تو آپﷺ  توجہ سے سنتے تھے۔ جب جبرئیلؑ چلے جاتے تو اس کو نبیﷺ  اُسی طرح پڑھتے تھے جس طرح جبرئیلؑ نے اس کو آپﷺ  کے سامنے پڑھا تھا۔

۸  ۔رمضان کی ہر رات جبرئیلؑ کا آپؐ سے ملنا 

 سیدنا ابن عباسؓ کہتے ہیں کہ رسول اﷲﷺ  تمام لوگوں سے زیادہ سخی تھے اور تمام اوقات سے زیادہ آپﷺ  رمضان میں سخی ہو جاتے تھے خصوصاً جب آپﷺ  سے جبرئیلؑ آ کر ملتے تھے اور جبرئیلؑ آپﷺ سے رمضان کی ہر رات میں ملتے تھے اور آپﷺ  سے قرآن کا دور کیا کرتے تھے۔ تو یقیناً اس وقت رسول اﷲﷺ  خلق اﷲ کی نفع رسانی میں تند و تیز ہوا سے بھی زیادہ سخاوت میں تیز ہوتے تھے۔
 ۹۔شاہِ روم ہرقل کی گواہی
 سیدنا ابن عباسؓ نے ابو سفیانؓ بن حرب سے بیان کیا کہ شاہِ روم ہر قل نے قریشی تاجروں کو اپنے دربار میں طلب کیا اور حضرت محمدﷺ کے سب سے زیادہ قریب النّسب، ابوسفیانؓ سے کہا کہ میں ابوسفیان سے اس مرد کا حال پوچھتا ہوں،جو اپنے کو نبی کہتا ہے۔ پس اگر یہ مجھ سے جھوٹ بیان کرے تو تم لوگ اس کی تکذیب کر دینا۔ ابوسفیان کہتے ہیں کہ اﷲ کی قسم! اگر مجھے اس بات کی شرم نہ ہوتی کہ لوگ میرے اوپر جھوٹ بولنے کا الزام لگائیں گے، تو یقیناً میں آپﷺ کی نسبت غلط باتیں بیان کر دیتا۔ غرض سب سے پہلے جو ہر قل نے مجھ سے پوچھا تھا، یہ تھا کہ ان کا نسب تم لوگوں میں کیسا ہے ؟ میں نے کہا کہ وہ ہم میں بڑے نسب والے ہیں۔ پھر ہرقل نے کہا کہ کیا تم میں سے کسی نے ان سے پہلے بھی نبوت کا دعویٰ کیا ہے ؟ میں نے کہا نہیں پھر ہر قل نے کہا کہ کیا اُن کے باپ دادا میں کوئی بادشاہ گزرا ہے ؟ میں نے کہا نہیں۔ پھر ہر قل نے کہا کہ با اثر لوگوں نے ان کی پیروی کی ہے یا کمزور لوگوں نے ؟ میں نے کہا امیروں نے نہیں بلکہ کمزور لوگوں نے۔ پھر ہر قل بولا کہ آیا ان کے پیروکار دن بہ دن بڑھتے جاتے ہیں یا گھٹتے جاتے ہیں ؟ میں نے کہا کم نہیں ہوتے بلکہ زیادہ ہوتے جاتے ہیں۔ پھر ہرقل نے پوچھا کہ آیا ان لوگوں میں سے کوئی اُن کے دین میں داخل ہونے کے بعد ان کے دین سے بد ظن ہو کر منحرف بھی ہو جاتا ہے ؟ میں نے کہا کہ نہیں۔ ہر قل نے پوچھا کہ کیا وہ کبھی وعدہ خلافی کرتے ہیں ؟ میں نے کہا کہ نہیں، اور اب ہم ان کی طرف سے مہلت میں ہیں۔ ہم نہیں جانتے کہ وہ اس مہلت کے زمانہ میں کیا کریں گے (وعدہ خلافی یا وعدہ وفائی) ابوسفیان کہتے ہیں کہ سوائے اس کلمہ کے اور مجھے قابو نہیں ملا کہ میں کوئی بات آپﷺ  کے حالات میں داخل کر دیتا۔  ہر قل نے پوچھا کہ کیا تم نے کبھی اس سے جنگ کی ہے ؟ میں نے کہا کہ ہاں۔ تو ہر قل بولا تمہاری جنگ اس سے کیسی رہتی ہے ؟ میں نے کہا کہ لڑائی ہمارے اور ان کے درمیان ڈول کے مثل رہتی ہے کہ کبھی ہم فتح پاتے ہیں اور کبھی وہ۔ ہرقل نے پوچھا کہ وہ تم کو کیا حکم دیتے ہیں ؟ میں نے کہا کہ وہ کہتے ہیں کہ صرف اﷲ تعالیٰ کی عبادت کرو اور اس کی عبادت کیساتھ کسی کو شریک نہ کرو اور شرکیہ کی باتیں وعبادتیں جو تمہارے باپ دادا کیا کرتے تھے، سب چھوڑ دو۔ اور ہمیں نماز پڑھنے اور سچ بولنے اور پرہیز گاری اور صلہ رحمی کاحکم دیتے ہیں۔ یہ باتیں سن کر ہرقل نے کہا کہ اگر جو تم کہتے ہو سچ ہے تو عنقریب وہ میرے ان دونوں قدموں کی جگہ کے مالک ہو جائیں گے۔ اور بے شک میں کتب سابقہ کی پیش گوئی سے جانتا تھا کہ وہ ظاہر ہونے والے ہیں مگر میں یہ نہ سمجھتا تھا کہ وہ تم میں سے ہوں گے۔ پس اگر میں جانتا کہ ان تک پہنچ سکوں گا تو میں ان سے ملنے کا بڑا اہتمام وسعی کرتا اور اگر میں ان کے پاس ہوتا تو یقیناً میں ان کے قدموں کو دھوتاززز
۱۰۔شاہِ روم کے نام رسول اﷲﷺ  کا خط

 ’’ اﷲ نہایت مہربان رحم والے کے نام سے یہ خط ہے اﷲ کے بندے اور اس کے پیغمبر محمدﷺ  کی طرف سے بادشاہِ روم کی طرف۔ اس شخص پر سلام ہو جو ہدایت کی پیروی کرے۔ بعد اس کے واضح ہو کہ میں تم کو اسلام کی طرف بلاتا ہوں۔ اسلام لاؤ گے تو قہرالٰہی سے بچ جاؤ گے اور اﷲ تمہیں تمہارا ثواب دو گنا دے گا اور اگر تم میری دعوت سے منہ پھیرو گے تو بلاشبہ تم پر تمہاری تمام رعیت کے ایمان نہ لانے کا گناہ ہو گا اور … ’’اے اہلِ کتاب ایک ایسی بات کی طرف آؤ جو ہمارے اور تمہارے درمیان مشترک ہے یعنی یہ کہ ہم اور تم اﷲ کے سوا کسی کی بندگی نہ کریں اور اس کیساتھ کسی کو شریک نہ بنائیں اور نہ ہم میں سے کوئی کسی کو سوائے اﷲ کے پروردگار بنائے۔اﷲ تعالیٰ فرماتا ہے کہ پھر اگر اہلِ کتاب اس سے اعراض کریں تو تم کہہ دینا کہ اس بات کے گواہ ہو کہ ہم تو اﷲ کی اطاعت کرنے والے ہیں ‘‘  (آل عمران: ۶۴) 
۱۱۔کاہن ہرقل کا رسولﷺ  کو غالب دیکھنا
 ابوسفیان کہتے ہیں کہ ابن ناطور جو ایلیا کا حاکم، ہرقل کا مصاحب اور شام کے عیسائیوں کا پیرپادری، وہ بیان کرتا ہے کہ ہر قل جب ایلیاؔ میں آیا تو ایک دن صبح کو بہت پریشان اٹھا۔ ہر قل کا ہن تھا اور علم نجوم میں مہارت رکھتا تھا۔ اس نے اپنے خواص سے یہ کہا کہ میں نے رات کو جب نجوم میں نظر کی تو دیکھا کہ ختنہ کرنے والا بادشاہ غالب ہو گیا تو دیکھو کہ اس دَور کے لوگوں میں ختنہ کون کرتا ہے ؟ لوگوں نے کہا کہ سوائے یہود کے کوئی ختنہ نہیں کرتا،سو یہود کی طرف سے آپ اندیشہ نہ کریں اور اپنے ملک کے بڑے بڑے شہروں میں حاکموں کو لکھ بھیجئے کہ جتنے یہود وہاں ہیں سب قتل کر دیئے جائیں۔ پس وہ لوگ اپنی اسی منصوبہ بندی میں تھے کہ ہر قل کے پاس ایک آدمی لایا گیا جسے غسان کے بادشاہ نے بھیجا تھا وہ رسول اﷲﷺ  کی خبر بیان کرتا تھا۔ سو جب ہر قل نے اس سے یہ خبر معلوم کی تو اپنے لوگوں سے کہا کہ جاؤ اور دیکھو کہ وہ ختنہ کئے ہوئے ہے یا نہیں ؟ لوگوں نے اس کو دیکھا تو بیان کیا کہ وہ ختنہ کئے ہوئے ہے۔ اور ہر قل نے اس سے عرب کا حال پوچھا تو اس نے کہا کہ وہ ختنہ کرتے ہیں۔ تب ہر قل نے کہا کہ یہی (نبیﷺ ) اس دَور کے لوگوں کا بادشاہ ہے جو ظاہر ہو گیا۔ 
۱۲۔ہرقل کے کاہن دوست کی تصدیق
پھر ہر قل نے اپنے ایک دوست کو رومیہ یہ حال لکھ بھیجا اور وہ علم نجوم میں اسی کا ہم پایہ تھا اور یہ لکھ کر ہر قل حمص کی طرف چلا گیا۔ پھر حمص سے باہر بھی نہیں جانے پایا تھا کہ اس کے دوست کا خط آ گیا وہ بھی نبیﷺ کے ظہور کے بارے میں ہر قل کی رائے کی موافقت کرتا تھا اور اُس نے لکھا تھا کہ وہ نبی ہیں۔
۱۳۔نبی کی بیعت کر لو، ہرقل کا مشورہ

 اس کے بعد ہر قل نے سردارانِ روم کو اپنے محل میں جو حمص میں تھا طلب کیا اور حکم دیا کہ محل کے دروازے بند کر لئے جائیں، تو وہ بند کر دئیے گئے۔ پھر ہر قل اپنے بالا خانے سے نمودار ہوا اور کہا کہ اے روم  والو! کیا ہدایت اور کامیابی میں کچھ حصہ تمہارا بھی ہے ؟ اور تمہیں یہ منظور ہے کہ تمہاری سلطنت قائم رہے تو اس نبیﷺ  کی بیعت کر لو۔ یہ بات سنتے ہی وہ لوگ وحشی گدھوں کی طرح دروازوں کی طرف بھاگے، کواڑوں کو بند پایا۔ بالآخر جب ہر قل نے ان کی نفرت دیکھی اور ان کے ایمان لانے سے مایوس ہو گیا تو بولا کہ میں نے یہ بات ابھی جو کہی تو اس سے تمہارے دین کی مضبوطی کا امتحان لینا مقصودتھا اور وہ مجھے معلوم ہو گئی۔ پس لوگوں نے اسے سجدہ کیا اور اس سے خوش ہو گئے اور ہرقل کی آخری حالت یہی رہی۔

٭٭
۲۔کتاب الایمان
۱۔ اسلام کی عمارت پانچ ستونوں پر قائم ہے 

سیدنا عبداﷲ ابن عمرؓ مروی ہیں :نبیﷺ  نے فرمایا کہ اسلام کی عمارت پانچ ستونوں پر قائم ہے۔ (۱)اس بات کی شہادت دینا کہ اﷲ تعالیٰ کے سوا کوئی معبود نہیں ہے اور اس بات کی گواہی بھی دینا کہ محمدؐ اﷲ کے رسول ہیں۔ (۲) نماز پڑھنا۔( ۳) زکوٰۃ دینا۔ (۴) حج کرنا۔ (۵) رمضان کے روزے رکھنا۔
۲۔ حیا ایمان کا حصہ ہے 

 سیدنا ابو ہریرہؓ راوی ہیں کہ نبیﷺ  نے فرمایا: ایمان ساٹھ سے کچھ اوپر شاخیں رکھتا ہے۔ اور حیا بھی ایمان کی شاخوں میں سے ایک شاخ ہے۔ سیدنا عبداﷲ بن عمروؓ راوی ہیں کہ نبیﷺ  نے فرمایا کہ پکامسلمان وہ ہے جس کی زبان اور ہاتھ سے دوسرے مسلمان ایذا نہ پائیں اور اصل مہاجر وہ ہے جو اُن چیزوں کو چھوڑ دے جن کی اﷲ نے ممانعت فرمائی ہے 
۳۔کون سا اسلام افضل ہے ؟

 سیدنا ابو موسیٰؓ کہتے ہیں کہ ایک مرتبہ صحابہ کرام نے عرض کیا کہ یا رسول اﷲﷺ  کون سا اسلام افضل ہے ؟ تو آپؐ نے فرمایا کہ اس شخص کا اسلام جس کی زبان اور ہاتھ سے دوسرے مسلمان ایذا نہ پائیں۔
۴۔آشنا، نا آشنا سب کو سلام کرنا

 سیدناعبداﷲ بن عمروؓ سے روایت ہے کہ ایک شخص نے رسول اﷲﷺ  سے پوچھا کہ کون سا اسلام بہتر ہے ؟ تو آپﷺ  نے فرمایا کہ کھانا کھلاؤ اور سب کو سلام کرو خواہ تم اسے جانتے ہویا نہیں جانتے ہو۔
۵۔ دوسرے مسلمان کے لیے یکساں سوچنا

سیدنا انسؓ راوی ہیں کہ نبیﷺ  نے فرمایا کہ تم میں سے کوئی ایماندار نہ ہو گا یہاں تک کہ اپنے مسلمان بھائی کے لیے وہی کچھ چاہے جو اپنے لئے چاہتا ہے۔
۶۔والدین و اولاد سے زیادہ حُبِّ رسول  

 سیدنا ابوہریرہؓ سے روایت ہے کہ رسول اﷲﷺ  نے فرمایا کہ اس پاک ذات کی قسم جس کے ہاتھ میں میری جان ہے کہ تم میں سے کوئی مومن نہیں ہو سکتا جب تک کہ میں اُس کے نزدیک اس کے ماں باپ اور اس کی اولاد سے زیادہ محبوب نہ ہو جاؤں۔ سیدنا انسؓ کی روایت میں اتنا اضافہ مزید ہے کہ ’’ اور میں تمام لوگوں سے زیادہ محبوب نہ ہو جاؤں ‘‘
۷۔ ایمان کی شیرینی تین باتوں میں ہے 

 سیدنا انسؓ روایت کرتے ہیں کہ آپﷺ  نے فرمایا کہ یہ تین باتیں جس کسی میں ہوں گی وہ ایمان کی شیرینی کامزہ پائے گا۔ (۱) اﷲ تعالیٰ اور اس کے رسولﷺ  اُس کے نزدیک تمام ماسوا سے زیادہ محبوب ہوں۔( ۲) اور جس کسی سے محبت کرے تو اﷲ ہی کے لیے اُس سے محبت کرے۔ (۳) اور کفر میں واپس جانے کو ایسا بُرا سمجھے جیسے آگ میں ڈالے جانے کو ہر کوئی بُرا سمجھتا ہے۔
۸۔ انصار سے محبت رکھنا ایمان کی علامت 

 سیدنا انسؓ راوی ہیں کہ آپﷺ  نے فرمایا کہ انصار سے محبت کرنا ایماندار ہونے کی نشانی ہے اور انصار سے دشمنی رکھنا منافق ہونے کی علامت ہے۔
۹۔دیدہ و دانستہ کسی پر بہتان باندھنا 

 سیدنا عبادہ بن صامتؓ کہتے ہیں کہ صحابہ کرام کی ایک جماعت بیٹھی ہوئی تھی کہ رسول اﷲﷺ  نے اُن سے مخاطب ہو کر فرمایا : تم لوگ مجھ سے اس بات پر بیعت کرو کہ اﷲ کے ساتھ کسی کو شریک نہ کرنا اور چوری نہ کرنا اور زنانہ کرنا اور اپنی اولاد کو قتل نہ کرنا اور نہ ایسا بہتان کسی پر باندھنا جس کو تم دیدہ و دانستہ اپنے سامنے بناؤ اور کسی اچھی بات میں اﷲورسول کی نافرمانی نہ کرنا۔ پس جو کوئی تم سے اس عہد کو پورا کریگا تو اس کا ثواب اﷲ کے ذمہ ہے اور جو کوئی ان بُری باتوں میں سے کسی میں مبتلا ہو جائے گا اور دنیا میں اُس کی سزا اُسے مل جا ئے گی تو یہ سزا اس کا کفارہ ہو جائے گی۔ اور جوان بُری باتوں میں سے کسی میں مبتلا ہو جائے گا اور اﷲ اس کو دنیا میں پوشیدہ رکھے گا تو وہ اﷲ کے حوالے ہے اگر چاہے تو اس سے درگزر کرے اور اگر چاہے تو اسے عذاب کرے۔سیدنا عبادہ بن صامتؓ کہتے ہیں کہ ہم سب لوگوں نے آپﷺ  سے ان باتوں پر بیعت کر لی۔

۱۰۔اپنے دین کو فتنوں سے بچانے کے لئے بھاگنا 

 سیدنا ابو سعید خدریؓ کہتے ہیں کہ نبیﷺ  نے فرمایا کہ قریب ہے کہ مسلمان کا اچھا مال بکریاں ہوں جن کو لے کر وہ پہاڑ کی چوٹیوں پر اور چٹیل میدانوں میں چلا جائے تا کہ وہ اپنے دین کو فتنوں سے بچا لے۔
۱۱۔اللہ سے سب سے زیادہ ڈرنے والا کون؟

 حضرت عائشہ صدیقہؓ فرماتی ہیں کہ رسول اﷲﷺ جب لوگوں کو نیک اعمال کرنے کا حکم دیتے تو ایسے اعمال کا حکم دیتے جن کو وہ ہمیشہ کر سکیں۔عباداتِ شاقہ کی ترغیب کبھی ان کو نہ دیتے تھے۔ ایک مرتبہ صحابہ کرام نے عرض کیا کہ اﷲ کے رسولﷺ  ہم آپ کی مثل نہیں ہیں۔ بے شک اﷲ نے آپ کے اگلے پچھلے سب گناہ معاف کر دئیے ہیں لہٰذا ہمیں آپ سے زیادہ عبادت کرنی چاہیئے۔اس پر آپﷺ  غضب ناک ہوئے حتیٰ کہ چہرۂ مبارک میں غضب کا اثر ظاہر ہونے لگا۔ پھر فرمایا کہ تم سب سے زیادہ اﷲ تعالیٰ کا جاننے والا اور اس سے ڈرنے والا میں ہوں۔
۱۲۔ادنیٰ درجہ کے مومن کا جہنم سے نکالا جانا

 سیدنا ابو سعید خدریؓ مروی ہیں کہ آپﷺ  نے فرمایا جب جنت والے جنت میں اور دوزخ والے دوزخ میں داخل ہو چکیں گے تو اس کے بعد اﷲ تعالیٰ فرشتوں سے فرمائے گا کہ جس کے دل میں رائی کے دانے برابر بھی ایمان ہو، اُس کو دوزخ سے نکال لو۔ پس وہ دوزخ سے نکالے جائیں گے اور وہ جل کر سیاہ ہو گئے ہوں گے۔ پھر وہ نہر حیات میں ڈالے جائیں گے۔اس حدیث کے ایک راوی امام مالکؒ کا کہنا ہے کہ تب وہ تر و تازہ ہو جائیں گے جس طرح دانہ تروتازگی کے سا تھ پانی کی روانی کی جانب اگتا ہے۔ کیا تو نے نہیں دیکھا کہ وہ زرد باہم لپٹا ہوا نکلتا ہے۔
۱۳۔حضرت عمرؓ کا دین اور حضورؐ  کا خواب

 سیدنا ابو سعید خدریؓ کہتے ہیں کہ رسول اﷲﷺ  نے  اپنا ایک خواب بیان فرمایا کہ لوگ میرے سامنے پیش کئے جاتے ہیں اور ان کے بدن پر قمیصیں ہیں۔ بعضے قمیص تو صرف پستانوں ہی تک ہیں اور بعضے ان سے نیچے ہیں۔ عمر بن خطابؓ کے بدن پر جو قمیص ہے وہ اتنی نیچی ہے کہ وہ اس کو کھینچتے ہوئے چلتے ہیں۔ صحابہ کرامؓ نے عرض کیا کہ یا رسول اﷲﷺ  آپ نے اس کی کیا تعبیر لی؟ تو آپﷺ  نے فرمایا کہ قمیص کی تعبیر میں نے دین سے کی ہے۔
۱۴۔حیاء ایمان میں سے ہے 

 سیدنا ابنِ عمرؓ کہتے ہیں کہ رسول اﷲﷺ  ایک مرتبہ کسی انصاری مَرد کے پاس سے گزرے اور ان کو دیکھا کہ وہ اپنے بھائی کو حیاء کے بارے میں نصیحت کر رہے تھے تو رسول اﷲﷺ  نے فرمایا کہ حیاء ایمان میں سے ہے۔
۱۵۔مجھے قتال کا حکم دیا گیا ہے، رسولﷺ 
 سیدنا ابن عمرؓ کہتے ہیں کہ رسول اﷲﷺ  نے فرمایا کہ مجھے یہ حکم دیا گیا ہے کہ میں لوگوں سے قتال کروں یہاں تک کہ وہ اس بات کی گواہی دیں کو اﷲ کے سوا کوئی معبود نہیں اور اس بات کی بھی گواہی دیں کہ محمدﷺ اﷲ کے رسول ہیں اور نماز قائم کرنے لگیں اور زکوٰۃ دیں۔ پس جب یہ باتیں کرنے لگیں تو مجھ سے اپنے خون اور اپنے مال بچا لیں گے۔
۱۶۔ ایمان عمل کا نام ہے 

 سیدنا ابو ہریرہؓ راوی ہیں کہ نبیﷺ  سے پوچھا گیا کہ کون سا عمل افضل ہے ؟ تو آپ نے فرمایا کہ اﷲ اور اس کے رسولﷺ  پر ایمان لانا۔ پھر پوچھا گیا کہ پھر کو ن سا عمل افضل ہے ؟ فرمایا کہ اﷲ کی راہ میں جہاد کرنا۔ پھر پوچھا گیا کہ اس کے بعد کون سا عمل افضل ہے ؟ فرمایا کہ حجِ مبرور۔

۱۷۔مومن اور مسلم کا فرق

سیدنا سعد بن ابی وقاصؓ کہتے ہیں کہ رسول اﷲﷺ  نے کچھ لوگوں کو مال دیا لیکن ایک ایسے شخص کو نہیں دیا جو مجھے سب سے اچھا معلوم ہوتا تھا۔ تو میں نے پوچھا کہ کیا وجہ ہے کہ آپﷺ  نے فلاں شخص سے اعراض کیا؟ اﷲ کی قسم میں تو اُسے مومن سمجھتا ہوں تو آپﷺ  نے فرمایا کہ مومن سمجھتے ہو یا مسلم؟ تو میں نے تھوڑی دیر سکوت کیا پھر مجھے جو کچھ اس شخص کی بابت معلوم تھا اس کی وجہ سے میں نے اپنی وہی بات دہرائی۔ بالآ خر آپﷺ  نے فرمایا کہ ’’اے سعد! میں ایک شخص کو اس اندیشے کے تحت کہ کہیں ایسا نہ ہو کہ اگر اس کو نہ دیا جائے تو وہ کافر ہو جائے اور اﷲ اس کو آگ میں سرنگوں نہ ڈال دے، دے دیتا ہوں حالانکہ دوسرا شخص اس سے زیادہ مجھے محبوب ہوتا ہے ‘‘۔ اس کو نہیں دیتا کیونکہ اس کی نسبت ایسا خیال نہیں ہوتا۔

۱۸۔ شوہر کی ناشکری بھی کفر ہے 

 سیدنا ابنِ عباسؓ کہتے ہیں کہ نبیﷺ  نے فرمایا کہ ایک مرتبہ مجھے دوزخ دکھلائی گئی تو اُس میں مَیں نے زیادہ تر عورتوں کو پایا۔ وجہ یہ ہے کہ وہ کفر کرتی ہیں۔ عرض کیا گیا کہ کیا اﷲ کا کفر کرتی ہیں ؟ تو آپﷺ  نے فرمایا کہ شوہر کا کفر کرتی ہیں اور احسان نہیں مانتیں۔ اے شخص اگر تو کسی عورت کے ساتھ عرصہ دراز تک احسان کرتا رہے اور اس کے بعد کوئی ناگوار بات تجھ سے وہ دیکھ لے تو فوراً کہہ دے گی کہ میں نے تو کبھی تجھ سے آرام نہیں پایا۔
۱۹۔ غلاموں سے ایساکام نہ کرانا جو اُن پر شاق ہو

 سیدنا ابوذرؓ کہتے ہیں کہ میں نے اپنے غلام کو گالی دی۔ یہ خبر جب نبیﷺ  تک پہنچی تو آپ نے مجھ سے فرمایا :بے شک تم میں ابھی تک جاہلیت کا اثر باقی ہے۔ تمہارے غلام تمہارے بھائی ہیں۔ ان کو اﷲ نے تمہارے قبضے میں دے د یا۔ پس جو خود کھاؤ اسے بھی کھلاؤ اور جو خود پہنو اُسے بھی پہناؤ۔اپنے غلاموں سے ایسا کام کرنے کو نہ کہو جوان پر شاق ہو اور جو ایسے کام کی ان کو تکلیف دو تو خود بھی ان کی مدد کرو۔

۲۰۔ قاتل اور مقتول مسلمان دونوں جہنمی ہیں 
   سیدنا ابوبکرہؓ کہتے ہیں کہ میں نے رسول اﷲﷺ کو فرماتے ہوئے سنا ہے کہ جب دو مسلمان  تلواروں کی ساتھ لڑیں تو قاتل اور مقتول دونوں دوزخی ہیں۔ میں نے عرض کیا یا رسول اﷲﷺ یہ قاتل کی نسبت جو آپ نے فرمایا اس کی وجہ تو ظاہر ہے مگر مقتول کیوں دوزخ میں جائے گا تو آپؐ نے فرمایا اس وجہ سے کہ وہ اپنے حریف کے قتل کا خواہشمند تھا۔

۲۱۔ بے شک شرک بڑا ظلم ہے 

 سیدنا عبداﷲ بن مسعودؓ روایت کرتے ہیں کہ جب یہ آیت (ترجمہ) ’’ جو لوگ ایمان لائے اور انہوں نے اپنے ایمان کو ظلم کے ساتھ خلط ملط نہیں کیا (الانعام: ۸۲) نازل ہوئی تو رسول اﷲﷺ  کے اصحاب بہت گھبرائے اور کہنے لگے کہ ہم میں سے کون ایسا ہے جس نے ظلم نہیں کیا؟ تو اﷲ بزرگ و برتر نے یہ آیت (ترجمہ) ’’ بے شک شرک بہت بڑا ظلم ہے ‘‘ (لقمان: ۱۳) نازل فرمائی۔

۲۲۔ منافق کی پہچان کیا ہے ؟

 سیدنا عبداﷲ بن عمروؓ سے روایت ہے کہ نبیﷺ  نے فرمایا چار باتیں جس میں ہوں گی وہ خالص منافق ہے اور جس میں ان چاروں میں سے ایک بات ہو گی تو بھی اُس میں ایک بات نفاق کی ضرور ہے تاوقتیکہ اس کو چھوڑ نہ دے۔( ۱) جب امین بنایا جائے تو خیانت کرے (۲) اور جب بات کرے تو جھوٹ بولے (۳) اور جب وعدہ کرے تو وعدہ خلافی کرے (۴) اور جب لڑے تو بیہودہ گوئی کرے۔
۲۳۔ شبِ قدر میں عبادت، گذشتہ گناہ معاف

 سیدنا ابو ہریرہؓ کہتے ہیں کہ رسول اﷲﷺ  نے فرمایا جو کوئی ایمان رکھتے ہوئے، ثواب جان کر، شبِ قدر میں عبادت کے لیے بیدار رہے تو اس کے گزشتہ تمام گناہ معاف کر دئیے جائیں گے۔
۲۴۔ اﷲ کی راہ میں جہاد، ایمان میں شامل ہے 

 سیدنا ابو ہریرہؓ راوی ہیں کہ آپﷺ  نے فرمایا کہ اﷲ تعالیٰ اس شخص کے لئے جو اس کی راہ میں جہاد کرنے کو نکلے اور اس کو اﷲ تعالیٰ پر ایمان رکھنے اور اس کے پیغمبروں پر ایقان ہی نے جہاد پر آمادہ کر کے گھر سے نکالا ہو، اس امر کا ذمہ دار ہو گیا ہے کہ یا تو میں  اﷲ اسے اس ثواب اور مالِ غنیمت کے ساتھ واپس کروں گا جو اس نے جہاد میں پایا ہے یا اسے شہید بنا کر جنت میں داخل کر دوں گا۔ اور رسول اﷲﷺ  نے فرمایا کہ اگر میں اپنی امت پر دشوار نہ سمجھتا تو کبھی کسی سریہ (یعنی جس جنگ میں رسول اﷲﷺ  شریک نہ تھے ) سے بھی پیچھے نہ رہتا۔ اور میں (یعنی نبیﷺ ) یقیناً اس بات کو پسند کرتا ہوں کہ اﷲ کی راہ میں مارا جاؤں پھر زندہ کیا جاؤں، پھر مارا جاؤں پھر زندہ کیا جاؤں، پھر مارا جاؤں۔
۲۵۔ رمضان کے روزے اور تراویح کی فضیلت
 سیدنا ابو ہریرہؓ مروی ہیں کہ رسول اﷲﷺ  نے فرمایا کہ جو شخص رمضان میں، ایمان رکھتے ہوئے اور ثواب سمجھ کر عبادت (یعنی نمازِ تراویح پڑھا) کرے تو اس کے گزشتہ تمام گناہ معاف کر دئیے جائیں گے۔ رسول اﷲﷺ  نے مزید فرمایا کہ جو شخص ماہِ رمضان میں ایماندار ہو کر اور ثواب سمجھ کر روزے رکھے تو اس کے گزشتہ تمام گناہ معاف کر دئیے جائیں گے۔
۲۶۔ اسلام بہت آسان دین ہے 

 سیدنا ابوہر یرہؓ راوی ہیں کہ آپﷺ  نے فرمایا کہ دین بہت آسان ہے اور جو شخص دین میں سختی کرے گا تو وہ اس پر غالب آ جائے گا۔ یعنی خود پیدا کردہ سختی کا متحمل نہیں ہو سکے گا۔ پس تم لوگ راست و میانہ روی کرو اور ایک دوسرے سے قریب رہو اور خوش ہو جاؤ کہ تمہیں ایسا آسان دین ملا ہے۔ اور صبح اور دوپہر کے بعد اور کچھ دیر رات میں عبادت کرنے سے قوت حاصل کرو۔

۲۷۔ سولہ مہینے بیت المقدس قبلہ رہا

 سیدنا براء بن عازبؓ سے روایت ہے کہ نبیﷺ   ہجرت کر کے مدینہ تشریف لائے تو پہلے اپنے انصاری  ننھیال کے ہاں اترے اور آپﷺ  نے مدینہ آنے کے بعد سولہ یا سترہ مہینے بیت المقدس کی طرف منہ کر کے نماز پڑھی۔ آپ کو یہ اچھا معلوم ہوتا تھا کہ آپ کا قبلہ کعبہ کی طرف ہو جائے۔ چنانچہ جب قبلہ کعبہ کی طرف ہو گیا تو آپؐ نے کعبہ کی طر ف رُخ کر کے سب سے پہلے عصر کی نماز پڑھی تھی۔جب آپﷺ  بیت المقدس کی طرف نماز پڑھتے تھے تو یہود اور جملہ اہلِ کتاب بہت خوش ہوتے تھے مگر جب آپﷺ  نے اپنا منہ کعبہ کی طرف پھیر لیا تو یہ ان کو ناگوار گزرا۔

۲۸۔نیکی کا بدلہ دس گُنا سے سات سَو گُنا تک

 سیدنا ابو سعید خدریؓ کہتے ہیں کہ رسول اﷲﷺ   فرماتے تھے کہ جب آدمی مسلمان ہو جاتا ہے اور اس کا اسلام اچھا خوب سے خوب تر اور مضبوط ہو جاتا ہے تو اﷲ تعالیٰ اس کے تمام گناہوں کو معاف کر دیتا ہے۔ پھر اس کے بعد معاوضہ کا سلسلہ شروع ہوتا ہے کہ نیکی کا بدلہ اس کے دس گُنا سے سات سو گُنا تک اور بُرائی کا اسی کے موافق دیا جاتا ہے مگر یہ کہ اﷲ تعالیٰ اس سے درگزر فرمائے۔
۲۹۔ دینی کام جو ہمیشہ کیا جائے 

 اُمُّ المومنین عائشہ صدیقہؓ کہتی ہیں کہ ایک دفعہ نبیﷺ اُن کے پاس آئے۔حضرت عائشہؓ نے اپنے پاس بیٹھی عورت کی نماز کی کثرت کا حال بیان کیا تو آپﷺ  نے فرمایا کہ دیکھو! تم اپنے ذمہ اسی قدر اعمال کی بجا آؤری رکھو جن کی ہمیشہ کرنے کی تم کو طاقت ہو۔ اس لئے کہ اﷲ تعالیٰ ثواب دینے سے نہیں تھکتا تاوقتیکہ تم خود عبادت کرنے سے تھک جاؤ اور اﷲ کے نزدیک سب سے زیادہ محبوب وہ دین کا کام ہے جسے ہمیشہ کیا جائے۔
۳۰۔کم ایمان والا بھی دوزخ سے نکال لیا جائے گا

 سیدنا انسؓ روایت کرتے ہیں کہ آپﷺ  نے فرمایا جو شخص لا الٰہ الا اﷲ کہہ دے اور اُس کے دل میں ایک جَو برابر نیکی یعنی ایمان ہو تو وہ دوزخ سے نکال لیا جائے گا اور جو شخص  لا الٰہ الا اﷲ کہے اور اُس کے دل میں گندم کے ایک دانے کے برابر نیکی یعنی ایمان ہو تو وہ بھی دوزخ سے نکال لیا جائے گا۔ اور جو شخص لا الٰہ الا اﷲ کہے اور اُس کے دل میں ذرے کے برابر نیکی یعنی ایمان ہو تو وہ بھی دوزخ سے نکال لیا جائے گا۔

۳۱۔یہودیوں کا ایک قرآنی آیت پر رشک کرنا

 امیر المومنین عمر بن خطابؓ سے روایت ہے کہ ایک یہودی نے ان سے کہا کہ امیر المومنین! آپ کی کتاب یعنی قرآن میں ایک ایسی آیت ہے جس کو تم پڑھتے ہو، اگر ہم یہودیوں پر وہ آیت نازل ہوتی تو ہم اس دن کو (جس دن وہ نازل ہوئی) عید مناتے۔ امیر المومنین نے پوچھا وہ کونسی آیت ہے ؟ یہودی بولا (ترجمہ) ’’ آج میں (اﷲ) نے تمہارے لئے دین کو کامل کر دیا اور تم پر اپنا انعام بھرپور کر دیا اور تمہارے لئے اسلام کے دین ہونے پر رضامند ہو گیا‘‘ (المآ ئدۃ :۳)۔سیدنا عمرؓ یہ سن کر کہنے لگے کہ بے شک ہم نے اس دن کو اور اس مقام کو یاد کر لیا ہے جس میں یہ آیت نبیﷺ  پر نازل ہوئی۔ آپﷺ  اس دن عرفہ میں مقیم تھے اور جمعہ کا دن تھا۔

۳۲۔نماز، روزہ و زکوٰۃ: فرض اور نوافل کا فرق

 سیدنا طلحہ بن عبید اﷲؓ سے روایت ہے کہ نجد کا رہنے والا ایک پراگندہ حال شخص نبیﷺ  کے پاس آیا اور  اسلام کی بابت پوچھا تو رسول اﷲﷺ  نے فرمایا کہ دن رات میں پانچ نمازیں ہیں۔ وہ شخص بولا کہ کیا اِن کے علاوہ بھی کوئی نماز میرے اوپر فرض ہے ؟ تو آپﷺ نے فرمایا کہ نہیں ! مگر یہ کہ تو اپنی خوشی سے نفل پڑھے۔پھر رسول اﷲﷺ  نے فرمایا اور ماہِ رمضان کے روزے۔ اس نے عرض کیا کہ کیا اس کے علاوہ اور روزے بھی میرے اوپر فرض ہیں ؟ تو آپﷺ نے فرمایا نہیں ! مگر یہ کہ تو اپنی خوشی سے رکھے۔ رسول اﷲﷺ  نے اس سے زکوٰۃ کا بھی ذکر کیا۔ اس نے کہا کہ کیا میرے اوپر اس کے علاوہ اور کوئی صدقہ بھی فرض ہے ؟ تو آپﷺ  نے فرمایا کہ نہیں، مگر یہ کہ تو اپنی خوشی سے دے۔ سیدنا طلحہؓ کہتے ہیں کہ پھر وہ شخص یہ کہتا ہوا پلٹا کہ اﷲ کی قسم میں ان مذکورہ فرائض میں نہ اضافہ کروں گا اور نہ اس میں کمی کروں گا۔ تو رسول اﷲﷺ  نے فرمایا کہ اگر یہ سچ کہہ رہا ہے تو کامیاب ہو گیا۔

۳۳۔جنازہ و تدفین میں شرکت کرنا ثواب ہے 

 سیدنا ابو ہریرہؓ سے روایت ہے کہ رسول اﷲﷺ  نے فرمایا جو شخص کسی مسلمان کے جنازے کے پیچھے ایمان کا تقاضہ اور ثواب سمجھ کر جاتا ہے اور جب تک کہ اس پر نماز نہ پڑھ لی جائے اور اس کے دفن سے فراغت حاصل نہ کر لی جائے، اس کے ہمراہ رہتا ہے تو وہ دو حصہ ثواب کے لے کر لوٹتا ہے اور ان میں سے ہر ایک حصہ احد پہاڑ کے برابر ہوتا ہے اور جو شخص صرف جنازے پر نماز پڑھ لے پھر تدفین سے پہلے لوٹ آئے تو وہ ایک قیراط ثواب لے کر لوٹتا ہے۔
۳۴۔ مسلم کو گالی دینا فسق اور اس سے لڑنا کفر ہے 

 سیدنا عبداﷲ بن مسعودؓ نے روایت کرتے ہیں کہ نبیﷺ  نے فرمایا ہے کہ مسلم کو گالی دینا فسق ہے اور اس سے لڑنا کفر ہے۔
۳۵۔ نبی کریمؐ  معین شب قدر بتلانا چاہتے تھے 

 سیدنا عبادہ بن صامتؓ کہتے ہیں کہ رسول اﷲﷺ  ایک مرتبہ لوگوں کو شب قدر بتانے کے لیے نکلے مگر اتفاق سے اس وقت دو مسلمان باہم لڑ رہے تھے تو آپﷺ  نے فرمایا کہ اس وقت میں اس واسطے نکلا تھا کہ تمہیں معین شب قدر بتا دوں مگر چونکہ فلاں اور فلاں باہم لڑے اس لئے اس کی قطعی خبر دنیا سے اٹھا لی گئی۔ اور شاید یہی تمہارے حق میں مفید ہو کہ اب تم شب قدر کو رمضان کی۲۵ویں، ۲۷ ویں اور ۲۹ ویں تاریخوں میں تلاش کرو۔

۳۶۔ایمان کیا چیز ہے ؟

 سیدنا ابو ہریرہؓ کہتے ہیں کہ ایک دن نبیﷺ  لوگوں کے سامنے بیٹھے ہوئے تھے کہ یکایک آپ کے سامنے ایک شخص آیا اور اُس نے آپ سے پوچھا کہ ایمان کیا چیز ہے ؟ تو آپﷺ  نے فرمایا کہ ایمان یہ ہے کہ تم اﷲ پر اور اس کے فرشتوں پر اور اس کی کتابوں پر اور آخرت میں اﷲ سے ملنے پر اور اﷲ کے پیغمبروں پر ایمان لاؤ اور قیامت کا یقین کرو۔

  ۳۷۔اسلام کیا چیز ہے ؟

پھر اس شخص نے پوچھا کہ اسلام کیا چیز ہے ؟ آپ نے فرمایا کہ اسلام یہ ہے کہ تم اﷲ تعالیٰ کی عبادت کرو اور اس کے ساتھ کسی کو شریک نہ ٹھہراؤ اور نماز قائم کرو اور فرض زکوٰۃ ادا کرو اور رمضان کے روزے رکھو۔ 
۳۸۔ احسان کیا چیز ہے ؟

پھر اُس شخص نے کہا کہ احسان کیا چیز ہے ؟ تو آپؐ  نے فرمایا کہ احسان یہ ہے کہ تم اﷲ کی عبادت اس خشوع و خضوع اور خلوص سے کرو گویا کہ تم اُسے دیکھ رہے ہو اور اگریہ حالت نہ نصیب ہو کہ تم اس کو دیکھتے ہو تو یہ خیال رہے کہ وہ تو ضرور تمہیں دیکھتا ہے۔
۳۹۔ قیامت کب ہو گی؟
 پھر اس شخص نے کہا کہ قیامت کب ہو گی؟ تو اس کے جواب میں آپﷺ  نے فرمایا کہ میں خود بھی تم سے زیادہ اس کو نہیں جانتا۔البتہ میں تم کو اس کی علامتیں بتائے دیتا ہوں کہ جب لونڈی اپنے سردار کو جنے اور سیاہ اونٹوں کو چرانے والے اونچی اونچی عمارتوں میں رہنے لگیں تو سمجھ لینا کہ قیامت قریب ہے اور قیامت کا علم تو اُن پانچ چیزوں میں سے ہے کہ جن کو اﷲ کے سوا کوئی نہیں جانتا۔ آپﷺ  نے فرمایا کہ یہ جبرئیلؑ تھے جو لوگوں کو ان کے دین کی تعلیم دینے آئے تھے۔
۴۰۔ مشتبہ چیزوں سے بچ گیا تو اپنا دین بچا لیا
 سیدنا نعمان بن بشیرؓ کہتے ہیں کہ میں نے نبیﷺ  کو فرماتے سنا کہ حلال ظاہر ہے اور حرام بھی ظاہر ہے اور ان دونوں کے درمیان شبہ کی چیزیں ہیں کہ جن کو بہت سے لوگ نہیں جانتے۔ پس جو شخص شبہ کی چیزوں سے بچ گیا تو اس نے اپنے دین اور اپنی آبرو کو بچا لیا۔ 

۴۱۔ جو شخص شبہ کی چیزوں میں ملوث ہو گیا
 اور جو شخص شبہ کی چیزوں میں ملوث ہو گیا تو وہ مثل اس چروا ہے کے ہے جو سلطانی چراگاہ کے قریب چراتا ہے عین ممکن ہے کہ وہ اپنے مویشی اس میں چھوڑ دے۔ اے لوگو! آگاہ رہو کہ ہر بادشاہ کی ایک چراگاہ ہے۔ اور اﷲ تعالیٰ کی چراگاہ اس کی زمین میں اس کی حرام کی ہوئی چیزیں ہیں۔
۴۲۔ دل خراب تو سارا بدن خراب  

 اور خبردار ہو جاؤ کہ بدن میں ایک ٹکڑا گوشت کاہے، جب وہ سنور جاتا ہے تو تمام بدن سنور جاتا ہے اور جب وہ خراب ہو جاتا ہے تو تمام بدن خراب ہو جاتا ہے خوب سن لو! وہ ٹکڑا دل ہے۔
۴۳۔مالِ غنیمت کا پانچواں حصہ، خمس ادا کرنا 

 سیدنا ابن عباسؓ کہتے ہیں کہ قبیلہ عبدالقیس کے لوگ جب نبیﷺ  کے پاس آئے تو آپﷺ نے انہیں چار باتوں کا حکم دیا اور چار باتوں سے منع کیا۔ (ا) اس بات کی گواہی دینا کہ اﷲ کے سوا کوئی معبود نہیں اور یہ کہ محمد (ﷺ ) اﷲ کے رسول ہیں ( ۲) اور ان کو حکم دیا نماز پڑھنے کا۔(۳) اور زکوٰۃ دینے کا (۴) اور رمضان کے روزے رکھنے کا اور حکم دیا اس بات کا کہ مالِ غنیمت کا پانچواں حصہ بیت المال میں دے دیا کرو۔
۴۴۔چار قسم کے برتنوں میں پینا منع ہے 

آپﷺ نے چار قسم کے برتنوں میں پانی یا اور کوئی چیز پینے سے منع کیا ہے۔ (۱) سبز لاکھی مرتبان (حنتم) سے۔ (۲) اور کدو کے تونبے (الُّدبَّا) سے۔(۳) اور کریدے ہوئے لکڑی کے برتن (النَّقْیِر) سے ( ۴) اور روغنی برتن (الَمزَفتَّ یامقیر)سے۔
۴۵۔ اعمال کے نتیجے نیت کے موافق ہوتے ہیں 
  سیدنا عمرؓ سے روایت ہے کہ رسول اﷲﷺ  نے فرمایا کہ اعمال کے نتیجے نیت کے موافق ہوتے ہیں۔ اور ہر شخص کے لئے وہی ہے جو وہ نیت کرے لہٰذا جس کی ہجرت اﷲ اور اس کے رسول کے لیے ہو گی تو اﷲ کے ہاں اس کی ہجرت اسی کام کے لئے لکھی جاتی ہے جس کے لئے اس نے ہجرت کی۔

۴۶۔ اہل و عیال پر خرچ کرنا صدقہ 

سیدنا ابو مسعودؓ روایت کرتے ہیں کہ نبیﷺ  نے فرمایا جب مرد اپنے اہل و عیال پر ثواب سمجھ کر خرچ کرے تو وہ اس کے حق میں صدقہ کا حکم رکھتا ہے۔
۴۷۔ مسلمانوں سے خیر خواہی دین کا حصہ ہے 

 سیدنا جریر بن عبداﷲؓ کہتے ہیں کہ میں نے رسول اﷲﷺ  سے نماز قائم کرنے اور زکوٰۃ ادا کرنے اور ہر مسلمان کی خیر خواہی کرنے کے اقرار پر بیعت کی۔ آپ کہتے ہیں کہ میں نبیﷺ  کی خدمت میں حاضر ہوا اور کہا کہ آپﷺ  سے اسلام پر بیعت کرنا چاہتا ہوں، تو آپﷺ  نے مجھے اسلام پر قائم رہنے اور ہر مسلم کی خیر خواہی کرنے کی شرط عائد کی۔ پس اسی پر میں نے آپﷺ  سے بیعت کی۔

٭٭٭
۳۔کتاب العلم

۱۔قیامت کب قائم ہو گی؟
 سیدنا ابو ہریرہؓ کہتے ہیں کہ نبیﷺ  کی مجلس میں ایک اعرابی آیا اور اس نے آپﷺ  سے پوچھا کہ قیامت کب  ہو گی؟ تو آپﷺ نے فرمایا کہ جس وقت امانت ضائع کر دی جائے تو قیامت کا انتظار کرنا۔ اُس نے پوچھا کہ امانت کا ضائع کرنا کس طرح ہو گا؟ فرمایا جب معاملہ نا اہل لوگوں کے سپرد کیا جائے تو قیامت کا انتظار کرنا۔

۲۔وضو میں اعضاء خشک رہنے پر آگ کا عذاب

سیدنا عبداﷲ بن عمروؓ کہتے ہیں کہ نبیﷺ  کی رفاقت میں کئے گئے ایک سفر میں نبیﷺ  ہم سے پیچھے رہ گئے۔ پھر آپﷺ  ہم سے اس حال میں ملے کہ نماز میں ہم نے دیر کر دی تھی اور ہم وضو کر رہے تھے۔ جلدی کی وجہ سے ہم اپنے پیروں پر پانی لگانے لگے کیونکہ دھونے میں دیر ہوتی ہے۔یہ دیکھ کر آپﷺ نے اپنی بلند آواز سے دو یا تین مرتبہ فرمایا کہ خشک رہنے کی صورت میں پیروں کے ٹخنوں کو آگ کے عذاب سے خرابی ہونے والی ہے۔
۳۔کھجور کا درخت مسلمان کے مشابہ ہے 

 سیدنا ابن عمرؓ روایت کرتے ہیں کہ نبیﷺ  نے فرمایا ایک درخت ایسا ہے کہ اُس کا پت جھڑ نہیں ہوتا اور وہ مسلمان کے مشابہ ہے۔ تم مجھے بتاؤ کہ وہ کون سا درخت ہے ؟ صحابہ کرام ٍؓ نے عرض کیا کہ یا رسول اﷲﷺ آپ ہی ہمیں بتائیے کہ وہ کونسا درخت ہے ؟ تو آپﷺ  نے فرمایا کہ وہ کھجور کا درخت ہے۔
۴۔حق کی تلاش میں قوم کی نمائندگی کرنا

سیدنا انس بن مالکؓ کہتے ہیں، ایک دفعہ ہم نبیﷺ کے ہمراہ مسجد میں بیٹھے ہوئے تھے، ایک شخص اونٹ پر سوار آیا اور صحابہؓ سے دریافت کیا تم میں سے محمد (ﷺ ) کون ہیں ؟ تو ہم لوگوں نے کہا یہ مرد صاف رنگ تکیہ لگائے ہوئے جو بیٹھے ہیں انہی کا نام نامی محمدﷺ  ہے۔ پھر اس شخص نے آپ سے کہا کہ اے عبدالمطلب کے بیٹے ! میں آپ کو آپ کے پروردگار اور آپ سے پہلے لوگوں کے پروردگار کی قسم دیکر پوچھتا ہوں کہ کیا اﷲ نے آپ کو تمام آدمیوں کی طرف پیغمبر بنا کر بھیجا ہے ؟ آپ نے فرمایا، اﷲ کی قسم ہاں۔ پھر اُس نے کہا کہ میں آپ کو اﷲ کی قسم دیتا ہوں کیا دن رات میں پانچ نمازوں کے پڑھنے کا اﷲ نے آپ کو حکم دیا ہے ؟ آپ نے فرمایا اﷲ کی قسم ہاں۔ پھر اُس نے کہا کہ میں آپ کو اﷲ کی قسم دیتا ہوں کیا ماہِ رمضان کے روزے رکھنے کا اﷲ نے آپ کو حکم دیا ہے ؟ آپ نے فرمایا اﷲ کی قسم ہاں۔ پھر اُس نے کہا کہ میں آپ کو اﷲ کی قسم دیتا ہوں کیا اﷲ نے آپ کو حکم دیا ہے کہ آپ یہ صدقہ ہمارے مال داروں سے لیں اور اسے ہمارے  مستحقین پر تقسیم کریں ؟ تو نبیﷺ نے فرمایا، اﷲ کی قسم ہاں۔ اس کے بعد وہ شخص کہنے لگا کہ میں اس شریعت پر ایمان لایا، جو آپﷺ  لائے ہیں۔ میں قبیلہ بنی سعد بن بکر سے ضمام بن ثعلبہ ہوں اور اپنی قوم کا بھیجا ہوا نمائندہ ہوں۔
۵۔شاہِ ایران کا نبیﷺ  کے خط کو چاک کرنا

 سیدنا ابن عباسؓ کہتے ہیں کہ رسول اﷲﷺ  نے اپنا ایک خط ایک شخص کے ہاتھ بھیجا اور اسے حکم دیا کہ یہ خط بحرین کے حاکم کو دے دے۔ چنانچہ اُس نے دے دیا اور بحرین کے حاکم نے اس کو کسریٰ (شاہِ ایران) تک پہنچا دیا۔ پھر جب کسریٰ نے اس کو پڑھا  تو اپنی بدبختی سے اس کو چاک کر ڈالا۔ رسول اﷲﷺ  نے یہ سن کر اُن لوگوں کو بددعا دی کہ وہ لوگ بھی بالکل اسی طرح ٹکڑے ٹکڑے کر دیئے جائیں گے۔
۶۔چاندی کی انگوٹھی میں کندہ مہرِ نبوت

سیدنا انس بن مالکؓ کہتے ہیں کہ نبیﷺ  نے ایک خط (شاہِ روم یا ایران) کو لکھنے کا ارادہ کیا تو آپ سے یہ کہا گیا کہ وہ لوگ بے مہر کے خط کو وقعت نہیں دیتے۔ چنانچہ آپﷺ  نے چاندی کی ایک انگوٹھی بنوائی اس میں مُحَمَّدْ رَسُوْلُ اﷲ کندہ تھا۔ 
۷۔ اللہ سے رجوع کرنے والا

 سیدنا ابو واقدؓ سے روایت ہے کہ رسول اﷲﷺ  مسجد میں بیٹھے وعظ فرما رہے تھے کہ تین افراد آئے۔ دو افراد آپﷺ  کے سامنے آ گئے۔ وہ دونوں کچھ دیر رسول اﷲﷺ  کے پاس کھڑے ہوئے پھر ان میں سے ایک نے حلقہ میں گنجائش دیکھی تو وہ اس کے اندر بیٹھ گیا اور دوسرا سب کے پیچھے بیٹھ گیا اور تیسرا تو واپس ہی چلا گیا۔ پس جب رسول اﷲﷺ  نے وعظ سے فراغت پائی تو صحابہؓ سے مخاطب ہو کر فرمایا کہ کیا میں تمہیں تین آدمیوں کی حالت نہ بتاؤں کہ ان میں سے ایک نے اﷲ کی طرف رجوع کیا اور اﷲ نے اس کو جگہ دی اور دوسرا شرمایا تو اﷲ نے بھی اس سے حیا کی اور تیسرے نے منہ پھیرا تو اﷲ نے بھی اس سے اعراض فرمایا۔

۸۔مسلمانوں کے مال، خون و عزت کی حرمت 

سیدنا ابو بکرہؓ سے روایت ہے کہ ذوالحجہ کے مہینہ میں قربانی کے دن ایک مرتبہ آپﷺ  اپنے اونٹ پر بیٹھے تھے اور ایک شخص اس کی نکیل پکڑے ہوئے تھا۔ آپﷺ نے صحابہؓ سے مخاطب ہو کر فرمایا کہ یقیناً تمہارے خون اور تمہارے مال اور تمہاری عزتیں آپس میں ایسے ہی حرام ہیں جیسے تمہارے اس دن میں، تمہارے اس مہینہ میں، تمہارے اس شہر میں حرام سمجھے جاتے ہیں۔آپﷺ  نے فرمایا کہ جو لوگ حاضر ہیں وہ یہ بات ان لوگوں تک پہنچا دیں جو یہاں موجود نہیں۔
۹۔نصیحت کرنے کے لئے وقت اور موقعہ کی رعایت 

سیدنا ابن مسعودؓ کہتے ہیں کہ نبیﷺ  ہمیں نصیحت کرنے کے لیے وقت اور موقع کی رعایت فرماتے تھے اور ہمارے اُکتا ہو جانے کے خیال سے ہر روز وعظ نہ فرماتے تھے۔
۱۰۔ خوشخبری سناؤ، لوگوں کو ڈرا کر متنفر نہ کرو 

 سیدنا انسؓ نبیﷺ  سے روایت کرتے ہیں کہ آپ نے فرمایا دین میں آسانی کرو اور سختی نہ کرو اور لوگوں کو خوشخبری سناؤ اور زیادہ تر ڈرا ڈرا کر انہیں متنفر نہ کرو۔

۱۱۔اﷲ بھلائی کرنا چاہے تو دین کی سمجھ دیتا ہے 

سیدنا معاویہؓ فرماتے ہیں کہ میں نے نبیﷺ  کو یہ فرماتے ہوئے سنا ہے کہ اﷲ جس کے ساتھ بھلائی کرنا چاہتا ہے اُس کو دین کی سمجھ عنایت فرما دیتا ہے اور نبیﷺ نے فرمایا کہ میں تو صرف تقسیم کرنے والا ہوں اور دیتا تو اﷲ ہی ہے اور یاد رکھو کہ یہ امت ہمیشہ اﷲ کے حکم (دین) پر قائم رہے گی تو جو شخص ان کا مخالف ہو گا ان کو نقصان نہ پہنچا سکے گا یہاں تک کہ قیامت آ جائے۔
۱۲۔دو قسم کے افراد پر رشک کرنا جائز ہے 

 سیدنا عبداﷲ بن مسعودؓ کہتے ہیں کہ نبیﷺ  نے فرمایا کہ حسد (رشک) جائز نہیں مگر دو قسم کے افراد پر۔ایک اس شخص پر جس کو اﷲ نے مال دیا ہو اور اس بات کی توفیق و ہمت بھی کہ اسے راہِ حق میں صرف کرے۔دوسرے اس شخص پر جس کو اﷲ نے علم و حکمت عنایت کی ہو اور وہ اس کے ذریعہ سے فیصلے اور عمل کرتا ہو اور لوگوں کو اس کی تعلیم دیتا ہو۔

۱۳۔ علم و ہدایت بارش کی مانند ہے 

سیدنا ابو موسیٰؓ روایت کرتے ہیں کہ نبیﷺ  نے فرمایا کہ اللہ نے مجھے جس ہدایت اور علم کے ساتھ مبعوث فرمایا ہے،اس کی مثال زمین پر برسنے والی تیز بارش کی سی ہے۔ جو زمین زرخیز ہوتی ہے، وہ پانی کو جذب کر لیتی ہے پھر اس سے بہت سارا چارا اور گھاس اُگتا ہے۔ اور جو زمین سخت ہوتی ہے، وہ پانی کو روک لیتی ہے۔ پھر اﷲ تعالیٰ اس سے لوگوں کو فائدہ پہنچاتا ہے، وہ اس کو پیتے ہیں اور اپنے جانوروں کو پلاتے ہیں اور زراعت کو سیراب کرتے ہیں۔ اور کچھ بارش زمین کے اس حصہ کو پہنچا کہ جو بالکل چٹیل میدان ہے، نہ پانی کو روکتا ہے اور نہ سبزہ اگاتا ہے۔ پس یہی مثال ہے اس شخص کی جو اﷲ کے دین میں فقیہ ہو جائے اور جس چیز کے ساتھ مجھے اﷲ تعالیٰ نے مبعوث فرمایا ہے، اس کو فائدہ دے اور وہ اس کو پڑھے اور پڑھائے۔ اور مثال اس شخص کی جس نے اس کی طرف سر تک نہ اٹھایا اور اﷲ کی اس ہدایت کو، جس کے ساتھ میں بھیجا گیا ہوں، قبول نہ کیا۔ بے آب و گیاہ بنجر زمین اور چٹیل میدان کی طرح ہے۔
۱۴۔کثرت شراب نوشی قیامت کی علامت

 سیدنا انسؓ کہتے ہیں کہ رسول اﷲﷺ  نے فرمایا بے شک یہ باتیں قیامت کی علامتوں میں سے ہیں کہ علم اُٹھ جائے اور جہالت باقی رہ جائے اور شراب نوشی کثرت سے ہونے لگے اور اعلانیہ زنا ہونے لگے۔
۱۵۔عورتوں کی کثرت،۵۰ عورتوں پر ایک مرد

سیدنا انسؓ سے روایت ہے کہ انہوں نے کہا کہ آج میں تم لوگوں کو ایک ایسی حدیث بیان کروں گا کہ میرے بعد شاید کوئی تم سے نہ بیان کرے گا۔ میں نے رسول اﷲﷺ  کو یہ فرماتے ہوئے سنا کہ قیامت کی علامتوں میں سے ایک علامت یہ ہے کہ علم کم ہو جائے، جہالت غا لب آ جائے، زنا اعلانیہ ہونے لگے، عورتوں کی کثرت اور مردوں کی قلت ہو جائے یہاں تک کہ پچاس عورتوں پر صرف ایک مرد ہو گا۔

۱۶۔نبیﷺ  کا خواب اور سیدنا ابن عمرؓ کا علم

 سیدنا ابن عمرؓ کہتے ہیں کہ رسول اﷲﷺ  سے یہ سنا کہ اس حالت میں کہ مَیں سو رہا تھا، خواب میں مجھے ایک پیالہ دودھ کا دیا گیا، تو مَیں نے پی لیا، یہاں تک کہ میں یہ سمجھنے لگا کہ سیری کے سبب سے رطوبت میرے ناخنوں سے نکل رہی ہے، پھر میں نے اپنا بچا ہوا عمر بن خطابؓ کو دے دیا۔ صحابہؓ نے عرض کیا کہ یا رسول اﷲﷺ ! آپ نے اس کی کیا تعبیر لی؟ تو آپﷺ  نے فرمایا کہ علم۔

۱۷۔مناسکِ حج کی ترتیب میں بھول چوک

سیدنا عبداﷲ بن عمرو بن عاصؓ سے روایت ہے کہ رسول اﷲﷺ  حجتہ الوداع میں لوگوں کے لئے منیٰ میں ٹھہر گئے جہاں لوگ آپ سے مسائل پو چھتے تھے۔ اتنے میں ایک شخص آیا اور اس نے کہا کہ نادانستگی میں مَیں نے ذبح کرنے سے پہلے سر منڈوا لیا تو آپﷺ  نے فرمایا اب ذبح کر لے اور کوئی حرج نہیں۔ پھر ایک اور شخص آیا اور اس نے کہا کہ نادانستگی میں مَیں نے رمی کرنے سے پہلے قربانی کر لی تو آپﷺ  نے فرمایا اب رمی کر لے اور کوئی حرج نہیں عبداﷲ بن عمروؓ کہتے ہیں کہ اس دن آپﷺ  سے مناسکِ حج کی ترتیب کے بارے میں جس چیز کی بابت پوچھا گیا، خواہ وہ مقدم کر دی گئی ہو یا موخر کر دی گئی ہو، تو آپﷺ  نے یہی فرمایا کہ اب کر لے اور کوئی حرج نہیں۔ 

۱۸۔ جہالت اور فتنے غالب ہو جائیں گے 

 سیدنا ابو ہریرہؓ روایت کرتے ہیں کہ نبیﷺ  نے فرمایا کہ عنقریب علم اٹھا لیا جائے گا اور جہالت اور فتنے غالب ہو کر پھیل جائیں گے اور قتل بڑھ جائے گا 

۱۹۔سورج گرہن اور نمازِ کسوف

 سیدہ اسماء بنت ابی بکرؓ کہتی ہیں کہ میں عائشہ صدیقہؓ کے پاس آئی اور وہ نماز پڑھ رہی تھیں، تو میں نے ان سے کہا کہ لوگوں کا کیا حال ہے کیوں اس قدر گھبرا رہے ہیں ؟ تو انہوں نے آسمان کی طرف اشارہ کیا کہ دیکھو آفتاب میں گرہن ہے۔ پھر اتنے میں سب لوگ نمازِ کسوف کے لئے کھڑے ہو گئے، تو عائشہؓ نے کہا سبحان اﷲ۔ میں نے پوچھا کہ یہ گرہن کیا کوئی نشانی ہے ؟ انہوں نے اپنے سر سے اشارہ کیا کہ ہاں۔
۲۰۔قبروں میں تمہاری آزمائش ہو گی
 پھر جب نماز کسوف ختم ہو چکی اور گرہن جاتا رہا تو نبیﷺ  نے اﷲ کی حمد و ثناء بیان کی اور فرمایا کہ جو چیز اب تک مجھے نہ دکھائی گئی تھی، اسے میں نے اس وقت اپنی اسی جگہ میں کھڑے کھڑے دیکھ لیا۔ یہاں تک کہ جنت اور دوزخ کو بھی۔ اور میری طرف یہ وحی بھیجی گئی کہ اپنی قبروں میں تمہاری آزمائش ہو گی، مسیح دجال کی آزمائش کے مثل یا اسی کے قریب قریب۔ کہا جائے گا کہ تجھے اس شخص سے کیا واقفیت ہے ؟ تو اگر مومن ہے تو وہ کہے گا کہ وہ محمدﷺ  ہیں اﷲ کے پیغمبر۔ ہمارے پاس معجزات اور ہدایت لے کر آئے تھے، لہٰذا ہم نے ان کی بات مانی اور ان کی پیروی کی اور وہ محمدﷺ ہیں۔یہ کلمہ تین مرتبہ کہے گا۔ پس اس سے کہہ دیا جائے گا کہ تو آرام سے سوتا رہ! بیشک ہم نے جان لیا کہ تو محمدﷺ پر ایمان رکھتا ہے۔ لیکن منافق یا شک کرنے والا کہے گا میں حقیقت تو نہیں جانتا مگر میں نے لوگوں کو ان کی نسبت کچھ کہتے ہوئے سنا چنانچہ میں نے بھی وہی کہہ دیا۔

۲۱۔دودھ شریک میں نکاح درست نہیں 
 سیدنا عقبہ بن حارثؓ سے روایت ہے کہ انہوں نے ابو إہاب بن عزیز کی لڑکی سے نکاح کیا، اس کے بعد ایک عورت نے آ کر بیان کیا کہ میں نے عقبہ کو اور اس لڑکی کو جس سے عقبہ نے نکاح کیا ہے، دودھ پلایا ہے (پس یہ دونوں رضاعی بہن بھائی ہیں ان میں نکاح درست نہیں )۔ عقبہ نے کہا کہ میں نہیں جانتا کہ تو نے مجھے دودھ پلایا ہے اور نہ تو نے اس سے پہلے کبھی مجھے اس بات کی اطلاع دی۔ پھر عقبہ مکہ سے سوار ہو کر رسول اﷲﷺ  کے پاس مدینہ گئے اور آپﷺ سے یہ مسئلہ پوچھا تو رسول اﷲﷺ  نے فرمایا کہ اب کس طرح تم اس سے ازدواجی تعلق قائم رکھو گے ؟ حالانکہ یہ جو بیان کیا گیا اس سے حرمت کا شبہ پیدا ہوتا ہے پس عقبہ نے اس عورت کو چھوڑ دیا۔ اور اُس نے دوسرے شخص سے نکاح کر لیا۔

۲۲۔با جماعت نماز کو طول نہ دینے کی ہدایت
  سیدنا ابو مسعود انصاریؓ سے روایت ہے کہ ایک شخص نے آ کر کہا کہ یا رسول اﷲﷺ  میں عنقریب جماعت کے ساتھ نماز نہ پڑھ سکوں گا، کیونکہ فلاں شخص ہمیں بہت طویل نماز پڑھاتا ہے۔ ابو مسعودؓ کہتے ہیں کہ میں نے نصیحت کرنے میں اس دن سے زیادہ کبھی نبیﷺ  کو غصہ میں نہیں دیکھا۔ آپﷺ  نے فرمایا کہ اے لوگو! تم ایسی سختیاں کر کے لوگوں کو دین سے نفرت دلانے والے ہو دیکھو جو کوئی لوگوں کو نماز پڑھائے اسے چاہیے کہ ہر رکن کے ادا کرنے میں تخفیف کرے، اس لئے کہ مقتدیوں میں مریض بھی ہیں، کمزور بھی ہیں اور ضروری کام والے بھی ہیں۔
۲۳۔گری پڑی لا وارث چیز کا حکم

 سیدنا زید بن خالدؓ سے روایت ہے کہ نبیﷺ  سے ایک شخص نے گری پڑی لا وارث چیز کا حکم پوچھا تو آپ نے فرمایا کہ اس کی بندش کو پہچان لے یا یہ فرمایا کہ اس کے ظرف کو اور اس کی تھیلی کو پہچان لے پھر سال بھر اس کی تشہیر کرے یعنی اس کے اصل مالک کو تلاش کرے پھر اس کے بعد اگر کوئی مالک اس کا نہ ملے تو اس سے فائدہ اٹھا لے اور اگر اس کا مالک سال بعد بھی آ جائے تو اسے اس کے حوالے کر دے۔
۲۴۔ کھویا ہوا مویشی ملنے کا حکم

 پھر اس شخص نے کہا کہ کھویا ہوا اونٹ اگر ملے تو اس کو کیا کیا جائے ؟ تو آپﷺ  غضبناک ہوئے یہاں تک کہ آپ کا چہرہ سرخ ہو گیا اور آپ نے فرمایا کہ تجھے اس اونٹ سے کیا مطلب؟ اس کی مشک اور اس کا پاپوش اس کے ساتھ ہے، پانی پر پہنچے گا تو پانی پی لے گا اور درخت کے پتے کھا لے گا، لہٰذا اسے چھوڑ دے، یہاں تک کہ اس کو اس کا مالک مل جائے۔ پھر اس شخص نے کہا کہ کھوئی ہوئی بکری کا پکڑ لینا کیسا ہے ؟ تو آپﷺ نے فرمایا کہ اس کو پکڑ لو کیونکہ وہ تمہاری ہے یا تمہارے بھائی کی یا اگر کسی کے ہاتھ نہ لگی تو پھر بھیڑیئے کی۔
۲۵۔سمجھانے کے لیے اہم بات کی تکرار کرنا 

 سیدنا انسؓ نبیﷺ  سے روایت کرتے ہیں کہ آپﷺ جب کوئی اہم بات کہتے تو تین مرتبہ اس کی تکرار کرتے تاکہ اس کا مطلب اچھی طرح سمجھ لیا جائے اور جب چند لوگوں کے پاس تشریف لاتے اور ان کو سلام کرتے تو تین مرتبہ سلام کرتے۔
۲۶۔تین قسم کے افراد کے لیے دُگنا ثواب ہے 

 سیدنا ابو موسیٰؓ سے روایت ہے کہ رسول اﷲﷺ  نے فرمایا کہ تین شخص ایسے ہیں جن کے لیے دُ گنا ثواب ہے (ا) وہ شخص جو اہل کتاب میں سے ہو، اپنے نبی پر ایمان لایا ہو اور پھر محمدﷺ  پر بھی ایمان لائے (۲) اور مملوک غلام، جب کہ وہ اﷲ کے حق کو اور اپنے مالکوں کے حق کو ادا کرتا رہے۔(۳) اور وہ شخص جس کے پاس اس کی لونڈی ہو، اس نے اسے ادب سکھایا اور عمدہ تربیت کی اور اسے اچھی و عمدہ تعلیم دی پھر اسے آزاد کر دیا اور اس سے نکاح کر لیا، پس اس کے لئے دُگنا ثواب ہے۔
۲۷۔ عید میں عورتوں کا صدقہ میں زیورات دینا
 سیدنا ابن عباسؓ سے روایت ہے کہ نبیﷺ  عید کے دن مردوں کی صف سے عورتوں کی طرف نکلے اور آپ کے ہمراہ سیدنا بلا لؓ تھے۔ آپﷺ  نے یہ گمان کیا کہ شاید عورتوں نے خطبہ صحیح طرح نہیں سنا، تو آپ نے انہیں نصیحت کرتے ہوئے صدقہ دینے کا حکم دیا۔ پس کوئی عورت بالی اور کوئی انگوٹھی ڈالنے لگی کوئی کچھ اور  اور  بلالؓ اپنے کپڑے کے دامن میں سمیٹنے لگے۔
۲۸۔روزِ حشر آپؐ کی شفاعت کا حقدار کون ہو گا

 سیدنا ابو ہریرہؓ سے روایت ہے کہ انہوں نے نبیﷺ سے پوچھا کہ قیامت کے دن سب لوگوں سے زیادہ بہرہ مند آپﷺ کی شفاعت سے کون ہو گا؟ رسول اﷲﷺ  نے فرمایا کہ اے ابو ہریرہؓ !بے شک مجھے یقین تھا کہ تم سے پہلے کوئی یہ بات مجھ سے نہ پوچھے گا۔ کیونکہ میں نے حدیث کے دریافت کرنے کی تمہاری حرص دیکھ لی ہے۔تو سن لو! قیامت کے دن سب سے زیادہ بہرہ مند میری شفاعت سے  وہ شخص ہو گا جو اپنے خالص دل سے  لَا اِلہَ اِلَّا اﷲ کہہ دے۔
۲۹۔ بغیر علم فتویٰ د ے کر گمراہی پھیلائیں گے 

 سیدنا عبداﷲ بن عمرو بن عاصؓ کہتے ہیں کہ میں نے رسول اﷲﷺ  کو یہ فرماتے ہوئے سنا کہ اﷲ علم کو اس طرح نہیں اٹھاتا کہ بندوں کے سینوں سے نکال لے بلکہ علماء کو موت دے کر علم کو اٹھاتا ہے۔ یہاں تک کہ جب کوئی عالم باقی نہ رہے گا تو لوگ جاہلوں کو سردار (یعنی مفتی اور پیشوا) بنا لیں گے اور ان سے (دینی مسائل) پوچھے جائیں گے اور وہ بغیر علم کے فتویٰ دیں گے۔خود بھی گمراہ ہوں گے اور دوسروں کو بھی گمراہ کریں گے۔
۳۰۔فوت شدہ تین کمسن بچوں کی ماں کی فضیلت
 سیدنا ابو سعید خدریؓ کہتے ہیں کہ عورتوں کی درخواست پر نبیﷺ  نے ان کے لیے وعظ کا ایک دن مخصوص کیا ہوا تھا۔ایسے ہی ایک وعظ میں آپﷺ نے فرمایا تھا کہ جو عورت تم میں سے اپنے تین لڑکے آگے بھیج دے گی (یعنی اس کے تین لڑکے اس کے سامنے مر جائیں گے ) تو وہ اس کے لئے دوزخ کی آگ سے حجاب (آڑ) ہو جائیں گے۔ ایک عورت بولی اور اگر کوئی دو لڑکے آگے بھیجے ؟تو آپﷺ نے فرمایا کہ دوکا بھی یہی حکم ہے۔ اور سیدنا ابو ہریرہؓ کی روایت میں ہے کہ تین لڑکے ایسے ہوں جو بلوغت کی عمر کو نہ پہنچے ہوں۔
۳۱۔حساب کی جانچ کی گئی تو وہ ہلاک ہو گیا
 اُمُّ المومنین عائشہ صدیقہؓ سے روایت ہے کہ ایک مرتبہ نبیﷺ  نے فرمایا کہ قیامت میں جس کا حساب لیا گیا، اسے ضرور عذاب کیا جائے گا۔ عائشہ کہتی ہیں یہ سن کر میں نے کہا کہ کیا اﷲ پاک نہیں فرماتا ’’عنقریب اس سے آسان حساب لیا جائے گا‘‘ (الانشقاق۔ ۸)۔ معلوم ہوا کہ آسان حساب کے بعد عذاب کا ہونا کچھ ضروری نہیں۔ تو آپﷺ  نے فرمایا کہ یہ حساب جس کا ذکر اس آیت میں ہے درحقیقت حساب نہیں ہے بلکہ اعمال کا صرف پیش کر دینا ہے لیکن جس شخص سے حساب میں جانچ پڑتال کی گئی تو وہ یقیناً ہلاک ہو گا۔

۳۲۔مکہ میں لڑائی کو اللہ نے حرام کیا ہے 

 سیدنا ابو شریح ؓ کہتے ہیں کہ رسول اﷲﷺ  نے فتح مکہ کے دوسرے دن اﷲ کی حمد و ثنا بیان فرمائی پھر فرمایا کہ مکہ میں جنگ و جدل وغیرہ کو اﷲ نے حرام کیا ہے اور اسے آدمیوں نے حرام نہیں کیا۔ پس جو شخص اﷲ پر اور قیامت پر ایمان رکھتا ہو تو اُس کو جائز نہیں کہ مکہ میں خون ریزی کرے اور نہ یہ جائز ہے کہ وہاں کوئی درخت کاٹا جائے۔ پھر اگر کوئی شخص رسول اﷲﷺ  کے مکہ میں لڑنے سے ان چیزوں کا جواز بیان کرے تو اس سے کہہ دینا کہ اﷲ نے اپنے رسولﷺ  کو اجازت دے دی تھی اور تمہیں اجازت نہیں دی۔ اور مجھے بھی صرف ایک گھڑی بھر دن کی وہاں اجازت دی تھی، پھر آج اس کی حرمت حسبِ سابق ویسی ہی ہو گئی ہے جیسے کل تھی، پس حاضر کو چاہیے کہ وہ غائب کو یہ خبر پہنچا دے۔
۳۳۔ نبیؐ کے اوپر جھوٹ بولنے والا جہنمی ہے 

 سیدنا علیؓ کہتے ہیں کہ نبیﷺ  نے فرمایا کہ میرے اوپر ہرگز جھوٹ نہ بولنا، کیونکہ جو شخص مجھ پر جھوٹ بولے تو اسے چاہیئے کہ اپنا ٹھکانہ دوزخ میں بنا لے۔ اسی طرح سیدنا سلمہ بن اکوعؓ کہتے ہیں کہ میں نے نبیﷺ کو یہ فرماتے ہوئے سنا کہ جو کوئی میری نسبت وہ بات بیان کرے جو میں نے نہیں کہی تو اسے چاہیئے کہ اپنا ٹھکانہ آگ میں تلاش کر لے۔
۳۴۔ابوالقاسم نام رکھنے کی ممانعت

 سیدنا ابو ہریرہؓ نبیﷺ  سے روایت کرتے ہیں کہ آپﷺ نے فرمایا کہ میرا نام رکھ لو مگر میری کنیت (ابوالقاسم ) نہ رکھو اور جس شخص نے مجھے خواب میں دیکھا تو یقیناً اس نے مجھے دیکھ لیا۔ اس لئے کہ شیطان میری شکل و شباہت اختیار نہیں کر سکتا۔ اور جو شخص عمداً میرے اوپر جھوٹ بولے تو اسے چاہیئے کہ اپنا ٹھکانہ آگ میں تلاش کر لے۔
۳۵۔مکہ میں قتال نبیوں پر بھی حلال نہیں 
سیدنا ابو ہریرہؓ سے روایت ہے کہ نبیﷺ  نے فرمایا کہ اﷲ تعالیٰ نے مکہ سے فیل (ہاتھیوں کے لشکر) کو یا قتل کو روک لیا اور رسول اﷲﷺ  اور مومنین کو ان پر غالب کر دیا۔ آگاہ ہو مکہ میں قتال کرنا نہ مجھ سے پہلے کسی کے لیے حلال ہوا ہے اور نہ میرے بعد کسی کے لیے حلال ہو گا۔ آگاہ رہو وہ میرے لئے ایک گھڑی بھر دن میں حلال ہو گیا تھا، آگاہ رہو اب وہ اس وقت حرام ہے۔
۳۶۔مکہ میں درخت کاٹنا اور چیز اٹھانا منع ہے 

مکہ کا کانٹا نہ توڑا جائے اور اس کا درخت نہ کاٹا جائے اور اس کی گری ہوئی چیز سوائے اعلان کرنے والے کے کوئی نہ اٹھائے اور جس کسی کا کوئی عزیز قتل کیا جائے تو اسے ان دو صورتوں میں سے ایک کا اختیار ہے یا اس کو دیت دلا دی جائے یا قصاص لیا جائے۔اتنے میں قریش کے ایک شخص نے کہا کہ یا رسول اﷲﷺ ! اذخر کی ممانعت نہ فرمائیے اس لئے کہ ہم اس کو اپنے گھروں اور قبروں میں لگاتے ہیں، تو نبیﷺ نے فرمایا کہ ہاں اذخر کے سوا اور اشیاء کاٹنے کی ممانعت ہے۔
۳۷۔عبادت کے لیے سونے والیوں کو جگانا

 اُمّ المومنین اُمِّ سلمہؓ کہتی ہیں کہ ایک رات نبیﷺ  نیند سے بیدار ہوئے تو آپﷺ  نے فرمایا کہ سبحان اﷲ آج کی رات کس قدر فتنے نازل کئے گئے ہیں اور کس قدر خزانے کھولے گئے ہیں۔اے لوگو ! ان حجرہ والیوں کو جگا دو کہ کچھ عبادت کریں کیونکہ بہت سی دنیا میں پہننے والی ایسی ہیں جو آخرت میں برہنہ ہوں گی۔ 

۳۸۔فجر کی سنتیں گھر میں، فرض مسجد میں ادا کرنا

 ابن عباسؓ کہتے ہیں کہ میں ایک شب اپنی خالہ اُمُّ المومنین میمونہ بنت حارثؓ کے گھر میں سویا اور نبیﷺ اُس شب میں انہیں کے ہاں تھے۔ پس نبیﷺ نے عشاء کی نماز مسجد میں پڑھی پھر اپنے گھر میں آئے اور چار رکعتیں پڑھیں اور سو رہے پھر بیدار ہوئے اور فرمایا کہ چھوٹا لڑکا سو گیا؟ پھر نماز پڑھنے کھڑے ہو گئے اور میں بھی وضو کر کے آپ کے بائیں جانب کھڑا ہو گیا تو آپ نے مجھے اپنی داہنی جانب کر لیا اور پانچ رکعتیں پڑھیں اس کے بعد دو رکعتیں سنت فجر پڑھیں پھر سو رہے یہاں تک کہ آپﷺ کے خراٹے لینے کی آواز میں نے سنی پھر آپ نماز فجر کے لیے مسجد تشریف لے گئے۔
۳۹۔حضرت ابوہریرہؓ نے کثیر احادیث بیان کیں 
 سیدنا ابو ہریرہؓ کہا کرتے تھے کہ لوگ کہتے ہیں کہ ابو ہریرہؓ نے بہت سی حدیثیں بیان کیں اور اگر کتاب اﷲ میں دو آیتیں نہ ہوتیں تو میں ایک حدیث بھی نہ بیان کرتا۔ پھر یہ آیت پڑھتے تھے ’’ جو لوگ ہماری نازل کی ہوئی روشن تعلیمات اور ہدایات کو چھپاتے ہیں، درآں حالیکہ ہم انہیں سب انسانوں کی رہنمائی کے لیے اپنی کتاب میں بیان کر چکے ہیں، یقین جانو کہ اللہ بھی ان پر لعنت کرتا ہے اور تمام لعنت کرنے والے بھی اُن پر لعنت بھیجتے ہیں۔ البتہ جو اس روش سے باز آ جائیں اور اپنے طرز عمل کی اصلاح کر لیں اور جو کچھ چھپاتے تھے، اسے بیان کرنے لگیں، ان کو میں معاف کر دوں گا اور میں بڑا درگزر کرنے والا اور رحم و کرم کرنے والا ہوں ‘‘ (البقرہ: ۱۶۰۔ ۱۵۹)۔   

۴۰۔ابو ہریرہؓ بیشتر وقت نبیؐ کے پاس ہوتے 

… بے شک ہمارے مہاجرین بھائیوں کو بازاروں میں خرید و فروخت کرنے کا شغل رہتا تھا اور ابو ہریرہؓ اپنا پیٹ بھر کے نبیﷺ  کی خدمت میں رہتا تھا اور ایسے اوقات میں حاضر رہتا تھا کہ لوگ حاضر نہ ہوتے تھے اور وہ باتیں یاد کر لیتا تھا جو وہ لوگ نہ یاد کرتے تھے۔
۴۱۔سیدنا ابو ہریرہؓ کے حافظہ کا ذکر

سیدنا ابو ہریرہؓ کہتے ہیں کہ میں نے نبیﷺ  سے کہا کہ میں آپ سے بہت سی حدیثیں سنتا ہوں مگر انہیں بھول جاتا ہوں، تو آپ نے فرمایا اپنی چادر پھیلاؤ۔ چنانچہ میں نے چادر پھیلائی تو آپ نے اپنے دونوں ہاتھ سے فرضی چلو بنا کر اس چادر میں ڈال دیا پھر فرمایا کہ اس چادر کو اپنے اوپر لپیٹ لو چنانچہ میں نے لپیٹ لیا پھر اس کے بعد میں کچھ نہیں بھولا۔

۴۲۔مسلمانوں کا باہم گردن زنی کرنا کفر ہے 

سیدنا جریرؓ سے روایت ہے کہ نبیﷺ  نے ان سے حجتہ الوداع میں فرمایا کہ تم لوگوں کو چپ کرا دو۔ جب لوگ خاموش ہو گئے تو اس کے بعد آپﷺ  نے فرمایا کہ اے لوگو! تم میرے بعد کافر نہ ہو جانا کہ تم میں سے ایک دوسرے کی گردن زنی کرنے لگے۔
۴۳۔موسیٰ علیہ السلام سے بڑا عالمِ

سیدنا ابی بن کعبؓ نے روایت کی ہے آپﷺ  فرماتے ہیں کہ موسیٰ علیہ السلام سے دورانِ خطبہ پوچھا گیا کہ لوگوں میں سب سے بڑا عالم کون ہے ؟ تو انہوں نے کہا کہ سب سے بڑا عالم تو میں ہی ہوں۔ لہٰذا اﷲ نے ان پر عتاب فرمایا کہ انہوں نے علم کی نسبت اﷲ کی طرف کیوں نہ کی؟ پھر اﷲ نے ان کی طرف وحی بھیجی کہ میرے بندوں میں سے ایک بندہ مجمع البحرین میں ہے، وہ تم سے بڑا عالم ہے۔
۴۴۔موسیٰ علیہ السلام کا بڑے عالمِ کو تلاش کرنا

 موسیٰ علیہ السلام کہنے لگے اے میرے پروردگار! میری ان سے کس طرح ملاقات ہو گی؟ تو ان سے کہا گیا کہ مچھلی کو زنبیل میں رکھو اور مجمع البحرین کی طرف چلو پھر جس مقام پر اس مچھلی کو نہ پاؤ تو سمجھ لینا کہ وہ بندہ وہیں ہے۔ پس موسیٰ علیہ السلام چل پڑے اور اپنے ہمراہ اپنے خادم یوشع بن نون کو بھی لے لیا اور ان دونوں نے ایک مچھلی زنبیل میں رکھ لی۔ یہاں تک کہ جب ایک پتھر کے پاس پہنچے تو دونوں نے اپنے سرزمین پر رکھ لئے اور سوگئے تو یہیں مچھلی زنبیل سے نکل گئی اور دریا میں اس نے راہ بنالی  پھر وہ دونوں باقی رات اور ایک دن چلتے رہے، جب صبح ہوئی تو موسیٰ علیہ السلام نے اپنے خادم سے کہا کہ ہمارا ناشتہ لاؤ۔اب جو اُن کے خادم نے دیکھا تو مچھلی غائب تھی۔ تب انہوں نے کہا کہ کیا آپ کو یاد پڑتا ہے کہ جب ہم اُس پتھر کے پاس ٹھہرے تھے تو میں مچھلی بھول گیا تھا۔ 

۴۵۔ ملنا حضرت خضرؑ کاموسیٰؑ سے 

موسیٰ علیہ السلام نے کہا یہی وہ مقام ہے جس کو ہم تلاش کر رہے تھے۔ پھر وہ دونوں کھوج لگاتے ہوئے اپنے قدموں کے نشانات پر واپس اس پتھر تک پہنچے تو کیا دیکھتے ہیں کہ ایک آدمی کپڑا اوڑھے ہوئے بیٹھا ہوا ہے۔ چنانچہ موسیٰ علیہ السلام نے انہیں سلام کیا تو خضر ؑ نے کہا کہ تیرے ملک میں سلام کہاں سے آیا؟ تو انہوں نے کہا کہ میں موسیٰؑ ہوں۔ خضرؑ نے کہا بنی اسرائیل کے موسیٰؑ ؟  انہوں نے کہا ’’ہاں ‘‘۔موسیٰؑ نے کہا :کیا میں اس امید پر تمہاری پیروی کر سکتا ہوں کہ جو کچھ ہدایت تمہیں سکھائی گئی ہے، مجھے بھی سکھادو؟ انہوں نے کہا کہ تم میرے ساتھ رہ کر میری باتوں پر ہرگز صبر نہ کر سکو گے۔ اے موسیٰؑ !بے شک اﷲ نے مجھے ایک خاص علم عطا کیا ہے جسے تم نہیں جانتے۔ اور جو علم اﷲ نے تمہیں تعلیم کیا ہے کہ میں اُسے نہیں جانتا۔ موسیٰ علیہ السلام نے کہا ان شاء اﷲ تم مجھے صبر کرنے والا پاؤ گے اور میں کسی بات میں تمہاری نافرمانی نہ کروں گا۔

۴۶۔موسیٰؑ کا حضرت خضرؑ کے ساتھ سفر کرنا

 چنانچہ خضرؑ راضی ہو گئے پھر وہ دونوں دریا کے کنارے چلے۔ ان کے پاس کوئی کشتی نہ تھی۔ اتنے میں ایک کشتی ان کے پاس سے گزری تو کشتی والوں سے انہوں نے کہا کہ ہمیں بٹھا لو۔ خضرؑ پہچان لئے گئے اور کشتی والوں نے انہیں بے کرایہ بٹھا ؂لیا۔ اسی اثناء میں ایک چڑیا آئی اور کشتی کے کنارے پر بیٹھ گئی اور ایک چونچ یا دو چونچیں دریا میں ماریں۔ خضرؑ بولے کہ اے موسیٰؑ ! میرے اور تمہارے علم نے اﷲ کے علم سے صرف اس چڑیا کی چونچ کی بقدر کم کیا ہے۔ 

۴۷۔خضرؑ کا کشتی میں سوراخ کرنا

پھر خضرؑ نے کشتی کے تختوں میں سے ایک تختہ کی طرف قصد کیا اور اسے اکھیڑ ڈالا۔موسیٰؑ کہنے لگے کہ ان لوگوں نے ہم کو بغیر کرایہ بٹھا لیا اور آپ نے ان کی کشتی کی طرف قصد کیا اور اسے توڑ دیا تاکہ اس پر سوار لوگ غرق ہو جائیں۔ خضرؑ نے کہا ’’ کیا میں نے تم سے نہ کہا تھا کہ تم میرے ہمراہ رہ کر میری باتوں پر صبر نہ کر سکو گے ‘‘ موسیٰؑ  نے کہا میں بھول گیا تھا اس لئے میرا مواخذہ نہ کیجیے اور میرے معاملے میں مجھ پر تنگی نہ کیجیے۔یہاں نبیﷺ  نے وضاحت کی کہ پہلی بار موسیٰؑ نے بھولے سے یہ اعتراض کیا۔

۴۸۔خضرؑ کا لڑکے کو قتل کرنا

 پھر وہ دونوں کشتی سے اتر کر چلے تو ایک لڑکا ملا جو اور لڑکوں کے ہمراہ کھیل رہا تھا۔ خضر علیہ السلام نے اس کا سر اوپر سے پکڑ لیا اور اپنے ہاتھ سے اس کو اکھیڑ ڈالا۔ موسیٰ علیہ السلام نے کہا کہ ایک بے گناہ جان کو بے وجہ کے تم نے قتل کر دیا۔ خضر علیہ السلام نے کہا: کیا میں نے تم سے نہ کہا تھا کہ تم میرے ہمراہ ہرگز صبر نہ کر سکو گے ؟

۴۹۔مہمانی نہ کرنے والوں کا بلا اجرت کام کرنا

 پھر وہ دونوں چلے یہاں تک کہ ایک گاؤں کے لوگوں کے پاس پہنچے۔ وہاں کے رہنے والوں سے انہوں نے کھانا مانگا مگر اُن لوگوں نے اِن کی مہمانی کرنے سے انکار کر دیا۔ پھر وہاں ایک دیوار ایسی دیکھی جو کہ گرنے ہی والی تھی تو خضر علیہ السلام نے اپنے ہاتھ سے اس کو سہارا دیا اور اس کو درست کر دیا۔اب پھر موسیٰ علیہ السلام نے ان سے کہا کہ اگر آپ چاہتے تو اس پر کچھ اُجرت لے لیتے۔ خضر علیہ السلام بولے کہ بس اب ہمارے اور تمہارے درمیان جدائی ہے۔ نبیﷺ  نے اس قدر بیان فرما کر ارشاد فرمایا کہ اﷲ تعالیٰ موسیٰ علیہ السلام پر رحم کرے ہم یہ چاہتے تھے کہ کاش موسیٰ علیہ السلام صبر کرتے تو ان کے اور حالات ہم سے بیان کئے جاتے۔
۵۰۔اﷲ کی راہ میں لڑنے سے کیا مراد ہے ؟ 

سیدنا ابو موسیٰؓ کہتے ہیں کہ ایک شخص نبیﷺ  کے پاس آیا اور اس نے کہا کہ یا رسول اﷲﷺ ! اﷲ کی راہ میں لڑنے سے کیا مراد ہے ؟ اس لئے کہ کوئی ہم میں سے غصہ کے سبب سے لڑتا ہے اور کوئی ذاتی و گروہی حمیّت کی خاطر جنگ کرتا ہے۔ پس آپﷺ  نے اپنا سرمبارک اس کی طرف اس سبب سے اٹھایا کہ وہ کھڑا ہوا تھا۔ پھر آپﷺ  نے فرمایا کہ جو شخص اس لئے لڑے کہ اﷲ کا کلمہ بلند ہو جائے اور اسی کا بول بالا ہو تو وہی اﷲ کی راہ میں لڑتا ہے۔
۵۱۔روح کیا ہے ؟

 سیدنا عبداﷲ بن مسعودؓ کہتے ہیں کہ اس حالت میں کہ مَیں نبیﷺ  کے ہمراہ مدینہ کے کھنڈروں میں چل رہا تھا اور آپﷺ کھجور کی ایک چھڑی کو زمین پر ٹکا کر چل رہے تھے کہ اتنے میں یہود کے کچھ لوگوں کے پاس سے آپﷺ  گزرے۔ ان میں سے ایک شخص کھڑا ہو گیا اور کہنے لگا کہ اے ابو القاسم!ﷺ ! روح کیا چیز ہے ؟ آپﷺ  نے سکوت فرمایا۔ابن مسعودؓ کہتے ہیں میں نے اپنے دل میں کہا کہ آپ پر وحی آ رہی ہے۔ پھر جب نزولِ وحی والی کیفیت آپﷺ  سے دور ہوئی تو آپ نے فرمایا (ترجمہ) ’’ اور یہ لوگ آپ (ﷺ ) سے روح کی بابت سوال کرتے ہیں۔ تو آپ انہیں جواب دیجئے کہ روح میرے رب کے حکم سے ہے اور تمہیں بہت ہی کم علم دیا گیا ہے ‘‘۔

۵۲۔اللہ کے معبود، محمدؐ کے رسول ہونے کی گواہی    

 سیدنا انسؓ کہتے ہیں کہ نبیﷺ  نے سواری پر اپنے پیچھے بیٹھے ہوئے سیدنا معاذؓ کو تین مرتبہ مخاطب کرنے کے بعد ارشاد فرمایا کہ ’’ جو کوئی اپنے سچے دل سے اس بات کی گواہی دے کہ اﷲ کے سوا کوئی معبود نہیں اور محمدﷺ  اﷲ کے رسول ہیں ‘‘ تو اﷲ اس پر دوزخ کی آگ حرام کر دیتا ہے۔ معاذؓ نے کہا کہ یا رسول اﷲﷺ ! کیا میں لوگوں کو اس کی خبر کر دوں تاکہ وہ بھی خوش ہو جائیں ؟ تو آپﷺ  نے فرمایا کہ اس وقت جب تم ان کو خبر کرو گے تو لوگ اسی پر بھروسہ کر لیں گے اور عمل سے باز رہیں گے اور معاذؓ نے یہ حدیث اپنی موت کے وقت علم کو چھپانے کے گناہ کے خوف سے بیان کر دی۔

۵۳۔احتلام سے غسل فرض ہو جاتا ہے 

 اُمّ المومنین اُمّ سلمہؓ کہتی ہیں کہ امّ سلیم، رسول اﷲﷺ کے پاس آئیں اور کہنے لگیں کہ یا رسول اﷲﷺ ! اﷲ حق بات سے نہیں شرماتا تو یہ بتائیے کہ کیا احتلام سے عورت پربھی غسل فرض ہو جاتا ہے ؟ تو نبیﷺ  نے فرمایا کہ ہاں جب کہ وہ پانی کو (اپنے کپڑے یا شرمگاہ پر) دیکھے۔ اُمِّ سلمہؓ نے مارے شرم کے اپنا منہ چھپا لیا اور کہا کہ یا رسول اﷲﷺ  کیا عورت کو بھی احتلام ہوتا ہے ؟ تو آپ نے فرمایا ہاں۔ تیرے ہاتھ خاک آلود ہوں، اگر ایسا نہیں ہوتا تو اس کا بچہ اس کے مشابہ کیوں ہوتا ہے ؟

۵۴۔جریان میں صرف وضو فرض ہے 

 سیدنا علیؓ سے روایت ہے کہ مجھے جریان مذی  (پیشاب کے ساتھ منی نکلنا) کی شکایت تھی تو میں نے مقدادؓ سے کہا کہ وہ نبیﷺ  سے اس کا حکم پوچھیں۔ چنانچہ انہوں نے پوچھا تو آپﷺ  نے فرمایا کہ اس کے نکلنے میں صرف وضو فرض ہوتا ہے۔
۵۵۔احرام کس مقام سے باندھا جائے 

 سیدنا عبداﷲ بن عمرؓ سے روایت ہے کہ ایک شخص مسجد میں کھڑا ہوا اور اس نے کہا کہ یا رسول اﷲﷺ ! آپ ہمیں احرام باندھنے کا کس مقام سے حکم دیتے ہیں ؟ آپﷺ نے فرمایا کہ مدینہ کے لوگ ذوالحلیفہ سے احرام باندھیں اور شام کے لوگ حجفہ سے احرام باندھیں اور نجد کے لوگ مقامِ قرن سے احرام باندھیں۔ سیدنا ابن عمرؓ نے کہا، لوگوں کا خیال ہے کہ آپﷺ  نے یہ بھی فرمایا کہ یمن کے لوگ یلملم سے احرام باندھیں تاہم میں نے یہ بات صاف نہیں سنی۔

۵۶۔حج یا عمرہ کرنے والا محرم کیا پہنے 

سیدنا ابن عمرؓ روایت کرتے ہیں کہ ایک شخص نے آپﷺ  سے پوچھا کہ محرم (حج یا عمرہ کرنے والا) کیا پہنے ؟ تو آپ نے فرمایا کہ نہ کرتا پہنے اور نہ عمامہ اور نہ پائجامہ اور نہ ٹوپی اور نہ کوئی ایسا کپڑا جس میں ورس یا زعفران لگ گئی ہو، پھر اگر نعلین ( چپلیں ) نہ ملیں تو موزے پہن لے اور انہیں کاٹ دے تاکہ ٹخنوں سے نیچے ہو جائیں۔
٭٭٭
۴۔کتاب الوضوء

۱۔کوئی نماز وضو کے بغیر قبول نہیں ہوتی
 سیدنا ابوہریرہؓ کہتے ہیں کہ نبیﷺ  نے فرمایا کہ جو شخص حَدَثْ کرے تو اس کی نماز قبول نہیں ہوتی، یہاں تک کہ وہ وضو کر لے۔کسی نے پوچھا کہ اے ابو ہریرہ ! ’’ حَدَثَ ‘‘ کیا چیز ہے ؟ تو انہوں نے جواب دیا کہ ’’ پیشاب یا پاخانہ کے مقام سے کسی چیز کا خارج ہونا‘‘۔

۲۔روزِ محشر وضو کے سبب ہاتھ پاؤں کا چمکنا 

 سیدنا ابو ہریرہؓ کہتے ہیں کہ میں نے رسول اﷲﷺ  کو یہ فرماتے ہوئے سنا ہے کہ میری امت کے لوگ قیامت کے دن بلائے جائیں گے، اور ان کے بعض اعضاء مثلاً ہاتھ پاؤں وغیرہ وضو کرنے کے سبب چمک رہے ہوں گے۔ پس تم میں سے جو کوئی چمک و سفیدی بڑھانا چاہے تو بڑھا لے۔
۳۔محض شک سے وضو نہیں ٹوٹتا

سیدنا عبداﷲ بن زید الانصاریؓ بیان کرتے ہیں کہ رسول اﷲﷺ  کے سامنے ایک ایسے شخص کی حالت بیان کی گئی جس کو خیال بندھ جاتا ہے کہ نماز میں وہ ہوا کو نکلتے ہوئے محسوس کر رہا ہے تو آپﷺ  نے فرمایا کہ وہ نماز سے لوٹے نہیں یہاں تک کہ ریح کی آواز سن لے یا بُو پائے۔
۴۔وضو بہ کمال و تمام اعضاء کا پورا دھونا

 سیدنا اسامہ بن زیدؓ کہتے ہیں کہ رسول اﷲﷺ  عرفہ سے چلے یہاں تک کہ جب شعب میں پہنچے تو اترے اور پیشاب کیا پھر وضو کیا، مگر وضو پورا نہیں کیا، تو میں نے کہا کہ یا رسول اﷲﷺ  نماز کا وقت آ گیا۔ آپﷺ  نے فرمایا کہ نماز تمہارے آگے ہے یعنی مزدلفہ میں پڑھیں گے۔ پھر جب مزدلفہ آ گیا تو آپﷺ اترے اور پورا وضو کیا پھر نماز کی اقامت کہی گئی اور آپﷺ  نے مغرب کی نماز پڑھی۔ پھر عشاء کی نماز کی اقامت کہی گئی اور آپؐ نے نماز پڑھی اور دونوں کے درمیان میں کوئی نفل نماز نہیں پڑھی۔

۵۔چند چُلو پانی سے وضو کرنا

سیدنا ابن عباسؓ سے روایت ہے کہ انہوں نے وضو کیا۔ چنانچہ پانی کا ایک چلو لے کر اسی سے کلی کی اور ناک میں پانی ڈالا۔ پھر ایک چلو پانی لیا اور اسے اس طرح کیا یعنی دونوں ہاتھوں کو آپس میں ملایا اس لپ سے منہ دھویا۔ پھر ایک چلو پانی لیا اور اپنا داہنا ہاتھ دھویا۔ پھر ایک چلو پانی لیا اور اپنا بایاں ہاتھ دھویا (کہنی تک) پھر ایک چلو پانی لیا اور اپنے داہنے پیر پر ڈالا یہاں تک کہ اسے دھو ڈالا۔ پھر دوسرا چلو پانی کا لیا اور اس سے اپنے بائیں پیر کو دھویا۔ پھر راوی نے کہا کہ میں نے نبیﷺ  کو اسی طرح وضو کرتے دیکھا۔

۶۔ بیت الخلاء میں داخل ہونے کی دُعا

 سیدنا انسؓ کہتے ہیں کہ نبیﷺ  جب پاخانے میں داخل ہوتے تو کہتے (ترجمہ) ’’ اے اﷲ میں خبیث جنوں اور جنّیوں سے تیری پناہ مانگتا ہوں ‘‘۔

۷۔رفع حاجت کے وقت قبلہ رُخ نہ ہونا

 سیدنا ابو ایوب انصاریؓ کہتے ہیں کہ رسول اﷲﷺ  نے فرمایا ہے کہ جب تم میں سے کوئی پاخانے میں جائے تو قبلہ کی طرف منہ نہ کرے اور نہ اس کی طرف اپنی پشت کرے۔ بلکہ مخالف سمت منہ کرو یا پیٹھ۔ 

۸۔  عورتوں کا رفع حاجت کے لئے گھر سے باہر جانا 

 اُمّ المومنین حضرت عائشہ صدیقہؓ سے روایت ہے کہ نبیﷺ  کی بیویاں رات کو جب رفع حاجت کے لیے گھر سے باہر جاتی تھیں، تو مناصع (فراخ ٹیلہ) کی طرف نکل جاتی تھیں۔ اور سیدنا عمرؓ نبیﷺ  سے کہا کرتے تھے کہ آپﷺ  اپنی بیویوں کو پردہ کرائیے مگر رسول اﷲﷺ  ایسا نہ کرتے تھے۔ تو ایک شب عشاء کے وقت اُمّ المومنین سودہؓ باہر نکلیں اور وہ دراز قد عورت تھیں تو انہیں عمرؓ نے محض اس خواہش سے کہ پردہ کا حکم نازل ہو جائے، پکارا کہ آگاہ رہو اے سودہؓ ! ہم نے تمہیں پہچان لیا۔ پس اﷲ تعالیٰ نے پردہ کا حکم نازل فرما دیا۔

۹۔پانی سے استنجاء کرنا سنت ہے 

سیدنا انسؓ کہتے ہیں کہ نبیﷺ  جب رفع حاجت کے لیے نکلتے تھے تو میں اور ایک اور لڑکا دونوں آپﷺ کے پیچھے جاتے تھے اور ہمارے ساتھ پانی کا ایک برتن ہوتا تھا۔ سیدنا انسؓ سے ایک دوسری روایت ہے کہ جب رسول اﷲﷺ  قضائے حاجت کے لیے جاتے تو میں اور ایک اور لڑکا پانی کا ایک ظرف اور عنزہ نیزہ اٹھا لیتے۔پانی سے آپﷺ  استنجاء فرماتے تھے۔
۱۰۔ داہنے ہاتھ سے استنجاء کرنے کی ممانعت

 ابوقتادہؓ سے روایت ہے کہ رسول اﷲﷺ  نے فرمایا ہے کہ جب کوئی تم میں سے پانی پیئے تو چاہیئے کہ برتن میں سانس نہ لے اور جب پاخانے کے لیے جائے تو اپنی شرمگاہ کو اپنے داہنے ہاتھ سے نہ چھوئے اور نہ ہی اپنے داہنے ہاتھ سے استنجاء کرے۔
۱۱۔ ڈھیلوں سے استنجاء کرنا بھی مسنون ہے 

ابو ہریرہؓ کہتے ہیں کہ میں نبیﷺ  کے پیچھے پیچھے چلا۔ آپﷺ  اپنی حاجت رفع کرنے  کے لیے نکلے تھے۔ آپﷺ  نے فرمایا مجھے پتھر تلاش کر دو تاکہ میں اس سے پاکی حاصل کروں۔ اور ہڈی میرے پاس نہ لانا اور نہ گوبر۔ چنانچہ میں اپنے کپڑے کے دامن میں پتھر رکھ کر آپﷺ  کے پاس لے گیا اور ان کو میں نے آپﷺ  کے پہلو میں رکھ دیا۔ اور میں آپﷺ  کے پاس سے ہٹ آیا۔ پس جب آپﷺ  قضائے حاجت کر چکے تو پتھروں کو استعمال کیا۔

۱۲۔ وضو میں اعضاء کا کئی مرتبہ دھونا

 سیدنا ابن عباسؓ کہتے ہیں کہ نبیﷺ  نے وضو کیا اور ہر عضو کو ایک ایک مرتبہ دھویا۔ سیدنا عبداﷲ بن زید انصاریؓ سے روایت ہے کہ نبیﷺ  نے وضو فرمایا اور ہر عضو کو دو دو مرتبہ دھویا۔ سیدنا عثمان بن عفانؓ نے پانی کا ایک برتن منگوایا اور اپنی ہتھیلیوں پر تین بار پانی ڈالا اور ان کو دھویا۔ (پھر چُلو میں پانی لیا) اور کلی کی اور ناک صاف کی۔ پھر اپنے چہرے کو تین مرتبہ اور دونوں ہاتھوں کو کہنیوں تک تین مرتبہ دھویا، پھر اپنے سرکا مسح کیا، پھر اپنے دونوں پیر ٹخنوں تک تین بار دھوئے۔ پھر کہا کہ نبیؐ نے فرمایا ہے کہ جو کوئی میرے اس وضو کی مثل وضو کرے اور اس کے بعد دو رکعت نماز پڑھے، اور ان میں اپنے دل سے باتیں نہ کرے تو اس کے پچھلے تمام گناہ معاف کر دیئے جائیں گے۔
۱۳۔اچھی طرح وضو کر کے نماز پڑھنا

 ایک دوسری حدیث میں امیرالمومنین عثمانؓ نے وضو کرنے کے بعد کہا کہ میں تم کو ایک حدیث سناتا ہوں۔ میں نے رسول اﷲﷺ  سے سنا کہ آپﷺ  نے فرمایا کہ جو شخص اچھی طرح وضو کرے اور اس کے بعد کوئی فرض نماز پڑھے تو جتنے گناہ اس نماز سے دوسری نماز کے پڑھنے تک ہوں گے، وہ معاف کر دئیے جائیں گے۔
۱۴۔ وضو کرتے ہوئے ناک صاف کرنا 

 سیدنا ابو ہریرہؓ سے روایت ہے کہ نبیﷺ  نے فرمایا جو کوئی وضو کرے تو اسے چاہیئے کہ ناک صاف کرے اور جو کوئی پتھر سے استنجاء کرے تو چاہیئے کہ طاق پتھروں سے کرے۔
۱۵۔پانی میں ہاتھ ڈالنے سے پہلے 

 سیدنا ابو ہریرہؓ سے روایت ہے کہ رسول اﷲﷺ  نے فرمایا … اور جب تم میں سے کوئی اپنی نیند سے بیدار ہو تو وہ اپنے ہاتھ کو وضو کے پانی میں ڈالنے سے پہلے دھو لے۔ اس وجہ سے کہ تم میں سے کوئی بھی یہ نہیں جانتا کہ رات کو اس کا ہاتھ کہاں جسم کے کس کس حصے پر پھرتا رہا ہے۔
۱۶۔ نعلین پہنے وضو میں دونوں پیروں کا دھونا 

 سیدنا عبداﷲ بن عمرؓ سے ابن جریج نے کہا کہ میں نے تمہیں دیکھا کہ طواف میں سوا دونوں یمانی رکنوں کے اور کسی رکن کو تم مَس نہیں کرتے اور میں نے تمہیں دیکھا کہ تم سبتی جوتیاں پہنتے ہو اور میں نے دیکھا کہ تم زردی سے اپنے بالوں یا لباس کو رنگ لیتے ہو اور میں نے تمہیں دیکھا کہ جب تم مکہ میں ہوتے ہو تو، لوگ تو جب چاند ذی الحجہ کا دیکھتے ہیں اسی وقت سے احرام باندھ لیتے ہیں اور تم جب تک آٹھ ذوالحجہ کا دن نہیں آ جاتا احرام نہیں باندھتے۔ تو عبداﷲ بن عمرؓ بولے کہ بے شک میں یہ باتیں کرتا ہوں۔ تو ان میں جہاں تک ارکانِ یمانی کا طواف میں مَس کرنا ہے تو میں نے رسول اﷲﷺ  کو ان دونوں یمانی (رکنوں ) کے سوا اور کسی رکن کو مَس کرتے نہیں دیکھا۔ اسی طرح سبتی جوتے ہیں تو بے شک میں نے رسول اﷲﷺ  کو ایسے جوتے پہنے ہوئے دیکھا ہے جن پر بال نہ ہوں۔ اور آپﷺ  اسی جوتے میں وضو فرماتے تھے (یعنی پیر دھوتے تھے، مسح نہیں کرتے تھے )۔ لہٰذا میں پسند کرتا ہوں کہ ایسے ہی جوتے پہنوں۔ اسی طرح زردی کا رنگ ہے۔ تو بے شک میں نے رسول اﷲﷺ  کو اس سے رنگتے ہوئے دیکھا ہے۔ لہٰذا میں پسند کرتا ہوں کہ اسی سے رنگوں۔ اور اسی طرح احرام باندھنا ہے تو میں نے رسول اﷲﷺ  کو احرام باندھتے ہوئے نہیں دیکھا تاوقتیکہ آٹھویں تاریخ کو آپﷺ  کی سواری نہ چلے۔
۱۷۔وضو اور غسل داہنی طرف سے شروع کرنا

 اُمّ المومنین عائشہ صدیقہؓ کہتی ہیں کہ نبیﷺ  کو جوتی پہننے میں،کنگھی کرنے، طہارت (وضو و غسل) کرنے میں غرض تمام کاموں میں داہنی جانب سے ابتداء کرنا اچھا معلوم ہوتا تھا۔

۱۸۔ وضو کے پانی میں برکت، حضورؐ کا معجزہ

 سیدنا انس بن مالکؓ کہتے ہیں کہ میں نے رسول اﷲﷺ  کو اس حال میں دیکھا کہ نماز کا وقت آ گیا تھا اور لوگوں نے وضو کے لئے پانی تلاش کیا لیکن کہیں سے نہ ملا۔ تو رسول اﷲﷺ  کے پاس ایک برتن میں وضو کے لئے پانی لایا گیا، پس آپﷺ  نے اس برتن میں اپنا ہاتھ رکھ دیا اور لوگوں کو حکم دیا کہ اس سے وضو کریں۔ سیدنا انسؓ کہتے ہیں کہ میں نے پانی کو دیکھا کہ آپﷺ  کی انگلیوں کے درمیان سے پھوٹ رہا تھا یہاں تک کہ سب لوگوں نے وضو کر لیا۔

۱۹۔ کتے کے جھوٹے برتن کو سات مرتبہ دھونا 

 سیدنا ابو ہریرہؓ سے روایت ہے کہ رسول اﷲﷺ  نے فرمایا کہ جب تمہارے کسی برتن میں سے کتا پانی وغیرہ پی لے تو تمہیں چاہیئے کہ اسے سات مرتبہ دھو ڈالو۔

۲۰۔ دورِ رسالت میں مسجد میں کتوں کا آ جانا

سیدنا عبداﷲ بن عمرؓ کہتے ہیں کہ رسول اﷲﷺ  کے دور میں کتے مسجد میں آتے جاتے رہتے تھے بعض اوقات پیشاب بھی کر جایا کرتے تھے لیکن لوگ ان کے آنے جانے کے سبب سے مسجد میں پانی وغیرہ چھڑکتے تک نہ تھے۔
۲۱۔مسجد میں نماز کا انتظار، نماز میں شمار ہوتا ہے 

 سیدنا ابو ہریرہؓ کہتے ہیں کہ رسول اﷲﷺ  نے فرمایا ہے کہ بندہ برابر نماز میں شمار ہوتا ہے جب تک کہ مسجد میں نماز کا انتظار کرتا رہتا ہے تاوقتیکہ حدث نہ کرے۔ تو ایک عجمی شخص نے کہا کہ اے ابو ہریرہؓ! حدث کیا چیز ہے ؟ انہوں نے کہا کہ آواز یعنی ریح۔

 ۲۲۔کوئی شخص اپنے ساتھی کو وضو کراسکتا ہے 

 سیدنا مغیرہ بن شعبہؓ سے روایت ہے کہ وہ کسی سفر میں رسول اﷲﷺ  کے ہمراہ تھے اور آپﷺ  اپنی حاجت رفع کرنے کے لیے تشریف لے گئے۔ اور جب آپﷺ  واپس آئے تو مغیرہ آپﷺ  کے اعضاء مبارکہ پر پانی ڈالنے لگے اور آپﷺ  وضو کرنے لگے یعنی آپﷺ  نے اپنے منہ اور ہاتھوں کو دھویا اور سر کا مسح کیا اور موزوں پر بھی مسح کیا۔

۲۳۔ وضو کا مسنون طریقہ
 سیدنا عبداﷲ بن زیدؓ سے ایک شخص نے کہا کہ کیا آپ مجھے دکھلاسکتے ہیں کہ رسول اﷲﷺ  کس طرح وضو کیا کرتے تھے ؟ تو عبداﷲ بن زیدؓ نے کہا ہاں میں دکھا سکتا ہوں۔ پھر انہوں نے پانی منگایا اور اپنے ہاتھ پر ڈالا پھر اپنے ہاتھ دو مرتبہ دھوئے پھر تین مرتبہ کلی کی اور ناک میں پانی ڈال کر جھاڑا پھر اپنے منہ کو تین مرتبہ دھویا، پھر دونوں ہاتھ کہنیوں تک، دو مرتبہ دھوئے، پھر اپنے سرکا، اپنے دونوں ہاتھوں سے مسح کیا یعنی ان کو آگے لائے اور پیچھے لے گئے۔ سر کے پہلے حصے سے ابتداء کی اور دونوں ہاتھ گدی تک لے گئے پھر ان دونوں کو وہیں تک واپس لائے جہاں سے شروع کیا تھا پھر اپنے دونوں پاؤں دھو ڈالے۔
۲۴۔نبیؐ کے وضو کا بچا ہوا پانی بطور تبرک 

 سیدنا ابوجحیفہؓ کہتے ہیں کہ ایک دن نبیﷺ  دوپہر کے وقت ہمارے پاس تشریف لائے تو وضو کا پانی آپﷺ  کے پاس لایا گیا چنانچہ آپﷺ  نے وضو کیا جب آپﷺ  وضو کر چکے تو لوگ آپﷺ  کے وضو کا بچا ہوا پانی لینے لگے اور اس کو اپنے چہرے اور آنکھوں پر ملنے لگے۔ پھر نبیﷺ  نے ظہر کی دو رکعتیں اور عصر کی دو رکعتیں (قصر) پڑھیں اور آپﷺ کے سامنے نیزہ بطورِ سترہ کے گڑا ہوا تھا۔

۲۵۔نبیﷺ  کی پشت پر مہر نبوت

 سیدنا سائب بن یزیدؓ کہتے ہیں کہ مجھے میری خالہ نبیﷺ  کے پاس لے گئیں اور عرض کیا کہ یا رسول اﷲﷺ  میری بہن کا یہ لڑکا بیمار ہے۔ پس آپﷺ  نے میرے سر پر ہاتھ پھیرا اور میرے لئے برکت کی دعا کی، پھر آپﷺ  نے وضو فرمایا تو میں نے آپﷺ کے وضو سے بچے ہوئے پانی کو پی لیا۔ پھر میں آپﷺ  کے پس پشت کھڑا ہو گیا تو میں نے مہر نبوت کو دیکھ لیا جو آپﷺ  کے دونوں شانوں کے درمیان مثل حجلہ کی گھنڈی کے تھی۔

۲۶۔مرد کا اپنی عورت کے ساتھ وضو کرنا

سیدنا عبداﷲ بن عمرؓ کہتے ہیں کہ رسول اﷲﷺ  کے زمانہ میں مرد اور عورت سب ایک برتن سے اکٹھے وضو کرتے تھے۔
۲۷۔۸۰ افراد کا پیالہ بھر پانی سے وضو کرنا

سیدنا انسؓ کہتے ہیں کہ نماز کا وقت آیا تو جس شخص کا گھر وہاں سے قریب تھا وہ وضو کرنے اپنے گھر چلا گیا اور چند لوگ رہ گئے۔ پھر رسول اﷲﷺ  کے پاس پتھر کا ایک ظرف لایا گیا جس میں پانی تھا اور برتن میں یہ گنجائش نہ تھی کہ آپﷺ  اپنی ہتھیلی اس میں پھیلا سکیں۔ پس تمام لوگوں نے اسی تھوڑے سے پانی سے وضو کیا۔راوی کہتے ہیں ہم نے سیدنا انسؓ سے پوچھا کہ تم لوگ کتنی تعداد میں تھے ؟ انہوں نے کہا کہ اسّی بلکہ اسّی سے کچھ زیادہ ہی تھے۔
۲۸۔نبیؐ ۶ لٹر پانی سے غسل کر لیا کرتے تھے 

 سیدنا انسؓ کہتے ہیں کہ نبیﷺ  جب غسل فرماتے تھے تواس میں ایک صاع سے پانچ مد(۶ لٹر) تک پانی صرف کیا کرتے تھے اور وضو ایک مد ( سَوالٹر)پانی سے کر لیا کرتے تھے۔
۲۹۔با وضو موزے پہنے ہوں تو پھرمسح کافی ہے 

 سیدنا مغیرہؓ کہتے ہیں میں ایک سفر میں نبیﷺ  کے ہمراہ تھا تو میں نے وضو کے وقت چاہا کہ آپﷺ  کے دونوں موزوں کو اتار ڈالوں تو آپﷺ  نے فرمایا کہ ان کو رہنے دو۔ میں نے ان کو پیروں کی طہارت کی حالت میں پہنا تھا۔ پھر آپؐ نے ان پر مسح کیا۔

۳۰۔بکری کا گوشت اور ستو کھا کر وضو نہیں کیا 

 سیدنا عمرو بن امیہؓ سے روایت ہے کہ رسول اﷲﷺ نے بکری کا ایک شانہ کھایا۔ اس کے بعد آپﷺ نے نماز پڑھی اور دوبارہ وضو نہیں کیا۔ سیدنا سوید بن نعمانؓ سے روایت ہے کہ فتح خیبر کے سال وہ رسول اﷲﷺ  کے ہمراہ  جب خیبر سے بہت قریب صہبا کے مقام پہنچے تو آپﷺ  نے عصر کی نماز پڑھی اور پھر تو شہ (ناشتہ) منگوایا تو صحابہ کرام رضوان اﷲ علیہم اجمعین صرف ستو آپﷺ  کے پاس لائے۔ آپﷺ  نے اور ہم سب نے کھایا۔ اس کے بعد آپﷺ  مغرب کی نماز پڑھنے کو کھڑے ہو گئے اور صرف کلی کی اور ہم نے بھی صرف کلی کی اور نماز پڑھ لی اور دوبارہ وضو نہیں کیا۔

۳۱۔ دودھ پینے کے بعد کلی کی جائے 

سیدنا ابن عباسؓ سے روایت ہے کہ رسول اﷲﷺ  نے دودھ پیا تو کلی کی اور فرمایا کہ دودھ میں چکناہٹ ہوتی ہے۔
۳۲۔نماز میں اُونگھ آ جائے تو نماز توڑ کر سوجائے 

 اُمُّ المومنین عائشہ صدیقہؓ سے روایت ہے کہ رسول اﷲﷺ  نے فرمایا ہے کہ جب تم میں سے کوئی شخص اونگھ جائے اور وہ نماز پڑھ رہا ہو تو اسے چاہیئے کہ نماز توڑ کر سو جائے یہاں تک کہ اس کی نیند جاتی رہے۔ اس لئے کہ جب تم میں سے کوئی نیند کی حالت میں نماز پڑھے گا تو وہ کچھ نہیں جانتا۔ شاید استغفار کرتا ہو اور وہ انجانے میں اپنے نفس کو بددعاء دے ڈالے۔
۳۳۔ بغیر حدث کے وضو پر وضو کرنا

 سیدنا انسؓ کہتے ہیں کہ نبیﷺ  ہر نماز کے وقت وضو کیا کرتے تھے۔ جب کہ ہم میں سے ہر ایک کو جب تک وہ حدث نہ کرے،ایک ہی وضو کافی ہوتا تھا۔

۳۴ پیشاب کے چھینٹوں سے نہ بچنے کا عذاب

 سیدنا ابن عباسؓ کہتے ہیں کہ نبیﷺ  کسی باغ کے پاس سے گزرے جہاں موجود دو قبروں کے بارے میں نبیﷺ  نے فرمایا کہ ان دونوں پر عذاب ہو رہا ہے۔ ان میں سے ایک تو اپنے پیشاب کے چھینٹوں سے نہ بچتا تھا اور دوسرا چغلی کھایا کرتا تھا۔ پھر آپﷺ نے ایک شاخ منگائی اور اس کے دو ٹکڑے کئے اور ان دونوں میں سے ہر ایک کی قبر پر ایک ایک ٹکڑا رکھ دیا۔ پوچھا گیا کہ یا رسول اﷲ! آپﷺ  نے ایساکیوں کیا؟ تو آپﷺ  نے فرمایا ’’ امید ہے کہ جب تک یہ خشک نہ ہو جائیں، ان دونوں پر عذاب کم رہے گا‘‘۔

۳۵۔دیہاتی کا مسجد میں پیشاب کرنا

 سیدنا ابو ہریرہؓ کہتے ہیں کہ ایک اعرابی کھڑا ہو گیا اور مسجد میں پیشاب کرنے لگا تو لوگوں نے اسے مارنا چاہا تو نبیﷺ  نے فرمایا کہ اسے چھوڑ دو اور اس کے پیشاب پر ایک ڈول پانی بہا دو اس لیے کہ تم لوگ آسانی کرنے کے لیے بھیجے گئے ہو اور سختی کرنے کے لیے نہیں بھیجے گئے ہو۔

۳۶۔شیر خوار بچوں کا پیشاب 

 اُمُّ قیس بنت محصنؓ سے روایت ہے کہ وہ رسول اﷲﷺ کے پاس اپنا ایک چھوٹا دودھ پیتا بچہ لے کر آئیں۔ تو اسے رسول اﷲﷺ  نے اپنی گود میں بٹھا لیا۔ بچہ نے آپﷺ  کے کپڑے پر پیشاب کر دیا تو آپﷺ  نے پانی منگوایا اور اُس پر چھڑک دیا اور اسے دھویا نہیں۔
۳۷۔ کھڑے ہو کر پیشاب کرنے کی روایت
۱۶۸: سیدنا حذیفہؓ کہتے ہیں کہ نبیﷺ  کسی قوم کے کوڑا کرکٹ پھینکنے کی جگہ کے قریب تشریف لائے اور وہاں کھڑے ہو کر پیشاب کیا۔ ایک اور روایت میں حضرت حذیفہؓ سے مروی ہے کے ایک دفعہ جب رسول اﷲﷺ  نے ایک دیوار کی آڑ میں پیشاب کیا تو میں آپﷺ  سے الگ ہو گیا تو آپﷺ  نے میری طرف اشارہ کیا چنانچہ میں آپﷺ  کے پاس گیا اور آپﷺ  کے پیچھے (آڑ کی غرض سے ) کھڑا ہو گیا، یہاں تک کہ آپﷺ  فارغ ہو گئے۔
۳۸۔ ایّام سے آلودہ کپڑے کا دھونا کافی ہے 

 اسمائؓ کہتی ہیں ایک عورت نبیﷺ  کے پاس آئی اور اُس نے کہا کہ بتائیے ہم میں سے کسی کو کپڑے میں حیض آئے تو وہ اسے کیا کرے ؟ تو آپﷺ  نے فرمایا کہ وہ اسے کھرچ ڈالے، پھر اسے پانی ڈال کر رگڑے اور اسے مزید پانی سے دھو ڈالے اور اسی میں نماز پڑھ لے۔ 

۳۹۔اکثر مستحاضہ رہنے والی نماز کیسے ادا کرے 

 اُمُّ المومنین حضرت عائشہ صدیقہؓ کہتی ہیں کہ فاطمہ بنت ابی حبیش نبیﷺ  کے پاس آئیں اور کہا کہ یا رسول اﷲﷺ  میں ایک ایسی عورت ہوں کہ اکثر مستحاضہ رہتی ہوں پھر بہت دنوں تک پاک نہیں ہو پاتی، کیا میں نماز چھوڑ دوں ؟ رسول اﷲﷺ  نے فرمایا نہیں یہ ایک رگ کا خون ہے اور حیض نہیں ہے۔ پس جب تمہارے حیض کا زمانہ آ جائے تو نماز چھوڑ دو اور جب گزر جائے تو خون اپنے جسم سے دھو ڈالو۔ اس کے بعد نماز پڑھو۔ پھر ہر نماز کے لیے وضو کیا کرو یہاں تک کہ پھر حیض کا وقت آ جائے تو پھر نماز ترک کر دینا۔

۴۰۔کپڑے سے جنابت کو دھونا

 اُمّ المومنین عائشہ صدیقہؓ کہتی ہیں کہ میں نبیﷺ  کے کپڑے سے جنابت (منی کے نشانات) کو دھو دیتی تھی۔ پھر آپﷺ  (اسی کپڑے کو پہن کر) نماز کے لئے باہر تشریف لے جاتے تھے اگرچہ آپﷺ  کے کپڑوں پر دھبے نظر آ رہے ہوتے تھے۔
۴۱۔نبیﷺ  کے چروا ہے کے قاتلوں کا انجام

 سیدنا انسؓ کہتے ہیں کہ کچھ لوگ باہر سے مدینہ آئے اور انہیں مدینہ کی ہوا موافق نہ آئی تو وہ مدینہ میں بیمار ہو گئے۔ آپﷺ  نے انہیں چند اونٹنیاں دینے کا حکم دیا اور یہ حکم بھی دیا کہ وہ لوگ ان کا دودھ پئیں۔ پس وہ جنگل میں چلے گئے اور ایسا ہی کیا۔ جب اچھے ہو گئے تو نبیﷺ  کے چروا ہے کو قتل کر ڈالا اور جانوروں کو ہانک کر لے گئے۔ آپﷺ  نے ان کے تعاقب میں آدمی بھیجے۔ چنانچہ وہ گرفتار کر کے لائے گئے۔ پس آپﷺ  کے حکم پر ان کے ہاتھ اور پیر کاٹ ڈالے گئے اور ان کی آنکھوں میں گرم سلائیاں پھیر دی گئیں اور وہ گرم سنگلاخ پر ڈال دئیے گئے، پانی مانگتے تھے تو انہیں پانی نہ پلایا جاتا تھا۔ اس لئے کہ انہوں نے بھی احسان فراموشی کی تھی۔

۴۲۔مویشیوں کے باڑے میں نماز ادا کرنا

 سیدنا انسؓ کہتے ہیں مسجد کے بنائے جانے سے پہلے نبیﷺ  بکریوں کے باڑے میں نماز پڑھ لیا کرتے تھے۔
۴۳۔ اگر گھی میں نجاست پڑ جائے 

 اُمّ المومنین میمونہؓ سے روایت ہے کہ رسول اﷲﷺ  سے ایک چوہیا کے بارے میں پوچھا گیا جو گھی میں گر گئی تھی تو آپﷺ  نے فرمایا کہ اس کو نکال دو اور اس کے گرے کی جگہ کے اردگرد جس قدر گھی ہو وہ بھی نکال دو اور باقی گھی کھا لو۔

۴۴۔جہاد میں لگے زخم سے مشک کی خوشبو

 سیدنا ابو ہریرہؓ نبیﷺ  سے روایت کرتے ہیں کہ آپﷺ  نے فرمایا کہ مسلمان کو جو زخم اﷲ کی راہ میں لگایا جاتا ہے وہ قیامت کے دن اپنی اُسی (تر و تازگی کی) حالت میں ہو گا (جیسا کہ اس وقت تھا) جب وہ لگایا گیا تھا (یعنی) خون بہے گا۔ رنگ تو خون کا سا ہو گا اور اس کی خوشبو مشک کی سی ہو گی۔

۴۵۔ ٹھہرے ہوئے پانی میں پیشاب نہ کرنا

 سیدنا ابو ہریرہؓ مروی ہیں کہ رسول اﷲﷺ  نے  فرمایا کہ تم میں سے کوئی شخص ٹھہرے ہوئے پانی میں جو بہتا ہوا نہ ہو، پیشاب نہ کرے کیونکہ ہو سکتا ہے کہ اسے پھر کبھی اسی پانی میں غسل کرنا پڑے۔
۴۶۔ابوجہل، عتبہ اور شیبہ کا انجام

سیدنا عبداﷲ بن مسعودؓ سے روایت ہے کہ نبیﷺ  کعبہ کے قریب نماز پڑھ رہے تھے۔ ابو جہل اور اس کے چند دوست اونٹنی کی اوجھڑی لے آئے اور سب سے زیادہ بد بخت عقبہ اٹھا اور جب نبیﷺ  سجدہ میں گئے تو فوراً ہی اُس نے اِس کو آپﷺ  کے دونوں شانوں کے درمیان رکھ دیا  پھر وہ لوگ ہنسنے لگے اور رسول اﷲﷺ  سجدہ میں تھے، اپنا سر نہ اٹھا سکتے تھے۔ یہاں تک کہ سیدہ فاطمہ الزہرہؓ تشریف لائیں اور انھوں نے اسے آپﷺ  کی پیٹھ سے ہٹایا۔ پس آپﷺ  نے اپنا سر مبارک اٹھایا اور بد دعا کی کہ ’’یا اﷲ! اپنے اوپر قریش کی ہلاکت کو لازم کر لے ‘‘ تین مرتبہ آپﷺ  نے یہی فرمایا۔پس یہ ان کافروں پر بہت شاق گذرا۔ کیونکہ آپﷺ  نے انہیں بددعا دی تھی۔ عبداﷲؓ کہتے ہیں کہ وہ کافر جانتے تھے کہ اس شہر مکہ میں دعا مقبول ہوتی ہے۔ پھر آپﷺ  نے ہر ایک کا نام لیا کہ اے اﷲ! ابو جہل کی ہلاکت کو اپنے اوپر لازم کر لے اور عتبہ بن ربیعہ اور شیبہ بن ربیعہ اور ولید بن عتبہ اور امیہ بن خلف اور عقبہ ابن ابی معیط کی ہلاکت کو اپنے اوپر لازم کر لے۔ پس قسم اس ذوالجلال ذات کی جس کے ہاتھ میں میری جان ہے، میں نے ان لوگوں کو جن کا نام رسول اﷲﷺ  نے لیا تھا،  بدرؔ کے کنویں میں بے گورو کفن گرا ہوا دیکھا۔

۴۷۔ تازہ راکھ سے بھر کر زخم کا علاج کرنا 

 سیدنا سہل ابن سعد ساعدیؓ سے روایت ہے کہ ان سے لوگوں نے پوچھا کہ کس چیز سے نبیﷺ  کے زخم کا علاج کیا گیا؟ تو وہ بولے کہ امیر المومنین حضرت علیؓ اپنی ڈھال میں پانی لے آتے تھے اور سیدہ فاطمہ الزہرہؓ آپﷺ  کے چہرۂ ا نور سے خون دھوتی تھیں۔ پھر ایک چٹائی لا کر جلائی گئی اور اس کی راکھ آپﷺ  کے زخم میں بھر دی گئی۔ 

۴۸۔ مسواک کرنا سنت ہے 

 سیدنا ابو موسیؓ کہتے ہیں کہ میں نے نبیﷺ کو دیکھا کہ آپﷺ مسواک کر رہے ہیں اور ’’ اع، اع ‘‘ کرتے جاتے تھے اور مسواک آپﷺ  کے منہ میں تھی گویا کہ آپ قے کرتے تھے۔ حضرت حذیفہؓ کہتے ہیں کہ جب نبیﷺ  رات کو اٹھتے تو اپنے دانتوں کو مسواک سے رگڑ کر صاف کرتے تھے۔
۴۹۔ مسواک کا تحفہ دیناسنت ہے 

سیدنا ابن عمرؓ مروی ہیں کہ نبیﷺ  نے فرمایا کہ میں نے خواب میں اپنے آپ کو مسواک سے دانت صاف کرتے ہوئے دیکھا۔ پھر میں نے دیکھا کہ میرے پاس دو شخص آئے۔ ایک ان میں دوسرے سے بڑا تھا۔ میں نے ان میں سے چھوٹے کو مسواک دے دی تو مجھ سے کہا گیا کہ ’’ بڑے کو دے دیجئے ‘‘۔ پھر میں نے وہ مسواک ان میں سے بڑے کو دے دی۔

۵۰۔ با وضو سونے کی فضلیت 

سیدنا براء بن عازبؓ کہتے ہیں کہ نبیﷺ  نے مجھ سے فرمایا کہ جب تم اپنی خواب گاہ میں آؤ تو نماز کی طرح وضو کر لیا کرو۔ پھر اپنے داہنے پہلو پر لیٹ جاؤ پھر اس کے بعد کہو (ترجمہ) ’’ اے اﷲ! میں نے تجھ سے امیدوار اور خائف ہو کر اپنا منہ تیری جناب میں جھکا دیا اور اپنا ہر کام تیرے سپرد کر دیا اور میں نے تجھے اپنا پشتی بان و پناہ شدہ بنا لیا اور میں یقین رکھتا ہوں کہ تیرے غضب سے، سوا تیرے پاس کے کوئی پناہ و نجات کی جگہ نہیں ہے۔ اے اﷲ! میں اس کتاب پر ایمان لایا جو تو نے نازل فرمائی ہے اور تیرے اس نبیﷺ پر بھی جسے تو نے ہدایتِ خلق کے لیے بھیجا ہے ‘‘۔ پس اگر تم اپنی اسی رات میں مر جاؤ گے تو ایمان پر مرو گے اور ان کلمات کے بعد کلام نہ کرو۔

٭٭٭
۵۔کتا ب ا لغسل

۱۔ غسل سے پہلے وضو کرنا سنت ہے 

 اُمُّ المومنین عائشہؓ سے روایت ہے کہ نبیﷺ  جب جنابت کا غسل فرماتے تو پہلے اپنے دونوں ہاتھ دھوتے پھر وضو فرماتے جس طرح نماز کے لیے وضو فرماتے تھے، پھر اپنی انگلیاں پانی میں داخل کرتے اور ان سے بالوں کی جڑوں میں خلال کرتے پھر اپنے سر پر تین چُلو پانی اپنے دونوں ہاتھوں سے ڈالتے پھر اپنے تمام بدن پر پانی بہا لیتے۔
۲۔غسلِ جنابت کے آداب

 اُمُّ المومنین میمونہؓ کہتی ہیں کہ رسول اﷲﷺ  نے غسل کے وقت پہلے وضو فرمایا جس طرح نماز کے لئے آپؐ کا وضو ہوتا تھا، سوا دونوں پیروں کے دھونے کے اور اپنی شرمگاہ کو دھویا اور جہاں کہیں نجاست لگ گئی تھی اسے بھی دھو ڈالا پھر اپنے او پر پانی بہا لیا۔ اس کے بعد اپنے دونوں پیروں کو اس جگہ سے ہٹا لیا اور ان کو دھو ڈالا یہ طریقہ آپؐ کا غسلِ جنابت کا تھا۔

۳۔ خاوند کا اپنی بیوی کے ہمراہ نہانا 

 اُمُّ المومنین حضرت عائشہ صدیقہؓ کہتی ہیں کہ میں اور نبیﷺ  ایک ظرف سے یعنی ایک قدح (ٹب) سے جس کو فرق کہتے ہیں،غسل کر لیا کرتے تھے۔
۴۔کم سے کم ایک صاع پانی سے غسل کرنا

سیدنا جابر بن عبداﷲؓ سے ایک شخص نے غسل کے بارے میں پوچھا کہ کس قدر پانی سے کیا جائے تو انہوں نے کہا کہ ایک صاع(ساڑھے تین لٹر) پانی تجھے کافی ہے۔ ایک شخص بولا کہ مجھے کافی نہیں ہے، تو جابرؓ نے کہا کہ ایک صاع پانی رسول اﷲﷺ  کو کافی ہو جاتا تھا جن کے بال تجھ سے زیادہ گھنے تھے۔ پھر جابرؓ نے صرف ایک کپڑا پہن کر نماز میں ہماری امامت کی۔

۵۔غسل میں اپنے سر پر تین بار پانی بہانا

 سیدنا جبیر بن مطعمؓ کہتے ہیں کہ رسول اﷲﷺ  نے فرمایا کہ میں تو اپنے سر پر تین مرتبہ پانی بہاتا ہوں اور یہ کہہ کر آپﷺ  نے اپنے دونوں ہاتھوں سے اشارہ کیا۔

۶۔غسل  جنابت سے قبل خوشبو لگانا

اُمُّ المومنین عائشہ صدیقہؓ کہتی ہیں کہ نبیﷺ  جب جنابت سے غسل فرماتے تھے تو کوئی چیز مثل حلاب وغیرہ لگاتے تھے اور اسے اپنے ہاتھوں میں لے کر پہلے سر کے داہنے حصہ سے ابتداء کرتے پھر بائیں جانب میں لگاتے تھے پھر دونوں ہاتھ اپنے سر کے درمیان میں رگڑتے تھے۔
۷۔خوشبو لگا کر بیویوں کے پاس جانا

اُمُّ المومنین حضرت عائشہؓ کہتی ہیں کہ میں رسول اﷲﷺ  کو خوشبو لگاتی تھی پھر آپﷺ  اپنی سب بیویوں کے پاس جاتے اور ہم بستری فرماتے۔ پھر دوسرے دن احرام باندھتے ہوئے خوشبو جھاڑ دیتے تھے۔
۸۔جماع کے بعد بغیر غسل دوبارہ جماع کرنا

 سیدنا انسؓ کہتے ہیں کہ نبیﷺ  اپنی تمام بیویوں کے پاس ایک ہی ساعت کے اندر رات اور دن میں دورہ کر لیتے تھے اور وہ گیارہ تھیں، اور ایک روایت میں ہے کہ نو عورتیں تھیں، تو انسؓ سے پوچھا گیا کہ آپﷺ  ان سب کی طاقت رکھتے تھے ؟ وہ بولے کہ ہاں بلکہ ہم آپس میں کہا کرتے تھے کہ آپﷺ  کو تیس مردوں کی طاقت دی گئی تھی۔

۹۔غسل میں بالوں کے نیچے کی کھال کو تر کرنا

 اُمُّ المومنین عائشہ صدیقہؓ کہتی ہیں کہ رسول اﷲﷺ  جب غسل جنابت فرماتے تو اپنے دونوں ہاتھ دھوتے اور وضو فرماتے جس طرح آپﷺ  کا وضو نماز کے لئے ہوتا تھا۔ پھر غسل کرتے اور اپنے ہاتھ سے اپنے بالوں کا خلال کرتے تھے یہاں تک کہ جب آپﷺ  سمجھ لیتے کہ کھال تر ہو گئی ہے تو اس پر تین بار پانی بہاتے پھر اپنے باقی ماندہ بدن کو دھوتے۔
۱۰۔سر ڈھکے بغیر نماز پڑھنا

 سیدنا ابو ہریرہؓ کہتے ہیں کہ ایک مرتبہ نماز قائم کی گئی اور صفیں کھڑی کر کے درست کی گئیں، پھر رسول اﷲﷺ  ہماری طرف تشریف لائے تو جب آپ نماز پڑھانے کی جگہ پر کھڑے ہو گئے تو اس وقت یاد کیا کہ جنبی ہیں، پھر ہم سے فرمایا کہ تم اپنی جگہ پر کھڑے رہو اور آپﷺ  لوٹ گئے اور غسل کیا اس کے بعد ہمارے پاس تشریف لائے اور آپ کے سر سے پانی ٹپک رہا تھا پھر آپ نے تکبیر تحریمہ کہی اور ہم سب نے آپﷺ  کے ہمراہ نماز پڑھی۔ (گویا آپﷺ  ننگے سر تھے۔ غسل کر کے سیدھے مسجد تشریف لائے، نہ بالوں کو خشک کیا اور نہ ہی سر ڈھا نپنے کا تکلف کیا)

۱۱۔ تنہائی میں برہنہ ہو کر غسل کرنا

 سیدنا ابو ہریرہؓ روایت کرتے ہیں کہ نبیﷺ  نے فرمایا کہ بنی اسرائیل برہنہ غسل کرتے ہوئے ایک دوسرے کی طرف دیکھا کرتے تھے۔ چونکہ موسیٰ علیہ السلام تنہا غسل کیا کرتے تھے لہٰذا بنی اسرائیل کہتے کہ واﷲ موسیٰ علیہ السلام کو ہم لوگوں کے ہمراہ غسل کرنے سے سوا اس کے کچھ مانع نہیں کہ وہ فتق (ایک قسم کی مردانہ بیماری) میں مبتلا ہیں۔ اتفاق سے ایک دن موسیٰ علیہ السلام غسل کرنے لگے اور اپنا لباس پتھر پر رکھ دیا۔ وہ پتھر ان کا لباس لے کر بھاگا اور موسیٰ علیہ السلام بھی اس کے تعاقب میں یہ کہتے ہوئے دوڑے کہ ’’ ثوبی یا حجر ثوبی ‘‘ (اے پتھر میرے کپڑے دے دے ) یہاں تک کہ بنی اسرائیل نے موسیٰ علیہ السلام کی طرف دیکھ لیا اور کہا کہ واﷲ موسیٰ علیہ السلام کو کچھ بیماری نہیں ہے اور پتھر ٹھہر گیا۔ موسیٰ علیہ السلام نے اپنا لباس لے لیا اور پتھر کو مارنے لگے۔ سیدنا ابو ہریرہؓ کہتے ہیں کہ اﷲ کی قسم موسیٰ علیہ السلام کی مار سے اس پتھر پر چھ یا سات نشان اب تک باقی ہیں۔
۱۲۔  حضرت ایوبؓ  پرسونے کی ٹڈیاں برسنا

سیدنا ابو ہریرہؓ روایت کرتے ہیں کہ نبیﷺ  نے فرمایا: ایک مرتبہ حضرت ایوب علیہ السلام برہنہ نہا رہے تھے کہ ان پر سونے کی ٹڈیاں برسنے لگیں تو ایوب علیہ السلام ان کو اپنے کپڑے میں سمیٹنے لگے تو انہیں ان کے پروردگار نے آوازدی کہ اے ایوبؓ ! کیا میں نے تمہیں ان سونے کی ٹڈیوں سے جو تم دیکھ رہے ہو بے نیاز نہیں کر دیا؟ انہوں نے کہا ہاں قسم تیری بزرگی کی تو نے مجھے بے نیاز کر دیا ہے۔ لیکن میں تیری برکت کے حصول سے بے پرواہ و بے نیاز نہیں۔
۱۳۔ نہانے کی حالت میں پردہ کرنا

 سیدہ اُمُِّ ہانی بنتِ ابی طالبؓ کہتی ہیں کہ میں فتح مکہ کے سال رسول اﷲﷺ  کے پاس گئی تو میں نے آپؐ کو غسل کرتے ہوئے پایا اور سیدہ فاطمہ الزہرہؓ آپﷺ پر پردہ کئے ہوئے تھیں۔ آپﷺ  نے فرمایا کہ یہ کون ہے ؟ میں نے عرض کیا کہ میں اُمُِّ ہانیؓ ہوں۔
۱۴۔ مومن نجس نہیں ہوتا

سیدنا ابو ہریرہؓ سے روایت ہے کہ مدینہ کی کسی گلی میں انہیں رسول اﷲﷺ  مل گئے اور سیدنا ابو ہریرہؓ جنبی تھے پس ابو ہریرہؓ کہتے ہیں کہ میں آپﷺ  سے کنی کترا گیا اور جا کر غسل کیا پھر آیا تو آپ نے فرمایا کہ اے ابو ہریرہ! تم کہاں چلے گئے تھے۔ سیدنا ابو ہریرہؓ نے کہا کہ میں جنبی تھا اور ناپاکی کی حالت میں، مَیں نے آپ کے پاس بیٹھنا بُرا جانا تو آپﷺ  نے فرمایا سبحان اﷲ مومن (کسی حال میں ) نجس نہیں ہوتا۔

۱۵۔ جنبی کا قبل از غسل سوناجائز ہے 

 سیدنا ابن عمرؓ سے روایت ہے کہ سیدنا عمر بن خطابؓ نے رسول اﷲﷺ  سے پوچھا کہ کیا ہم میں سے کوئی بحالتِ جنابت سوسکتا ہے ؟ تو آپﷺ  نے فرمایا: ہاں جب تم میں سے کوئی جنبی ہو تو وہ وضو کر کے سوئے۔
۱۶۔فرضیتِ غسل کے لیے انزال ضروری نہیں 
 سیدنا ابو ہریرہؓ روایت کرتے ہیں کہ نبیﷺ  نے فرمایا کہ مرد جب اپنی عورت کے چاروں کونوں کے درمیان بیٹھ گیا پھر اس کے ساتھ جماع کی کوشش کرے تو یقیناً غسل واجب ہو گیا۔حضرت عائشہ صدیقہؓ کہتی ہیں کہ جب ختان، ختان سے تجاؤز کرجائے تو غسل واجب ہو جاتا ہے یعنی غسل کے لیے صرف دخولِ ذکر کافی ہے، انزالِ منی  ضروری نہیں۔
٭٭٭
۶۔کتاب الحیض
۱۔حائضہ مناسکِ حج میں طوافِ کعبہ نہ کرے 

 اُمُّ المومنین عائشہ صدیقہؓ کہتی ہیں کہ ہم سب لوگ مدینہ سے حج کا خیال کر کے نکلے۔ پھر جب مقامِ سرف میں پہنچے تو مجھے حیض آ گیا۔رسول اﷲﷺ  میرے پاس تشریف لائے اور میں رو رہی تھی تو آپ نے فرمایا کہ تمہیں کیا ہوا، کیا تمہیں حیض آ گیا؟ میں نے کہا ہاں۔ آپﷺ  نے فرمایا یہ ایک ایسی چیز ہے جو اﷲ نے آدم کی بیٹیوں پر لکھ دی ہے، لہٰذا جو مناسک حج کرنے والا ادا کرتا ہے، تم بھی کرو مگر تم کعبہ کا طواف نہ کرنا۔ عائشہ صدیقہؓ کہتی ہیں کہ پھررسول اﷲﷺ  نے اپنی بیویوں کی طرف سے گائے کی قربانی کی۔

۲۔حائضہ کا اپنے شوہر کا سر دھونا اور کنگھی کرنا

 اُمُّ المومنین عائشہ صدیقہؓ کہتی ہیں کہ میں بحالتِ حیض رسول اﷲﷺ  کے سر میں کنگھی کر دیا کرتی تھی۔ ایک اور روایت میں ہے کہ آپﷺ  مسجد میں معتکف ہوتے اور اپنا سر مبارک اُمُّ المومنین عائشہؓ کے حجرہ میں کر دیتے اور وہ بحالتِ حیض، اپنے حجرہ میں رہتے ہوئے رسول اﷲﷺ  کے سر مبارک میں کنگھی کر دیا کرتی تھیں۔
۳۔ حائضہ بیوی کی گود میں سر رکھ کر تلاوت کرنا

 اُمُّ المومنین عائشہ صدیقہؓ کہتی ہیں کہ نبیﷺ  میری گود میں سر رکھ کر تکیہ لگا لیتے تھے، حالانکہ میں حائضہ ہوتی تھی۔ پھر آپﷺ قرآن مجید کی تلاوت فرماتے تھے۔
۴۔حائضہ کے ساتھ ایک ہی چادر میں لیٹنا
 اُمُّ المومنین اُمّ سلمہؓ کہتی ہیں کہ مَیں نبیﷺ  کے ہمراہ ایک چادر میں لیٹی ہوئی تھی کہ یکا یک مجھے حیض آ گیا تو میں آہستگی سے کھسک گئی اور اپنے حیض کے کپڑے سنبھالے تو آپ نے فرمایا کہ کیا تمہیں نفاس آ گیا؟ میں نے کہا جی ہاں۔ پھر آپ نے مجھے بلایا اور میں آپ کے ہمراہ اسی ایک چادر میں لیٹ گئی۔

۵۔ حائضہ عورت سے اختلاط کرنا 

 اُمُّ المومنین حضرت عائشہؓ کہتی ہیں میں اور نبیﷺ  ایک ظرف سے غسل کرتے تھے اور ہم دونوں جنبی ہوتے تھے اور حالتِ حیض میں مجھے آپﷺ  حکم دیتے تھے تو میں ازار پہن (باندھ) لیتی تھی، پھر آپ مجھ سے اختلاط کرتے تھے (یعنی صرف جسم سے جسم ملا لیتے لیکن مجامعت نہیں فرماتے تھے ) اور آپ بحالتِ اعتکاف اپنا سر میری طرف نکال دیتے تھے اور میں اس کو دھو دیتی تھی، حالانکہ میں حائضہ ہوتی تھی۔ایک روایت میں اُمُّ المومنین عائشہ صدیقہؓ فرماتی ہیں کہ جب ہم میں سے کوئی بی بی حائضہ ہو جاتی تھی اور رسول اﷲﷺ  اُس سے اختلاط کرنا چاہتے تو اسے حکم دیتے تھے کہ اپنے حیض (کے زور اور غلبہ) کی حالت میں ازار پہن (باندھ) لے، پھر آپﷺ  اُس سے اختلاط کرتے تھے (لیکن مجامعت نہیں فرماتے تھے )۔ اُمّ المومنین عائشہ صدیقہؓ نے کہا کہ تم میں سے اپنی شہوت پر کون اس قدر قابو رکھ سکتا ہے جس قدر نبیﷺ  اپنی خواہش پر قابو رکھتے تھے۔
۶۔ لعن طعن اور شوہر کی ناشکری کا انجام جہنم ہے 

 سیدنا ابو سعید خدریؓ کہتے ہیں کہ رسول اﷲﷺ  عید کے دن نکلے اور عیدگاہ میں عورتوں کی جماعت پر گزرے تو آپ نے فرمایا کہ اے عورتو! صدقہ دو اس لئے کہ میں نے تمہیں معراج میں زیادہ دوزخی دیکھا ہے۔ وہ بولیں کہ یا رسول اﷲﷺ ایسا کیوں ؟ آپﷺ  نے فرمایا تم لعن طعن کثرت سے کرتی ہو اور شوہر کی ناشکری کرتی ہو....
۷۔عورتوں کا عقل اور دین میں ناقص ہونا

 ..... اور مَیں نے عقل اور دین میں ناقص ہونے کے باوجود تم سے زیادہ کسی کو بھی ایک زیرک اور تجربہ کار مرد کو دیوانہ بنانے والا نہیں دیکھا۔ عورتوں نے کہا کہ یا رسول اﷲ ہمارے دین میں اور ہماری عقل میں کیا کمی ہے ؟ تو آپﷺ  نے فرمایا کہ کیا عورت کی گواہی مرد کی گواہی کے نصف کے برابر نہیں ہے ؟ انہوں نے کہا ہاں ہے۔ آپ نے فرمایا کہ یہی اس کی عقل کا نقصان ہے۔ کیا ایسا نہیں ہے کہ جب عورت حائضہ ہوتی ہے نہ نماز پڑھتی ہے اور نہ روزہ رکھتی ہے ؟ انہوں نے کہا ہاں۔ آپ نے فرمایا پس یہی اس کے دین کا نقصان ہے۔
 ۸۔استحاضہ والی عورت کا اعتکاف کرنا

اُمُّ المومنین عائشہؓ سے روایت ہے کہ نبیﷺ  کے ہمراہ آپﷺ  کی کسی بیوی نے بھی اعتکاف کیا حالانکہ وہ مستحاضہ تھیں۔(استحاضہ میں خون کا اخراج ماہواری نہیں بلکہ ایک بیماری کی وجہ سے ہوتا ہے، لہٰذا اس پر حیض کے احکام لاگو نہیں ہوتے )۔

۹۔شوہر کی موت پر چار ماہ دس دن سوگ

 سیدہ اُمّ عطیہؓ کہتی ہیں رسول اﷲﷺ  کے دَور میں ہمیں کسی میت پر تین دن سے زیادہ سوگ کی ممانعت کی جاتی تھی مگر شوہر پر چار مہینہ دس دن تک سوگ کا حکم تھا اور ایسی حالت میں نہ ہم سرمہ لگاتے نہ خوشبو لگاتے اور نہ رنگین کپڑا سوا عصب (جس کپڑے کا سوت بناوٹ سے پہلے رنگا گیا ہو) کے پہنتے۔
۱۰۔عورتوں کا جنازوں میں جانے کی ممانعت

 اور ہمیں طہارت کے بعد، جب کوئی ہم میں سے حائضہ ہو، تھوڑی کُست اظفار (خوشبو) کی اجازت دے دی گئی تھی اور ہمیں جنازوں کے ہمراہ جانے کی ممانعت کر دی گئی تھی۔

۱۱۔حائضہ کا عمرہ سے رُکے رہنا مگر حج ادا کرنا

 اُمُّ المومنین عائشہؓ کہتی ہیں کہ میں نے رسول اﷲﷺ کے ہمراہ حجتہ الوداع میں احرام باندھا۔ میں ان لوگوں میں تھی جنہوں نے حج تمتع کا ارادہ کیا تھا اور قربانی کا جانور اپنے ہمراہ نہ لائے تھے۔ پھر انہوں نے کہا کہ وہ حائضہ ہو گئیں اور شبِ عرفہ تک پاک نہ ہوئیں۔ تب انہوں نے عرض کیا کہ یا رسول اﷲ! یہ عرفہ کے دن کی رات ہے اور میں نے عمرہ کے ساتھ تمتع کیا تھا تو رسول اﷲﷺ نے ان سے فرمایا کہ تم اپنا احرام کھول دو اور کنگھی کرو اور اپنے عمرہ سے رکی رہو اور حج کر لو۔ چنانچہ میں نے ایسا ہی کیا پس جب میں حج کر چکی تو آپﷺ  نے میرے بھائی عبدالرحمنؓ کو حصبہ کی رات میں حکم دیا اور وہ میرے اس عمرہ کے بدلے جس کا میں نے احرام باندھا تھا، اور مکمل نہیں کیا تھا، مجھے تنعیم سے عمرہ کروا لائے۔
۱۲۔مخصوص ایّام میں نماز کی رخصت

اُمُّ المومنین عائشہؓ سے کسی عورت نے پوچھا کہ کیا ہم میں سے کسی کو اِسی قدر نماز پڑھنا کافی ہے جب کہ وہ پاک ہو؟ تو عائشہؓ نے کہا کہ کیا تو حرور یہ ( منکرِ حدیث)ہے ؟  جب ہم نبیﷺ  کے ہمراہ رہتے اور حائضہ ہوتے تھے تو آپﷺ ہمیں (دورانِ حیض نہ پڑھی جانے والی) نمازکی قضا پڑھنے کا حکم نہ دیتے تھے 

۱۳۔روزے میں بوس و کنار جائز ہے 

 اُمُّ المومنین اُمّ سلمہؓ کہتی ہیں کہ مجھے اس حالت میں حیض آ گیا کہ میں نبیﷺ  کے ہمراہ چادر میں لیٹی ہوئی تھی۔ نبیﷺ  میرے بوسے لیتے تھے اور آپﷺ  روزہ دار ہوتے تھے۔
۱۴۔ حائضہ کا عیدین کی نماز میں حاضر ہونا

 سیدہ اُمّ عطیہؓ سے روایت ہے کہ رسول اﷲﷺ  نے فرمایا کہ ’’جوان عورتیں اور پردہ نشین اور حائضہ عورتیں باہر نکلیں اور مجالسِ خیر میں اور مسلمانوں کی دعا میں حاضر ہوں اور حائضہ عورتیں نماز کی جگہ سے علیحدہ رہیں ‘‘۔ پوچھا گیا کیا حائضہ عورتیں بھی شریک ہوں ؟ تو سیدہ اُمّ عطیہؓ بولیں کیا حائضہ عورتیں عرفہ میں اور فلاں فلاں کام میں حاضر نہیں ہوتیں ؟
۱۵۔ حیض میں شمار نہیں ہوتا
 سیدہ اُمّ عطیہؓ کہتی ہیں کہ ہم (غیر زمانۂ حیض میں )  زردی اور مٹیالے رنگ کے سیال مادہ کو حیض میں شمار نہیں کرتے تھے۔
۱۶۔اگر طوافِ زیارت کے بعد حیض آ جائے 

اُمُّ المومنین حضرت عائشہؓ سے روایت ہے کہ انہوں نے رسول اﷲﷺ  سے کہا کہ یا رسول اﷲ! صفیہ بنت حیّ حج کے دوران میں حائضہ ہو گئی ہیں، تو رسول اﷲﷺ نے فرمایا شاید وہ ہمیں روکیں گی؟ کیا انہوں نے تم لوگوں کے ہمراہ طوافِ زیارت نہیں کیا؟ تو لوگوں نے کہا کہ ہاں کیا تھا تو آپﷺ  نے فرمایا پھر کچھ حرج نہیں، چلو۔

۱۷۔حائضہ عورت کے سامنے نماز کی ادائیگی
اُمُّ المومنین حضرت میمونہؓ کہتی ہیں کہ وہ حائضہ ہوتی تھیں تو نماز نہ پڑھتی تھیں اور رسول اﷲﷺ  کی نماز پڑھنے کی جگہ کے سامنے برابر لیٹی ہوتی تھیں۔ آپﷺ  اپنی چادر پر نماز پڑھتے، جب سجدہ کرتے تو آپﷺ  کا کچھ کپڑا مجھ سے لگ جاتا تھا۔

٭٭٭
۷۔کتاب التیمم
 ۱۔عائشہؓ کے ہار کی گمشدگی، آیتِ تیمم کا نزول

اُمُّ المومنین عائشہؓ کہتی ہیں کہ ہم کسی سفر میں رسول اﷲﷺ  کے ہمراہ تھے۔ جب ہم بیداء یا ذات الجیش میں پہنچے تو میرا ہار ٹوٹ کر گر گیا تو رسول اﷲﷺ  نے اس کو ڈھونڈھنے کے لیے قیام کیا۔ لوگ بھی آپﷺ  کے ہمراہ ٹھہر گئے جبکہ اس مقام پر کہیں پانی نہ تھا اور نہ ہی لوگوں کے پاس پانی تھا۔ لہٰذا لوگ سیدنا ابوبکر صدیقؓ کے پاس گئے اور کہا کہ آپ نہیں دیکھتے کہ عائشہؓ نے کیا کیا۔ اُمُّ المومنین عائشہؓ کہتی ہیں کہ سیدنا ابوبکرؓ نے مجھ پر غصہ کیا اور اپنے ہاتھ سے میری کوکھ میں کونچہ مارنے لگے۔ رسول اﷲﷺ  کا سر مبارک میری ران پر تھا اور آپ سو رہے تھے اس لئے میں درد کی شدت سے جنبش بھی نہ کر سکی۔ رسول اﷲﷺ  صبح کو جب اٹھے تو پانی کا وجود نہیں تھا۔چنانچہ اﷲ بزرگ و برتر نے آیتِ تیمّم نازل فرمائی۔ پس سب نے تیمّم کیا تو اسی دن سیدنا اسید بن حضیرؓ نے کہا کہ اے آلِ ابوبکرؓ ! یہ تمہاری پہلی برکت نہیں ہے۔ عائشہؓ کہتی ہیں کہ جس اونٹ پر میں تھی، اس کو اٹھایا گیا تو اس کے نیچے سے ہار مل گیا۔

۲۔خاتمۃ  النبییّنﷺ کی پانچ منفرد فضیلتیں 
 سیدنا جابر بن عبداﷲؓ سے روایت ہے کہ نبیﷺ  نے فرمایا کہ مجھے پانچ چیزیں ایسی دی گئی ہیں جو مجھ سے پہلے کسی کو نہ دی گئی تھیں۔ (۱) مجھے ایک مہینے کی مسافت پر رعب کے ذریعہ مدد دی گئی۔( ۲) پوری زمین میرے لئے مسجد اور پاک بنا دی گئی کہ جہاں بھی نماز کا وقت آ جائے وہیں نماز پڑھ لی جائے۔ (۳) اور میرے لئے غنیمت کے مال حلال کر دیئے گئے ہیں اور مجھ سے پہلے کسی نبی کے لیے حلال نہ کئے گئے تھے۔( ۴) اور مجھے شفاعت کی اجازت دی گئی۔ (۵) اور ہر نبی خاص اپنی قوم کی طرف مبعوث ہوتا تھا جبکہ میں تمام انسانوں کی طرف بھیجا گیا ہوں۔
۳۔غسل اور وضو کا تیمّم یکساں ہے 

سیدنا عمار بن یاسرؓ نے امیر المومنین عمر بن خطابؓ سے کہا کہ کیا آپ کو یاد نہیں کہ ہم اور آپ سفر میں تھے اور جنبی ہو گئے تو آپ نے تو نماز نہیں پڑھی اور میں اپنے تئیں اجتہاد کرتے ہوئے مٹی میں اُلٹ پلٹ گیا اور نماز پڑھ لی۔ پھر میں نے نبیﷺ  سے اس کو بیان کیا تو نبیﷺ  نے فرمایا کہ تجھے اس طرح کرنا کافی تھا۔ یہ کہہ کر آپﷺ  نے اپنے دونوں ہاتھوں کو زمین پر مارا اور ان میں پھونک دیا پھر ان سے اپنے منہ اور ہاتھوں پر مسح کر لیا۔

۴۔نبیﷺ  کو نیند سے کوئی بیدار نہ کرتا تھا

 سیدنا عمران بن حصینؓ کہتے ہیں کہ ہم ایک سفر میں نبیﷺ  کے ہمراہ تھے اور ہم رات کو چلے اور اخیر رات میں ہم سب سوگئے۔ پھر ہمیں آفتاب کی گرمی نے بیدار کیا۔ پہلے تین افراد جاگے پھر سیدنا عمر بن خطابؓ چوتھے جاگنے والے ہوئے اور نبیﷺ  جب سوتے تھے تو ان کو کوئی بیدار نہ کرتا تھا یہاں تک کہ آپ خود بیدار ہو جائیں کیونکہ ہم نہیں جانتے کہ آپ کے لیے آپ کے خواب میں کیا ہو رہا ہے۔
۵۔حالتِ جنابت: پانی نہ ملے تو تیمم کافی ہے 

 جب سیدنا عمرؓ بیدار ہوئے تو انہوں نے تکبیر کہی اور تکبیر کے ساتھ اپنی آواز بلند کی اور برابر تکبیر کہتے رہے یہاں تک کہ ان کی آواز کے سبب سے نبیﷺ  بیدار ہوئے۔ پس جب آپﷺ  بیدار ہوئے تو فرمایا کچھ نقصان نہیں۔اس لئے کہ یہ سونا عمداً نہیں تھا۔ پھر چلے اور تھوڑی دُور جا کر اتر پڑے، وضو کیا اور نماز کی اذان کہی گئی اور آپ نے لوگوں کو نماز پڑھائی۔ جب آپ نماز سے فارغ ہوئے تو ایک ایسے شخص پر آپ کی نظر پڑی جس نے نماز نہیں پڑھی  آپﷺ نے فرمایا: اے فلاں ! تجھے لوگوں کے ساتھ نماز پڑھنے سے کس چیز نے روکا؟ تو اس نے کہا کہ مجھے جنابت ہو گئی تھی اور پانی نہ تھا۔ آپ نے فرمایا کہ پاک مٹی سے تیمّم کر لو،یہی کافی ہے۔ 

۶۔ عورت کا پانی کی دو مشکوں کے ساتھ ملنا 

پھر نبیﷺ چلے تو لوگوں نے پیاس کی شکایت کی۔ آپﷺ  پھر اتر پڑے اور ایک شخص کو بلایا اور سیدنا علی بن ابی طالبؓ کے ہمراہ بھیجا کہ دونوں جاؤ اور پانی تلاش کرو۔ پس وہ دونوں چلے تو ایک عورت ملی جو پانی کی دو مشکوں کے درمیان اپنے اونٹ پر بیٹھی چلی جا رہی تھی۔ ان دونوں نے اس سے کہا کہ اب تو رسول اﷲﷺ  کے پاس چل۔ سیدنا عمرانؓ کہتے ہیں کہ پھر لوگوں نے اسے اس کے اونٹ سے اتارا اور نبیﷺ  نے ایک برتن منگوایا اور دونوں مشکوں کے منہ کھول کر اس میں سے کچھ پانی اس برتن میں نکالا۔اس کے بعد ان کے اوپر والے منہ کو بند کر دیا اور نچلے منہ کو کھول دیا اور لوگوں میں آواز دے دی گئی کہ پانی پیو اور اپنے جانوروں کو بھی پلالو۔ جس نے چاہا خود پیا اور جس نے چاہا پلایا، ایک جنبی شخص کو ایک برتن پانی کا دے کر آپﷺ نے فرمایا جا اس کو اپنے اوپر ڈال لے۔ وہ عورت کھڑی ہوئی یہ سب کچھ دیکھتی رہی۔

۷۔اہلِ قافلہ سیراب ہو گئے مگر پانی کم نہ ہوا 

 اور اﷲ کی قسم جب پانی لینا اس کے مشکوں سے موقوف کیا گیا تو یہ حال تھا کہ ہمارے خیال میں وہ اب پہلے سے بھی زیادہ بھری ہوئی تھیں۔ پھر نبیﷺ  نے فرمایا کہ کچھ اس کے لیے جمع کر دو۔ لوگوں نے اسکے لیے عجوہ کھجور، آٹا اور ستو وغیرہ جمع کر دئیے یہاں تک کہ ایک اچھی مقدار کا کھانا اس کے لئے جمع کر دیا اور اس کو ایک کپڑے میں باندھ دیا اور اس عورت کو اس کے اونٹ پر سوار کر دیا اور کپڑا اس کے سامنے رکھ دیا۔ پھر آپﷺ  نے اس سے فرمایا کہ جانتی ہو کہ ہم نے تمہارے پانی میں سے کچھ کم نہیں کیا، ولیکن اﷲ ہی نے ہمیں پلایا۔ 

۸۔عورت کا بستی والوں سمیت اسلام لانا

پھر وہ عورت اپنے گھر والوں کے پاس آئی اور انہیں بتلایا کہ بڑی عجیب بات ہوئی۔ مجھے دو آدمی ملے اور وہ مجھے اس شخص کے پاس لے گئے جسے بے دین کہا جاتا ہے اور اس نے ایسا ایسا کام کیا۔ پس قسم اﷲ کی یقیناً وہ شخص سب سے بڑا جادوگر ہے یا وہ سچ مچ اﷲ کا رسول ہے۔ پس مسلمان اس کے بعد، اُس کے آس پاس کے مشرکوں سے لڑتے رہے اور جس بستی میں وہ عورت رہتی تھی اسے چھوڑ دیتے تھے۔ تو اس نے ایک دن اپنی قوم سے کہا کہ میں سمجھتی ہوں کہ بے شک یہ لوگ عمداً تمہیں چھوڑ دیتے ہیں۔ پس کیا تمہیں اسلام میں کچھ رغبت ہے ؟ تو انہوں نے اس کی بات مان لی اور اسلام میں داخل ہو گئے۔
٭٭٭
۸۔کتاب الصّلاۃ  (نماز کا بیان)

۱۔ قبل از معراج نبیؐ کو حکمت و ایمان سے بھرا گیا
سیدنا انس بن مالکؓ کہتے ہیں کہ ابوذرؓ نے بیان کیا کہ رسول اﷲﷺ نے فرمایا:مکہ میں ایک شب میرے گھر کی چھت کھولی گئی پھر جبرئیلؑ اترے۔ انہوں نے میرے سینہ کو چاک کیا اور اسے زم زم کے پانی سے دھویا۔ پھر ایک طشت سونے کا حکمت و ایمان سے بھرا ہوا لائے اور اسے میرے سینے میں ڈال دیا اور سینے کو بند کر دیا۔

۲۔محمدؐ کے لیے آسمان کے دروازے کھولے گئے 

 اس کے بعد میرا ہاتھ پکڑ لیا اور مجھے آسمان پر چڑھا لے گئے تو جب میں آسمانِ دنیا پر پہنچا تو جبرئیلؑ نے آسمان کے داروغہ سے کہا کہ دروازہ کھول دو تو اس نے پوچھا کہ کون ہے ؟ وہ بولے کہ میں جبرئیل ہوں۔ داروغہ نے پوچھا کہ کیا تمہارے ساتھ کوئی اور بھی ہے ؟ جبریلؑ نے کہا کہ ہاں میرے ہمراہ محمدﷺ  ہیں پوچھا کہ کیا وہ بلائے گئے ہیں ؟ جبریلؑ نے کہا کہ ہاں۔ پس جب دروازہ کھول دیا گیا تو ہم آسمان دنیا کے اوپر چڑھے۔

۳۔حضرت آدمؑ کا جنتی اور دوزخی روحوں کو دیکھنا 

 پس یکایک میری ایک ایسے شخص پر نظر پڑی جو بیٹھا ہوا تھا۔ اس کی داہنے جانب کچھ لوگ تھے اور اس کی بائیں جانب بھی کچھ لوگ تھے۔ جب وہ اپنے داہنی جانب دیکھتے تو ہنس دیتے اور جب بائیں طرف دیکھتے تو رو دیتے۔ پھر انہوں نے مجھے دیکھ کر کہا ’’مرحبا خوش آمدید نیک پیغمبر اور نیک بیٹے ‘‘ میں نے جبریلؑ سے پوچھا کہ یہ کون ہیں ؟ تو انہوں نے کہا کہ یہ آدم ؑ ہیں اور جو لوگ ان کے داہنے اور بائیں ہیں، ان کی اولاد کی روحیں ہیں۔ داہنی جانب جنت والے ہیں اور بائیں جانب دوزخ والے۔ اسی لیے جب وہ اپنی داہنی جانب نظر کرتے ہیں تو ہنس دیتے ہیں اور جب بائیں طرف دیکھتے ہیں تو رونے لگتے ہیں۔
۴۔ فرشتوں کے قلم کے چلنے کی آوازسنائی دی
راوی نے کہا: سیدنا ابن عباسؓ اور ابوحبہ انصاریؓ کہتے ہیں کہ نبیؐ نے فرمایا کہ پھر مجھے اور اوپر لے جایا گیا یہاں تک کہ میں ایک ایسے بلند و بالا مقام پر پہنچا جہاں فرشتوں کے قلم کے چلنے کی آواز میں سنتا تھا۔ 

۵۔۵۰؍ نمازوں کی فرضیت اور موسیٰؑ کی نصیحت
سیدنا انس بن مالکؓ کہتے ہیں کہ نبیﷺ  نے فرمایا پھر اﷲ تعالیٰ نے میری امت پر پچاس نمازیں فرض کیں۔ جب موسیٰ ؑ پر گزرا تو اور انہیں بتلایا کہ پچاس نمازیں فرض کی گئی ہیں۔ موسیٰ ؑ نے یہ سن کر کہا کہ اپنے پروردگار کے پاس لوٹ جائیے۔ اس لئے کہ آپ کی اُمت اس قدر عبادت کی طاقت نہیں رکھتی۔ پس میں لوٹ گیا تو اﷲ نے اس کا ایک حصہ معاف کر دیا۔ ایسا کئی بار ہوا حتیٰ کہ اﷲ نے فرمایا ’’ اچھا یہ پانچ نمازیں مقرر کی جاتی ہیں اور یہ درحقیقت باعتبار ثواب کے پچاس ہیں اور میرے ہاں بات بدلی نہیں جاتی۔ پھر میں موسیٰ ؑ کے پاس لوٹ کر آیا تو انہوں نے کہا کہ پھر اپنے پروردگار سے رجوع کیجئے۔ میں نے کہا: مجھے اپنے پروردگار سے بار بار کہتے ہوئے شرم آتی ہے۔

۶۔  جنت میں مشک کی مٹی اور موتیوں کے ہار 

 پھر جبرئیلؑ مجھے لے کر سدرۃ المنتہیٰ تک چلے جہاں پر بہت سے رنگ چھا رہے تھے۔میں نہیں جانتا کہ وہ کیا تھے۔ پھر مجھے جنت میں لے جایا گیا تو کیا دیکھتا ہوں کہ اس میں موتیوں کے ہار ہیں اور وہاں کی مٹی مشک ہے۔

۷۔سفر و حضر کی نمازوں کا فرق

اُمُّ المومنین عائشہ صدیقہؓ کہتی ہیں کہ اﷲ نے جب نماز فرض کی تھی تو دو، دو رکعتیں فرض کی تھیں، حضر میں بھی اور سفر میں بھی۔ تو سفر کی نماز اپنی اصلی حالت پر قائم رکھی گئی اور حضر کی نماز میں اضافہ کر دیا گیا۔

۸۔ایک کپڑے میں نماز کی ادائیگی
 سیدنا عمر بن سلمہؓ سے روایت ہے کہ نبیﷺ  نے ایک کپڑے میں نماز پڑھی۔ اس کے دونوں سروں کے درمیان میں تفریق کر دی تھی یعنی اُلٹ کر کندھوں پر ڈال لیا۔ایک اور روایت میں سیدہ اُمّ ہانی بنت ابو طالبؓ کہتی ہیں کہ فتح مکہ کے دن نبیﷺ  نے ایک کپڑے میں التحاف کر کے آٹھ رکعت چاشت کی نماز پڑھی۔سیدنا ابو ہریرہؓ سے روایت ہے کہ ایک پوچھنے والے نے رسول اﷲﷺ  سے ایک کپڑے میں نماز پڑھنے کے بارے میں پوچھا تو رسول اﷲﷺ  نے فرمایا کہ کیا تم میں سے ہر ایک کے پاس دو دو کپڑے ہیں ؟ سیدنا ابو ہریرہؓ  ہی کی روایت ہے کہ رسول اﷲﷺ نے فرمایا کہ تم میں سے کوئی بھی شخص ایسے ایک کپڑے میں نماز نہ پڑھے جس میں اس کے شانے پر کچھ نہ ہو۔

۹۔ مسلمان کسی کو پناہ دے تو دوسرا قتل نہ کرے 

 سیدہ اُمّ ہانیؓ اس روایت میں کہتی ہیں کہ آپﷺ  نے فتح مکہ کے دن ایک کپڑے میں التحاف کر کے آٹھ رکعت نماز پڑھی،جب فارغ ہوئے تو میں نے عرض کیا کہ یا رسول اﷲﷺ ! میری ماں کے بیٹے سیدنا علیؓ کہتے ہیں کہ میں ایک شخص کو مار ڈالوں گا حالانکہ میں نے ہبیرہ کے فلاں بیٹے کو پناہ دی ہے تو رسول اﷲﷺ  نے فرمایا اے اُمّ ہانیؓ ! جسے تم نے پناہ دی اسے ہم نے بھی پناہ دی۔

 ۱۰۔جب کپڑا تنگ ہو نماز کیسے پڑھی جائے 

سیدنا جابرؓ کہتے ہیں کہ ایک رات کو اپنی کسی ضرورت سے میں آپﷺ کے پاس آیا تو میں نے آپ کو نماز پڑھتے ہوئے پایا اور میرے جسم کے اوپر ایک کپڑا تھا۔ پس میں نے اس کو زور سے لپیٹ لیا اور آپﷺ کے پہلو میں کھڑے ہو کر میں نے بھی نماز پڑھی۔ جب میں فارغ ہوا تو آپﷺ نے فرمایا کہ کپڑا لپیٹنا جو میں نے دیکھا، کیسا تھا؟ میں نے کہا ایک کپڑا تھا۔ تو آپﷺ  نے فرمایا اگر کپڑا وسیع ہو تو اس سے التحاف کر لیا کرو اور اگر تنگ ہو تو اس کی ازار یعنی تہبند بنا لو۔… سیدنا سہلؓ کہتے ہیں کہ کچھ لوگ نبیﷺ  کے ہمراہ بچوں کی طرح اپنی ازاروں کو اپنے شانوں پر باندھ کر نماز پڑھتے تھے اور عورتوں سے کہہ دیا جاتا تھا کہ جب تک مرد سیدھے نہ بیٹھ جائیں اپنے سروں کو نہ اٹھانا۔کیونکہ مردوں کے پاس ایک ہی کپڑا ہونے کی وجہ سے بے پردگی کا ڈر ہوتا تھا۔

۱۱۔برہنہ ہونے میں کراہیت محسوس کرنا

سیدنا جابر بن عبداﷲؓ کہتے ہیں کہ نبوت سے قبل نبیﷺ  کعبہ کی تعمیر کے لیے قریش کے ہمراہ پتھر اٹھاتے تھے اور آپ کے جسم اطہر پر آپ کی ازار بندھی ہوئی تھی تو آپؐ  کے چچا سیدنا عباس نے کہا کہ اے میرے بھتیجے ! کاش تم اپنی ازار اتار ڈالتے اور اسے اپنے شانوں پر پتھر کے نیچے رکھ لیتے۔ جابرؓ کہتے ہیں کہ آپﷺ نے ازار کھول ڈالی اور اسے اپنے شانوں پر رکھ لیا تو بیہوش ہو کر گر پڑے پھر اس کے بعد آپﷺ  کبھی برہنہ نہیں دیکھے گئے۔

۱۲۔مشرکوں کے حج کرنے پر پابندی کا اعلان

 سیدنا ابوہریرہؓ کہتے ہیں مجھے سیدنا ابوبکر صدیق ؓ نے اس حج میں (جو حجۃ الوداع سے پہلے کیا گیا تھا اور سیدنا ابوبکرؓ اس میں سب کے امیر تھے ) قربانی کے دن منیٰ میں یہ اعلان کرنے بھیجا کہ اگلے سال سے کوئی مشرک حج نہ کرے اور نہ کوئی برہنہ ہو کر کعبہ کا طواف کرے۔ پھر نبیﷺ  نے ابوبکر صدیق ؓ کے پیچھے سیدنا علیؓ کو بھیجا اور ان کو حکم دیا کہ وہ سورۃ برات کا اعلان کریں۔ سیدنا ابو ہریرہؓ کہتے ہیں : پس سیدنا علیؓ نے قربانی کے دن ہمارے ساتھ منیٰ کے لوگوں میں اعلان کیا کہ اس سال کے بعد کوئی مشرک حج نہ کرے اور نہ کوئی برہنہ ہو کر طواف کرے۔

۱۳۔لشکرِ محمدﷺ  کا خیبر میں داخل ہونا

سیدنا انس بن مالکؓ سے روایت ہے کہ رسول اﷲﷺ نے خیبر میں جہاد کیا تو ہم نے صبح کی نماز خیبر کے قریب اندھیرے میں پڑھی۔ پھر آپﷺ وادی کے اندر داخل ہو گئے تو فرمایا (ترجمہ) ’’ اﷲ تعالیٰ سب سے بڑا ہے، خیبر کی خرابی آ گئی۔ بے شک ہم جس قوم کے میدان میں  جنگ کے لیے اترے ہوں تو ان ڈرائے ہوئے لوگوں کی صبح بُری حالت میں ہوتی ہے ‘‘ اسے تین بار فرمایا۔ سیدنا انسؓ کہتے ہیں خیبر کے لوگ اپنے کاموں کے  لیے نکلے تو انہوں نے کہا محمدﷺ  اور خمیس یعنی لشکر بھی آ گیا پس ہم نے خیبر کو بزور شمشیر حاصل کیا۔

۱۴۔فتح خیبر کے موقع پر لونڈیوں کی تقسیم
 پھر قیدی جمع کئے گئے تو سیدنا دحیہؓ آئے اور انہوں نے کہا کہ اے اﷲ کے نبیﷺ  مجھے ان قیدیوں میں سے کوئی لونڈی دے دیجئے۔ آپ نے فرمایا کہ جاؤ اور کوئی لونڈی لے لو۔ انہوں نے صفیہ بنت حی کو لے لیا۔ پھر ایک شخص نبیﷺ  کے پاس آیا اور اس نے کہا کہ اﷲ کے نبیﷺ  ! آپ نے صفیہ بنت حی قبیلہ قریظہ اور طضیر کی سردار دحیہ ؓ کو دے دی حالانکہ وہ سوائے آپﷺ  کے کسی کے قابل نہیں ہیں۔ تو آپ نے فرمایا اُن کو صفیہ کے ساتھ لے آؤ۔ پس جب نبیﷺ  نے صفیہ کی طرف نظر کی تو فرمایا کہ ان کے علاوہ کوئی اور لونڈی قیدیوں میں سے لے لو۔

۱۵۔صفیہ بنت حیّ سے نکاح اور نبیؐ کا ولیمہ
سیدنا انسؓ کہتے ہیں پھر نبیﷺ  نے صفیہ کو آزاد کر دیا اور ان سے نکاح کر لیا۔ یہاں تک کہ جب راہ میں (چلے ) تو اُمّ سلیم نے اُمُّ المومنین صفیہؓ کو آپﷺ کے لئے آراستہ کیا اور شب کو آپ کے پاس بھیجا تو صبح کو نبیﷺ دولہا تھے پھر آپﷺ  نے فرمایا جس کے پاس جو کچھ ہو وہ اسے لے آئے اور آپﷺ نے چمڑے کا ایک دستر خوان بچھا دیا۔ پس کوئی کھجوریں لایا اور کوئی گھی لانے لگا۔ حدیث کے راوی کہتے ہیں کہ میں خیال کرتا ہوں کہ سیدنا انسؓ نے ستو کا بھی ذکر کیا پھر کہتے ہیں پھر انہوں نے ان سب کو ملا کر ملیدہ بنایا تو یہی رسول اﷲﷺ  کا ولیمہ تھا۔

۱۶۔دورِ رسالت: عورتوں کا مسجد میں نماز پڑھنا

حضرت عائشہ صدیقہؓ کہتی ہیں کہ رسول اﷲﷺ  فجر کی نماز پڑھتے تھے تو آپ کے ہمراہ کئی مسلمان عورتیں اپنی چادروں میں لپٹی ہوئی حاضر ہوتی تھیں۔ پھر وہ اپنے گھروں کی طرف ایسے وقت لوٹ جاتی تھیں کہ اندھیرے کے سبب سے کوئی انہیں پہچانتا نہ تھا۔

۱۷۔نقش و نگار والے کپڑے میں نماز پڑھنا

اُمّ المومنین عائشہ صدیقہؓ کہتی ہیں کہ نبیﷺ  نے ایسی خمیصہ (چادر) میں نماز پڑھی جس میں نقش و نگار تھے تو آپ کی نظر اُس کے نقوش کی طرف پڑی۔ پھر جب آپ فارغ ہوئے تو فرمایا کہ میری اس خمیصہ کو ابوجہم کے پاس لے جاؤ اور مجھے ابو جہم کی سادہ خمیصہ لادو کیونکہ اس خمیصہ نے ابھی مجھے میری نماز سے غافل کر دیا تھا۔

۱۸۔ تصویر دار کپڑا اور نماز 

 سیدنا انسؓ کہتے ہیں کہ اُمُّ المومنین عائشہ صدیقہؓ کے پاس ایک پردہ تھا۔ انہوں نے اس سے اپنے گھر کے ایک گوشے کو ڈھانپا تھا۔ نبیﷺ  نے فرمایا کہ ہمارے پاس سے اپنا یہ پردہ ہٹا دو اس لئے کہ نماز میں اس کی تصویریں برابر میرے سامنے آتی ہیں۔
۱۹۔ریشمی جبہ اور پرہیز گاری
 سیدنا عقبہ بن عامرؓ کہتے ہیں کہ نبیﷺ  کی خدمت میں ایک ریشمی جبہ (کوٹ) ہدیہ کیا گیا تو آپﷺ  نے اسے پہن لیا اور اس میں نماز پڑھی، پھر جب فارغ ہوئے تو اسے زور سے کھینچ کر اتار ڈالا۔ گویا آپﷺ  نے اسے بُرا جانا اور فرمایا کہ پرہیزگاروں کو یہ زیبا نہیں ہے۔

۲۰۔ سرخ کپڑے میں نماز پڑھنا 

سیدنا ابو جحیفہؓ کہتے ہیں کہ میں نے نبیﷺ  کو چمڑے کے ایک سرخ خیمہ میں دیکھا اور سید بلالؓ کو میں نے دیکھا کہ انہوں نے رسول اﷲﷺ  کے لیے وضو کا پانی لیا اور لوگوں کو میں نے دیکھا کہ وہ اس وضو کے پانی کو دست بدست لینے لگے۔ پھر جس کو اس میں سے کچھ مل جاتا تو وہ اسے اپنے چہرے پر مل لیتا تھا اور جسے اس میں سے کچھ نہ ملتا وہ اپنے پاس والے کے ہاتھ سے تری لے لیتا۔ پھر میں نے سیدنا بلالؓ کو دیکھا کہ انہوں نے ایک غنزہ (نیزہ) اٹھایا اور اسے گاڑھ دیا اور نبیﷺ  ایک سرخ پوشاک میں اپنی چادر اٹھائے ہوئے برآمد ہوئے اور غنزہ کی طرف لوگوں کے ساتھ دو رکعت نماز پڑھی اور میں نے لوگوں اور جانوروں کو دیکھا کہ وہ غنزہ کے آگے سے نکل جاتے تھے یہاں نیزہ کو بطورِ سترہ استعمال کیا گیا ہے۔

۲۱۔ منبر رسولؐ غابہ جنگل کے جھاؤ کا بنا ہوا تھا

 سیدنا سہل بن سعدؓ سے پوچھا گیا کہ منبر نبویﷺ کس چیز کا تھا؟ تو وہ بولے اس بات کا جاننے والا لوگوں میں مجھ سے زیادہ اب کوئی نہیں رہا۔ وہ غابہ جنگل کے جھاؤ کا بنا ہوا تھا۔ اسے ایک عورت کے غلام نے رسول اﷲﷺ  کے لئے بنایا تھا اور جب بنا کر رکھا گیا تو رسول اﷲﷺ  اس پر کھڑے ہوئے۔ پھر آپﷺ  نے قرأت کی اور رکوع فرمایا اور لوگوں نے آپﷺ  کے پیچھے رکوع کیا۔ پھر آپ نے اپنا سر مبارک اٹھایا اس کے بعد پیچھے ہٹے یہاں تک کہ زمین پر سجدہ کیا پھر منبر پر چڑھ گئے اور قرأت کی اور رکوع کیا پھر اپنا سر اٹھایا اور پیچھے ہٹے یہاں تک کہ زمین پر سجدہ کیا۔ پس منبر کا یہ قصہ تھا۔

۲۲۔ چٹائی پر نماز پڑھنا

 سیدنا انس بن مالکؓ سے روایت ہے کہ ان کی دادی مُلیکہؓ نے نبیﷺ  کو کھانے کے لیے بلایا جو انہوں نے خاص آپﷺ  کے لئے تیار کیا تھا۔ پس آپﷺ  نے اس میں سے کھایا پھر فرمایا کہ کھڑے ہو جاؤ میں تمہارے لئے پڑھ دوں۔ سیدنا انسؓ کہتے ہیں میں اپنی ایک چٹائی کی طرف متوجہ ہوا جو کثرتِ استعمال سے سیاہ ہو گئی تھی تو میں نے اسے پانی سے دھو دیا۔ رسول اﷲﷺ اس پر کھڑے ہو گئے اور میں نے اور ایک یتیم نے آپﷺ  کے پیچھے صف باندھ لی اور مُلیکہؓ ہمارے پیچھے تھی۔ پس رسول اﷲﷺ نے ہمارے لئے دو رکعتیں پڑھ دیں اور لوٹ گئے۔

۲۳۔بستر پر نماز پڑھنا

 حضرت عائشہؓ کہتی ہیں کہ میں نبیﷺ  کے سامنے سو جاتی اور میرے دونوں پیر آپﷺ  کے سجدہ کی جگہ میں ہوتے تھے جب آپؐ سجدہ کرتے تھے تو مجھے دبا دیتے تھے۔ میں اپنے پیر سمیٹ لیتی تھی اور جب آپ کھڑے ہو جاتے تھے تو میں انہیں پھیلا دیتی تھی۔ اُمّ المومنین عائشہ صدیقہؓ کہتی ہیں اس وقت تک گھروں میں چراغ نہ تھے۔ حضرت عائشہ صدیقہؓ کہتی ہیں کہ رسول اﷲﷺ  اپنے گھر کے بچھونے پر نماز پڑھتے  تھے اور وہ آپﷺ  کے اور سجدہ کی جگہ کے درمیان (بچھونے پر) جنازہ کی مثل لیٹی ہوتی تھیں۔
۲۴۔ گرمی کی شدت میں کپڑے پر سجدہ کرنا 

سیدنا انس بن مالکؓ کہتے ہیں کہ ہم نبیﷺ  کے ہمراہ نماز پڑھتے تھے تو ہم میں سے کچھ لوگ گرمی کی شدت کی وجہ سے سجدہ کی جگہ پر اپنے کپڑے کا کنارہ بچھا لیتے تھے۔

۲۵۔جوتوں سمیت نماز پڑھنا 

سیدنا انس بن مالکؓ سے پوچھا گیا کہ کیا رسول اﷲﷺ اپنے جوتوں سمیت نماز پڑھتے تھے ؟ تو انہوں نے کہا کہ ہاں ! پڑھتے تھے۔

۲۶۔ موزے پہن کر نماز پڑھنا 

 ہمام بن حارثؓ کہتے ہیں کہ میں نے دیکھا کہ سیدنا جریر بن عبداﷲؓ نے پیشاب کے بعد وضو کیا اور اپنے موزوں پر مسح کر کے نماز پڑھنے کے لیے کھڑے ہو گئے۔ نماز کے بعد لوگوں نے ان سے یہ مسئلہ پوچھا تو انہوں نے کہا کہ میں نے رسول اﷲﷺ  کو ایسا ہی کرتے دیکھا ہے۔ لوگوں کو یہ حدیث اچھی معلوم ہوتی تھی کیونکہ جریرؓ سب سے آخر میں اسلام لائے تھے۔

۲۷۔نماز میں دونوں ہاتھوں کو کشادہ رکھنا

 سیدنا عبداﷲ بن مالک بن بحینہؓ سے روایت ہے کہ نبیﷺ  جب نماز پڑھتے تو اپنے دونوں ہاتھوں کے درمیان کشادگی رکھتے یہاں تک کہ آپﷺ  کی بغلوں کی سفیدی ظاہر ہوتی تھی۔

۲۸۔ قبلہ کی طرف منہ کرنے کی فضیلت
سیدنا انس بن مالکؓ کہتے ہیں کہ رسول اﷲﷺ  نے فرمایا کہ جو کوئی ہمارے جیسی نماز پڑھے اور ہمارے قبلہ کی طرف منہ کرے اور ہمارا ذبیحہ کھائے تو وہی مسلمان ہے۔اس کے لیے اﷲ کا ذمہ اور اﷲ کے رسولﷺ  کا ذمہ ہے۔ تو تم اﷲ کی خیانت اس کے ذمہ کے بارے میں نہ کرو۔

۲۹۔عمرہ میں طوافِ کعبہ اور صفا و مروہ کی سعی
سیدنا ابن عمرؓ سے روایت ہے کہ ان سے ایک شخص کے بارے میں پوچھا گیا جس نے عمرہ کے لیے کعبہ کا طواف کیا تھا اور صفا و مروہ کے درمیان طواف نہ کیا تھا کہ آیا وہ اپنی عورت کے پاس آئے یا نہیں ؟ تو انہوں نے کہا کہ نبیﷺ  مدینہ سے تشریف لائے تو سات مرتبہ کعبہ کا طواف کیا اور مقام ابراہیم کے پیچھے دو رکعت نماز ادا کی اور صفا و مروہ کے درمیان طواف (سعی) فرمایا اور بے شک رسول اﷲﷺ  کی ذات میں تمہارے لئے عمدہ پیروی ہے۔

 ۳۰۔نبیؐ کعبہ میں داخل ہوئے اور نماز نہیں پڑھی
 سیدنا ابن عباسؓ کہتے ہیں کہ جب نبیﷺ  کعبہ میں داخل ہوئے تو اس کے تمام گوشوں میں دعا کی اور نماز نہیں پڑھی یہاں تک کہ آپﷺ  کعبہ سے نکل آئے۔ پھر جب نکل آئے تو آپ نے کعبہ کے سامنے دو رکعت نماز پڑھی اور فرمایا کہ یہ قبلہ ہے۔

۳۱۔سواری پر نفل نماز پڑھنا

 سیدنا جابرؓ کہتے ہیں کہ نبیﷺ  اپنی سواری پر جس سمت بھی وہ رخ کرتی (اسی سمت نفل) نماز پڑھتے رہتے اور جب فرض (نماز پڑھنے ) کا ارادہ فرماتے تو اتر پڑتے اور قبلہ کی طرف منہ کر لیتے۔
۳۲۔ نبیﷺ  کی نماز، بشری خطا اور سجدہ سہو

سیدنا عبداﷲ بن مسعودؓ سے روایت ہے کہ نبیﷺ  نے نماز پڑھی۔ وہ کہتے ہیں کہ میں نہیں جانتا کہ آپﷺ نے نماز میں کچھ زیادہ کر دیا تھا یا کم کر دیا تھا۔ پھر جب آپ سلام پھیر چکے تو آپ سے کہا گیا کہ یا رسول اﷲﷺ  ! کیا نماز میں کوئی نئی بات ہو گئی؟ آپﷺ  نے فرمایا وہ کیا؟ لوگوں نے کہا کہ آپ نے اس قدر نماز پڑھی۔ پس آپﷺ  نے اپنے دونوں پیروں کو سمیٹ لیا اور قبلہ کی طرف منہ کر لیا اور دو سجدے کئے۔ اس کے بعد سلام پھیرا۔ پھر جب ہماری طرف منہ کیا تو فرمایا کہ اگر نماز میں کوئی نیا حکم ہو جاتا تو میں تمہیں پہلے سے مطلع کرتا۔ لیکن میں تمہاری طرح ہی ایک بشر ہوں۔ جس طرح تم بھولتے ہو میں بھی بھول جاتا ہوں۔ لہٰذا جب میں بھول جاؤں تو مجھے یاد دلاؤ اور جب تم میں سے کوئی شخص اپنی نماز میں شک کرے تو اسے چاہیئے کہ ٹھیک بات سوچ لے اور اسی پر اپنی نماز تمام کرے۔ پھر سلام پھیر کر دو سجدے سہو کے کرے۔

۳۳۔ اللہ نے تین باتوں میں عمرؓ کی موافقت کی 

امیر المومنین سیدنا عمرؓ کہتے ہیں کہ میں نے اپنے پروردگار سے تین باتوں میں موافقت کی۔ میں نے ایک مرتبہ کہا کہ یا رسول اﷲﷺ ! کاش ہم مقامِ ابراہیم کو نماز کی جگہ بنا لیں پس یہ آیت نازل ہوئی (ترجمہ) ’’ اور مقام ابراہیم پر نماز ادا کرو ‘‘ (البقرہ: ۱۲۵) اور حجاب کی آیت بھی میری خواہش کے مطابق نازل ہوئی۔ میں نے کہا کہ یا رسول اﷲﷺ ! کاش آپﷺ  اپنی بیویوں کو پردہ کرنے کا حکم دے دیں۔ کیونکہ ان سے ہر نیک و بد گفتگو کرتا ہے۔ پس حجاب کی آیت نازل ہوئی۔ اور ایک مرتبہ نبیﷺ  کی بیویاں آپﷺ پر جوش میں آ کر جمع ہوئیں تو میں نے ان سے کہا کہ ’’ اگر وہ (نبیﷺ ) تم کو طلاق دے دیں تو عنقریب ان کا رب انہیں تم سے اچھی بیویاں تمہارے بدلے میں دے دے گا ‘‘ (التحریم: ۵) پس یہی آیت نازل ہوئی۔

۳۴۔ مسجد میں اگر تھوک کی حاجت ہو 

سیدنا انس بن مالکؓ سے روایت ہے کہ نبیﷺ  نے جانبِ قبلہ میں کچھ تھوک دیکھا تو آپﷺ  کو ناگوار ہوا۔  پھر آپ کھڑے ہو کر اس کو اپنے ہاتھ سے صاف کر دیا۔ اور فرمایا کہ تم میں سے کوئی جب اپنی نماز میں کھڑا ہوتا ہے تو وہ اپنے پروردگار سے منا جات کرتا ہے یا آپ نے یہ فرمایا کہ اس کا پروردگار اس کے اور قبلہ کے درمیان ہوتا ہے۔ لہٰذا اسے چاہیئے کہ اپنے قبلہ کے سامنے نہ تھوکے بلکہ اپنے بائیں جانب یا اپنے قدم کے نیچے تھوکے۔ 

۳۵۔دورانِ نماز داہنی جانب نہ تھوکے 

 سیدنا ابو ہریرہ اور سیدنا ابو سعیدؓ نے بیان کیا کہ رسول اﷲﷺ  نے فرمایا کہ جب تم میں سے کوئی شخص(دورانِ نماز) بلغم تھوکے تو نہ اپنے منہ کے سامنے تھوکے اور نہ اپنے داہنے جانب اور چاہیئے کہ اپنی بائیں جانب یا پیر کے نیچے تھوکے۔

۳۶۔مسجد میں تھوکنے کا کفارہ 

 سیدنا انسؓ کہتے ہیں کہ نبیﷺ  نے فرمایا کہ مسجد میں تھوکنا گناہ ہے اور اس کا دفن کر دینا اس کا کفارہ ہے۔

۳۷۔ مقتدیوں کے بارے میں نبیؐ کا فرمان

سیدنا ابو ہریرہؓ سے روایت ہے کہ رسول اﷲﷺ  نے فرمایا کہ تم میرا منہ اس طرف سمجھتے ہو حالانکہ اﷲ کی قسم مجھ پر نہ تمہارا خشوع پوشیدہ ہے اور نہ تمہارا رکوع اور میں یقیناً تمہیں اپنی پیٹھ کے پیچھے سے بھی دیکھتا ہوں۔ (یہ رسول اللہﷺ  کا معجزہ تھا)

۳۸۔ مسجدکو لوگوں کی طرف منسوب کرنا

سیدنا عبداﷲ بن عمرؓ سے روایت ہے کے ایک مرتبہ رسول اﷲﷺ  نے سدھائے گئے گھوڑوں کے درمیان مقامِ حفیاء سے ثنیتہ الوداع تک گھوڑ دوڑ کرائی۔ اور جو گھوڑے سدھائے ہوئے نہ تھے ان کے درمیان ثنیہ بنی زریق کی مسجد تک گھوڑ دوڑ کرائی۔  عبداﷲ بن عمرؓ بھی ان لوگوں میں سے تھے جنہوں نے یہ گھوڑ دوڑ کی تھی۔

۳۹۔مسجد میں مال و اسباب کا تقسیم کرنا

سیدنا انسؓ سے روایت ہے کہ رسول اﷲﷺ  کے پاس کچھ مال بحرین سے لایا گیا تو آپ نے فرمایا کہ اسے مسجد میں پھیلا دو۔ پھر جب رسول اﷲﷺ  نماز پڑھ چکے تو اس کے پاس بیٹھ گئے اور جس جس کو دیکھتے اسے ضرور دیتے تھے۔پس رسول اﷲﷺ  وہاں سے اس وقت تک نہ اٹھے جب تک وہاں ایک بھی درہم باقی تھا۔

۴۰۔ گھروں میں مسجدیں بنانا

سیدنا محمود بن ربیع الانصاریؓ کہتے ہیں کہ شریکِ بدر صحابی سیدنا عتبان بن مالکؓ رسول اﷲﷺ کے پاس آئے اور کہا کہ میں اپنی بینائی کو خراب پاتا ہوں اور میں اپنی قوم کو نماز بھی پڑھاتا ہوں۔ لیکن بارش میں، مَیں ان کی مسجد میں جا نہیں سکتا۔ تو یا رسول اﷲﷺ ! میں چاہتا ہوں کہ آپﷺ  میرے گھر میں نماز پڑھیں تاکہ میں اسی مقام کو مصلیٰ بنا لوں۔ چنانچہ رسول اﷲﷺ  اور ابوبکرؓ دوسرے دن تشریف لائے۔   اور فرمایا کہ تم اپنے گھر میں سے کس مقام پر چاہتے ہو کہ میں نماز پڑھوں ؟ تو سیدنا عتبانؓ کہتے ہیں کہ میں نے گھر کے ایک مقام کی طرف اشارہ کیا تو رسول اﷲﷺ وہاں کھڑے ہو گئے اور اﷲ اکبر کہا۔ ہم نے آپﷺ  کے پیچھے صف باندھی۔ پس آپ نے دو رکعت نماز پڑھی اس کے بعد سلام پھیر دیا۔ سیدنا عتبانؓ کہتے ہیں کہ ہم نے آپﷺ  کو (گوشت اور آٹا ملا کر بنایا جانے والا کھانا) خزیرہ کھانے کے لئے روک لیا جو آپﷺ  کے لئے ہم نے تیار کیا تھا۔ 

۴۱۔ دل سے لا الٰہ الا اﷲ کہنے والے پر جہنم حرام 

پھر محلے والوں میں سے کئی لوگ گھر میں جمع ہو گئے اور ان میں سے ایک کہنے والے نے کہا کہ مالک بن دخیشن کہاں ہے ؟  تو ان میں سے کسی دوسرے نے کہا کہ وہ تو منافق ہے، اﷲ اور اس کے رسولﷺ  کو دوست نہیں رکھتا تو رسول اﷲﷺ  نے فرمایا کہ یہ نہ کہو کیا تم نے اسے نہیں دیکھا کہ اس نے اﷲ کی خوشنودی حاصل کرنے کے لئے لا الٰہ الا اﷲ کہا ہے۔ وہ شخص بولا کہ اﷲ اور اس کے رسولﷺ  کو زیادہ علم ہے۔ اس نے کہا کہ ہم نے اس کی توجہ اور اس کی خیر خواہی منافقوں کے حق میں دیکھی ہے تو رسول اﷲﷺ  نے فرمایا کہ اﷲ بزرگ و برتر نے اس شخص پر آگ کو حرام کر دیا ہے جو لا الٰہ الا اﷲ کہہ دے اور اس سے اﷲ تعالیٰ کی رضا مندی اسے مقصود ہو۔

۴۲۔نیک لوگوں کی قبروں پر مسجد بنا لینا
 اُمُّ المومنین عائشہ صدیقہؓ سے روایت ہے کہ اُمّ حبیبہ اور اُمّ سلمہؓ نے ایک گرجا حبش میں دیکھا تھا، اس میں تصویریں تھیں، تو انہوں نے نبیﷺ  سے اس کا ذکر کیا تو آپﷺ  نے فرمایا کہ ان لوگوں میں جب کوئی نیک مرد ہوتا اور وہ مر جاتا تو اس کی قبر پر مسجد بنا لیتے اور اس میں یہ تصویریں بنا دیتے۔ یہ لوگ اﷲ کے نزدیک قیامت کے دن بدترین خلق ہیں۔
۴۳۔نبیؐ کا مدینہ کی بلندی پر چوبیس روز قیام
 سیدنا انس بن مالکؓ کہتے ہیں کہ نبیﷺ  مدینہ میں ہجرت کر کے تشریف لائے تو مدینہ کی بلندی پر ایک قبیلے میں جس کو بنی عمرو بن عوف کہتے ہیں، اترے اور ان لوگوں میں نبیﷺ  نے چوبیس شب قیام فرمایا پھر آپﷺ  نے بنی نجار کو بلوا بھیجا تو وہ تلواریں لٹکائے ہوئے آ پہنچے۔ اب گویا میں نبیﷺ  کی طرف دیکھ رہا ہوں کہ آپ اپنی سواری پر ہیں اور سیدنا ابوبکر صدیقؓ آپ کے ہمردیف ہیں اور بنی نجار کی جماعت آپ کے گرد ہے یہاں تک کہ آپ نے سیدنا ابو ایوب انصاریؓ کے مکان میں اپنا اسباب اتارا اور آپ دوست رکھتے تھے کہ جس جگہ نماز کا وقت آ جائے وہیں نماز پڑھ لیں اور آپ بکریوں کے رہنے کی جگہ میں بھی نماز پڑھ لیتے اور آپ نے مسجد کی تعمیر کرنے کا حکم دیا۔ 

۴۴۔ہجرتِ مدینہ اور باغ بنی نجار کی ترتیبِ نَو

پھر بنی نجار کے لوگوں کو آپﷺ  نے بلوا بھیجا اور فرمایا کہ اے بنی نجار! اپنا یہ باغ تم میرے ہاتھ بیچ ڈالو۔ انہوں نے عرض کیا کہ اﷲ کی قسم ہم اس کی قیمت نہ لیں گے مگر اﷲ بزرگ و برتر سے۔ سیدنا انسؓ کہتے ہیں کہ اس باغ میں وہ چیزیں تھیں جو میں تم سے کہتا ہوں یعنی مشرکوں کی قبریں، ویرانہ اور کھجور کے درخت تھے تو نبیﷺ  نے حکم دیا تو مشرکوں کی قبریں کھود ڈالی گئیں۔ پھر حکم دیا کہ ویرانے کو برابر کر دیا جائے اور درختوں کو کاٹ دیا جائے پھر کھجور کے درخت مسجد کی جانب قبلہ میں نصب کر دیئے اور اس کی بندش پتھروں سے کی اور صحابہ کرام رضوان اﷲ علیہم اجمعین پتھر لانے لگے اور وہ رجز پڑھتے جاتے تھے اور نبیﷺ  ان کے ہمراہ تھے اور آپﷺ  فرماتے تھے (ترجمہ) ’’فائدہ جو کچھ کہ ہے فائدہ وہ آخرت کا فائدہ۔ بخش دے انصار اور مہاجرین کو اے اﷲ‘‘۔ 

۴۵۔اونٹ کو بطور سترہ کر کے نماز پڑھنا 

راوی حدیث نافع کہتے ہیں کہ ابن عمرؓ نے اپنے اونٹ کی طرف (اسے بطور سترہ کر کے ) نماز پڑھی اور فرمایا کہ میں نے نبیﷺ  کو ایسا کرتے دیکھا تھا۔

۴۶۔حالتِ نماز میں حضورؐ کو دوزخ دکھلائی گئی
سیدنا انسؓ نے کہا کہ نبیﷺ  نے فرمایا کہ میرے سامنے اس حال میں کہ میں نماز پڑھ رہا تھا دوزخ کی آگ لائی گئی۔

۴۷۔گھروں میں بھی نماز پڑھنے کی ہدایت
سیدنا ابن عمرؓ ، رسول اﷲﷺ  سے روایت کرتے ہیں کہ آپﷺ  نے فرمایا ’’اپنی کچھ نماز، اپنے گھروں میں ادا کیا کرو اور انہیں قبریں نہ بناؤ‘‘۔

۴۸۔نبیوں کی قبروں کو مسجد بنانے کی مذمت

اُمُّ المومنین عائشہ صدیقہ اور سیدنا عبداﷲ بن عباسؓ کہتے ہیں کہ جب رسول اﷲﷺ  پر وفات کی بیماری طاری ہوئی تو آپ اپنی چادر اپنے منہ پر ڈالنے لگے۔ پھر جب اس سے آپﷺ  کو گرمی معلوم ہوتی تو اس کو اپنے چہرے سے ہٹا دیتے پھر اسی حالت میں فرمایا کہ یہود و نصاریٰ پر اﷲ کی لعنت ہو کہ انہوں نے اپنے نبیوں کی قبروں کو مسجد بنا لیا آپﷺ  ان کے افعال سے ڈراتے تھے۔

۴۹۔مسجد میں عورت کے لیے خیمہ لگایا گیا
 اُمُّ المومنین عائشہ صدیقہؓ سے روایت ہے کہ کسی قبیلے کی ایک آزاد کردہ حبشی لونڈی اسی قبیلے کے ساتھ رہا کرتی تھی۔ لونڈی کا بیان ہے کہ ایک مرتبہ اسی قبیلے کی ایک لڑکی باہر نکلی تو اس کے جسم پرسے سرخ چمڑے کی حمائل (جڑاؤ) گر پڑی۔ایک چیل نے اسے گوشت سمجھا اور جھپٹ لے گئی۔ باندی کہتی ہے کہ ان لوگوں نے اسے تلاش کیا مگر  نہ ملنے پر اس کا الزام مجھ پر لگا دیا اور وہ لوگ میری تلاشی لینے لگے کہ اچانک وہی چیل گزری اور اُس نے اِس حمائل کو گرا دیا۔ وہ کہتی ہے کہ حمائل ان کے درمیان آ کر گری۔

 اُمُّ المومنین عائشہؓ کہتی ہیں پھر وہ رسول اﷲﷺ  کے پاس آئی اور اسلام لے آئی تو مسجد میں اس کا ایک خیمہ یا ایک چھوٹا سا حجرہ تھا۔ اور وہ میرے پاس آیا کرتی تھی اور مجھ سے باتیں کیا کرتی تھی۔ اور میرے پاس وہ جب بھی آتی تو یہ ضرور کہتی کہ ’’حمائل والا دن ہمارے پروردگار کی عجیب قدرتوں میں سے ہے۔ آگاہ رہو اسی نے مجھے کفر کے شہر سے نجات دی‘‘۔ (یہ ایک خصوصی واقعہ ہے۔ عام حالات میں عورتوں کا مسجد میں قیام یا سونا منع ہے )

۵۰۔ مَردوں کا مسجد میں سونا 

 سیدنا سہل بن سعدؓ سے روایت کہ رسول اﷲﷺ  سیدہ فاطمہ الزہرہؓ کے گھر آئے تو سیدنا علیؓ کو گھر میں نہ پایا تو پوچھا کہ تمہارے چچا کے بیٹے کہاں ہیں ؟ وہ بولیں کہ میرے اور ان کے درمیان میں کچھ تنازعہ ہو گیا تو وہ مجھ پر غضبناک ہو کر چلے گئے اور میرے ہاں نہیں سوئے تو رسول اﷲﷺ  نے ایک شخص سے فرمایا کہ دیکھو وہ کہاں ہیں ؟ وہ دیکھ کر آیا اور اس نے کہا کہ وہ مسجد میں سو رہے ہیں۔ پس رسول اﷲﷺ  مسجد میں تشریف لے گئے اور وہ لیٹے ہوئے تھے ان کی چادر ان کے پہلو سے گرگئی تھی اور ان کے جسم میں مٹی بھر گئی تھی، رسول اﷲﷺ  انکے جسم سے مٹی جھاڑتے اور یہ فرماتے تھے کہ اے ابوترابؓ ! اٹھو۔ اے ابوترابؓ ! اٹھو۔

۵۱۔ مسجد میں داخل ہو کر دو رکعت نماز پڑھنا

 سیدنا ابوقتادہ سلمیؓ سے روایت ہے کہ رسول اﷲﷺ  نے فرمایا کہ جب تم میں سے کوئی مسجد میں داخل ہو تو اسے چاہیئے کہ بیٹھنے سے پہلے دو رکعت نماز پڑھ لے۔

۵۲۔ مسجد نبویﷺ کی ابتدائی تعمیرات کا بیان
سیدنا عبداﷲ بن عمرؓ سے روایت ہے کہ رسول اﷲﷺ کے زمانے میں مسجد نبوی کچی اینٹ سے تعمیر کی ہوئی تھی۔ اس کی چھت کھجور کی شاخوں کی تھی اور اس کے ستون کھجور کی لکڑیوں کے تھے۔ سیدنا ابوبکرؓ نے اس میں کچھ زیادتی نہیں کی جبکہ سیدنا عمرؓ نے اس میں زیادتی کر دی اور اس کو رسول اﷲﷺ  کے زمانے کی عمارت کے موافق کچی اینٹ اور کھجور کی شاخوں سے بنایا اور اس کے ستون پھر لکڑی کے لگائے۔ اس کے بعد سیدنا عثمانؓ نے اس کو بدل دیا اور اس میں بہت سا اضافہ کیا۔

۵۳۔تعمیر مسجد میں ایک دوسرے کی اعانت کرنا

 سیدنا ابو سعید خدریؓ مسجد نبویﷺ کی تعمیرات کے سلسلہ میں بیان کرتے ہیں کہ ہم ایک ایک اینٹ اٹھاتے تھے اور سیدنا عمارؓ دو دو اینٹیں اٹھاتے تھے۔ نبیﷺ نے انہیں دیکھا تو آپﷺ  ان کے جسم سے مٹی جھاڑتے ہوئے فرماتے جاتے تھے کہ عمارؓ کی مصیبت، انہیں ایک باغی گروہ شہید کرے گا۔ یہ اُن کو جنت کی طرف بلاتے ہوں گے اور وہ اِن کو دوزخ کی طرف بلاتے ہوں گے۔ ابو سعیدؓ کہتے ہیں کہ عمارؓ کہا کرتے تھے کہ ’’ میں فتنوں سے اﷲ کی پناہ مانگتا ہوں ‘‘۔

۵۴۔مسجد بنانے کا بدلہ جنت میں گھر ہے 

سیدنا عثمان بن عفانؓ نے مسجد نبویﷺ  اپنے ذاتی خرچ سے تعمیر کی۔ جب لوگوں نے اعتراض کیا تو انہوں نے کہا کہ تم نے میرے بارے میں بہت کچھ کہا۔ حالانکہ میں نے رسول اﷲﷺ  کو یہ فرماتے ہوئے سنا ہے کہ جو شخص مسجد بنائے اور اﷲ کی رضامندی چاہتا ہو، اﷲ اس کے لیے اسی کے برابر جنت میں مکان بنا دیتا ہے۔

۵۵۔ مسجدیا بازار سے گزرنا: لوگوں کا خیال کرنا

سیدنا جابر بن عبداﷲؓ کہتے ہیں کہ ایک شخص مسجد میں سے گزرا اور اس کے پاس کچھ تیر تھے تو اس سے رسول اﷲﷺ  نے فرمایا کہ تیر کے پھل کو پکڑ لو (کہ اس سے آدمی زخمی ہو سکتا ہے )۔ایک اور روایت میں سیدنا ابو موسیٰ اشعریؓ بیان کرتے ہیں کہ آپﷺ نے فرمایا جو شخص ہماری مسجدوں یا بازاروں میں سے تیر کے ساتھ گزرے تو اسے چاہیے کہ اس کی پیکانوں کو پکڑے کہیں ایسا نہ ہو کہ اپنے ہاتھ سے کسی مسلمان بھائی کو زخمی کر دے۔

۵۶۔مسجد میں اشعار پڑھنا 

سیدنا حسان بن ثابت انصاریؓ نے سیدنا ابو ہریرہؓ سے گواہی طلب کی کہ میں تمہیں اﷲ کی قسم دیتا ہوں بتاؤ کیا تم نے نبیﷺ  سے سنا ہے کہ آپﷺ مجھ سے فرماتے تھے کہ ’’ اے حسانؓ ! رسول اﷲﷺ  کی طرف سے مشرکوں کو اشعار میں جواب دو، اے اﷲ! حسانؓ کی روح القدس سے تائید فرما‘‘ تو سیدنا ابو ہریرہؓ بولے کے ہاں میں نے سنا تھا۔

۵۷۔اسلحہ بردار لوگوں کا مسجد میں داخل ہونا

اُمُّ المومنین حضرت عائشہؓ کہتی ہیں کہ میں نے رسول اﷲﷺ  کو ایک دن اپنے حجرہ کے دروازہ پر دیکھا جب حبش کے لوگ مسجد میں کھیل رہے تھے اور رسول اﷲﷺ  مجھے اپنی چادر سے چھپا رہے تھے اور میں ان کے کھیل کو دیکھ رہی تھی۔ ایک دوسری روایت میں ہے کہ وہ حبشی اپنی تلواروں سے کھیلتے تھے۔

 ۵۸۔مسجد میں قرض دار سے تقاضا کرنا 

سیدنا کعب بن مالکؓ سے روایت ہے کہ انہوں نے مسجد میں ابن ابی حدرد سے اپنے قرض کا تقاضا کیا اور گفتگو میں دونوں کی آوازیں بلند ہو گئیں۔ رسول اﷲﷺ  نے سنا  تو آپﷺ  ان کے پاس تشریف لائے اور کعبؓ سے فرمایا کہ تم اپنے اس قرض سے کچھ کم کر دو اور اس کی طرف اشارہ کیا یعنی نصف کم کر دو۔ کعبؓ نے کہا کہ یا رسول اﷲﷺ ! میں نے کم کر دیا۔ آپﷺ  نے ابن ابی حدرد سے فرمایا کہ اٹھ اور اسے ادا کر دے۔

۵۹۔مسجد میں جھاڑو دینا 

 سیدنا ابو ہریرہؓ سے روایت ہے کہ ایک حبشی مرد یا حبشی عورت مسجد میں جھاڑو دیا کرتی تھی، جب وہ مر گئی تو نبیﷺ  نے اس کی بابت پوچھا تو لوگوں نے کہا کہ وہ تو مر گئی۔ فرمایا کہ تم نے مجھے اطلاع کیو ں نہ دی؟ اچھا اب مجھے اس کی قبر بتا دو۔چنانچہ لوگوں نے بتا دی تو آپ نے اس پر نماز پڑھی۔(یہ نبی ؐ کا خاصہ تھا)

۶۰۔حضورؐ کا شراب کی تجارت کو حرام کہنا 

 اُمُّ المومنین حضرت عائشہ صدیقہؓ کہتی ہیں کہ جب سُود کے بارے میں سورۂ بقرہ کی آیتیں نازل کی گئیں تو نبیﷺ  مسجد کی طرف تشریف لے گئے اور ان آیتوں کو لوگوں کے سامنے پڑھ دیا۔ پھر آپﷺ  نے شراب کی تجارت حرام کر دی۔

۶۱۔سرکش جن کا نبیؐ کے سامنے آنا

سیدنا ابو ہریرہؓ روایت کرتے ہیں کہ نبیﷺ  نے فرمایا کہ ایک سرکش جن گزشتہ شب میرے سامنے آیا تاکہ میری نماز قطع کر دے۔مگر اﷲ نے مجھے اس پر قابو د ے دیا اور میں نے چاہا کہ مسجد کے ستونوں میں سے کسی ستون کے ساتھ باندھ دوں تاکہ صبح کو اُسے تم لوگ دیکھو۔ پھر مجھے اپنے بھائی سلیمان ؑ کی دعا یاد آئی کہ ’’ اے میرے پروردگار! مجھے ایسی سلطنت دے، جو میرے بعد کسی کو نہ ملے ‘‘ (صٓ: ۳۵) 
۶۲۔ مسجد میں بیماروں کے لیے خیمہ لگانا

 اُمُّ المومنین عائشہ صدیقہؓ کہتی ہیں کہ غزوۂ خندق کے دن سیدنا سعدؓ کے زخم لگ گیا تو نبیﷺ  نے ایک خیمہ مسجد میں نصب کیا تاکہ قریب سے ان کی عیادت کریں۔ مسجد میں بنی غفار کا خیمہ بھی تھا۔ جب اِن کی طرف خون بہہ کر آنے لگا تو ان لوگوں نے کہا کہ اے خیمہ والو! یہ کیا ہے ؟ تب انہیں پتہ چلا کہ سیدنا سعدؓ کے زخم سے خون بہہ رہا ہے۔ پس وہ اسی سے شہید ہو گئے۔

۶۳۔ سوار ہو کر کعبہ کا طواف کرنا

 اُمُّ سلمہؓ کہتی ہیں کہ میں نے رسول اﷲﷺ  سے شکایت کی کہ میں بیمار ہوں تو آپﷺ  نے فرمایا کہ تم سوار ہو کر لوگوں کے پیچھے سے طواف کرو۔ پس میں نے طواف کیا اور رسول اﷲﷺ  کعبہ کے ایک گوشہ میں نماز پڑھ رہے تھے۔ آپﷺ  سورۂ ’’طور ‘‘ کی تلاوت فرما رہے تھے۔

۶۴۔ دو صحابی کے لیے نور کے چراغ روشن کیے گئے 

سیدنا انسؓ سے روایت ہے کہ سیدنا عباد بن بشرؓ اور دوسرے غالباً سیدنا اسید بن حضیرؓ اندھیری رات میں مسجد نبویﷺ  سے باہر نکلے۔ صحبتِ نبویﷺ  کی برکت سے ان دونوں کے ہمراہ نور کے دو چراغ سے تھے جو ان کے سامنے روشنی کرتے تھے۔ پھر جب وہ دونوں علیحدہ ہو گئے تو ان میں سے ہر ایک کے ساتھ ایک چراغ ہولیا، یہاں تک کہ وہ اپنے گھر پہنچ گئے۔

۶۵۔ مسجد میں کھڑکی اور گزرگاہ بنانا

سیدنا ابو سعید خدریؓ کہتے ہیں کہ نبیﷺ  نے ایک روز خطبہ پڑھا تو فرمایا کہ بے شک اﷲ سبحانہٗ نے ایک بندہ کو دنیا کے اور اس چیز کے درمیان، جو اﷲ کے ہاں ہے، اختیار دیا ہے کہ جس کو چاہے پسند کر لے۔ تو اس نے اس چیز کو اختیار کر لیا جو اﷲ کے ہاں ہے۔ یہ سن کر حضرت ابوبکر صدیق ؓ رونے لگے۔ ابو سعید خدریؓ کہتے ہیں کہ میں نے اپنے دل میں کہا کہ اس شیخ کو کون سی چیز رُلا رہی ہے ؟ مگر آخر میں معلوم ہوا کہ وہ بندہ رسول اﷲﷺ  تھے اور حضرت ابوبکر صدیقؓ ہم سب میں زیادہ علم رکھتے تھے۔ پھر آپﷺ  نے فرمایا کہ اے ابوبکرؓ ! تم نہ روؤ بے شک سب لوگوں سے زیادہ مجھ پر احسان کرنے والے، اپنی صحبت اور اپنے مال میں ابوبکر صدیق ہیں۔ اگر میں اپنی اُمت میں سے کسی کو خلیل بناتا تو یقیناً ابوبکر کو بناتا لیکن اسلام کی اخوت اور اس کی محبت کافی ہے۔ مسجد میں ابوبکر کے دروازہ کے سوا سب کا دروازہ بند کر دیا جائے۔

۶۶۔ مسجدوں میں دروازے اور تالے لگانا

 سیدنا ابن عمرؓ سے روایت ہے کہ نبیﷺ  مکہ میں تشریف لائے تو عثمان بن طلحہؓ کو بلایا۔ انہوں نے کعبہ کا دروازہ کھول دیا۔ پھر نبیﷺ  اور بلالؓ اور اسامہ بن زیدؓ اور عثمان بن طلحہؓ اندر گئے۔بعد اس کے دروازہ بند کر لیا گیا۔ پھر آپﷺ  اس میں تھوڑی دیر رہے۔ اس کے بعد سب لوگ نکلے۔ ابن عمر کہتے ہیں کہ میں کعبہ کی طرف جلدی سے بھاگا اور بلالؓ سے پوچھا تو انہوں نے بتایا کہ نبیﷺ  نے کعبہ کے اندر نماز پڑھی ہے۔ میں نے کہا کس مقام میں ؟ انہوں نے کہا دونوں ستونوں کے درمیان میں۔
۶۷۔رات کو اپنی آخری نماز وتر کو بنانا 

 سیدنا عبداﷲ بن عمرؓ کہتے ہیں کہ نبیﷺ  منبر پر تھے کہ ایک شخص نے نمازِ شب کے بارے میں پوچھا تو آپﷺ  نے فرمایا کہ دو دو رکعت پڑھنی چاہیئے۔ پھر جب تم میں سے کوئی صبح ہو جانے کا خوف کرے تو ایک رکعت اور پڑھ لے، پس وہ ایک رکعت اس کے لیے جس قدر پڑھ چکا سب کو وتر کر دے گی۔ اور سیدنا ابن عمرؓ کہا کرتے تھے کہ رات کو اپنی آخری نماز وتر کو بناؤ اس لئے کہ نبیﷺ  نے اس کا حکم دیا ہے۔

۶۸۔مسجد میں چت لیٹنے کی روایت
سیدنا عبداﷲ بن زید انصاریؓ سے روایت ہے کہ انہوں نے نبیﷺ  کو مسجد میں چت لیٹے ہوئے دیکھا اور آپﷺ  اپنا ایک پیر دوسرے پیر پر رکھے ہوئے تھے۔

۶۹۔با جماعت نماز گھر کی نماز سے افضل ہے 

سیدنا ابو ہریرہؓ سے روایت ہے کہ نبیﷺ  نے فرمایا کہ جماعت کی نماز، اپنے گھر کی نماز اور اپنے بازار کی نماز سے پچیس درجے ثواب میں فوقیت رکھتی ہے۔ اس لئے کہ جب تم میں سے کوئی وضو کرے اور اچھا وضو کرے اور مسجد میں محض نماز ہی کا ارادہ کر کے آئے تو وہ جو قدم رکھتا ہے، اس پر اﷲ اُس کا ایک درجہ بلند کرتا ہے اور ایک گناہ معاف کر دیتا ہے۔ یہاں تک کہ وہ مسجد میں داخل ہو جاتا ہے تو نماز میں سمجھا جاتا ہے، جب تک کہ نماز اسے روکے۔ فرشتے اس کے لیے دعا کرتے رہتے ہیں، جب تک کہ وہ اس مقام میں رہے جہاں نماز پڑھتا ہے۔ فرشتے یوں دعا کرتے ہیں کہ ’’ اے اﷲ! اس کے گناہ معاف فرما دے، اے اﷲ! اس پر رحم کر ‘‘ یہ دعا اس وقت تک جاری رہتی ہے جب تک وہ بے وضو نہ ہو جائے۔

۷۰۔مومن، مومن کے لئے عمارت کے مثل ہے 

 سیدنا ابو موسیٰ ؓ روایت کرتے ہیں کہ نبیﷺ نے فرمایا کہ مومن، مومن کے لئے عمارت کے مثل ہے کہ اس کا ایک حصہ دوسرے حصے کو تقویت دیتا ہے اور آپﷺ نے تمثیلاً اپنی انگلیوں میں تشبیک فرمائی یعنی ایک ہاتھ کی انگلیوں کو دوسرے ہاتھ میں داخل کر کے دکھلایا۔

۷۱۔نماز میں سہواً رکعت کم پڑھنا

 سیدنا ابو ہریرہؓ کہتے ہیں کہ رسول اﷲﷺ  نے ہمیں زوال کے بعد کی دو نمازوں میں سے کوئی نماز پڑھائی تو آپﷺ  نے ہمیں دو رکعت پڑھا کر سلام پھیر دیا۔ پھر آپ ایک لکڑی کے پاس کھڑے ہو گئے جو عرضاً مسجد میں رکھی ہوئی تھی اور اس پر آپ نے تکیہ لگایا جیسے آپﷺ  غضبناک ہوں اور آپ نے اپنا داہنا ہاتھ بائیں پر رکھ لیا اور اپنی انگلیوں کے درمیان تشبیک فرمائی۔ جلد باز لوگ مسجد کے دروازوں سے نکل گئے تو صحابہؓ نے عرض کیا نماز کم کر دی گئی؟ اور لوگوں میں سیدنا ابوبکر و عمرؓ تھے، مگر وہ دونوں آپﷺ  سے کہتے ہوئے ڈرے۔تاہم لمبے ہاتھوں والے ایک شخص ذوالیدین نے کہا کہ یا رسول اﷲﷺ ! آپ بھول گئے یا نماز کم کر دی گئی؟ آپ نے فرمایا کہ میں (اپنے خیال میں ) نہ بھولا ہوں اور نہ نماز کم کی گئی۔ پھر آپ نے لوگوں سے فرمایا کہ کیا ایسا ہی ہے جیساذوا لیدین کہتے ہیں ؟ تو لوگوں نے کہا ہاں۔ پس آپﷺ  آگے بڑھ گئے اور جس قدر نماز چھوڑی تھی پڑھ لی۔

۷۲۔بطحا کی وادی اور نبیﷺ  کی جائے نماز

 سیدنا عبداﷲ بن عمرؓ سے روایت ہے کہ رسول اﷲﷺ عمرہ یا حج کے لیے جاتے ہوئے مقام ذوالحلیفہ میں بھی اترتے تھے اور جب کسی غزوہ سے لوٹتے اور اس راہ میں سے ہو کر آتے یا حج یا عمرہ میں ہوتے تو وادی کے اندر اتر جاتے۔ پھر جب وادی کے گہراؤ سے اوپر آ جاتے تو اونٹ کو اس بطحا میں بٹھلا دیتے جو وادی کے کنارے پر بجانب  مشرق ہے۔ پس آخر شب میں وہیں آرام فرماتے یہاں تک کہ صبح ہو جاتی۔یہ مقام اس مسجد کے پاس نہیں ہے جو پتھروں سے بنی ہے اور نہ اس ٹیلہ پر ہے جس کے اوپر مسجد ہے بلکہ اس جگہ ایک چشمہ تھا کہ سیدنا عبداﷲؓ اس کے پاس نماز پڑھا کرتے تھے اور اس کے اندر کچھ تودے ریت کے تھے۔ نبیﷺ  وہیں نماز پڑھتے تھے۔ پھر اس میں بطحا سے سیلاب آیا یہاں تک کہ وہ مقام جہاں سیدنا عبداﷲؓ نماز پڑھتے تھے پُر ہو گیا۔

۷۳۔ روحاء کی بلندی پر نبیﷺ کا نماز پڑھنا

سیدنا عبداﷲ بن عمرؓ نے بیان کیا کہ نبیﷺ  نے اس مقام پر نماز پڑھی ہے جہاں چھوٹی مسجد ہے، جو اس مسجد کے قریب ہے جو روحاء کی بلندی پر ہے اور سیدنا عبداﷲؓ اس مقام کو جانتے تھے جہاں نبیﷺ  نے نماز پڑھی ہے۔ وہ کہا کرتے تھے کہ یہ مقام  وہاں تمہارے داہنی طرف ہے جب تم مسجد میں نماز پڑھنے کے لیے کھڑے ہوتے ہو اور یہ مسجد راستے کے داہنے کنارے پر ہے جب کہ تم مکہ کی طرف جا رہے ہو، اس کے اور بڑی مسجد کے درمیان ایک پتھر کا ٹپہ ہے یا اس کے قریب۔

۷۴۔روحاء کے آخری کنارے والی پہاڑی
 سیدنا عبداﷲ بن عمرؓ اس پہاڑی کے پاس بھی نماز پڑھا کرتے تھے جو روحاء کے آخری کنارے کے پاس ہے اور مکہ کو جاتے ہوئے اس پہاڑی کا کنارہ مسجد کے قریب روحاء کے آخری کنارے کے درمیان ہے اور اس جگہ ایک دوسری مسجد بنا دی گئی ہے، مگر عبداﷲ بن عمرؓ اس مسجد میں نماز نہ پڑھتے تھے بلکہ اس کو اپنے پیچھے بائیں جانب چھوڑ دیتے تھے اور اس کے آگے (بڑھ کر) خاص پہاڑی کے پاس نماز پڑھا کرتے تھے۔ اور سیدنا عبداﷲؓ روحاء سے صبح کے وقت چلتے تھے، پھر ظہر کی نماز نہ پڑھتے تھے یہاں تک کہ اس مقام میں پہنچ جاتے، پس وہیں ظہر کی نماز پڑھتے اور جب مکہ سے آتے تو اگر صبح سے کچھ پہلے یا آخر شب میں اس مقام پر پہنچتے تو وہیں ٹھہر جاتے یہاں تک کہ صبح کی نماز وہیں پڑھتے۔

۷۵۔اترنا نبیؐ  کا مقامِ رویثہ کے قریب
 سیدنا عبداﷲ بن عمرؓ نے بیان کیا کہ نبیﷺ  مقامِ رویثہ کے قریب راستہ کے داہنی جانب اور راستہ کے سامنے کسی گھنے درخت کے نیچے کسی وسیع اور نرم مقام میں اترتے تھے۔ یہاں تک کہ آپﷺ  اس ٹیلے سے جو برید روثیہ سے قریب دو میل کے ہے، باہر آتے اور اس درخت کے اوپر کا حصہ ٹوٹ گیا ہے اور وہ درمیان سے دہرا ہو کر جڑ پر کھڑا ہے اور اس کی جڑ میں ریت کے بہت سے ٹیلے ہیں۔
۷۶۔آپؐ نے عرج کے ٹیلہ پربھی نماز پڑھی
سیدنا عبداﷲ بن عمرؓ نے بیان کیا کہ نبیﷺ  نے اس ٹیلے کے کنارے پر بھی نماز پڑھی ہے جو مقام عرج کے پیچھے ہے، جب کہ تم قریہ ہضبہ کی طرف جا رہے ہو۔ اس مسجد کے پاس دو یا تین قبریں ہیں اور قبروں پر پتھر رکھے ہیں۔ وہاں آپﷺ  نے راستہ کی داہنی جانب راستہ کے پتھروں کے پاس نماز پڑھی ہے، انہیں پتھروں کے درمیان میں۔ سیدنا عبداﷲؓ بعد اس کے کہ دوپہر کو سورج ڈھل جاتا، مقام عرج سے چلتے اور ظہر کی نماز اس مسجد میں پڑھتے۔ مطلب یہ ہے کہ ان پتھروں کے درمیان اب مسجد بن چکی تھی۔

۷۷۔اترنا نبیؐ کا مرالظران کے مسیل پر

 سیدنا عبداﷲ بن عمرؓ نے کہا کہ رسول اﷲﷺ  اس مسیل پر بھی اترے تھے جو مقامِ مرالظہران کے اخیر میں مدینہ کی طرف ہے جبکہ کوئی شخص صفراوات کے پہاڑوں سے اترے۔ آپﷺ  اس مسیل کے گھراؤ میں راستہ کی بائیں جانب، جب کہ تو مکہ کی طرف جا رہا ہو، نزول فرماتے تھے۔ رسول اﷲﷺ  کے اترنے کی جگہ اور راستہ کے درمیان صرف ایک پتھر کی مار کا فاصلہ ہے۔

۷۸۔ذی طویٰ میں شب بسری اور نمازِ فجر

 سیدنا عبداﷲ بن عمرؓ کہتے ہیں کہ نبیﷺ  مقامِ ذی طویٰ میں اترتے تھے اور رات کو وہیں رہتے تھے یہاں تک کہ صبح ہو جاتی اور صبح کی نماز پڑھتے۔یہ اس وقت جب کہ آپﷺ  مکہ تشریف لاتے اور رسول اﷲﷺ  کے نماز پڑھنے کی جگہ ایک سخت ٹیلہ پر ہے نہ کہ اس مسجد میں، جو وہاں بنائی گئی ہے بلکہ اس سے نیچے اسی سخت ٹیلہ پر ہے۔

۷۹۔ پہاڑ کے دو کونے،سیاہ ٹیلہ کے اوپر

 سیدنا عبداﷲ بن عمرؓ نے بیان کیا کہ نبیﷺ  اس پہاڑ کے دو کونوں کے سامنے آئے وہ کونہ کہ جو اس پہاڑ اور بڑے پہاڑ کے درمیان کعبہ کی طرف ہے۔ پھر آپﷺ  نے اس مسجد کو جو وہاں بنائی گئی ہے، اس مسجد کی بائیں جانب چھوڑ دیا جو ٹیلہ کی طرف ہے اور نبیﷺ  کے نماز پڑھنے کی جگہ اس سے نیچے سیاہ ٹیلہ کے اوپر ہے، ٹیلے سے دس گز یا اس کے قریب چھوڑ کر۔ پھر پہاڑ کے اس دونوں کونوں کی طرف جو تمہارے اور کعبہ کے درمیان ہیں منہ کر کے نماز پڑھو۔

٭٭٭
۹۔کتاب سترہ

 ۱۔ امام کا سترہ مقتدیوں کا بھی سترہ ہے 

سیدنا عبداﷲ بن عمرؓ سے روایت ہے کہ نبیﷺ  جب عید کے دن نماز پڑھانے نکلتے تو حکم دیتے کہ حربہ (چھوٹا نیزہ) آپﷺ  کے سامنے گاڑ دیا جائے اور آپﷺ  اس کی طرف منہ کر کے نماز پڑھاتے اور لوگ آپﷺ  کے پیچھے ہوتے اور سفر میں بھی آپﷺ  یہی کیا کرتے تھے۔ ایک اور روایت میں سیدنا ابی جحیفہؓ کہتے ہیں کہ نبیﷺ  نے بطحا میں لوگوں کو نماز پڑھائی۔ ظہرکی دو رکعت اور عصر کی دو رکعت، اس حالت میں کہ آپﷺ  کے سامنے ایک نیزہ گڑا ہوا  تھا، اور آپﷺ  کے سامنے سے عورتیں اور گدھے نکل رہے تھے۔

 ۲۔نماز ی اور سترہ کے درمیان فاصلہ

 سیدنا سہل بن سعدؓ کہتے ہیں کہ رسول اﷲﷺ  کے نماز پڑھنے کی جگہ اور دیوار کے درمیان ایک بکری کے نکل جانے کے بقدر فاصلہ ہوتا تھا۔

۳۔ ستون کی طرف منہ کر کے نماز پڑھنا 

 سیدنا سلمہ بن اکوعؓ سے روایت ہے کہ وہ مسجدِ نبوی میں اس ستون کے پاس نماز پڑھا کرتے تھے جو مصحف کے قریب تھا تو ان سے پوچھا گیا کہ اے ابو مسلم! تم اس ستون کے پاس نماز پڑھنے کی کوشش کیا کرتے ہو؟ تو انہوں نے کہا میں نے نبیﷺ  کو اس کے پاس نماز پڑھنے کی کوشش فرماتے دیکھا ہے۔

۴۔کعبہ کے اندر رسولﷺ  نے نماز کیسے پڑھی 

سیدنا عبداﷲ بن عمرؓ مروی ہیں کہ نبیﷺ  کعبہ میں داخل ہوئے۔جب وہ باہر آ گئے تو میں نے سیدنا بلالؓ سے پوچھا کہ نبیﷺ  نے کعبہ کے اندر کیا کیا؟ سیدنا بلالؓ نے کہا کہ آپﷺ  نے ایک ستون کو اپنی بائیں جانب کر لیا اور ایک ستون کو اپنی داہنی جانب اور تین ستونوں کو پیچھے کر لیا اور نماز پڑھی اور اس وقت کعبہ چھ ستونوں پر بنا ہوا تھا۔ ایک دوسری روایت میں ہے امام مالکؒ کہتے ہیں کہ دو ستونوں کو اپنی داہنی جانب کر لیا۔

۵۔ اونٹ اور کجا وہ کو سترہ بنا کر نماز پڑھنا

سیدنا ابن عمرؓ روایت کرتے ہیں کہ نبیﷺ اپنی سواری کو عرضاً بٹھا دیتے تھے اور اسکی طرف منہ کر کے نماز پڑھتے تھے۔راوی سے جب پوچھا گیا کہ جب اونٹ مست ہو جاتے تو پھر آپﷺ  کیا کرتے تھے ؟ وہ بولے کہ آپﷺ  کجاوے کو لے لیتے تھے اس کے پچھلے حصے کی طرف یا یہ کہا کہ اس کے موخر کی طرف نماز پڑھ لیتے تھے اور ابن عمرؓ بھی یہی کرتے تھے۔

۶۔ نمازی، سامنے سے نکلنے والے کو واپس کر دے 

سیدنا ابو سعید خدریؓ جمعہ کے دن کسی چیز کو سترہ بنا کر نماز پڑھ رہے تھے کہ قبیلہ بنی ابی معیط کے ایک جوان نے ان کے آگے سے نکلنا چاہا تو سیدنا ابو سعیدؓ نے اس کے سینہ میں دھکا دیا۔ جب اس جوان نے کوئی سبیل نکلنے کی، سوائے ان کے آگے کے نہ دیکھی تو پھر اس نے چاہا کہ نکل جائے۔ پس ابو سعیدؓ نے پہلے سے زیادہ سخت اسے دھکا دیا، اس پر اس نے ابو سعیدؓ کی بے حرمتی کی۔پھر وہ مروان کے پاس گیا اور ابو سعیدؓ کی شکایت کی۔ پیچھے پیچھے ابو سعیدؓ بھی مروان کے پاس پہنچ گئے اور کہا کہ میں نے نبیﷺ  کو یہ فرماتے ہوئے سنا ہے کہ جب تم میں سے کوئی شخص کسی ایسی چیز کی طرف نماز پڑھ رہا ہو جو اسے لوگوں سے چھپائے پھر کوئی شخص اس کے سامنے سے نکلنا چاہے تو اسے چاہیئے کہ اسے ہٹا دے اور اگر وہ نہ مانے تو اس سے لڑے، اس لئے کہ وہ شیطان ہی ہے۔

۷۔ نمازی کے سامنے سے نکلنے والے کا گناہ

 سیدنا ابو جہیمؓ سے روایت ہے کہ رسول اﷲﷺ  نے فرمایا کہ اگر نماز ی کے سامنے سے نکلنے والا یہ جان لیتا کہ اس پر کس قدر گناہ ہے تو بے شک اسے چالیس دن تک کھڑا رہنا بھلا معلوم ہوتا اس بات سے کہ اس کے سامنے سے نکل جائے۔ راوی حدیث کہتے ہیں کہ مجھے شبہ ہے کہ آپﷺ  نے چالیس دن کہا، چالیس مہینے یا چالیس برس۔

۸۔سوئے ہوئے آدمی کے پیچھے نماز پڑھنا

اُمُّ المومنین حضرت عائشہ صدیقہؓ فرماتی ہیں کہ بے شک رسول اﷲﷺ  نماز پڑھ رہے ہوتے تھے اور میں عرضاً آپﷺ  کے سامنے بستر پر سو رہی ہوتی تھی۔ پس جب آپﷺ  وتر پڑھنے کا ارادہ فرماتے تو مجھے جگا دیتے تو میں بھی وتر پڑھ لیتی۔

۹۔بچہ کو اپنی گردن پر اٹھائے نماز پڑھنا

 سیدنا ابو قتادہ انصاریؓ سے روایت ہے کہ رسول اﷲﷺ نماز پڑھتے تھے اور آپﷺ  اسی حالت میں اپنے داماد ابو العاصؓ کی بیٹی امامہ بنت زینبؓ کو اٹھائے ہوتے تھے۔ پھر جب سجدہ کرتے تو ان کو اتار دیتے اور جب کھڑے ہوتے تو ان کو اٹھا لیتے۔ 

٭٭٭
۱۰۔کتاب مواقیۃ الصلاۃ (اوقاتِ نماز )

۱۔جبریلؑ اور نبیﷺ  کا پانچ وقت نماز پڑھنا

سیدنا ابو مسعود انصاریؓ مغیرہ بن شعبہؓ کے پاس گئے، جبکہ وہ عراق میں تھے اور ایک دن نماز میں تاخیر ہو گئی تھی، کہا کہ اے مغیرہؓ ! تم نے یہ کیا کیا؟ تم نہیں جانتے کہ ایک دن جبریلؑ نازل ہوئے اور انہوں نے نماز پڑھی تو رسول اﷲﷺ  نے بھی پڑھی، پھر دوسری نماز پڑھی تو رسول اﷲﷺ  نے بھی پڑھی، پھر تیسری نماز پڑھی تو رسول اﷲﷺ  نے بھی پڑھی، پھر چوتھی نماز پڑھی تو رسول اﷲﷺ  نے بھی پڑھی، پھر پانچویں نماز پڑھی تو رسول اﷲﷺ  نے بھی پڑھی، پھر جبریلؑ نے کہا کہ مجھے اسی طرح حکم ہوا ہے۔

۲۔نماز گناہوں کا کفارہ ہے 

 سیدنا حذیفہؓ بیان کرتے ہیں کہ وہ لوگ حضرت عمرؓ کے پاس بیٹھے ہوئے تھے تو انہوں نے کہا کہ فتنہ کے بارے میں نبیﷺ  کی حدیث تم میں سے کسے یاد ہے ؟ میں نے کہا کہ مجھے بالکل اسی طرح یاد ہے جیسا کہ آپؐ نے فرمایا۔ حضرت عمرؓ نے فرمایا کہ پھر بیان کیجئے تو میں نے کہا کہ آدمی کا فتنہ جو اس کی بیوی اور اس کے مال اور اولاد میں ہوتا ہے نماز، روزہ، صدقہ اور امر با المعروف اور نہی عن المنکر اس کو مٹا دیتا ہے۔

۳۔ نیکیاں برائیوں کو مٹا دیتی ہیں 
 سیدنا ابن مسعودؓ سے روایت ہے کہ ایک شخص نے کسی اجنبی عورت کا بوسہ لے لیا پھر وہ نبیﷺ  کے پاس حاضر ہوا اور آپﷺ  سے بیان کیا تو اﷲ بزرگ و برتر نے یہ حکم نازل فرمایا ’’ نماز کو دن کے سروں میں اور کچھ رات گئے قائم کرو بے شک نیکیاں برائیوں کو مٹا دیتی ہیں ‘‘ تو وہ شخص بولا کہ اﷲ کے رسولﷺ ! کیا یہ میرے ہی لئے ہے ؟ تو آپؐ نے فرمایا کہ ’’میری تمام امت کے لئے ہے ‘‘۔ ایک اور روایت میں ابن مسعودؓ سے مروی ہے کہ ’’ میری امت میں سے ہر ایک صغیرہ گناہ کا کام کرنے والے کے لیے یہ کفارہ ہے ‘‘
۴۔نماز وقتِ معین پر پڑھنے کی فضیلت
سیدنا عبداﷲ ابن مسعودؓ کہتے ہیں کہ میں نے رسول اﷲﷺ  سے پوچھا کہ اﷲ کے نزدیک کو ن سا عمل زیادہ محبوب ہے ؟ تو آپﷺ  نے فرمایا نماز جو اپنے وقت پر پڑھی گئی ہو۔ میں نے پھر پوچھا کہ اس کے بعد کو ن سا ؟ تو آپﷺ  نے فرمایا کہ اس کے بعد والدین کی اطاعت کرنا۔ میں نے پھر پوچھا کہ اس کے بعد کو ن سا ؟ تو آپﷺ  نے فرمایا کہ اﷲ کی راہ میں جہاد کرنا۔ 

۵۔پانچوں نمازیں گناہوں کو مٹا دیتی ہیں 
 سیدنا ابو ہریرہؓ سے روایت ہے کہ رسول اﷲﷺ   فرماتے تھے کہ اگر تم میں سے کسی کے دروازہ پر کوئی نہر ہو۔ اور وہ اس میں ہر روز پانچ مرتبہ نہاتا ہو تو تم کیا کہتے ہو کہ یہ نہانا اس کے میل کو باقی رکھے گا؟ صحابہ کرامؓ نے عرض کیا کہ یہ اس کے میل میں سے کچھ بھی باقی نہ رکھے گا۔ تو آپﷺ  نے فرمایا کہ پانچوں نمازوں کی یہی مثال ہے اﷲ ان کے ذریعہ سے گناہوں کو مٹا دیتا ہے۔

۶۔ سجدے میں ہاتھوں کو کتے کی طرح نہ بچھاؤ
 سیدنا انسؓ کہتے ہیں کہ نبیﷺ  نے فرمایا سجدوں میں اعتدال کرو اور تم میں سے کوئی شخص اپنے دونوں ہاتھ کتے کی طرح نہ بچھا دے اور جب تھوکے تو چاہیے کہ اپنے آگے نہ تھوکے اور نہ اپنے داہنی جانب اس لئے کہ وہ اپنے پروردگار سے منا جات کرتا ہے۔

۷۔سردی و گرمی کا سبب، جہنم کا سانس لینا ہے 
 سیدنا ابو ہریرہؓ نبیﷺ  سے روایت کرتے ہیں کہ آپﷺ  نے فرمایا کہ جب گرمی زیادہ بڑھ جائے تو نماز کو ٹھنڈک میں پڑھا کرو۔ اس لئے کہ گرمی کی شدت جہنم کے جوش سے ہوتی ہے۔ اور جہنم نے اپنے پروردگار سے شکایت کی اور کہا کہ اے میرے پروردگار!  میرے ایک حصہ نے دوسرے حصہ کو کھا لیا تو اﷲ تعالیٰ نے اسے دو مرتبہ سانس لینے کی اجازت دی۔ ایک سانس کی سردی میں اور ایک سانس کی گرمی میں۔ اور وہی سخت گرمی ہے جس کو تم محسوس کرتے ہو اور سخت سردی ہے جسے تم پاتے ہو۔

۸۔گرمی کی شدت میں ظہر کو ٹھنڈک میں پڑھنا

سیدنا ابوذر غفاریؓ کہتے ہیں کہ ہم کسی سفر میں نبیﷺ کیساتھ تھے، موذن نے چاہا کہ ظہر کی اذان دے تو آپﷺ  نے اس سے فرمایا کہ ٹھنڈا ہونے دو۔ پھر اس نے چاہا کہ اذان دے تو آپﷺ  نے اس سے فرمایا کہ ٹھنڈا ہونے دو۔ یہاں تک کہ ہم نے ٹیلوں کا سایہ دیکھا۔ پھر نبیﷺ  نے فرمایا کہ گرمی کی شدت جہنم کے جوش سے ہوتی ہے، لہٰذا جب گرمی کی شدت ہو جائے تو ظہر کی نماز کو ٹھنڈا کر کے پڑھو۔

۹۔ظہر کا وقت زوال کے وقت سے شروع 

 سیدنا انس بن مالکؓ کہتے ہیں کہ ایک دن رسول اﷲﷺ  جب آفتاب ڈھل گیا، باہر تشریف لائے اور آپﷺ  نے ظہر کی نماز پڑھی۔ پھر آپﷺ  منبر پر کھڑے ہو گئے اور آپؐ نے قیامت کا ذکر کیا اور بیان فرمایا کہ اس میں بڑے بڑے حوادث ہوں گے۔

۱۰۔ جنت سے عمدہ، جہنم سے بُری چیز کوئی نہیں 
اس کے بعد آپﷺ  نے فرمایا کہ جو شخص کچھ پوچھنا چاہے وہ پوچھے۔ تم مجھ سے جو بات پوچھو گے میں تمہیں بتا دوں گا جب تک کہ اپنے اس مقام میں ہوں، تو لوگوں نے رونے کی کثرت کی … حضرت عمرؓ اپنے گھٹنوں کے بل بیٹھ گئے اور کہنے لگے کہ ’’ ہم اﷲ جل جلالہ کے رب ہونے سے، اسلام کے دین ہونے سے اور محمدﷺ  کے پیغمبر ہونے سے خوش ہیں ‘‘ اس کے بعد آپﷺ  نے فرمایا کہ جنت اور دوزخ میرے سامنے ابھی اس دیوار کے گوشے میں پیش کی گئی ہے۔ ایسی عمدہ چیز جیسی جنت ہے اور ایسی بری چیز جیسی دوزخ ہے، کبھی نہیں دیکھی۔

۱۱۔پانچوں نمازوں کے اوقات

 سیدنا ابو برزہؓ کہتے ہیں کہ نبیﷺ  صبح کی نماز ایسے وقت پڑھتے تھے کہ ہم میں سے ہر ایک اپنے پاس بیٹھنے والے کو پہچان لیتا تھا۔ اس میں ساٹھ آیتوں اور سو آیتوں کے درمیان قرأت کرتے تھے اور ظہر کی نماز جب آفتاب ڈھل جاتا تھا، پڑھتے تھے اور عصر کی  نمازایسے وقت کہ ہم میں سے کوئی مدینہ کے کنارے تک جا کر لوٹ آئے اور آفتاب متغیر نہ ہوا ہو۔ راوی کہتے ہیں اور مغرب کے بارے میں جو کچھ کہا تھا میں بھول گیا اور عشاء کی تاخیر میں تہائی رات تک آپﷺ کچھ پرواہ نہ کرتے تھے۔ اس کے بعد راوی نے کہا کہ نصف شب تک۔

۱۲۔جمع بین الصلوٰتین یعنی دو نمازوں کو جمع کرنا

 سیدنا ابن عباسؓ سے روایت ہے کہ نبیﷺ  نے مدینہ میں ظہر اور عصر کی آٹھ رکعتیں اور مغرب و عشاء کی سات رکعتیں ایک ساتھ پڑھیں۔ یعنی ظہر آخری وقت میں جبکہ عصر ابتدائی وقت میں۔ اسی طرح مغرب آخری وقت میں اور عشاء ابتدائی وقت میں۔
۱۳۔ عشاء سے قبل سونا اور بعد عشاء بات کرنا

سیدنا ابو برزہؓ عشاء کا ذکر کرتے ہوئے کہتے ہیں کہ ’’ اور عشاء کی نماز سے پہلے سونے کو اور اس کے بعد بات کرنے کو بُرا جانتے تھے ‘‘ سیدنا انس بن مالکؓ کہتے ہیں کہ ہم عصر کی نماز پڑھ چکتے تھے، اس کے بعد آدمی بنی عمر و بن عوف کے قبیلے تک جاتا تو انہیں نمازِ عصر پڑھتے ہوئے پاتا۔

۱۴۔عصر کی نماز کا بہترین وقت

سیدنا انس بن مالکؓ کہتے ہیں کہ رسول اﷲﷺ  عصر کی نماز ایسے وقت پڑھتے تھے کہ آفتاب بلند اور تیز ہوتا تھا۔ پھر جانے والا عوالی تک جاتا تھا اور ان لوگوں کے پاس ایسے وقت پہنچ جاتا کہ آفتاب بلند ہوتا تھا اور عوالی کے بعض مقامات مدینہ سے چار میل پر یا اسکے قریب ہیں۔
 ۱۵۔جس کی نمازِ عصر جاتی رہے 

سیدنا عبداﷲ بن عمرؓ سے روایت ہے کہ رسول اﷲﷺ نے فرمایا کہ وہ شخص جس کی نمازِ عصر جاتی رہے، ایسا ہے گویا کہ اس کا گھر اور مال ضائع ہو گیا۔

۱۶۔ نمازِ عصر عمداً چھوڑ نے کا گناہ

 سیدنا بریدہؓ سے روایت ہے کہ انہوں نے کسی غزوہ میں بارش والے دن کہا کہ نمازِ عصر سویرے پڑھو۔ اس لئے کہ رسول اللہﷺ  نے فرمایا ہے کہ جو شخص عصر کی نماز چھوڑ دے تو یقیناً اس کا نیک عمل ضائع ہو جاتا ہے۔

۱۷۔نمازِ عصر کی فضیلت اور اللہ کا دیدار 

سیدنا جریر بن عبداﷲؓ کہتے ہیں کہ ہم نبیﷺ  کے پاس تھے کہ آپﷺ  نے چاند کی طرف نظر کی اور فرمایا کہ بے شک تم اپنے پروردگار کو اسی طرح دیکھو گے جیسے اس چاند کو دیکھ رہے ہو۔ اس کے دیکھنے میں دقت، تکلیف یا مشکل محسوس نہ کرو گے۔ لہٰذا غروبِ آفتاب سے پہلے کی نمازِ عصر پر شیطان سے مغلوب نہ ہو۔ پھر آپﷺ  نے یہ آیت تلاوت فرمائی۔ (ترجمہ) ’’پس آفتاب کے طلوع و غروب ہونے سے پہلے اپنے پروردگار کی تعریف کے ساتھ پاکی بیان کرو ‘‘۔

۱۸۔دن و رات کے فرشتوں کا فجر و عصر میں جمع ہونا

 سیدنا ابو ہریرہؓ سے روایت ہے کہ رسول اﷲﷺ  نے فرمایا کہ کچھ فرشتے رات کو تمہارے پاس یکے بعد دیگرے آتے ہیں اور کچھ فرشتے دن کو۔ اور یہ سب فجر اور عصر کی نماز میں جمع ہو جاتے ہیں۔ پھر جو فرشتے رات کو تمہارے پاس رہے ہیں آسمان پر چڑھ جاتے ہیں تو ان سے ان کا پروردگار پوچھتا ہے۔ حالانکہ وہ خود اپنے بندوں سے خوب واقف ہے کہ تم نے میرے بندوں کو کس حال میں چھوڑا ہے ؟ وہ کہتے ہیں کہ ہم نے انہیں نماز پڑھتے ہوئے چھوڑا اور جب ہم ان کے پاس پہنچے تھے تب بھی وہ نماز پڑھ رہے تھے۔

۱۹۔غروب و طلوعِ آفتاب سے متصل پڑھنا

سیدنا ابو ہریرہؓ سے روایت ہے کہ رسول اﷲﷺ  نے فرمایا کہ جب تم میں سے کوئی شخص نمازِ عصر کا ایک سجدہ آفتاب کے غروب ہونے سے پہلے پالے تو اسے چاہیے کہ اپنی نماز پوری کر لے اور جب نمازِ فجر کا ایک سجدہ طلوعِ آفتاب سے پہلے پالے تو اسے بھی چاہیئے کہ اپنی نماز پوری کر لے۔

۲۰۔اہلِ قرآن کا اَجر اہلِ کتاب سے دُگنا ہے 

 سیدنا عبداﷲ بن عمرؓ مروی ہیں کہ رسول اﷲﷺ  نے فرمایا کہ سابقہ امتوں کے اعتبار سے تمہاری بقا کی مدت ایسی ہی ہے جیسے نمازِ عصر سے لیکر غروبِ آفتاب تک۔ توریت والوں کو توریت دی گئی اور انہوں نے اس پر عمل کیا یہاں تک کہ دن آدھا ہو گیا۔ وہ تھک گئے اور انہیں ایک ایک قیراط دے دیا گیا۔ اس کے بعد انجیل والوں کو انجیل دی گئی اور انہوں نے عصر کی نماز تک کام کیا پھر وہ تھک گئے اور انہیں ایک ایک قیراط دے دیا گیا۔ بعد اس کے ہم لوگوں کو قرآن دیا گیا اور ہم نے غروبِ آفتاب تک کام کیا تو ہمیں دو دو قیراط دیئے گئے تو دونوں اہلِ کتاب نے کہا کہ اے ہمارے پروردگار! تو نے ان لوگوں کو دو دو قیراط دیئے اور ہمیں ایک ہی قیراط دیا حالانکہ ہم کام میں بہت بڑھے ہوئے ہیں۔ اﷲ عزوجل نے فرمایا کہ کیا میں نے تمہاری مزدوری میں سے کچھ کم دیا ہے ؟ وہ بولے نہیں تو اﷲ تعالیٰ نے فرمایا یہ میری بخشش ہے جسے میں چاہتا ہوں دیتا ہوں۔

۲۱۔مغرب کا وقت کب شروع ہوتا ہے ؟

 سیدنا رافع بن خدیج ؓ کہتے ہیں کہ ہم نبیﷺ  کے ہمراہ مغرب کی نماز پڑھتے تھے تو ہم میں سے ہر ایک نماز پڑھ کے ایسے وقت لوٹ آتا تھا کہ وہ اپنے تیر کے گرنے کے مقامات کو دیکھ لیتا تھا۔

۲۲۔نبیﷺ کی نمازوں کے عمومی اوقات

 سیدنا جابر بن عبداﷲؓ نے کہا کہ نبیﷺ  ظہر کی نماز دوپہر کو پڑھتے تھے اور عصر کی ایسے وقت کہ آفتاب صاف ہوتا تھا اور مغرب کی جب آفتاب غروب ہو جاتا اور عشاء کی کبھی کسی وقت کبھی کسی وقت۔ جب آپؐ دیکھتے کہ لوگ جمع ہو گئے ہیں تو جلد پڑھ لیتے اور جب آپؐ دیکھتے کہ لوگوں نے دیر کی تو دیر میں پڑھتے۔ صبح کی نماز نبیؐ اندھیرے میں پڑھتے تھے۔

۲۳۔ عشاء کی نماز میں تاخیر 

 اُمُّ المومنین عائشہ صدیقہؓ کہتی ہیں کہ ایک شب عشاء کی نماز میں رسول اﷲﷺ  نے تاخیر کر دی اور یہ واقعہ اسلام کے پھیلنے سے پہلے کاہے پس آپﷺ  نہیں نکلے یہاں تک کہ سیدنا عمرؓ نے آپﷺ  سے آ کر کہا کہ عورتیں اور بچے سو رہے ہیں۔ پس آپﷺ باہر تشریف لائے اور فرمایا کہ زمین والوں میں سوائے تمہارے کوئی اس نماز کا منتظر نہیں۔سیدنا ابو موسیٰؓ کہتے ہیں کہ میں اور میرے وہ ساتھی جو کشتی میں میرے ہمراہ آئے تھے، بقیع بطحال میں اترے ہوئے تھے اور نبیﷺ  مدینہ میں تھے۔ایک دن ہم سب  نبیﷺ کے پاس گئے اور آپﷺ  کو اپنے کام میں مصروفیت تھی لہٰذا عشاء کی نماز میں آپﷺ  نے تاخیر کر دی یہاں تک کہ رات آدھی ہو گئی۔ اس کے بعد نبیﷺ  باہر تشریف لائے اور لوگوں کو نماز پڑھائی۔ 

۲۴۔دو ٹھنڈی نمازیں جنت میں داخلہ کا سبب

 سیدنا ابو موسیٰؓ سے روایت ہے کہ رسول اﷲﷺ  نے فرمایا کہ جو شخص دو ٹھنڈی نمازیں پڑھ لے گا وہ جنت میں داخل ہو گا۔

۲۵۔ فجر اور عصر کی نماز کے بعد نفل نماز نہ پڑھو

سیدنا ابن عباسؓ کہتے ہیں کہ میرے سامنے امیر المومنین حضرت عمرؓ نے یہ بیان کیا کہ رسول اﷲﷺ  نے صبح کی نماز کے بعد آفتاب نکلنے سے پہلے اور عصر کی نماز کے بعد سورج غروب ہونے سے پہلے، نماز پڑھنے سے منع فرمایا ہے۔

۲۶۔طلوع و غروبِ آفتاب: نماز نہ پڑھنا

 سیدنا ابن عمرؓ کہتے ہیں کہ رسول اﷲﷺ  نے فرمایا کہ اے لوگو! تم اپنی نمازیں طلوع آفتاب کے وقت ادانہ کرو اور نہ ہی غروبِ آفتاب کے وقت۔سیدنا ابن عمرؓ کہتے ہیں کہ رسول اﷲﷺ  نے فرمایا ہے کہ جب آفتاب کا کنارہ نکل آئے تو نماز موقوف کر دو یہاں تک کہ آفتاب بلند ہو جائے اور جب آفتاب کا کنارہ چھپ جائے تو نماز موقوف کر دو یہاں تک کہ پورا آفتاب چھپ جائے۔

 ۲۷۔قضا نماز کے لیے اذان کہنا

سیدنا ابو قتادہؓ کہتے ہیں کہ ہم نے ایک شب نبیﷺ  کے ہمراہ سفر کیا تو بعض لوگوں نے کہا کہ کاش آپﷺ اخیر شب میں معہ ہم سب لوگوں کے آرام فرماتے۔ آپﷺ  نے فرمایا کہ میں ڈرتا ہوں کہ کہیں تم نماز فجر سے غافل ہو کرسو جاؤ۔ چنانچہ سیدنا بلالؓ بولے کہ میں تم سب کو جگا دوں گا۔ لہٰذا سب لوگ لیٹے رہے اور سیدنا بلالؓ اپنی پیٹھ اپنی اونٹنی سے ٹیک کر بیٹھ گئے مگر ان پر بھی نیند غالب آ گئی اور وہ بھی سوگئے۔ پس نبیﷺ  ایسے وقت بیدار ہوئے کہ آفتاب کا کنارہ نکل آیا تھا تو آپﷺ  نے فرمایا اے بلالؓ ! تمہارا کہنا کہاں گیا؟ انہوں نے عرض کیا کہ ایسی نیند میرے اوپر کبھی نہیں ڈالی گئی۔ آپ نے فرمایا سچ ہے اﷲ نے تمہاری جانوں کو جس وقت چاہا قبض کر لیا اور جس وقت چاہا واپس کیا، اے بلالؓ ! اٹھو اور لوگوں میں نماز کے لیے اذان دے دو پھر آپﷺ  نے وضو فرمایا اور جب آفتاب بلند ہو گیا اور سفید ہو گیا تو آپؐ کھڑے ہو گئے اور نماز پڑھی۔

۲۸۔غزوۂ خندق میں عصر کی نماز کا قضا ہونا

 سیدنا جابر بن عبداﷲؓ سے مروی ہے کہ حضرت عمر بن خطابؓ غزوۂ خندق میں آفتاب غروب ہونے کے بعد اپنی قیام گاہ سے حاضر ہوئے اور کفارِ قریش کو برا کہنے لگے اور کہا کہ یا رسول اﷲﷺ  ! میں عصر کی نماز نہ پڑھ سکا تو نبیﷺ  نے فرمایا کہ واﷲ میں نے بھی عصر کی نماز ابھی تک نہیں پڑھی۔ پھر ہم مقامِ بطحان کی طرف متوجہ ہوئے اور آپﷺ  نے نماز کے لئے وضو فرمایا اور ہم سب نے بھی نماز کے لئے وضو کیا پھر آپﷺ نے عصر کی نماز آفتاب غروب ہو جانے کے بعد پڑھی اور اس کے بعد مغرب کی نماز پڑھی۔

۲۹۔ نماز بھول جانا:جب یاد آئے پڑھ لے 
سیدنا انس بن مالکؓ راوی ہیں کہ نبیﷺ  نے فرمایا جو شخص کسی نماز کو بھول جائے تو اسے چاہیے کہ جب یاد آئے، پڑھ لے۔ اس کا کفارہ یہی ہے۔ 

۳۰۔ اصحابِ صفہؓ کی ضیافت
 سیدنا عبدالرحمن بن ابی بکرؓ سے روایت ہے کہ اصحابِ صفہ کچھ غریب لوگ تھے اور نبیﷺ  نے فرما دیا تھا کہ جس کے پاس دو آدمیوں کا کھانا ہو وہ ان میں سے تیسرے کو لے جائے۔ اور اگر چار کا ہو تو پانچواں یا چھٹا ان میں سے لے جائے۔ حضرت ابو بکر صدیقؓ تین آدمی لے گئے اور نبیﷺ  دس افراد لے گئے۔

۳۱۔صدیقِ اکبرؓ کی ضیافت:کھانا بڑھ گیا
حضرت ابوبکرؓ نے نبیﷺ  کے ہاں رات کا کھانا کھایا اور تھوڑی دیر ٹھہر کر عشاء کی نماز پڑھی اور قدرے تاخیر سے اپنے گھر لوٹے تو بیوی نے کہا کہ آپ کو آپ کے مہمانوں سے کس نے روک لیا تھا؟ تو وہ بولے کیا تم نے انہیں کھانا نہیں کھلایا؟ انہوں نے کہا کہ کھانا ان کے سامنے پیش کیا گیا تھا مگر وہ نہیں مانے یہاں تک آپ آ جائیں۔ پس ابوبکر صدیقؓ نے بہت سخت سست کہا اور مہمانوں سے کہا کہ تم خوب سیر ہو کر کھاؤ۔ اﷲ کی قسم میں ہرگز نہ کھاؤں گا۔ عبدالرحمنؓ کہتے ہیں کہ اﷲ کی قسم ہم جب کوئی لقمہ لیتے تھے تو اس کے نیچے اس سے زیادہ بڑھ جاتا تھا۔ پھر جب سب مہمان آسودہ ہو گئے اور کھانا جس قدر پہلے تھا اس سے زیادہ رہ گیا تو ابوبکر صدیقؓ نے اس کی طرف دیکھا تو وہ اسی قدر تھا جیسا کہ پہلے تھا بلکہ اس سے بھی  کچھ زیادہ۔

٭٭٭
۱۱۔کتاب الاذان

۱۔اذان کی ابتداء کیسے ہوئی
 سیدنا ابن عمرؓ کہتے ہیں کہ مسلمان جب مدینہ آئے تھے تو نماز کے لیے وقت کا اندازہ کر کے جمع ہو جایا کرتے تھے۔ ایک دن مسلمانوں نے اس بارے میں گفتگو کی کہ کوئی اعلان ضرور ہونا چاہیے تو بعض نے کہا کہ نصاریٰ کے ناقوس کی طرح ناقوس بنا لو اور بعض نے کہا کہ یہود کے بگل کی طرح ایک بگل بنا لو۔ پس سیدنا عمرؓ نے کہا کہ کیوں نہ ایک آدمی کو مقرر کر دیا جائے کہ وہ الصلوٰۃ الصلوٰۃ پکار دیا کرے۔ پس رسول اﷲﷺ  نے فرمایا کہ بلالؓ اٹھو اور نماز کی اطلاع کرو۔

۲۔ اذان کی آواز سے شیطان کا دور بھاگنا

 سیدنا ابو ہریرہؓ سے روایت ہے کہ نبیﷺ  نے فرمایا جب نماز کی اذان کہی جاتی ہے تو شیطان تیزی سے بھاگتا ہے تاکہ اذان کی آواز نہ سن سکے۔ جب اذان مکمل ہو جاتی ہے تو پھر سامنے آ جاتا ہے۔ اسی طرح جب نماز کی اقامت کہی جاتی ہے تو پھر پیٹھ پھیر کر بھاگتا ہے حتیٰ کہ جب اقامت بھی مکمل ہو جاتی ہے تو پھر سامنے آ جاتا ہے تاکہ آدمی اور اس کے دل کے درمیان وسو سے ڈالے۔ کہتا ہے کہ فلاں بات یاد کر فلاں بات یاد کر۔ وہ باتیں جو اس کو یاد نہ تھیں۔
۳۔اذان دیتے وقت آواز بلند کرنا 

 سیدنا ابو سعید خدریؓ کہتے ہیں کہ میں نے رسول اﷲﷺ کو یہ فرماتے ہوئے سنا کہ جب اذان کہو تو اپنی آواز بلند کرو اس لئے کہ موذن کی دُور کی آواز کو بھی جو کوئی جن یا انسان یا اور کوئی سنے گا تو وہ اس کے لیے قیامت کے دن گواہی دے گا۔

۴۔ اذان سن کر قتال و خونریزی بند کرنا 

سیدنا انسؓ رسول اﷲﷺ  سے روایت کرتے ہیں کہ جب آپﷺ  ہمارے ساتھ کسی قوم سے جہاد کرتے تو ہم سے لوٹ مار نہ کرواتے تھے یہاں تک کہ صبح ہو جاتی اور آپﷺ  انتظار کرتے۔ پس اگر اذان سن لیتے تو ان لوگوں کے قتل سے رک جاتے اور اگر اذان نہ سنتے تو ان پر حملہ کر دیتے۔
۵۔ اذان سن کر کیا کہنا چاہیئے ؟
 سیدنا ابو سعید خدریؓ سے روایت ہے کہ رسول اﷲﷺ  نے فرمایا کہ جب تم اذان کی آواز سنو تو اسی طرح کہو جو موذّن کہہ رہا ہے۔سیدنا امیر معاویہؓ نے اذان کے جواب میں اَشْہَدْ اَنَّ مُحَمَّدً ا رَسُوْلُ اﷲِ تک اذان کی طرح کہا اور جب موذّن نے  حیَّ علی الصَّلَاۃ کہا تو انہوں نے لاحول ولا قوۃ الا باﷲ کہا اور کہا کہ میں نے نبیﷺ  کو اسی طرح کہتے ہوئے سنا ہے۔

۶۔ اذان کے بعد کی دعا

 سیدنا جابر بن عبداﷲؓ سے روایت ہے کہ رسول اﷲﷺ نے فرمایا کہ جو شخص اذان سن کر یہ دعا پڑھے کہ (ترجمہ) ’’ اے اﷲ، اے میرے پروردگار! اس کامل دعا اور قائم ہونے والی نماز کو قبول فرما اور ہمارے سردار محمدﷺ  کو وسیلہ اور فضیلت عنایت فرما اور انہیں اس مقامِ محمود میں اٹھانا جس کا تو نے ان سے وعدہ کیا ہے ‘‘ تو اس کو قیامت کے دن میری شفاعت نصیب ہو گی۔

۷۔ اذان دینے کا ثواب

سیدنا ابو ہریرہؓ سے روایت ہے کہ رسول اﷲﷺ  نے فرمایا کہ اگر لوگ جان لیں کہ اذان میں اور پہلی صف میں کیا ثواب ہے اور قرعہ ڈالے بغیر اسے نہ پائیں تو ضرور قرعہ ڈالیں اور اگر جان لیں کہ اوّل وقت نماز پڑھنے میں کیا ثواب ہے تو بے شک سبقت کریں اور اگر جان لیں کہ عشاء اور صبح کی نماز با جماعت ادا کرنے میں کیا ثواب ہے تو ضرور ان دونوں کی جماعت میں آئیں اگرچہ گھٹنوں کے بل چل سکیں۔
۸۔نابینا شخص کا اذان دینا
 سیدنا ابن عمرؓ سے روایت ہے کہ رسول اﷲﷺ  نے فرمایا کہ بلالؓ رات کو(تہجد کی) اذان دیتے ہیں پس تم لوگ کھاؤ اور پیو یہاں تک کہ ابنِ اُمّ مکتومؓ (فجر کی)اذان دے دیں۔ سیدنا ابن عمرؓ کہتے ہیں کہ سیدنا ابنِ اُمّ مکتومؓ نابینا آدمی تھے وہ اذان نہ دیتے تھے یہاں تک کہ لوگ کہتے کہ صبح ہو گئی صبح ہو گئی۔

۹۔نمازِ فجر سے قبل دو رکعتیں پڑھنا

اُمُّ المومنین حضرت حفصہؓ سے روایت ہے کہ نبیﷺ کی عادت مبارکہ تھی کہ جب صبح کی اذان ہو جاتی تو دو رکعتیں ہلکی سی فرض کے قائم ہونے سے پہلے پڑھ لیتے تھے۔

۱۰۔بلالؓ کا نمازِ تہجد کے لیے اذان دینا
 سیدنا ابن مسعودؓ نبیﷺ  سے روایت کرتے ہیں کہ آپﷺ  نے فرمایا تم میں سے کسی کو بلالؓ کی اذان اس کی سحری سے باز نہ رکھے اس لئے کہ وہ رات کو اذان کہہ دیتے ہیں تاکہ تم میں سے تہجد پڑھنے والا فراغت کر لے۔یا تم میں سے سونے والے کو بیدار کر دیں۔ اس لیے نہیں ہے کہ کوئی شخص کہے کہ صبح ہو گئی ہے۔

 ۱۱۔اذان و اقامت کے درمیان نفل نماز پڑھنا

 سیدنا عبداﷲ بن مُغفل مزنیؓ سے روایت ہے کہ رسول اﷲﷺ  نے فرمایا ہر دو اذانوں کے درمیان میں ایک نماز کا فصل ہے۔ آپﷺ  نے ایساتین مرتبہ کہہ کر فرمایا کہ اگر کوئی پڑھنا چاہے۔ ایک دوسری روایت میں یوں ہے کہ نبیﷺ  نے دو مرتبہ فرمایا کہ ہر دو اذانوں (یعنی اذان و اقامت) کے درمیان ایک نماز ہے پھر تیسری مرتبہ فرمایا اگر کوئی چاہے تو پڑھ سکتا ہے۔

۱۲۔ ایک ہی موذّن کا اذان دینا 

سیدنا مالک بن حویرثؓ کہتے ہیں کہ ہم نبیﷺ  کے پاس آئے اور ہم بیس شب و روز آپﷺ  کی خدمت میں رہے اور رسول اﷲﷺ  نرم دل مہربان تھے جب آپﷺ  نے خیال کیا کہ ہم کو اپنے گھر والوں کے پاس پہنچنے کا اشتیاق ستا رہا ہے تو آپﷺ  نے فرمایا کہ واپس لوٹ جاؤ اور ان ہی لوگوں میں رہو اور ان کو تعلیم دو اور اچھی باتوں کا حکم دو اور نماز قائم کرو اور جب نماز کا وقت آ جائے تو تم میں سے کوئی ایک شخص اذان دے اور جو تم میں سے سب سے بڑا ہو وہ تمہارا امام بنے۔

۱۳۔خراب موسم: اذان کے بعد اضافی جملہ کہنا

 سیدنا ابن عمرؓ نے بیان کیا کہ نبیؐ سردی یا بارش کی رات میں جب سفر میں ہوتے تو موذّن کو حکم دے دیتے تھے کہ وہ اذان کے بعد یہ کہہ دے کہ ’’ اپنی اپنی قیام گاہوں میں نماز پڑھ لو ‘‘ اور جماعت کے لیے نہ آؤ۔‘‘
۱۴۔جماعت کی کچھ رکعتوں کا چھوٹ جانا

 سیدنا ابو قتادہؓ کہتے ہیں کہ ہم نبیﷺ  کے ہمراہ نماز پڑھ رہے تھے تو آپﷺ  نے کچھ لوگوں کی آواز سنی۔ پس جب آپﷺ  نماز پڑھ چکے تو فرمایا کہ تمہارا کیا حال ہے ؟ یعنی یہ شور کیوں ہوا؟ انہوں نے عرض کیا کہ ہم نے نماز کے لیے بہت جلدی کی۔ آپﷺ نے فرمایا اب ایسا نہ کرنا۔ جب تم نماز کے لیے آؤ تو نہایت اطمینان سے آؤ پھر جس قدر نماز پاؤ اس قدر پڑھ لو اور جس قدر تم سے جاتی رہے اس کو پورا کر لو۔

۱۵۔ اقامت کے وقت امام کو دیکھ کر کھڑے ہونا

سیدنا ابو قتادہؓ کہتے ہیں کہ رسول اﷲﷺ  نے فرمایا کہ جب نماز کی اقامت کہی جائے تو تم نہ کھڑے ہو یہاں تک کہ مجھے دیکھ لو۔

۱۶۔ اقامت کے بعد امام کا ضرورتاً تاخیر کرنا

سیدنا انسؓ کہتے ہیں کہ ایک مرتبہ نماز کی اقامت ہو گئی اور نبیﷺ  مسجد کے ایک گوشہ میں کسی شخص سے آہستہ آہستہ باتیں کر رہے تھے پس آپﷺ  نماز کے لیے نہیں کھڑے ہوئے یہاں تک کہ بعض لوگ اونگھنے لگے۔

۱۷۔نماز با جماعت کا واجب ہونا

 سیدنا ابو ہریرہؓ کہتے ہیں کہ ایک مرتبہ رسول اﷲﷺ  نے فرمایا کہ قسم اس کی جس کے ہاتھ میں میری جان ہے کہ یقیناً میں نے ارادہ کیا کہ لکڑیوں کو جمع کرنے کا حکم دوں پھر نماز کے لیے حکم دوں کہ اس کے لیے اذان دی جائے پھر کسی شخص کو حکم دوں کہ وہ لوگوں کا امام بنے اور میں کچھ لوگوں کی طرف جاؤں اور ان کے گھروں کو ان پر جلادوں۔ قسم اس کی جس کے ہاتھ میں میری جان ہے کہ اگر ان میں سے کسی کو یہ معلوم ہو جائے کہ وہ فربہ ہڈی یا دو عمدہ گوشت والی ہڈیاں پائے گا تو یقیناً عشاء کی نماز میں ضرور آئے۔

۱۸۔ با جماعت نماز ۲۷ درجہ افضل ہے 

سیدنا عبداﷲ بن عمرؓ سے روایت ہے کہ رسول اﷲﷺ نے فرمایا کہ جماعت کی نماز،تنہا نماز پر ستائیس درجہ ثواب میں زیادہ ہے۔

۱۹۔نمازِ فجر: دن ا ور رات کے فرشتوں کا یکجا ہونا 

سیدنا ابو ہریرہؓ کہتے ہیں کہ رسول اﷲﷺ  فرماتے تھے کہ جماعت کی نماز تم میں سے کسی کی تنہا نماز سے پچیس درجے ثواب میں زیادہ ہے اور رات کے فرشتے اور دن کے فرشتے فجر کی نماز میں یکجا ہوتے ہیں۔
۲۰۔دور سے مسجد آنے کا ثواب زیادہ ہے 

 سیدنا ابو موسیٰؓ کہتے ہیں کہ نبیﷺ  نے فرمایا کہ سب سے زیادہ ثوابِ نماز کے حقدار دہ وہ لوگ ہیں جن کی مسافت مسجدسے دور ہے۔اسی طرح امام کے ہمراہ  پڑھنے کی خاطر نماز کا منتظر رہنے والا اُس شخص سے جو جلدی سے نماز پڑھ کے سو جاتا ہے، زیادہ ثواب پائے گا۔

۲۱۔ ڈوب کریا طاعون سے مرنے والا شہید ہے 

سیدنا ابو ہریرہؓ سے روایت ہے کہ رسول اﷲﷺ  نے فرمایا کہ ایک شخص کسی راستے پر چلا جا رہا تھا کہ اس نے راستے میں کانٹوں کی ایک شاخ پڑی ہوئی دیکھی تو اس کو ہٹا دیا۔ پس اﷲ تعالیٰ نے اس کا ثواب اسے یہ دیا کہ اس کو معاف کر دیا پھر آپﷺ  نے فرمایا کہ شہید پانچ لوگ ہیں جو طاعون میں مرے اور جو پیٹ کے مرض میں مرے اور جو ڈوب کر مرے اور جو دب کر مرے اور جو اﷲ کی راہ میں شہید ہے۔ 

۲۲۔مسجد جاتے وقت ہر قدم کا ثواب ملتا ہے 

سیدنا انسؓ کہتے ہیں بنی سلمہ نے یہ چاہا کہ اپنے مکانوں سے اٹھ کر نبیﷺ  کے قریب کہیں قیام کریں تو نبیﷺ  نے اس بات کو بُرا سمجھا کہ مدینہ کو ویران کر دیں پس آپﷺ  نے فرمایا کہ اے بنی سلمہ! کیا تم اپنے قدموں سے چل کر مسجد میں آنے میں ثواب نہیں سمجھتے ؟۔

۲۳۔منافقوں پر فجر اور عشاء کی نماز گراں گزرنا 

 سیدنا ابو ہریرہؓ کہتے ہیں کہ نبیﷺ  نے فرمایا کہ کوئی نماز منافقوں پر فجر اور عشاء کی نماز سے زیادہ گراں نہیں گزرتی۔ اور اگر وہ یہ جان لیں کہ ان دونوں کے وقت پر پڑھنے میں کیا ثواب ہے تو ضرور ان میں آئیں اگر چہ گھٹنوں کے بل چل کر آئیں۔
۲۴۔۷ آدمیوں کو اﷲ اپنے سائے میں لے لے گا

 سیدنا ابو ہریرہؓ نبیﷺ  سے روایت کرتے ہیں کہ آپﷺ  نے فرمایا سات آدمیوں کو اﷲ اپنے سائے میں لے لے گا کہ جس دن سوائے اﷲ کے سائے کے اور کوئی سایہ نہ ہو گا۔ (۱) عادل حاکم۔ (۲) وہ نوجوان جو اپنے پروردگار کی عبادت میں بچپن سے بڑا ہوا ہو۔ ( ۳) وہ شخص جس کا دل مسجدوں میں لگا رہتا ہو۔ ( ۴) وہ دو اشخاص جو باہم صرف اﷲ کے لیے دوستی کریں۔ (۵) وہ شخص جسے کوئی منصب اور جمال والی عورت (بدکاری کے لیے ) بلائے اور وہ یہ کہہ دے کہ میں اﷲ سے ڈرتا ہوں۔( ۶) وہ شخص جو چھپا کر صدقہ دے یہاں تک کہ اس کے بائیں ہاتھ کو بھی نہ معلوم ہو کہ اس کا داہنا ہاتھ کیا خرچ کرتا ہے۔( ۷) وہ شخص جو خلوت میں اﷲ کو یاد کرے اور اس کی آنکھیں آنسووں سے تر ہو جائیں۔
۲۵۔صبح و شام مسجد جانے کی فضیلت 

 سیدنا ابوہریرہؓ راوی ہیں کہ آپﷺ  نے فرمایا جو شخص صبح شام دونوں وقت مسجد میں جائے اﷲ اس کے لیے جنت سے اس کی مہمانی مہیا کرے گا جس قدر بھی گیا ہو گا۔

۲۶۔بعد اقامت فرض کے علاوہ کوئی نماز نہیں 
 سیدنا عبداﷲ بن مالک بن بحینہؓ سے روایت ہے کہ رسول اﷲﷺ  نے ایک شخص کو دو رکعت نماز پڑھتے دیکھا حالانکہ اقامت ہو چکی تھی۔ رسول اﷲﷺ نے اُس شخص سے فرمایا کہ کیا صبح کی چار رکعتیں ہیں، کیا صبح کی چار رکعتیں ہیں ؟
۲۷۔ حالتِ بیماری میں حضورؐ کا مسجد میں آنا 

 اُمُّ المومنین حضرت عائشہ صدیقہؓ کہتی ہیں کہ جب نبیﷺ  اپنے اس مرض میں جس میں آپﷺ  نے وفات پائی، مبتلا ہوئے اور نماز کا وقت آیا اور اذان ہوئی تو آپﷺ  نے فرمایا کہ ابوبکرؓ سے کہہ دو کہ وہ لوگوں کو نماز پڑھا دیں۔ آپﷺ  سے عائشہؓ نے عرض کیا کہ ابوبکرؓ نرم دل آدمی ہیں تو جب آپﷺ  کی جگہ پر کھڑے ہوں گے تو شدتِ غم سے وہ نماز نہ پڑھا سکیں گے۔ دوبارہ آپﷺ  نے فرمایا لیکن پھر وہی عرض کیا گیا۔ تیسری بار آپﷺ  نے پھر حکم فرمایا اور فرمایا کہ تم تو یوسفؑ کی ہم نشین عورتوں کی طرح ہو؟ ابوبکرؓ سے کہو کہ وہ لوگوں کو نماز پڑھا دیں چنانچہ ابوبکرؓ نماز پڑھانے چلے گئے۔ پھر نبیﷺ  نے اپنے آپ میں کچھ خفت (مرض کی) پائی تو آپﷺ  دو آدمیوں کے درمیان سہارا لے کر نکلے۔ پس سیدنا ابوبکرؓ نے چاہا کہ پیچھے ہٹ جائیں تو نبیﷺ  نے انہیں اشارہ کیا کہ تم اپنی جگہ پر رہو۔ پھر آپﷺ  لائے گئے یہاں تک کہ ابوبکر صدیقؓ کے پہلو میں بیٹھ گئے۔ نبیﷺ  نماز پڑھتے تھے اور ابوبکر صدیقؓ آپﷺ  کی نماز کی اقتدا کرتے تھے اور لوگ سیدنا ابوبکر صدیقؓ کی نماز کی اقتدا کرتے تھے۔ ایک روایت میں ہے کہ آپﷺ  ابوبکر صدیقؓ کی بائیں جانب بیٹھ گئے اور ابوبکر صدیقؓ کھڑے ہوئے نماز پڑھتے تھے۔

۲۸۔عائشہ صدیقہؓ کا اعزاز

 اُمُّ المومنین عائشہ صدیقہؓ کہتی ہیں کہ جب نبیﷺ  بیمار ہوئے اور مرض بڑھ گیا تو آپؐ نے اپنی بیویوں سے اجازت مانگی کہ میرے گھر میں آپﷺ  کی تیمار داری کی جائے تو سب نے اجازت دے دی۔

۲۹۔خراب موسم،جمعہ کی نماز اور حضورؐ کی سنت

 سیدنا ابن عباسؓ نے ایک دفعہ بارش والے دن میں جمعہ کا خطبہ پڑھا اور موذّن کو جب وہ حیّ علی الصلوٰۃ پر پہنچا یہ حکم دیا کہ کہہ دے اَلصَّلٰاۃُ فِی الرِّحالِ ( اپنی اپنی جگہ پر نماز ادا کر لو) تو لوگ ایک دوسرے کی طرف دیکھنے لگے گویا کہ انہوں نے اس کو بُرا سمجھا تو سیدنا ابن عباسؓ نے کہا ایسا معلوم ہوتا ہے کہ تم نے اس کو بُرا سمجھا ہے تو بے شک اس عمل کو اُس نے کیا ہے جو مجھ سے بہتر تھے یعنی نبیﷺ نے۔ بے شک جمعہ واجب ہے اور مجھے اچھا معلوم نہ ہوا کہ تمہیں حرج میں ڈالوں کہ تم مٹی کو گھٹنوں تک روندتے آؤ۔

۳۰۔چاشت کی نماز اور سنتِ رسولﷺ 

سیدنا انسؓ کہتے ہیں کہ انصار میں سے ایک موٹے شخص نے نبیﷺ  سے عرض کیا کہ میں معذور ی کے سبب آپﷺ  کے ہمراہ نماز نہیں پڑھ سکتا چنانچہ اس نے آپﷺ  کو اپنے مکان میں بلایا اور آپﷺ  کے لئے چٹائی بچھا دی اور چٹائی کے ایک کنارے کو دھو دیا تو اس پر آپﷺ  نے دو رکعت نماز پڑھی اتنے میں آلِ جارود میں سے ایک شخص نے سیدنا انسؓ سے پوچھا کہ کیا نبیﷺ  نماز چاشت پڑھا کرتے تھے ؟ تو سیدنا انسؓ نے کہا کہ میں نے سوائے اس دن کے کبھی آپﷺ  کو پڑھتے نہیں دیکھا۔

۳۱۔ کھانا سامنے آ جائے تونمازسے پہلے کھا لو

 سیدنا انسؓ سے روایت ہے کہ رسول اﷲﷺ  نے فرمایا کہ جب کھانا آگے رکھ دیا جائے تو مغرب کی نماز پڑھنے سے پہلے کھانا کھا لو اور اپنے کھانے میں عجلت نہ کرو۔

۳۲۔گھر یلو کام کاج کے دوران نماز کا وقت

 اُمُّ المومنین عائشہ صدیقہ طیبہ طاہرہؓ سے پوچھا گیا کہ نبیﷺ  اپنے گھر میں کیا کیا کرتے تھے ؟ وہ بولیں کہ اپنے گھر کے کام کاج میں مصروف رہتے تھے پھر جب نماز کا وقت آ جاتا تو آپﷺ  نماز کے لیے تشریف لے جاتے۔

۳۳۔ نماز سکھانے کے لیے دکھا کر نماز پڑھنا 

سیدنا مالک بن حویرثؓ نے کہا کہ میں تمہارے سامنے نماز پڑھتا ہوں اور میرا مقصود نماز پڑھنا نہیں بلکہ جس طرح میں نے نبیﷺ  کو نماز پڑھتے دیکھا ہے اسی طرح تمہارے دکھانے کو پڑھتا ہوں۔

۳۴۔   دورانِ نمازسبحان اﷲ کہنا اور تالیاں بجانا

سیدنا سہل بن سعد ساعدیؓ سے روایت ہے کہ رسول اﷲﷺ  بنی عمرو بن عوف کی طرف ان میں باہم صلح کرانے کے لیے تشریف لے گئے۔ نماز کا وقت آ گیا تو موذّن کی درخواست پر صدیقِ اکبرؓ نماز پڑھانے لگے۔تو اتنے میں رسول اﷲﷺ  تشریف لے آئے اور آپﷺ  صفوں میں داخل ہوئے یہاں تک کہ پہلی صف میں جا کر ٹھہر گئے۔ لوگوں کے تالی بجانے پر صدیقِ اکبرؓ نے پیچھے دیکھا تو رسول اﷲﷺ  کو پایا تو ابوبکر صدیقؓ پیچھے ہٹ گئے اور رسول اﷲﷺ  آگے بڑھ گئے اور آپﷺ  نے نماز پڑھائی۔ پھر جب آپﷺ  فارغ ہوئے تو فرمایا کہ کیا سبب ہے کہ میں نے تم کو بکثرت تالیاں بجاتے دیکھا؟ دیکھو! جب کسی کو نماز میں کوئی بات پیش آ جائے تو اسے چاہیے کہ سبحان اﷲ کہہ دے کیونکہ وہ سبحان اﷲ کہہ دے گا تو اس کی طرف التفات کیا جائے گا اور تالی بجانا تو صرف عورتوں کے لئے جائز ہے۔

۳۵۔نبیؐ کی بیماری میں ابو بکرؓ کا نماز پڑھانا

 اُمُّ المومنین حضرت عائشہ صدیقہؓ کہتی ہیں کہ جب رسول اﷲﷺ  بیمار ہوئے تو آپﷺ  نے پوچھا کہ کیا لوگ نماز پڑھ چکے ہیں ؟ ہم نے عرض کیا کہ نہیں، اے اﷲ کے رسولﷺ  ! وہ تو آپ کے منتظر ہیں۔ آپﷺ  نے فرمایا کہ میرے لئے طشت میں پانی رکھ دو،میں نہاؤں گا۔ اُمُّ المومنین حضرت عائشہ صدیقہؓ کہتی ہیں کہ ہم نے ایسا ہی کیا۔ پس آپﷺ  نے غسل فرمایا پھر کھڑا ہونا چاہا مگر بے ہوش ہو گئے۔ جب ہوش میں آئے تو سیدنا ابوبکر صدیقؓ کو کہلا بھیجا کہ لوگوں کو نماز پڑھائیں۔ سیدنا ابوبکر صدیقؓ  حضرت عمرؓ سے بولے کہ اے عمرؓ ! آپ لوگوں کو نماز پڑھا دیں تو سیدنا عمرؓ نے ان سے کہا کہ آپ اس کے زیادہ حق دار ہیں تب سیدنا ابوبکر صدیقؓ نے ان دِنوں میں نماز پڑھائی۔

۳۶۔ امام کے پیچھے مقتدی کب سجدہ کرے ؟

سیدنا بَراء بن عازبؓ نے بیان کیا کہ جب نبیﷺ  سَمِعَ اﷲُ لِمَنْ حَمِدَہ کہتے تو ہم میں سے کوئی شخص اپنی پیٹھ اس وقت تک نہ جھکاتا جب تک کہ نبیﷺ  سجدہ میں نہ چلے جاتے آپﷺ  کے بعد ہم لوگ سجدے میں جاتے تھے۔

۳۷۔ امام سے پہلے سراٹھانا گناہ عظیم ہے 

سیدنا ابو ہریرہؓ نبیﷺ  سے روایت کرتے ہیں کہ آپﷺ  نے فرمایا کہ تم میں سے جو شخص اپنا سر امام سے پہلے اٹھا لیتا ہے تو کیا وہ اس بات کا خوف نہیں کرتا کہ اﷲ تعالیٰ اس کے سر کو گدھے کا سا سر بنا دے ؟

امیر کی اطاعت کا حکم 

۳۸۔ سیدنا انسؓ نبیﷺ  سے روایت کرتے ہیں کہ آپﷺ  نے فرمایا کہ سنو اور اطاعت کرو اگرچہ کوئی حبشی  ہی تم پر حاکم بنا دیا جائے اور جس کا سر سوکھے انگور کے برابر ہو۔

۳۹۔ امام کی غلطی کا گناہ مقتدی پر نہیں 
سیدنا ابو ہریرہؓ سے روایت ہے کہ رسول اﷲﷺ  نے فرمایا کہ جو لوگ تمہیں نماز پڑھاتے ہیں اگر ٹھیک ٹھیک پڑھائیں گے تو تمہارے لئے ثواب ہے اور اگر وہ غلطی کریں گے تو تمہارے لئے تو ثواب ہی ہے اور ان پر گناہ ہے۔

۴۰۔ امام کی طویل قرأت :مقتدی کا نماز چھوڑ نا

 سیدنا جابر بن عبداﷲؓ سے روایت ہے کہ سیدنا معاذ بن جبلؓ نبیﷺ  کے ہمراہ عشاء کی نماز پڑھتے اس کے بعد گھر واپس جاتے تو اپنی قوم کی امامت کرتے۔ایک مرتبہ انہوں نے عشاء کی نماز پڑھائی تو سورۂ بقرہ کی تلاوت شروع کر دی تو ایک شخص نماز چھوڑ کر چل دیا۔ سیدنا معاذؓ کو اس سے رنج رہنے لگا۔ یہ خبر نبیﷺ  کو پہنچی تو آپ نے معاذؓ سے تین مرتبہ فرمایا ’’ فَتَّانً ‘‘ ’’ فَتَّانً ‘‘ (یعنی لوگوں میں فتنہ ڈالنے والا) اور آپﷺ  نے معاذؓ کو وسط مفصل کی دو سورتوں کے پڑھنے کا حکم دیا۔

۴۱۔امام کو قیام میں تخفیف کرنا چاہیے 
سیدنا ابو مسعودؓ کہتے ہیں کہ ایک شخص نے کہا کہ یا رسول اﷲﷺ  ! اﷲ کی قسم میں صبح کی نماز سے صرف فلاں شخص کی باعث پیچھے رہ جاتا ہوں کیونکہ وہ ہماری نماز میں طول دیتا ہے۔ پس میں نے رسول اﷲﷺ  کو کبھی نصیحت کے وقت اس دن سے زیادہ غضبناک نہیں دیکھا اس کے بعد آپﷺ  نے فرمایا کہ تم میں کچھ لوگ آدمیوں کو عبادت سے نفرت دلانے والے ہیں۔ پس جو شخص تم میں سے لوگوں کو نماز پڑھائے تو چاہیے کہ وہ تخفیف کرے کیونکہ مقتدیوں میں ضعیف بھی ہوتے ہیں اور بوڑھے بھی اور صاحبِ حاجت بھی۔

۴۲۔بچے کے رونے کی آوازسن کر نماز کو مختصر کرنا

 سیدنا ابوقتادہؓ نبیﷺ  سے روایت کرتے ہیں کہ آپﷺ  نے فرمایا کہ میں نماز میں کھڑا ہوتا ہوں تو چاہتا ہوں کہ اس میں طول دوں لیکن بچے کے رونے کی آواز سن کر میں اپنی نماز میں اختصار کر دیتا ہوں۔ اس امر کو بُرا سمجھ کر کہ میں اس کی ماں کی تکلیف کا باعث ہو جاؤں گا۔

۴۳۔امام کا مقتدیوں کی صفوں کو بَرابَر کرانا

سیدنا نعمان بن بشیرؓ کہتے ہیں کہ نبیﷺ  نے فرمایا کہ صفوں کو بَرابَر کر لو ورنہ اﷲ تعالیٰ تمہارے چہروں میں تغیر کر دے گا۔ سیدنا انسؓ کہتے ہیں کہ نبیﷺ  نے فرمایا کہ تم لوگ اپنی صفوں کو درست کر لو اور مل کر کھڑے ہو جاؤ اس لئے کہ میں تمہیں اپنی پیٹھ کے پیچھے سے دیکھتا ہوں۔

۴۴۔اگر امام اور مقتدی کے درمیان سترہ ہو

اُمُّ المومنین حضرت عائشہ صدیقہؓ کہتی ہیں کہ رسول اﷲﷺ  نمازِ شب (تہجد) اپنے حجرے میں پڑھا کرتے تھے اور حجرے کی دیوار چھوٹی تھی تو لوگوں نے نبیﷺ  کا جسم دیکھ لیا اور کچھ لوگ آپﷺ  کی نماز کی اقتداء کرنے کھڑے ہو گئے پھر صبح ہوئی تو انہوں نے اس کا چرچا کیا۔دو تین رات لوگوں نے یہی کیا یہاں تک کہ جب اس کے بعد رات ہوئی تو رسول اﷲﷺ  بیٹھ رہے اور نماز پڑھنے نہیں نکلے۔ صبح کو لوگوں نے اس کا ذکر کیا تو آپﷺ  نے فرمایا کہ میں نے اس بات کا خوف کیا کہ اس التزام کی وجہ سے کہیں نمازِ شب تم پر فرض نہ کر دی جائے۔اسی واقعہ میں سیدنا زید بن ثابتؓ مزید روایت کرتے ہیں کہ رسول اﷲﷺ  صبح کو تشریف لائے تو فرمایا کہ میں نے جو تمہارا فعل دیکھا اور سمجھ لیا کہ تم کو عبادت کا شوق ہے۔ تو اے لوگو! سوائے فرض نماز کے،اپنے گھروں میں نماز پڑھو کیونکہ آدمی کی نفل نمازوں میں افضل نماز وہ ہے جو اس کے گھر میں ادا ہو۔

٭٭٭
۱۲۔کتاب صفۃ الصلاۃ  (نماز کی صفتوں کا بیان)

۱۔رکوع میں رفع الیدین کرنا 

سیدنا عبداﷲ ابن عمرؓ سے روایت ہے کہ رسول اﷲﷺ جب نماز شروع فرماتے تو اپنے دونوں ہاتھوں کو اپنے دونوں شانوں یعنی کندھوں کے برابر اٹھاتے اور جب رکوع کے لیے تکبیر کہتے اور جب رکوع سے اپنا سر اٹھاتے تب بھی دونوں ہاتھ اسی طرح اٹھاتے اور سمع اﷲ لمن حمدہ ربنا ولک الحمد کہتے اور دونوں سجدوں میں یہ عمل(رفع الیدین) نہ کرتے تھے۔

۲۔نماز میں دایاں ہاتھ،بائیں کلائی پر رکھنا

حضرت سہل بن سعدؓ سے روایت ہے کہ رسول اللہ کا لوگوں کو حکم تھا کہ نماز میں دایاں ہاتھ بائیں کلائی پر رکھیں۔
۳۔تکبیر اور قرأت کے درمیان سکوت

سیدنا انس بن مالکؓ سے روایت ہے کہ نبیﷺ  اور امیر المومنین ابوبکر صدیق و عمر فاروقؓ ، نماز کی ابتداء (یعنی جہر، بلند آواز سے قرأت کا آغاز) اَلْحْمدُﷲِ رَبِّ الْعَالَمِیْنَ  سے کیا کرتے تھے۔ ایک اور روایت میں سیدنا ابو ہریرہؓ کہتے ہیں کہ رسول اﷲﷺ تکبیر اور قرأت کے درمیان میں کچھ سکوت فرماتے تھے میں نے عرض کیا کہ یا رسول اﷲﷺ ! تکبیر اور قرأت کے مابین سکوت کرنے میں آپﷺ کیا پڑھتے ہیں ؟ تو آپﷺ  نے فرمایا کہ میں پڑھتا ہوں (ترجمہ) اے اﷲ! میرے اور میرے گناہوں کے درمیان ایسا فاصلہ کر دے جیسا تو نے مشرق اور مغرب کے درمیان کر دیا ہے، اے اﷲ! مجھے گناہوں سے پاک کر دے جیسے سفید کپڑا میل سے صاف کیا جاتا ہے۔ اے اﷲ! میرے گناہوں کو پانی اور بَرف اور اولوں سے دھو ڈال۔

۴۔ نماز میں امام کی طرف نظر اٹھانا 

 سیدنا خبابؓ سے پوچھا گیا کہ رسول اﷲﷺ  ظہر اور عصر کی نماز میں کچھ پڑھتے تھے ؟ خبابؓ نے کہا ہاں۔ پوچھا گیا کہ آپ یہ بات کس طرح سمجھتے تھے ؟ تو حضرت خبابؓ نے فرمایا کہ آپﷺ  کی ڈاڑھی مبارک کے ہلنے سے۔

۵۔ نماز میں آسمان کی طرف نظر نہ اُٹھانا 

سیدنا انس بن مالکؓ کہتے ہیں کہ نبیﷺ  نے فرمایا کہ لوگوں کو کیا ہوا ہے کہ اپنی نماز میں اپنی نظر آسمان کی طرف اٹھاتے ہیں ؟ پس اس کے بارے میں آپﷺ کی گفتگو بہت سخت ہو گئی یہاں تک کہ آپﷺ نے فرمایا کہ اس سے باز آئیں ورنہ ان کی بینائیاں لے لی جائیں گی۔

۶۔ نماز میں اِدھر اُدھر دیکھنا 

اُمُّ المومنین عائشہ صدیقہؓ نے رسول اﷲﷺ  سے سوال کیا کہ نماز میں ادھر ادھر دیکھنا کیسا ہے تو آپﷺ نے فرمایا کہ یہ شیطان کی جھپٹ ہے وہ آدمی کی نماز پر ایک جھپٹ مارتا ہے۔

۷۔سورۃ فاتحہ کے بغیر نماز نہیں ہوتی
 سیدنا عبادہ بن صامتؓ سے روایت ہے کہ رسول اﷲﷺ  نے فرمایا: اس شخص کی نماز نہیں ہوتی جو سورۃ فاتحہ نہ پڑھے۔

۸۔نماز اطمینان و سکون سے ادا کرنا

سیدنا ابو ہریرہؓ سے روایت ہے کہ رسول اﷲﷺ  ایک مرتبہ مسجد میں تشریف لے گئے۔ اسی وقت ایک شخص آیا اور اس نے نماز پڑھی، اس کے بعد نبیﷺ  کو سلام کیا۔ آپﷺ  نے سلام کا جواب دیا اور فرمایا کہ جانماز پڑھ کیونکہ تو نے نماز نہیں پڑھی۔ پس وہ لوٹ گیا اور اس نے نماز پڑھی جیسی کہ اس نے پہلے پڑھی تھی، پھر واپس آیا اور نبیﷺ  کو سلام کیا تو آپﷺ نے فرمایا جانماز پڑھ کیونکہ تو نے نماز نہیں پڑھی ایسا تین مرتبہ ہوا تب وہ بولا کہ ’’ قسم اس کی جس نے آپﷺ  کو حق کے ساتھ بھیجا ہے، میں اس سے بہتر نماز ادا نہیں کر سکتا لہٰذا آپﷺ  مجھے تعلیم کر دیجئے ‘‘ تو آپﷺ  نے فرمایا کہ جب تم نماز کے لیے کھڑے ہو تو تکبیر کہو۔اس کے بعد جو تمہارے پاس قرآن موجود ہو اس کو پڑھو۔ پھر رکوع کرو یہاں تک کہ رکوع میں اطمینان سے ہو جاؤ۔ پھر سر اٹھاؤ یہاں تک کہ سیدھے کھڑے ہو جاؤ۔پھر سجدہ کرو یہاں تک کہ سجدے میں اطمینان سے ہو جاؤ۔ پھر سر اٹھاؤ یہاں تک کہ اطمینان سے بیٹھ جاؤ۔ اور اپنی پوری نماز میں اسی طرح کرو۔

۹۔پہلی رکعت میں لمبی اور دوسری میں چھوٹی سورۃ 

 سیدنا ابو قتادہؓ کہتے ہیں کہ نبیﷺ  نماز ظہر کی پہلی دو رکعتوں میں سورۂ فاتحہ اور کوئی اور دو سورتیں پڑھتے تھے۔ پہلی رکعت میں لمبی قرأت کرتے تھے اور دوسری میں اس سے چھوٹی سورت پڑھتے۔ کبھی کبھی کوئی آیت ہمیں سنا دیتے تھے اور عصر کی نماز میں سورۂ فاتحہ اور کوئی دو سورتیں، پہلی رکعت میں لمبی اور دوسری میں اس سے چھوٹی سورت۔ نمازِ صبح میں بھی پہلی رکعت   میں بڑی سورت اور دوسری رکعت میں اس سے چھوٹی سورت پڑھتے تھے۔سیدنا زید بن ثابتؓ کہتے ہیں کہ میں نے نبیﷺ  کو مغرب کی نماز میں دو بڑی سورتوں میں سے ایک بڑی سورۃ پڑھتے ہوئے سنا۔

۱۰۔ نماز مغرب میں تلاوت بلند آواز کرنا 

 سیدنا جبیر بن مطعمؓ کہتے ہیں کہ میں نے رسول اﷲﷺ  کو مغرب میں  سورۂ وَالطُّوْرِ  پڑھتے سنا۔

۱۱۔ نماز عشاء میں سجدے والی سورت پڑھنا

سیدنا ابو ہریرہؓ کہتے ہیں کہ میں نے ابو القاسمﷺ  کے پیچھے نماز پڑھی تو انہوں نے اِذَا اسَّمَآء انْشَقَّتْ پڑھی اور اس سورۃ کے فلاں مقام پر سجدہ کیا لہٰذا میں ہمیشہ اس میں سجدہ کرتا رہوں گا یہاں تک کہ ان سے مل جاؤں۔ سیدنا برائؓ کہتے ہیں کہ نبیﷺ  کسی سفر میں تھے اور آپﷺ  نے عشاء کی نماز میں  وَالتّْینِ وَالزَّیْتُوْنِ پڑھی۔ اور ایک دوسری روایت میں کہتے ہیں کہ میں نے آپﷺ  سے زیادہ خوش آواز یا اچھا پڑھنے والا نہیں سنا۔

۱۲۔ نماز: صرف سورۃ فاتحہ پڑھنا بھی کافی ہے 

سیدنا ابو ہریرہؓ کہتے ہیں کہ تما م نمازوں میں قرآن پڑھا جاتا ہے پھر جن نمازوں میں رسول اﷲﷺ  نے بلند آواز سے پڑھ کر ہمیں سنایا ان میں ہم بھی تم کو سناتے ہیں اور جن میں آہستہ آواز سے پڑھ کر ہم سے چھپایا ان میں ہم بھی تم سے چھپاتے ہیں۔ اور اگر سورۂ فاتحہ سے زیادہ نہ پڑھو تو بھی کافی ہے اور اگر زیادہ پڑھ لو تو بہتر ہے۔

۱۳۔جنوں پر شہابِ ثاقب پھینکا جانا

 سیدنا ابن عباسؓ کہتے ہیں کہ ایک دن نبیﷺ  اپنے چند اصحاب کے ہمراہ سوقِ عکاظ کی طرف گئے۔اس وقت شیاطین کے اور آسمان کی خبروں کے درمیان حجاب کیا جاچکا تھا اور ان پر شہابِ ثاقب پھینکے جاتے تھے۔ پس شیاطین اپنی قوم کے پاس لوٹ آئے۔ قوم نے کہا تمہیں کیا ہوا ہے ؟ اس مرتبہ کوئی خبر نہیں لائے تو شیاطین نے کہا ہمارے اور آسمان کی خبروں کے درمیان میں کسی ایسی چیز نے حجاب پیدا کر دیا ہے جو ابھی ظاہر ہوئی ہے لہٰذا زمین کے مشرقوں اور مغربوں میں سفر کرو اور دیکھو کہ وہ کیا چیز ہے۔ چنانچہ وہ لوگ اس تلاش میں نکلے تو جو لوگ ان میں سے تہامہ کی طرف آئے تھے وہ نبیﷺ  کے پاس آئے۔ آپﷺ اس وقت اپنے اصحاب کے ہمراہ فجر کی نماز پڑھ رہے تھے۔ جب ان جنّوں نے قرآن کو سنا تو اس کو سنتے ہی رہ گئے۔ کہنے لگے کہ اﷲ کی قسم یہی ہے جس نے تمہارے اور آسمان کی خبر کے درمیان حجاب ڈال دیا۔ پس وہیں سے جب اپنی قوم کے پاس لوٹ کر گئے تو کہنے لگے کہ اے ہماری قوم! ’’ ہم نے ایک عجیب قرآن سنا ہے جو ہدایت کی راہ بتاتا ہے پس ہم اس پر ایمان لے آئے اور اب ہم ہرگز اپنے پروردگار کا کسی کو شریک نہ بنائیں گے ‘‘ (سورۂ الجن: ۷۲)
۱۴۔نمازوں میں قرأت و سکوت کا حکم

 سیدنا ابن عباسؓ کہتے ہیں کہ نبیﷺ  کو جن نمازوں میں حکم دیا گیا ان میں آپﷺ  نے قرأت کی اور جن میں حکم نہیں دیا گیا ان میں سکوت کیا اور ’’ تمہارا پروردگار بھولنے والا نہیں ہے ‘‘ (کہ بھولے سے کوئی غلط حکم دے دے۔ سورۂ مریم : ۶۴) ’’ اور بے شک تم لوگوں کے لیے رسول اﷲﷺ  (کے افعال و اقوال) میں ایک اچھی پیروی ہے ‘‘ (سورۂ الاحزاب: ۲۱)۔

۱۵۔ ایک رکعت میں دو سورتوں کا پڑھنا 

 سیدنا ابن مسعودؓ سے روایت ہے کہ ان کے پاس ایک شخص آیا اور اس نے کہا کہ میں نے رات کو مفصل سورت ایک رکعت میں پڑھی اور کہا کہ میں نے اس قدر جلد پڑھا جیسے شعر جلد پڑھا جاتا ہے۔ بے شک میں ان ہم شکل سورتوں کو جانتا ہوں جنہیں نبیﷺ  ایک ساتھ پڑھ لیا کرتے تھے۔پھر اس نے مفصلی بیس سورتیں ذکر کیں کہ ان میں سے دو سورتیں ہر رکعت میں رسول اﷲﷺ  پڑھا کرتے تھے۔

۱۶۔آخری۲رکعتوں میں صرف سورۂ فاتحہ پڑھنا 

سیدنا ابوقتادہؓ سے روایت ہے کہ نبیﷺ  ظہر کی پہلی دو رکعتوں میں سورۂ فاتحہ اور دو سورتیں اور پڑھتے تھے اور آخری دونوں رکعتوں میں صرف اُمُّ الکتاب (یعنی سورۃ فاتحہ) پڑھتے تھے اور ہم کو کوئی آیت کبھی کبھی سنا دیتے تھے اور پہلی رکعت میں اس قدر طول دیتے تھے کہ دوسری رکعت میں نہ دیتے تھے اسی طرح عصر میں اور اسی طرح فجر میں بھی۔

۱۷۔نماز میں سورۃ فاتحہ کے بعد آمین کہنا 

 سیدنا ابو ہریرہؓ سے روایت ہے کہ رسول اﷲﷺ  نے فرمایا جب امام آمین کہے تو تم بھی آمین کہو اس لئے کہ جس کی آمین ملائکہ کی آمین سے مل جائے گی تو اس کے گناہ جو پہلے ہو چکے معاف کر دیئے جائیں گے۔ ایک اور روایت میں سیدنا ابو ہریرہؓ سے روایت ہے کہ رسول اﷲﷺ  نے فرمایا کہ جب تم میں سے کوئی آمین کہتا ہے تو ملائکہ آسمان میں آمین کہتے ہیں 
۱۸۔رکوع کرنے کا طریقہ
سیدنا ابو ہریرہؓ سے روایت ہے کہ رسول اﷲﷺ  جب نماز کے لیے کھڑے ہوتے تھے تو جس وقت کھڑے ہوتے تکبیر کہتے تھے۔ پھر جس وقت رکوع کرتے تھے تو تکبیر کہتے تھے۔پھر رکوع سے اپنی پیٹھ اٹھاتے اور سَمعَ اﷲُلِمَنْ حَمِدَہٗ کہتے تھے۔ پھر کھڑے ہونے ہی کی حالت میں رَبَّنَا وَلَکَ الْحَمْدُ کہتے تھے۔

۱۹۔ رکوع میں ہتھیلیوں کا گھٹنوں پر رکھنا

سیدنا سعد بن ابی وقاصؓ سے روایت ہے ان کے بیٹے مصعب نے ان کے پہلو میں نماز پڑھی۔ مصعب کہتے ہیں میں نے اپنی دونوں ہتھیلیوں کو ملا لیا پھر ان دونوں کو اپنے گھٹنوں کے درمیان دبا لیا تو مجھے میرے والد نے منع کیا اور کہا کہ ہم اسی طرح کرتے تھے تو ہمیں اس سے منع کر دیا گیا اور ہمیں حکم دیا گیا کہ ہم اپنے ہاتھ رکوع میں گھٹنوں پر رکھیں۔
۲۰۔رکوع و سجود کا وقفہ یکساں ہونا

سیدنا برائؓ کہتے ہیں کہ نبیﷺ  کا رکوع اور آپﷺ کے سجدے اور سجدوں کے درمیان کی نشست اور وہ حالت جب کہ آپﷺ  رکوع سے اپنا سر اٹھاتے تھے تقریباً برابر برابر ہوتے تھے سوائے قیام اور قعود کے کہ یہ طویل ہوتے تھے۔

۲۱۔حالتِ رکوع میں دعا کرنا 

 اُمُّ المومنین حضرت عائشہ صدیقہؓ کہتی ہیں کہ نبیﷺ اپنے رکوع اور اپنے سجدوں میں کہا کرتے تھے۔ سُبْحَانَکَ اللّٰہُمَّ رَبَّنَا وَبِحَمْدِکَ اَللّٰہُمَّ اغْفِرْلِیْ۔’’اے اﷲ! میں تیری پاکی بیان کرتا ہوں۔ اے ہمارے پروردگار! میں تیری تعریف بیان کرتا ہوں، اے اﷲ! میرے گناہ معاف فرما دے ‘‘۔

۲۲۔ اَللّٰہُمَّ رَبَّنَا وَلَکَ الْحَمْدُ کہنا

سیدنا ابو ہریرہؓ سے روایت ہے کہ نبیﷺ  نے فرمایا کہ جب امام سَمِعَ اﷲُ لِمَنْ حَمِدَہ کہے تو تم اَللَّہُمَّ رَبَّنَا لَکَ الْحَمْد کہو۔جس کا قول ملائکہ کے قول کے موافق یعنی ہم آواز ہوا تو اس کے گذشتہ تمام گناہ معاف کر دیئے جائیں گے۔

۲۳۔آخری رکوع کے بعد قنوتِ نازلہ پڑھنا

 سیدنا ابو ہریرہؓ کہتے ہیں کہ بے شک میں نبیﷺ  کی جیسی نماز کو قریب کر دوں گا یعنی جس طرح نبیﷺ  نماز پڑھاتے تھے، میں بھی اسی طرح سے نماز پڑھاؤں گا۔ اور سیدنا ابو ہریرہؓ ظہر اور عشاء اور فجر کی نماز کی آخری رکعت میں سَمِعَ اﷲُ لِمَنْ حَمِدَہ ٗ کہنے کے بعد قنوت (نازلہ) پڑھتے تو مسلمانوں کے لیے دعا کرتے اور کافروں پر لعنت کرتے۔ سیدنا انسؓ کہتے ہیں کہ نبیﷺ  کے دور میں فجر اور مغرب کی نماز میں قنوت (نازلہ)  پڑھا جاتا تھا۔

۲۴۔فرشتوں کا نیکی لکھنے میں سبقت کرنا

 سیدنا رفاعہ بن رافع زرقیؓ کہتے ہیں کہ ہم ایک دن نبیﷺ  کے پیچھے نماز پڑھ رہے تھے تو جب آپﷺ  نے اپنا سر رکوع سے اٹھایا تو فرمایا سَمِعَ اﷲُ لِمَنْ حَمِدَہ تو آپﷺ  کے پیچھے ایک شخص نے کہا رَبَّنَا وَلَکَ الْحَمْدُ حَمْداً کَثِیْراً طیّباً سُّبَارَ کاًفِیْہِ تو آپﷺ  جب فارغ ہوئے تو فرمایا کہ کون بولنے والا تھا؟ اس شخص نے کہا کہ میں تھا تو آپﷺ نے فرمایا کہ میں نے تیس سے کچھ زیادہ فرشتوں کو دیکھا کہ وہ اس پر باہم سبقت کرتے تھے کہ ان میں کون اس کو پہلے لکھ لے۔

۲۵۔ رکوع سے اُٹھ کر اطمینان سے کھڑا ہونا 

سیدنا انسؓ نبیﷺ  کی نماز کی کیفیت بیان کرتے تھے تو وہ نماز پڑھ کر بتاتے تھے پس جس وقت وہ اپنا سر رکوع سے اٹھاتے تو کھڑے ہو جاتے تھے یہاں تک کہ ہم کہتے کہ یقیناً آپ سجدے میں جانا بھول گئے۔

 ۲۶۔جب سجدہ کرے تو تکبیر کیساتھ جھکے 

سیدنا ابو ہریرہؓ کہتے ہیں کہ رسول اﷲﷺ  جب اپنا سر رکوع سے اٹھاتے تھے تو سَمِعَ اﷲُ لِمَنْ حَمِدَہ رَبَّنَا وَلَکَ الْحَمْد کہتے تھے اور کچھ آدمیوں کے نام لے کر دعا کرتے تھے اور فرماتے تھے کہ اے اﷲ! ولید بن ولید اور سلمہ بن ہشام کو اور عیاش بن ابی ربیعہ اور کمزور مسلمانوں کو کفار مکہ کے پنجہ ظلم سے نجات دے۔ اے اﷲ! اپنا عذاب قبیلۂ مضر پرسخت کر دے اور اس کو ان پر قحط سالیاں بنا دے جیسے یوسفؓ کے دور کی قحط سالیاں ہیں۔ اس وقت (قبیلہ) مضر کے مشرقی لوگ آپﷺ  کے مخالف تھے۔

۲۷۔روزِ حشر اللہ کا دیدار ہو گا

سیدنا ابو ہریرہؓ کہتے ہیں کہ ایک مرتبہ لوگوں نے عرض کیا کہ یا رسول اﷲ! کیا ہم قیامت کے دن اپنے پروردگار کو دیکھیں گے ؟ تو آپﷺ  نے فرمایا کیا تم چودھویں رات کے چاند کو دیکھنے میں شک کرتے ہو، جب اس کے اوپر بادل نہ ہو؟ ن لوگوں نے کہا کہ یا رسول اﷲ نہیں۔ آپﷺ  نے فرمایا تو کیا تم آفتاب کے دیکھنے میں شک کرتے ہو جب کہ اس کے اوپر ابر نہ ہو؟ لوگوں نے عرض کیا کہ نہیں تو آپﷺ  نے فرمایا پس تم اسی طرح اپنے پروردگار کو دیکھو گے۔

۲۸۔چاند سورج کی پرستش کرنے والے 

 قیامت کے دن لوگ زندہ کر کے اٹھائے جائیں گے پھر اﷲ تعالیٰ فرمائے گا کہ جو دنیا میں جس کی پرستش کرتا تھا وہ اس کے پیچھے ہولے۔ چنانچہ کوئی ان میں سے آفتاب کے پیچھے ہو جائے گا اور کوئی ان میں سے چاند کے پیچھے ہو جائے گا اور کوئی ان میں سے بتوں کے پیچھے ہو جائے گا اور یہ ایمان داروں کا گروہ باقی رہ جائے گا اور اسی میں اس امت کے منافق بھی شامل ہوں گے۔ پس اﷲ تعالیٰ اس صورت میں جس کو وہ نہیں پہچانتے، ان کے پاس آئے گا اور فرمائے گا کہ میں تمہارا پروردگار ہوں تو وہ کہیں گے،ہم تجھے نہیں جانتے۔ ہم اس جگہ کھڑے رہیں گے یہاں تک کہ ہمارا پروردگار ہمارے پاس آ جائے اور جب وہ آئے گا ہم اسے پہچان لیں گے۔ 

۲۹۔جہنم کی پشت پر بنے پل پر سے گزرنا ہو گا

پھر اﷲ عزوجل ان کے پاس (اس صورت میں ) آئے گا (جس کو وہ پہچانتے ہیں ) اور فرمائے گا کہ میں تمہارا پروردگار ہوں ؟ تو وہ کہیں گے ہاں تو ہمارا پروردگار ہے۔ پس اﷲ انہیں بلائے گا اور جہنم کی پشت پر (پل بنا کر) ایک راہ نکالی جائے گی تو تمام پیغمبر جو اپنی امتوں کے ساتھ (اس پل سے ) گزریں گے، ان سب میں سے پہلا میں ہوں گا۔

۳۰۔جہنمی آنکڑے بُرے لوگوں پر اُچکیں گے 

 اور اس دن سوائے پیغمبروں کے کوئی بول نہ سکے گا اور پیغمبروں کا کلام اس دن اَللّٰہُمَّ سَلِّم سَلِّم ہو گا اور جہنم میں سعدا ن کے کانٹوں کے مشابہ آنکڑے ہوں گے، کیا تم لوگوں نے سعدان کے کانٹے دیکھے ہیں ؟ صحابہؓ نے عرض کیا ہاں آپﷺ  نے فرمایا تو وہ سعدان کے کانٹوں کے مشابہ ہوں گے سوائے اس کے کہ ان کی بڑائی کی مقدار سوائے اﷲ کے کوئی نہیں جانتا۔ وہ آنکڑے لوگوں پر ان کے اعمال کے موافق اچکیں گے تو ان میں سے کوئی اپنے اعمال کے سبب جہنم میں گر کر ہلاک ہو جائے گا اور کوئی ان میں سے مارے زخموں کے ٹکڑے ٹکڑے ہو جائے گا۔

۳۱۔ سجدوں کے نشان پر جہنم کی آگ حرام ہے 

 جب اﷲ دوزخیوں میں سے جن پر مہربانی کرنا چاہے گا تو اﷲ فرشتوں کو حکم دے گا کہ جو اﷲ کی پرستش کرتے تھے وہ نکال لئے جائیں۔ چنانچہ فرشتے انہیں نکالیں گے اور فرشتے انہیں سجدوں کے نشانوں سے پہچان لیں گے کیونکہ اﷲ تعالیٰ نے دوزخ کی آگ پر حرام کر دیا ہے کہ وہ سجدے کے نشان کو کھائے۔

۳۲۔ جہنمی مسلمانوں کو آگ سے نکالا جائے گا

 پس ابن آدم کے سوائے سجدوں کے نشان کے بقیہ کل جسم کو آگ کھا لے گی۔وہ آگ سے اس حال میں نکالے جائیں گے کہ وہ سیاہ ہو چکے ہوں گے۔ پھر ان کے اوپر آب حیات ڈالا جائے گا تو اس کے پڑنے سے وہ ایسا نمو پکڑیں گے جیسے دانہ سیل کے بہاؤ میں اگتا ہے۔

۳۳۔جنت اور جہنم کے درمیان والا

 اس کے بعد اﷲ بندوں کے درمیان میں فیصلہ کرنے سے فارغ ہو جائے گا اور ایک شخص جنت اور دوزخ کے درمیان باقی رہ جائے گا اور وہ تمام دوزخیوں میں سے سب سے آخر میں جنت میں جائے گا۔ اس کا منہ دوزخ کی طرف ہو گا کہے گا کہ اے میرے پروردگار! میرا منہ دوزخ کی طرف سے پھیر دے چونکہ مجھے اس کی ہوا نے زہر آلود کر دیا ہے اور مجھے اس کے شعلہ نے جلا دیا ہے۔ اﷲ فرمائے گا: اچھا! اگر تیرے ساتھ یہ احسان کر دیا جائے تو تُو اس کے علاوہ کچھ اور تو نہ مانگے ؟ وہ کہے گا کہ تیری بزرگی کی قسم نہیں کچھ نہیں مانگوں گا۔ پھر اﷲ تعالیٰ اس شخص کا منہ دوزخ کی طرف سے پھیر دے گا پھر جب وہ جنت کی طرف منہ کرے گا تو اس کی تر و تازگی دیکھے گا تو کچھ دیر وہ آدمی چپ رہے گا۔ اس کے بعد کہے گا کہ اے پروردگار! مجھے جنت کے دروازے کے پاس بٹھا دے تو اﷲ تعالیٰ اس سے فرمائے گا کہ تو نے وعدہ نہ کیا تھا کہ کچھ اور نہ مانگے گا؟ وہ عرض کرے گا اے میرے پروردگار! میں تیری مخلوق میں سب سے زیادہ بدنصیب نہ بنوں۔ تو اﷲ فرمائے گا کہ اگر تجھے یہ بھی عطا کر دیا جائے تو تُو اس کے علاوہ کچھ اور تو نہ مانگے گا۔ وہ عرض کرے گا کہ تیری بزرگی کی قسم !میں اس کے سوا اور کوئی سوال نہیں کروں گا۔ پھر اﷲ تعالیٰ اس کو جنت کے دروازے کے پاس بٹھا دے گا۔ پس جب وہ جنت کے دروازے پر پہنچ جائے گا اور اس کی تر و تازگی اور سرور اس میں دیکھے گا تو کچھ دیر چپ رہنے کے بعد پھر کہے گا اے میرے پروردگار مجھے جنت میں داخل کر دے۔ اﷲ عزوجل فرمائے گا کہ اے ابن آدم! تو کس قدر عہد شکن ہے۔ کیا تو نے وعدہ نہ کیا تھا کہ اور کچھ نہ مانگے گا؟ وہ عرض کرے گا کہ اے میرے پروردگار! مجھے اپنی مخلوق میں سب سے زیادہ بدنصیب نہ کر۔ پس اﷲ تعالیٰ اس کی باتوں سے ہنسنے لگے گا اور خوش ہو گا۔ اس کے بعد اس کو جنت میں جانے کی اجازت دے دے گا۔

۳۴۔ سجدہ سات ہڈیوں کے بل کرنے کا حکم

سیدنا ابن عباسؓ سے روایت ہے کہ نبیﷺ  نے فرمایا کہ مجھ کو سات ہڈیوں پر سجدہ کرنے کا حکم دیا گیا ہے۔وہ سات اعضاء یہ ہیں۔ پیشانی بمعہ ناک کی نوک کے۔ یہ بتاتے ہوئے رسول اﷲﷺ  نے اپنی ناک کی طرف اشارہ کیا۔ اور دونوں ہاتھ، دونوں گھٹنے، اور دونوں پاؤں۔

۳۵۔ طاق رکعتوں میں سیدھا بیٹھنا پھر کھڑا ہونا

 سیدنا مالک بن حویرثؓ بیان کرتے ہیں کہ انہوں نے نبیﷺ  کو نماز پڑھتے دیکھا تو دیکھا کہ جب آپؐ اپنی نماز کی طاق رکعت میں ہوتے تھے تو جب تک سیدھے نہ بیٹھ جاتے تھے، کھڑے نہ ہوتے تھے۔

۳۶۔ تیسری رکعت کے لیے اٹھتے وقت تکبیر کہنا

 سیدنا ابو سعید خدریؓ سے روایت ہے کہ انہوں نے نماز پڑھائی تو جس وقت انہوں نے اپنا سر پہلے سجدے سے اٹھایا اور دوسرا سجدہ کیا۔ اور جب دوسرے سجدے سے سر اٹھایا اور جب دو رکعتوں سے فراغت کر کے اٹھے تو ان سب مواقع پر بلند آواز سے تکبیر کہی اور کہا کہ میں نے نبیﷺ  کو ایسا ہی کرتے دیکھا ہے۔

۳۷۔ تشہد میں بیٹھنے کا طریقہ
 سیدنا عبداﷲ بن عمرؓ سے روایت ہے کہ جب وہ نماز میں بیٹھتے تو چار زانو بیٹھتے تھے۔ ان کے بیٹے نے بھی انہیں دیکھ کر ایسا ہی کیا تو عبداﷲ بن عمرؓ نے انہیں منع کیا اور کہا کہ نماز کا طریقہ تو یہی ہے کہ تم اپنا داہنا پیر کھڑا کر لو اور بایاں دہرا کر لو۔ بیٹے نے کہا آپ بھی تو ایسا کرتے ہیں تو وہ بولے کہ  میرے پیر کمزور ہو گئے ہیں اور میرا وزن اٹھا نہیں سکتے۔

۳۸۔رسول اللہﷺ کی نماز کا طریقہ
 سیدنا ابو حمید ساعدیؓ سے روایت ہے کہ مجھے تم سب سے زیادہ رسول اﷲﷺ  کی نماز یاد ہے میں نے آپﷺ کو دیکھا کہ جب آپﷺ  نے تکبیر تحریمہ پڑھی تو اپنے دونوں ہاتھ اپنے دونوں شانوں کی بلندی تک اٹھائے اور جب آپﷺ  نے رکوع کیا تو اپنے دونوں ہاتھ اپنے گھٹنوں پر جما  لئے پھر اپنی پیٹھ کو جھکا دیا اور جس وقت آپﷺ  نے اپنا سر رکوع سے اٹھایا تو سیدھے ہو گئے یہاں تک کہ ہر ہڈی اپنی اپنی جگہ پر چلی گئی اور جب آپﷺ  نے سجدہ کیا تو دونوں ہاتھ زمین پر رکھ دیئے نہ ان کو بچھایا اور نہ سمیٹا اور اپنے پیر کی انگلیاں آپﷺ  نے قبلہ رخ کر لی تھیں پھر جس وقت آپﷺ  دو رکعتوں میں بیٹھے تو اپنے بائیں پیر پر بیٹھے اور داہنے پیر کو آپﷺ  نے کھڑا کر لیا پھر جب آخری رکعت میں بیٹھے تو آپﷺ  نے اپنے بائیں پیر کو آگے کر دیا اور داہنے پیر کو کھڑا کر لیا اور اپنی سرین پر بیٹھ گئے۔

۳۹۔قعدہ اولیٰ بھول جانے پر سجدہ سہو کرنا

 سیدنا عبداﷲ بن بحینہؓ کہتے ہیں اور وہ قبیلہ ازدِ شنوئَ ۃ کے ہیں اور بنی عبد مناف کے حلیف اور نبیﷺ کے اصحاب میں سے تھے کہ نبیﷺ  نے ایک دن لوگوں کو ظہر کی نماز پڑھائی تو بھولے سے پہلی دو رکعتوں کے اختتام پر کھڑے ہو گئے اور بیٹھے نہیں تو لوگ بھی آپﷺ  کے ساتھ کھڑے ہو گئے۔ یہاں تک کہ جب آپﷺ  نماز مکمل کر چکے اور لوگ آپﷺ کے سلام پھیرنے کے منتظر ہوئے تو آپؐ نے بیٹھے ہی بیٹھے تکبیر کہی اور سلام پھیرنے سے پہلے دو سجدے کئے اس کے بعد سلام پھیرا۔

۴۰۔ دوسرے قعدہ میں تشہد پڑھنا 

سیدنا عبداﷲ بن مسعودؓ کہتے ہیں کہ ہم جب نبیﷺ کے پیچھے نماز پڑھا کرتے تھے تو قعدہ میں یہ پڑھا کرتے تھے کہ اﷲ پر سلام، جبریل پر سلام، میکائیل پر سلام اور فلاں پر سلام اور فلاں پر سلام تو ایک مرتبہ رسول اﷲﷺ  نے ہماری طرف دیکھا اور فرمایا کہ اﷲ تو خود ہی سلام ہے تو اس پر سلام بھیجنے کی کیا ضرورت؟ پس جب تم میں سے کوئی نماز پڑھے تو کہے (ترجمہ) ’’ تمام قولی، بدنی، اور مالی عبادتیں اﷲ کے لیے ہیں۔ اے نبی! تم پر سلام اور اﷲ کی رحمت اور اس کی برکتیں نازل ہوں ہم پر سلام اور اﷲ تعالیٰ کے سب نیک بندوں پر سلام۔ میں گواہی دیتا ہوں کہ اﷲ تعالیٰ کے سوا کوئی معبود نہیں اور گواہی دیتا ہوں کہ محمدﷺ  اس کے بندے ہیں اور اس کے پیغمبر ہیں ‘‘ کیونکہ جس وقت تم یہ کہہ دو گے تو یہ دعا اﷲ کے نزدیک ہر بندے کو پہنچ جائے گی خواہ وہ آسمان میں ہو یا زمین میں۔ اور میں اس بات کی گواہی دیتا ہوں کہ اﷲ کے سوا کوئی سچا معبود نہیں اور میں یہ بھی گواہی دیتا ہوں کہ محمدﷺ  اﷲ کے رسول ہیں۔
۴۱۔عذابِ قبر اور قرض سے پناہ مانگنا

 حضرت عائشہ صدیقہؓ کہتی ہیں کہ رسول اﷲﷺ  نماز میں یہ دعا کیا کرتے تھے (ترجمہ) ’’ اے اﷲ! میں قبر کے عذاب سے تیری پناہ مانگتا ہوں اور دجال کے فساد سے تیری پناہ مانگتا ہوں اور زندگی اور موت کی خرابی سے تیری پناہ مانگتا ہوں۔ اے اﷲ! میں گناہ اور قرض سے تیری پناہ مانگتا ہوں ‘‘۔ ایک کہنے والے نے کہا کہ آپؐ قرض سے بہت پناہ مانگتے ہیں اس کی کیا وجہ ہے ؟ تو آپﷺ  نے فرمایا کہ جب آدمی قرض دار ہو جاتا ہے تو جب وہ بات کہتا ہے تو جھوٹ بولتا ہے اور جب وعدہ کرتا ہے تو وعدہ خلافی کرتا ہے۔

۴۲۔نماز میں مانگنے کی دُعا

 امیر المومنین سیدنا ابوبکر صدیقؓ سے روایت ہے کہ انہوں نے رسول اﷲﷺ  سے عرض کیا کہ مجھے کوئی ایسی دعا تعلیم فرمایئے جسے میں اپنی نماز میں مانگوں۔ تو آپﷺ  نے فرمایا یہ پڑھا کرو کہ (ترجمہ) ’’ اے اﷲ! میں نے اپنی جان پر بہت ظلم کیا اور گناہوں کو تیرے سوا کوئی معاف کرنے والا نہیں پس تو مجھے اپنی رحمت سے معاف کر دے اور مجھ پر مہربانی کر بیشک تو معاف کرنے والا مہربان ہے ‘‘۔

۴۳۔نماز کے اختتام پر سلام پھیرنا
 اُمُّ المومنین اُمّ  سلمہؓ کہتی ہیں کہ رسول اﷲﷺ  اختتامِ نماز پر جب سلام پھیرتے تو جس وقت آپﷺ اپنا سلام پورا کر چکتے تو عورتیں کھڑی ہو جاتی اور چل دیا کرتی تھیں۔ اور آپﷺ  اپنے کھڑے ہونے سے پہلے تھوڑی دیر ٹھہر جایا کرتے تھے یعنی وہیں بیٹھے رہتے تھے۔

۴۴۔امام کے ساتھ مقتدی بھی سلام پھیر دے 
سیدنا عتبان بن مالکؓ کہتے ہیں کہ ہم نے رسول اﷲﷺ  کے ساتھ نماز پڑھی تو جب آپﷺ  نے سلام پھیرا تو ہم نے بھی سلام پھیر دیا۔

۴۵۔ نماز کے بعد اﷲ کا ذکر کرنا 

 سیدنا ابن عباسؓ کہتے ہیں کہ جب لوگ فرض نماز سے فارغ ہوں تو اس وقت بلند آواز سے ذکر کرنا نبیﷺ کے دَورِ اقدس میں رائج تھا اور آپؓ یہ بھی کہتے ہیں کہ جب میں سنتا تھا کہ لوگ ذکر کرتے ہوئے لوٹے ہیں تو میں نماز کے مکمل ہو جانے کو معلوم کر لیتا تھا۔

۴۶۔ سُبْحَانَ اﷲِ، الْحَمْدُﷲ اور اﷲ  اَکْبَرُ پڑھنا

 سیدنا ابو ہریرہؓ کہتے ہیں کہ نبیﷺ  کے پاس کچھ فقیر آئے اور انہوں نے کہا کہ زیادہ دولت والے لوگ بڑے بڑے درجے اور دائمی عیش حاصل کر رہے ہیں وہ نماز پڑھتے ہیں جیسی کہ ہم نماز پڑھتے ہیں اور روزہ رکھتے ہیں جس طرح ہم روزہ رکھتے ہیں۔غرض جو عبادت ہم کرتے ہیں وہ اس میں شریک ہیں۔ اور ان کے پاس مال و دولت کی زیادتی ہے جس سے وہ حج کرتے ہیں، عمرہ کرتے ہیں اور جہاد کرتے ہیں اور صدقہ دیتے ہیں تو آپﷺ  نے فرمایا کہ میں تم سے ایک ایسی بات نہ بیان کروں کہ اگر اس پر عمل کرو تو جو لوگ تم سے آگے نکل گئے ہوں تم ان کو پا لو اور تمہیں تمہارے بعد کوئی نہ پائے گا اور تم ان تمام لوگوں میں جن کے درمیان تم ہو بہتر ہو جاؤ گے سوائے اس کے جو اسی مثل عمل کرے۔ لہٰذا تم ہر نماز کے بعد ۳۳، ۳۳ مرتبہ  سُبْحَانَ اﷲِ، الْحَمْدُﷲِ  اور ۳۴ مرتبہ اﷲ  اَکْبَرُ پڑھا کرو۔

۴۷۔ امام سلام پھیر کر لوگوں کی طرف منہ کرے 

سیدنا سمرہ بن جندبؓ کہتے ہیں کہ نبیﷺ  جب کوئی نماز پڑھ چکتے تھے تو اپنا منہ مبارک ہماری طرف کر لیا کرتے تھے۔

۴۸۔ ستاروں پر ایمان : اللہ کا انکار ہے 

سیدنا زید بن خالد جہنیؓ کہتے ہیں کہ رسول اﷲﷺ  نے حدیبیہ میں بارش کے بعد صبح کی نماز پڑھائی اور لوگوں کی طرف منہ کر کے فرمایا کہ تمہارے پروردگار عزوجل نے فرمایا ہے کہ میرے بندوں میں سے کچھ لوگ مومن بنے اور کچھ کافر۔ تو جن لوگوں نے کہا کہ ہم پر اﷲ تعالیٰ کے فضل اور اس کی رحمت سے بارش ہوئی تو ایسے لوگ میرے اوپر (یعنی اﷲ پر) ایمان لائے اور ستاروں (وغیرہ) کا انکار کیا اور جب لوگوں نے یہ کہا کہ ہم پر فلاں ستارے کے سبب سے بارش ہوئی تو وہ میرے (یعنی اﷲ تعالیٰ کے ) منکر ہوئے اور ستاروں پر ایمان لائے۔

۴۹۔  نماز کے بعد ضرورتاً لوگوں کو پھاند کر جانا

سیدنا عقبہؓ کہتے ہیں کہ میں نے نبیﷺ  کے پیچھے مدینہ میں عصر کی نماز پڑھی تو آپﷺ  سلام پھیر کر عجلت کے ساتھ کھڑے ہوئے اور آدمیوں کی گردنیں پھاند کر اپنی کسی بیوی کے حجرہ کی طرف تشریف لے گئے۔ لوگ آپﷺ  کی اس قدر تیزی سے گھبرا گئے پھر آپﷺ  اُن لوگوں کے پاس واپس تشریف لائے تو دیکھا کہ وہ آپﷺ  کی اس قدر تیزی کی وجہ سے متعجب ہیں تو آپﷺ  نے فرمایا کہ مجھے کچھ سونا یاد آ گیا تھا جو ہمارے ہاں رکھا ہوا تھا تو میں نے اس بات کو برا سمجھا کہ وہ مجھے اﷲ کی یاد سے روکے۔ لہٰذا میں نے اس کو تقسیم کرنے کا حکم دے دیا۔

 ۵۰۔نماز کے بعد دائیں اور بائیں گھومنا

سیدنا عبداﷲ بن مسعودؓ کہتے ہیں کہ تم میں سے کوئی شخص اپنی نماز میں سے خواہ مخواہ شیطان کا کچھ حصہ نہ لگائے کہ وہ یہ سمجھے کہ اس پر ضروری ہے کہ نماز کے بعد صرف اپنی داہنی طرف کو گھومے۔ یقیناً میں نے نبیﷺ کو اکثر اپنی بائیں طرف کو گھومتے دیکھا ہے۔

۵۱۔کچے لہسن اور پیاز کھا کر مسجد نہ آؤ

 سیدنا جابر بن عبداﷲؓ کہتے ہیں کہ نبیﷺ  نے فرمایا جو شخص اس درخت یعنی لہسن میں سے کھائے وہ ہماری مسجد میں ہم سے نہ ملے۔ راوی کہتے ہیں کہ میں نے پوچھا کہ کس قسم کا لہسن مراد ہے ؟ تو سیدنا جابرؓ بولے کہ میں یہی جانتا ہوں کہ کچا لہسن مراد ہے۔

۵۲۔رات میں عورتوں کا مسجدجانا

 سیدنا ابن عمرؓ نبیﷺ  سے روایت کرتے ہیں کہ آپﷺ  نے فرمایا کہ جب رات کے وقت تم سے تمہاری عورتیں مسجد میں نماز پڑھنے کے لیے جانے کی اجازت مانگیں تو انہیں اجازت دے دو۔(واضح رہے کہ حضرت عمرؓ نے اپنے دورِ امارت میں فتنہ کے اندیشہ کی وجہ سے خواتین کو مساجد میں آنے سے منع کر دیا تھا۔)

٭٭٭
۱۳۔کتاب الجمعۃ
۱۔نبیﷺ  کی اُمت سب سے آگے ہو گی
سیدنا ابو ہریرہؓ کہتے ہیں کہ میں نے رسول اﷲﷺ  کو یہ فرماتے ہوئے سنا کہ ہم با اعتبارِ ترتیبِ امم، سب امتوں کے بعد آئے ہیں لیکن قیامت کے دن حساب و کتاب اور جنت میں جانے میں سب سے آگے ہوں گے۔ ہاں یہود و نصاریٰ کو ہم سے پہلے کتاب ضرور دی گئی تھی۔ جمعہ کے دن عبادت کرنا ان پر فرض کیا گیا تھا مگر انہوں نے اختلاف کیا۔چنانچہ اﷲ تعالیٰ نے ہمیں اس کی ہدایت کر دی۔ پس سب لوگ اس بات میں ہم سے پیچھے ہیں۔ یہود ہفتہ کو اور نصاریٰ اتوار کے دن عبادت کریں گے۔

۲۔جمعہ کے دن غسل کرنا اور خوشبو لگانا 

سیدنا ابو سعید خدریؓ کہتے ہیں کہ میں گواہی دیتا ہوں کہ نبیﷺ  نے فرمایا کہ ہر بالغ پر جمعہ کے دن نہانا ضروری ہے اور یہ کہ مسواک کرے اور اگر میسر ہو تو خوشبو لگائے۔

۳۔نماز جمعہ کی فضیلت کا بیان
سیدنا ابوہریرہؓ راوی ہیں کہ رسول اﷲﷺ  نے فرمایا کہ جو شخص جمعہ کے دن خوب اچھی طرح غسل کرے اور نماز کے لیے چلے تو گویا اس نے ایک اونٹ کا صدقہ کیا جو دوسری گھڑی میں چلے تو گویا اس نے ایک گائے صدقہ کی اور جو تیسری گھڑی میں چلے تو گویا اس نے ایک سینگوں والا مینڈھا صدقہ کیا اور جو چوتھی گھڑی میں چلے تو گویا اس نے ایک مرغی صدقہ میں دی اور جو پانچویں گھڑی میں چلے تو اس نے گویا ایک انڈا صدقہ میں دیا۔جب امام خطبہ پڑھنے نکل آتا ہے تو فرشتے خطبہ سننے کے لیے اندر آ جاتے ہیں اور ثواب کا سلسلہ موقوف ہو جاتا ہے۔

۴۔ جمعہ کی نماز کے لیے تیل لگا کر جا نا

سیدنا سلمان فارسیؓ کہتے ہیں کہ نبیﷺ  نے فرمایا کہ جو شخص جمعہ کے دن غسل کرے، بالوں کو تیل لگائے، خوشبو استعمال کرے پھر اس کے بعد جمعہ کی نماز کے لیے نکلے اور مسجد کے اندر بیٹھے آدمیوں کے درمیان تفریق نہ کرے۔ پھر جس قدر اس کی قسمت میں ہو نماز پڑھے۔ امام کے خطبہ کے دوران چپ رہے تو اس کے اس جمعہ اور گزشتہ جمعہ کے درمیان کے سارے گناہ معاف کر دیئے جائیں گے۔

۵۔جمعہ کے دن غسل کرنا اور سروں کو سنوارنا

 سیدنا ابن عباسؓ سے پوچھا گیا کہ لوگ کہتے ہیں کہ نبیﷺ  نے فرمایا کہ جمعہ کے دن غسل کرو، اگرچہ جنابت نہ ہو اور اپنے سروں کو اچھی طرح سنوارو اگرچہ تم جنبی نہ ہو اور خوشبو کا استعمال کرو۔ سیدنا ابن عباسؓ نے اس پر فرمایا کہ غسل تو ٹھیک ہے لیکن خوشبو کے متعلق مجھے علم نہیں۔
۶۔ ہر نماز کے وقت مسواک کرنا

سیدنا ابو ہریرہؓ سے روایت ہے کہ نبیﷺ  نے فرمایا کہ میں اپنی امت پر اگر شاق نہ سمجھتا تو بے شک انہیں ہر نماز کے وقت مسواک کا حکم دیتا۔ سیدنا انسؓ کہتے ہیں کہ رسول اﷲﷺ  نے فرمایا کہ میں تم سے مسواک کی فضیلتوں کے بارے میں بہت کچھ کہہ چکا ہوں۔

۷۔ جمعہ کے دن فجر کی نماز میں کیا پڑھا جائے ؟

 سیدنا ابو ہریرہؓ کہتے ہیں کہ نبیﷺ  جمعہ کے دن فجر کی نماز میں سورۂ سجدہ اور ہَلْ اَتیٰ عَلَی الاِنْسَانِ حِیْنٌ مِّنَ الدَّہْرَ (سورۂ دہر پارہ ۲۹) پڑھا کرتے تھے۔

۸۔سب اپنی اپنی رعیت کے ذمہ دار ہیں 
 سیدنا ابن عمرؓ راوی ہیں کہ رسول اﷲﷺ  نے فرمایا کہ تم سب لوگ مسول یعنی ذمہ دار ہو اور تم سب لوگوں سے تمہاری رعیت کے بارے میں باز پرس ہو گی۔ امام بھی مسول ہے اور اس سے اس کی رعیت کی بابت باز پرس ہو گی۔ مرد اپنے گھر میں مسول ہے اور اس سے اس کی رعیت کی باز پرس ہو گی اور عورت اپنے شوہر کے گھر میں مسولہ ہے اور اس سے اس کی رعیت کی بابت باز پرس ہو گی اور خادم اپنے آقا کے مال میں مسول ہے اور اس سے اس کی اور رعیت کی بابت باز پرس ہو گی۔

۹۔اُمتِ محمدیؐ قیامت میں سب سے آگے 

 سیدنا ابو ہریرہؓ کہتے ہیں کہ میں نے رسول اﷲﷺ  کو یہ فرماتے ہوئے سنا کہ ہم با اعتبارِ ترتیبِ امم، سب اُمتوں کے بعد آئے ہیں لیکن قیامت کے دن حساب و کتاب اور جنت میں جانے کے سبب، سب سے آگے ہوں گے۔ 

۱۰۔نمازِ جمعہ کے لیے دور دراز سے آنا

اُمُّ المومنین حضرت عائشہ صدیقہؓ کہتی ہیں کہ لوگ اپنے گھروں سے اور مدینہ کے اطراف کے گاؤں سے نماز جمعہ میں آیا کرتے تھے۔ گردو غبار کی وجہ سے ان کے جسم پر غبار اور پسینہ ہوتا تھا۔ ایسے ہی ایک شخص  سے رسول اﷲﷺ  نے فرمایا کہ کاش تم لوگ اس دن گرد و غبار اور بدبو سے صاف رہا کرتے۔

۱۱۔کام کاج کے بعد غسل کر کے نماز جمعہ پڑھنا 

اُمُّ المومنین حضرت عائشہ صدیقہؓ کہتی ہیں کہ لوگ اپنے کام کاج خود کیا کرتے تھے اور جب جمعہ کے لیے جاتے تو اپنی اسی حالت میں چلے جاتے تھے تو ان سے کہا گیا کہ کاش تم غسل کر لیا کرو۔

۱۲۔ سردیوں، گرمیوں میں نمازِ جمعہ 

سیدنا انس بن مالکؓ سے روایت ہے کہ نبیﷺ  جمعہ کی نماز آفتاب کے ڈھلنے پر پڑھتے تھے۔سیدنا انس بن مالکؓ کہتے ہیں کہ جب خوب سردی ہوتی تھی تو نبیﷺ  جمعہ کی نماز سویرے پڑھتے تھے اور جب گرمی زیادہ ہوتی تھی تو نماز کو ٹھنڈا کر کے یعنی ٹھنڈے وقت پڑھتے تھے۔ 

۱۳۔ نمازِ جمعہ کے لیے پیدل چل کر جانا

 سیدنا ابو عبسؓ نمازِ جمعہ کے لیے جا تے ہوئے کہہ رہے تھے کہ میں نے نبیﷺ  کو یہ کہتے ہوئے سنا ہے : جس کے دونوں پیر اﷲ کی راہ میں غبار آلود ہو جائیں تو اس کو اﷲ نے دوزخ کی آگ پر حرام کر دیا ہے۔

۱۴۔کسی کو اٹھا کر اس کی جگہ پر بیٹھنا منع ہے 

سیدنا ابن عمرؓ کہتے ہیں کہ نبیﷺ  نے منع فرمایا ہے کہ کوئی شخص اپنے بھائی کو اس کی جگہ سے اٹھا کر خود اس کی جگہ پر بیٹھ جائے۔ عرض کیا گیا کہ کیا صرف جمعہ میں ؟ فرمایا کہ جمعہ میں بھی اور اس کے علاوہ دیگر مواقع پر بھی۔

۱۵۔امام کے منبر پر بیٹھنے کے بعد اذانِ جمعہ دینا
سیدنا سائب بن یزیدؓ کہتے ہیں کہ جمعہ کے دن اذان نبیﷺ  اور امیر المومنین حضرت ابو بکر صدیق اور حضرت عمر فاروقؓ کے زمانے میں اس وقت ہوتی تھی جب امام منبر پر بیٹھ جائے۔پھر حضرت عثمانؓ خلیفہ ہوئے اور مسلمان لوگ زیادہ ہو گئے تو حضرت عثمانؓ نے مدینہ کے ایک بازار زوراء کے مقام پر تیسری اذان بڑھا دی۔ سیدنا سائب بن یزیدؓ ایک دوسری روایت میں کہتے ہیں کہ نبیﷺ  کے عہد میں صرف ایک ہی موذن تھا اور وہ جمعہ کے دن کی اذان اسی وقت دیتا تھا جب امام اپنے منبر پر بیٹھ جاتا تھا۔

۱۶۔ منبر پر بیٹھے امام کا اذان سن کر جواب دینا
 سیدنا معاویہ بن ابی سفیانؓ سے روایت ہے کہ وہ منبر پر بیٹھے ہوئے تھے کہ موذن نے اذان کہی۔ تو جب اس نے کہا اﷲُ اکبر اﷲُ اکبر معاویہؓ نے بھی کہا اﷲُ اکبر اﷲُ اکبر پھر موذن نے کہا اشہدُ ان الاَّ الہَ الاَّ اﷲ تو معاویہؓ نے کہا ’’ وَاَنَا ‘‘ موذن نے کہا اَشْہَدُ اَنَّ محمّد رسُول اﷲُ تو معاویہؓ نے کہا ’’ وَ اَنَا ‘‘ پھر اذان ختم ہو چکی تو معاویہؓ نے کہا کہ اے لوگو! میں نے رسول اﷲﷺ  سے اسی منبر پر سنا کہ جب موذن نے اذان دی تو آپﷺ  وہی فرماتے جاتے تھے جو تم نے میری گفتگو سنی۔

۱۷۔رسولﷺ سے دوری پر ستون کا رونا

سیدنا جابر بن عبداﷲؓ کہتے ہیں کہ ایک ستون تھا جس پر ٹیک لگا کر نبیﷺ  کھڑے ہوتے تھے پھر جب آپﷺ  کے لئے منبر رکھ دیا گیا تو ہم نے ستون سے دس ماہ حاملہ اونٹنی جیسی رونے کی آواز سنی یہاں تک کہ نبیﷺ  منبر سے اترے اور اپنا ہاتھ اس ستون پر رکھا تب وہ آواز ختم ہو گئی۔

۱۸۔جمعہ کا خطبہ کھڑے ہو کر پڑھنا 

 سیدنا عبداﷲ بن عمرؓ کہتے ہیں کہ نبیﷺ  کھڑے ہو کر خطبہ پڑھتے تھے اس کے بعد بیٹھ جاتے تھے۔ پھر کھڑے ہو جاتے تھے جیسا کہ تم اب کرتے ہو۔

۱۹۔قبیلہ انصار اور رسولﷺ  کی ہدایت
سیدنا ابن عباسؓ کہتے ہیں کہ نبیﷺ لوگوں کے ساتھ اپنی آخری مجلس میں منبر پر چڑھے۔ آپﷺ  کے شانوں پرایک بڑی چادر تھی اور سر مبارک پر ایک پٹی سی بندھی ہوئی تھی۔ آپﷺ  نے لوگوں کو اپنے قریب بلایا اور فرمایا ’’ اما بعد! پس یہ قبیلہ انصار کم ہوتے جائیں گے اور دوسرے لوگ بڑھتے جائیں گے۔ لہٰذا جو شخص امت میں سے کسی چیز کا مالک ہو اور وہ اختیار رکھتا ہو کہ اس کے ذریعے کسی کو ضرر یا کسی کو فائدہ پہنچ سکتا ہو تو اس کو چاہیئے کہ انصار میں سے نیکو کار کی نیکی کو قبول کرے اور ان میں بدکار کی بدی سے تجاوز کرے ‘‘۔

۲۰۔ دورانِ خطبہ امام کا تحیۃ المسجد کی ہدایت کرنا

سیدنا جابر بن عبداﷲؓ کہتے ہیں کہ ایک شخص مسجد میں آیا اور بیٹھ گیا۔ اس وقت نبیﷺ  خطبہ پڑھ رہے تھے تو نبیﷺ  نے اس سے دریافت فرمایا کہ کیا تو دو رکعت تحیۃ المسجد پڑھ چکا ہے ؟ اس نے عرض کیا کہ نہیں۔ آپﷺ  نے فرمایا کہ اٹھ اور دو رکعت نماز پڑھ لے۔

 ۲۱۔جمعہ کے خطبہ میں بارش کے لیے دعا مانگنا

سیدنا انس بن مالکؓ کہتے ہیں کہ نبیﷺ  کے عہد میں ایک مرتبہ قحط سالی پڑی تو جمعہ کے دن اس حالت میں کہ نبیﷺ  خطبہ پڑھ رہے تھے، ایک اعرابی کھڑا ہو گیا اور اس نے کہا کہ یا رسول اﷲ! مال تلف ہو گیا اور کنبہ بھوکا ہے۔ آپﷺ  ہمارے لئے بارش کی دعا کیجئے۔ پس آپﷺ  نے اپنے دونوں ہاتھ دعا کے لیے اٹھائے۔اس وقت آسمان میں بادل کا ایک ٹکڑا بھی نہ تھا۔ مگر آپﷺ  ابھی اپنے ہاتھوں کو سمیٹنے بھی نہ پائے کہ بادل پہاڑوں کی طرح چھا گیا، پھر آپﷺ اپنے منبر پر سے اترے نہیں کہ میں نے بارش کو آپؐ کی داڑھی مبارک پر ٹپکتے ہوئے دیکھا۔

۲۲۔بارش کی کثرت پر نبیﷺ کی منفرد دعا

 دوسرے جمعہ تک بارش برستی رہی تو جمعہ کے وقت پھر کسی نے عرض کیا کہ یا رسول اﷲﷺ بارش کی کثرت سے مکان گرگئے اور مال ڈوب گیا پس آپﷺ اﷲ تعالیٰ سے ہمارے لیے دعا فرمائیے تو آپﷺ  نے اپنے دونوں ہاتھ اٹھائے اور کہا ’’ اے اﷲ! ہمارے آس پاس مینہ برسا اور ہم پر نہ برسا‘‘ پھر آپﷺ  بادل کے جس ٹکڑے کی طرف اشارہ کرتے تھے وہ ہٹ جاتا تھا اور پورا مدینہ بادل سے صاف ہو کر مثل حوض کے ہو گیا اور وادی قناۃ کا نالہ ایک مہینے تک بہتا رہا۔

۳۲۔ خطبہ جمعہ کے دوران چپ رہنا

 سیدنا ابو ہریرہؓ کہتے ہیں کہ نبیﷺ  نے فرمایا کہ اگر جمعہ کے دن جب امام خطبہ پڑھ رہا ہو اور تو اپنے پاس والے سے یہ کہے کہ چپ رہ تو بے شک تو نے لغو حرکت کی۔

۲۴۔ جمعہ کے روز دعا کی مقبولیت کی گھڑی
سیدنا ابو ہریرہؓ سے روایت ہے کہ رسول اﷲﷺ  نے جمعہ کے دن کا ذکر کر تے ہوئے فرمایا: اس میں ایک ساعت ایسی ہے کہ اس کو جو مسلمان بندہ پا جائے اور وہ کھڑا ہوا نماز پڑھ رہا ہو اور اﷲ تعالیٰ سے کچھ مانگے تو اﷲ تعالیٰ اس کو وہ چیز ضرور عطا کرے گا۔ 

  ۲۵۔جمعہ میں لوگوں کا امام سے علیحدہ ہونا

سیدنا جابر بن عبداﷲؓ کہتے ہیں کہ ہم نبیﷺ  کے ہمراہ نماز پڑھ رہے تھے۔ اتنے میں شام کی طرف سے قافلہ آیا جو غلہ لا دے ہوئے تھے۔ لوگ اس قافلے کی طرف متوجہ ہو گئے اور نبیﷺ  کے پاس صرف بارہ آدمی رہ گئے اس پر یہ آیت نازل ہوئی: ’’ اور جب ان لوگوں نے کسی تجارت یا کھیل کو دیکھا تو اس کی طرف چل دیئے اور (اے نبیﷺ ) تمہیں خطبہ میں کھڑا چھوڑ دیا ‘‘ (الجمعہ: ۱۱) 
۲۶۔ نفلی نمازیں گھر میں پڑھنا
 سیدنا عبداﷲ بن عمرؓ سے روایت ہے کہ رسول اﷲﷺ ظہر سے پہلے دو رکعتیں اور ظہر کے بعد دو رکعتیں اور مغرب کے بعد دو رکعتیں اپنے گھر میں پڑھتے اور عشاء کے بعد بھی دو رکعتیں پڑھتے اور جمعہ کے بعد نہ پڑھتے تھے یہاں تک کے اپنے گھر لوٹ آتے اس کے بعد دو رکعتیں پڑھتے تھے۔ 

٭٭٭
۱۴۔ کتاب صلاۃ الخوف

۱۔میدانِ جنگ میں نمازِ خوف کی ادائیگی
سیدنا عبداﷲ بن عمرؓ کہتے ہیں کہ میں نے نبیﷺ کے ہمراہ نجدؔ کی طرف جہاد کیا تو ہم دشمن کے مقابل جا پڑے۔ ہم نے ان لوگوں کے لیے صف بندی کی پھر رسول اﷲﷺ  ہمیں نماز پڑھانے لگے تو ہم میں سے ایک گروہ آپﷺ  کے سا تھ کھڑا ہوا اور دوسرا دشمن کے سامنے رہا۔ پھر رسول اﷲﷺ  نے اپنے ساتھ والوں کے ہمراہ ایک رکوع کیا اور دو سجدے کئے اس کے بعد وہ لوگ (جو آپﷺ  کے ساتھ نماز میں شریک تھے )، اس گروہ کی جگہ پر چلے گئے جس نے نماز نہ پڑھی تھی۔ اب دوسرا گروہ آیا تو رسول اﷲﷺ  نے ایک رکعت ان کے یساتھ پڑھی اور دو سجدے کئے اس کے بعد سلام پھیر دیا پھر ان میں سے ہر شخص نے اکیلے ایک ایک رکوع اور دو دو سجدے ادا کئے۔

۲۔ نمازِ خوف سوار ی پر بھی پڑھی جاسکتی ہے 

 سیدنا عبداﷲ بن عمرؓ ایک دوسری روایت میں رسول اﷲﷺ  کافر مان نقل فرماتے ہیں کہ اگر دشمن، مسلمان سپاہیوں سے زیادہ ہوں تو مسلمان سپاہی پیادہ اور سوار جس طرح ممکن ہو نماز پڑھ لیں۔
۳۔میدانِ جنگ میں دشمنوں کا خطرہ اور نماز 

 سیدنا ابن عمرؓ کہتے ہیں کہ نبیﷺ  جب غزوۂ احزاب سے واپس ہوئے تو ہم سے فرمایا کہ کوئی شخص عصر کی نماز نہ پڑھے مگر بنی قریظہ میں پہنچ کر۔جب عصر کا وقت راستہ ہی میں ہو گیا تو بعض لوگوں نے یہ کہہ کر نماز پڑھ لی کہ نبیﷺ  کے منع کرنے کا یہ مطلب نہ تھا کہ نمازِ عصر کا وقت ہی نکل جائے۔یہ بات جان کر آپﷺ  نے کسی پر خفگی نہیں فرمائی۔ 

٭٭٭
۱۵۔کتاب العیدین
۱۔عید کے دن تفریح کی غرض سے کھیلنا 

 اُمُّ المومنین حضرت عائشہ صدیقہؓ کہتی ہیں کہ نبیﷺ تشریف لائے اور میرے پاس دو لڑکیاں تھیں جو بعاث کی لڑائی کا قصہ گا رہی تھیں پس رسول اﷲﷺ لیٹ رہے اور آپﷺ  نے اپنا منہ پھیر لیا۔ پھر ابو بکر صدیقؓ آئے اور انہوں نے مجھے ڈانٹا اور کہا کہ شیطانی آلات نبیﷺ  کے پاس؟ پس رسول اﷲﷺ نے ان کی طرف دیکھا اور فرمایا کہ انہیں چھوڑ دو۔پھر جب ابوبکرؓ دوسرے کام میں لگ گئے تو میں نے ان دونوں لڑکیوں کو اشارہ کیا اور وہ چلی گئیں۔ یہ عید کا دن تھا اور حبشی لوگ ڈھالوں اور برچھیوں سے کھیل رہے تھے۔ رسول اﷲﷺ  نے مجھ سے فرمایا کہ کیا تو یہ کھیل دیکھنا چاہتی ہے ؟ میں نے عرض کیا جی ہاں۔ تو آپﷺ نے مجھ کو اپنے پیچھے کھڑا کر لیا۔ میرا رخسار آپﷺ  کے رخسارکے ساتھ مَس کر رہا تھا۔ آپﷺ  فرماتے تھے کہ کھیلو کھیلو اے بنی ارفدہ۔

۲۔نمازِ عید الفطر سے پہلے کچھ کھا لینا 

 سیدنا انسؓ کہتے ہیں کہ رسول اﷲﷺ  عیدالفطر کے روز دن نہ چڑھنے دیتے تھے اور نمازِ عید سے پہلے چند کھجوریں کھا لیتے تھے۔ایک دوسری روایت میں ہے کہ آپﷺ  طاق کھجوریں کھاتے تھے۔

۳۔ عید قرباں پر  پہلے نماز پھر قربانی
سیدنا براء بن عازبؓ کہتے ہیں کہ میں نے نبیﷺ  کو خطبہ میں فرماتے ہوئے سنا کہ ہم اپنے اس عید کے دن سب سے پہلے نماز پڑھیں۔ اس کے بعد واپس آ کر قربانی کریں۔ پس جو کوئی ایسا کرے گا وہ ہماری سنت کی راہ پر پہنچ جائے گا۔

۴۔نمازِ عید سے قبل کی گئی قربانی کی حقیقت
 سیدنا براء بن عازبؓ کہتے ہیں کہ نبیﷺ  نے عید الضحیٰ کے دن نماز کے بعد خطبہ پڑھا اور فرمایا کہ جس نے نماز سے پہلے قربانی کی تو اس کی قربانی نہیں ہے۔ پس ابو بردہ بن نیار، برائؓ کے ماموں نے کہا کہ یا رسول اﷲ! میں نے اپنی بکری نماز سے پہلے قربان کی ہے اور نماز سے قبل کچھ ناشتہ بھی کر لیا ہے تو آپﷺ  نے فرمایا کہ تمہاری بکری گوشت کی بکری ہے (قربانی کی نہیں ہے ) تو انہوں نے عرض کیا کہ یا رسول اﷲ ہمارے پاس ایک بھیڑ کا بچہ ہے جو مجھے دو بکریوں سے زیادہ پیارا ہے تو کیا وہ مجھے کفایت کر جائے گا؟ آپﷺ  نے فرمایا کہ ہاں اور تمہارے بعد کسی کو کفایت نہ کرے گا۔

۵۔نمازِ عیدین کے لیے اذان نہیں 
 سیدنا ابن عباس اور جابر بن عبداﷲؓ سے روایت ہے کہ رسول اﷲﷺ  کے عہد میں عیدالفطر اور عید الاضحی کے دن نمازِ عید کی اذان نہ کہی جاتی تھی۔ 

۶۔عید ین میں عید کی نماز کے بعد خطبہ دینا
سیدنا ابن عباسؓ کہتے ہیں کہ میں نے عید کی نماز رسول اﷲﷺ  اور امیر المومنین ابو بکرو عمر و عثمانؓ کے ساتھ پڑھی۔ یہ سب لوگ خطبہ سے پہلے نماز پڑھتے تھے۔

۷۔ایام تشریق میں عبادت کی فضیلت 

سیدنا ابن عباسؓ راوی ہیں کہ آپﷺ  نے فرمایا کہ ایّام تشریق کے دس دنوں کے عمل سے زیادہ کسی دن کے عمل میں فضیلت نہیں۔ صحابہ نے پوچھا کہ کیا جہاد بھی نہیں ؟ تو آپﷺ  نے فرمایا کہ ہاں جہاد بھی نہیں مگر وہ شخص جو جہاد میں اپنی جان اور مال پیش کرتا ہوا نکلا پھر کسی چیز کو لے کر نہ لوٹا۔

۸۔ تکبیر اور  تلبیہ کہنا

 سیدنا انسؓ سے تلبیہ کی بابت پوچھا گیا کہ تم نبیﷺ  کے ہمراہ کس طرح کیا کرتے تھے ؟ سیدنا انسؓ نے کہا کہ تلبیہ کہنے والا تلبیہ کہہ لیتا تھا اسے ممانعت نہ کی جاتی تھی اور تکبیر کہنے والا تکبیر کہہ لیتا تھا تو اسے بھی ممانعت نہ کی جاتی تھی۔

۹۔عیدگاہ میں قربانی اور واپسی پرراستہ بدلنا

 سیدنا عبداﷲ ابن عمرؓ سے روایت ہے کہ نبیﷺ  اونٹ کی یا کسی اور جانور کی قربانی عیدگاہ میں کیا کرتے تھے۔ ایک دوسری روایت میں سیدنا جابرؓ کہتے ہیں کہ نبیﷺ  ایک راستے سے عیدگاہ جاتے اور دوسرے راستے سے واپس آتے۔

٭٭٭
۱۶۔کتاب الوتر

۱۔نمازِ وتر کے بارے میں 
سیدنا عبداﷲ ابن عمرؓ سے روایت ہے کہ ایک شخص نے نمازِ شب کی بابت پوچھا تو رسول اﷲﷺ  نے فرمایا کہ نمازِ شب کی دو دو رکعتیں ہیں۔ پھر جب تم میں سے کسی کو صبح ہو جانے کا خوف ہو تو وہ ایک رکعت پڑھ لے۔ یہ ایک رکعت جس قدر نماز وہ پڑھ چکا ہے سب کو وتر بنا دے گی۔

۲۔نمازِ شب میں طویل سجدہ کرنا سنت ہے 

 اُمُّ المومنین عائشہ صدیقہؓ کہتی ہیں کہ رسول اﷲﷺ  گیارہ رکعتیں پڑھا کرتے تھے یعنی یہ آپﷺ  کی نمازِ شب ہوتی تھی اس میں سجدہ اتنا طویل کرتے تھے کہ کوئی تم میں سے پچاس آیتیں پڑھ لے قبل اس کے کہ آپﷺ  اپنا سر اٹھائیں۔ اور دو رکعتیں نمازِ صبح سے قبل پڑھا کرتے تھے پھر اپنی بائیں جانب لیٹ رہتے تھے یہاں تک کہ موذن نماز کی اطلاع کے لیے آپﷺ  کے پاس آتا۔

۳۔ وتر رات کے مختلف حصوں میں پڑھنا

 اُمُّ المومنین حضرت عائشہ صدیقہؓ فرماتی ہیں کہ رات کے ہر حصہ میں نبیﷺ نے نمازِ وتر پڑھی ہے۔ کبھی اوّل شب میں، کبھی نصف شب اور کبھی آخر شب میں اور آخر میں نبیؐ کا وتر صبح کے قریب پہنچا۔

۴۔رات کی آخر ی نماز وتر ہو

سیدنا عبداﷲ ابن عمرؓ نبیﷺ  سے روایت کرتے ہیں کہ آپﷺ  نے فرمایا کہ اے لوگو! تم رات کے وقت اپنی آخری نماز وتر کو بناؤ۔

۵۔سواری پر نمازِ وتر پڑھنا 

 سیدنا عبداﷲ ابن عمرؓ کہتے ہیں کہ نبیﷺ  سفر میں نمازِ وتر اپنی سواری پر پڑھا کرتے تھے۔

۶۔ وتر:رکوع سے پہلے دعائے قنوت کا پڑھنا

 سیدنا انسؓ سے قنوت کی بابت پوچھا گیا تو انہوں نے بتایا کہ بے شک قنوت نبیﷺ  کے عہد میں پڑھا جاتا تھا۔ پھر پوچھا گیا کہ رکوع سے پہلے یا رکوع کے بعد؟ تو انہوں نے جواب دیا کہ رکوع سے پہلے۔ سیدنا انسؓ نے مزید فرمایا کہ رسول اﷲﷺ  نے صرف ایک مہینہ رکوع کے بعد قنوت پڑھا تھا۔

٭٭٭
۱۷۔کتابُ الاستسقاء  (بارش کی دعاء)

۱۔ نبیﷺ  کا کفارِ مکہ کو قحط سالی کی بد دعا دینا
 سیدنا عبداﷲ ابن مسعودؓ نے کہا کہ نبیﷺ  نے جب قبولِ دعوتِ اسلام سے لوگوں کو پیچھے ہٹتے دیکھا تو اﷲ سے دعا کی کہ اے اﷲ! ان پر سات برس قحط ڈال دے جیسا کہ یوسفؑ کے عہد میں سات برس تک مسلسل قحط رہا تھا۔ پس قحط نے انہیں آ لیا۔ جس نے ہر نوع کی روئیدگی کو نیست و نابود کر دیا حتیٰ کہ لوگوں نے کھالیں اور مردار اور سڑے جانور کھانا شروع کر دیئے۔
۲۔  نبیﷺ کی دعاء پر برساتی نالوں کا بہنا

 سیدنا عبداﷲ بن عمرؓ کہتے ہیں کہ اکثر میں شاعر کے قول کو یاد کر کے نبیﷺ  کے چہرۂ مبارک کی طرف دیکھتا تھا جب کہ آپﷺ  دعائے استسقاء مانگتے تھے۔ پس آپﷺ  منبر سے نہ اترنے پاتے تھے کہ پر نالے بہنے لگتے تھے۔وہ قول شاعر کا یہ ہے : ’’گورا ان کا رنگ، وہ حامی یتیموں بیواؤں کے۔ لوگ پانی مانگتے ہیں ان کے منہ کے صدقے سے ‘‘۔ اور یہ ابو طالبؔ کا کلام ہے۔

۳۔دعائے استسقاء کے بعد دو رکعت نماز پڑھنا

 سیدنا انسؓ راوی ہیں کہ رسول اﷲﷺ  نے اپنے دونوں ہاتھ اٹھائے اور کہا کہ ’’ اے اﷲ! پانی برسا دے۔ اے اﷲ! پانی برسا دے۔ اے اﷲ! پانی برسا دے ‘‘۔ عبداﷲ بن زیدؓ کہتے ہیں کہ آپﷺ  نے اپنی پیٹھ لوگوں کی طرف پھیر لی اور قبلے کی طرف منہ کر لیا اور دعا مانگنے لگے۔ اس کے بعد اپنی چادر الٹ لی۔پھر ہم لوگوں  کے ساتھ دو رکعت نماز پڑھی۔ ان میں بلند آواز سے قرأت کی۔

۴۔دعا ئِ استسقاء میں ہاتھ زیادہ بلند کرنا

سیدنا انس بن مالکؓ کہتے ہیں کہ نبیﷺ  اپنے دونوں ہاتھ اس قدر بلند کسی دعا میں نہ اٹھاتے تھے جتنے دعا استسقاء میں۔ اور آپﷺ  استسقاء میں ہاتھ اس قدر بلند اٹھاتے تھے کہ آپﷺ  کی دونوں بغلوں کی سفیدی دکھائی دیتی تھی۔

۵۔ جب پانی برسے تو کہے :  صَیِّباً نَافِعاً 

اُمُّ المومنین حضرت عائشہ صدیقہؓ کہتی ہیں کہ رسول اﷲﷺ  جب مینہ برستا دیکھتے تو فرماتے  صَیِّباً نَافِعاً یعنی اے اﷲ! فائدہ دینے والا پانی برسا۔

۶۔ہوا سے نبیﷺ  کی مدد کی گئی
سیدنا ابن عباسؓ سے روایت ہے کہ نبیﷺ  نے فرمایا کہ ہوا کے ذریعہ میری مدد کی گئی اور قومِ عاد، دبُور نامی ہوا سے برباد کی گئی تھی۔

۷۔نجد سے شیاطین کا گروہ نکلے گا

سیدنا ابن عمرؓ سے روایت ہے کہ نبیﷺ  نے فرمایا اے اﷲ! ہمارے شامؔ میں اور ہمارے یمنؔ میں برکت دے۔  جب لوگوں نے عرض کیا کہ ہمارے نجدؔ میں بھی برکت کی دعا مانگیں تو آپﷺ  نے فرمایا وہاں زلزلے ہوں گے اور فتنے ہوں گے اور شیاطین کا گروہ وہیں سے نکلے گا۔

۸غیب کی۵ کنجیاں : اﷲ کے سِوا کوئی نہیں جانتا

سیدنا ابن عمرؓ سے روایت ہے کہ نبیﷺ  نے فرمایا غیب کی کنجیاں پانچ ہیں جن کو اﷲ کے سوا کوئی نہیں جانتا۔ (۱)کوئی نہیں جانتا کہ کل کیا ہو گا۔( ۲) کوئی نہیں جانتا کہ عورتوں کے رحموں میں کیا چیز ہے۔ (۳) کوئی نہیں جانتا کہ وہ کل کیا کرے گا۔(۴) کوئی نہیں جانتا کہ وہ کس مقام میں مرے گا۔( ۵) کوئی نہیں جانتا کہ بارش کب ہو گی۔

٭٭٭
۱۸۔کتابُ الکسوف  (سورج گرہن)

۱۔سورج گرہن میں نماز پڑھنا 

 سیدنا مغیرہ بن شعبہؓ کہتے ہیں کہ رسول اﷲﷺ  کے عہد میں ایک مرتبہ سورج گرہن اس روز ہوا جس دن کہ فرزند رسولﷺ  سیدنا ابراہیم کی وفات ہوئی تھی۔  لوگوں نے کہا کہ سیدنا ابراہیم کی وفات کے سبب سے سورج گرہن ہوا ہے۔ یہ سن کر رسول اﷲﷺ  نے فرمایا کہ سورج اور چاند نہ کسی کے مرنے سے گرہن میں آتے ہیں اور نہ کسی کے جینے سے۔ لہٰذا جب تم گرہن کو دیکھو تو نماز پڑھو اور اﷲ سے دعا کرو۔ ایک دوسری روایت میں سیدنا ابوبکرؓ کہتے ہیں کہ ہم نبیﷺ  کے پاس تھے کہ سورج گرہن ہو گیا تو رسول اﷲﷺ  کھڑے ہوئے اور جلدی میں اپنی چادر گھسیٹتے ہوئے مسجد میں گئے۔ ہم بھی آپﷺ  کے ساتھ داخل ہوئے۔ پھر ہمیں دو رکعت نماز پڑھائی۔ یہاں تک کہ آفتاب صاف ہو گیا۔

۲۔سورج گرہن میں صدقہ دینا 

اُمُّ المومنین حضرت عائشہ صدیقہؓ کہتی ہیں کہ رسول اﷲﷺ  کے دور میں ایک مرتبہ سورج گرہن ہوا تو رسول اﷲﷺ  نے لوگوں کو نماز پڑھائی اور نماز میں بہت طویل قیام کیا۔ پھر رکوع کیا تو وہ بھی بہت طویل کیا۔ پھر رکوع کے بعد قیام کیا تو بہت طویل قیام کیا اور پہلے قیام سے کم تھا۔ پھر آپﷺ  نے طویل رکوع کیا اور پہلے رکوع سے کم تھا۔ پھر آپﷺ  نے سجدہ کیا اور بہت طویل سجدہ کیا۔ پھر دوسری رکعت میں بھی اسی کے مثل کیا جو پہلی رکعت میں کیا تھا اس کے بعد نماز مکمل کی اور اس وقت تک آفتاب صاف ہو چکا تھا۔ پھر لوگوں کے سامنے خطبہ پڑھا اﷲ کی حمد و ثنا بیان فرمائی اور فرمایا کہ تم جب گرہن دیکھو تو اﷲ سے دعا کرو اور اس کی بڑائی بیان کرو اور نماز پڑھو اور صدقہ دو۔ اے اُمتِ محمد (ﷺ )! اﷲ کی قسم اگر تم لوگ ان باتوں کو جان لو جو میں جانتا ہوں تو تم بہت کم ہنسو اور بہت زیادہ روؤ۔

۳۔گرہن کی نماز کے لیے اعلان کرنا 

سیدنا عبداﷲ ابن عمرو بن عاصؓ کہتے ہیں کہ رسول اﷲﷺ کے عہد میں جب سورج گرہن ہوا تو ’’الصلوٰۃ جامعۃ ‘‘  یعنی نماز کے لیے اکٹھے ہو جاؤ کے الفاظ کے ساتھ اعلان کیا گیا۔

۴۔گرہن میں عذاب قبر سے پناہ مانگنا 

اُمُّ المومنین حضرت عائشہ صدیقہؓ سے روایت ہے کہ ایک یہود یہ ان سے کچھ دریافت کرنے آئی اور اس نے بطور دعا کے اُمُّ المومنینؓ سے کہا کہ اﷲ تمہیں عذابِ قبر سے پناہ دے تو حضرت عائشہؓ نے رسول اﷲﷺ  سے پوچھا کہ کیا لوگوں کو ان کی قبروں میں عذاب دیا جائے گا؟ تو رسول اﷲﷺ  نے عذابِ قبر سے پناہ مانگتے ہوئے فرمایا کہ ہاں۔ پھر حضرت عائشہؓ نے گرہن والی حدیث کا ذکر کرتے ہوئے آخر میں کہا کہ رسول اﷲﷺ  نے لوگوں کو حکم دیا کہ عذابِ قبر سے پناہ مانگیں۔
۵۔جنت کے انگور کی طرف نبیؐ کا ہاتھ بڑھانا

سیدنا عبداﷲ بن عباسؓ نے گرہن کی حدیث طول کے ساتھ ذکر کی پھر بتلایا کہ لوگوں نے عرض کیا کہ یا رسول اﷲﷺ ! اس وقت ہم نے آپﷺ  کو دیکھا کہ آپﷺ  اپنی جگہ میں کھڑے کھڑے کوئی چیز اپنے ہاتھ میں پکڑ رہے تھے پھر ہم نے آپﷺ  کو پیچھے ہٹتے دیکھا تو نبیﷺ نے فرمایا کہ میں نے جنت کو دیکھا تو انگور کے ایک گچھے کی طرف میں نے ہاتھ بڑھا دیا۔اگر میں اسے لے آتا تو تم اسے کھایا کرتے جب تک کہ دنیا باقی رہتی۔

۶۔جہنم: شوہر کی ناشکری کرنے والیوں کی کثرت

اس کے بعد مجھے دوزخ دکھائی گئی تو میں نے آج کے مثل کبھی خوفناک منظر نہیں دیکھا اور میں نے عورتوں کو دوزخ میں زیادہ پایا۔ لوگوں نے عرض کیا کہ یا رسول اﷲﷺ  یہ کیوں ؟ تو آپﷺ  نے فرمایا کہ ان کے کفر کے سبب سے۔ سوال کیا گیا کہ کیا وہ اﷲ کا کفر کرتی ہیں ؟ تو نبیﷺ  نے فرمایا کہ شوہر کا کفر کرتی ہیں اور احسان نہیں مانتیں اگر تو ان میں سے کسی کے ساتھ احسان کرے۔ پھر اتفاقاً کوئی بدسلوکی تیری جانب سے دیکھ لے تو بلا تامل کہہ دے گی کہ میں نے تجھ سے کبھی کوئی بھلائی نہیں دیکھی۔

۷۔ سورج گرہن میں غلام آزاد کرنا  

سیدنا اسماء بنت ابی بکر صدیقؓ کہتی ہیں کہ بے شک نبیﷺ  نے سورج گرہن میں غلام آزاد کرنے کا حکم دیا تھا۔

۸۔گرہن میں اﷲ کا ذکر و استغفارکرنا 

سیدنا ابو موسیٰؓ کہتے ہیں کہ ایک مرتبہ سورج گرہن ہوا تو نبیﷺ  خوف زدہ ہو کر کھڑے ہو گئے آپﷺ  کو اس بات کا خوف تھا کہ کہیں قیامت نہ ہو جائے۔ پھر آپﷺ  مسجد میں تشریف لائے اور طویل نماز پڑھی۔ پھر آپﷺ  نے فرمایا کہ یہ نشانیاں ہیں جن کو اﷲ عزوجل اپنے بندوں کو ڈرانے کے لیے بھیجتا ہے۔ لہٰذا جب تم اسے دیکھو تو اﷲ کے ذکر کی طرف اور اس سے دعا مانگنے اور اس سے استغفار کرنے کی طرف جھک جاؤ۔

۹۔ نماز  کسوف میں بلند آواز سے قرأت کرنا

اُمُّ المومنین حضرت عائشہ صدیقہؓ کہتی ہیں کہ نبیﷺ نے نمازِ کسوف میں اپنی قرأت بلند آواز سے کی۔ پھر جب آپﷺ  اپنی قرأت سے فارغ ہوئے تو تکبیر کہی پھر رکوع کیا اور جب رکوع سے سر اٹھایا تو کہا سمع اﷲ لمن حمدہٗ ربّنا ولک الحمد اور دوبارہ قرأت کرنے لگے مگر یہ بات صرف نمازِ کسوف یعنی گرہن کی نماز میں آپﷺ  نے کی۔ غرض اس نماز میں دو رکعتوں کے اندر چار رکوع اور چار سجدے کئے۔

٭٭٭
۱۹۔  کتاب سجود القرآن (سجدۂ تلاوت)

۱۔ سورۃ نجم اور سجدۂ تلاوت

سیدنا عبداﷲ بن مسعودؓ کہتے ہیں کہ نبیﷺ  نے مکہ میں سورۂ نجم پڑھی اور اس میں سجدہ کیا اور آپﷺ  کے ہمراہ سب لوگوں نے سجدہ کیا سوائے ایک بوڑھے شخص کے۔ اس نے ایک مٹھی کنکریاں یا مٹی لے لی اور اسے اپنی پیشانی تک اٹھایا اور کہا مجھے یہی کافی ہے تو میں نے اس کو آخر میں دیکھا کہ بحالتِ کفر قتل کر دیا گیا (اسلام نصیب نہ ہوا)۔

۲۔ سورۃ  ’’صٓ ‘‘ میں سجدہ کرنا 

سیدنا عبداﷲ بن عباسؓ کہتے ہیں کہ سورۂ ’’صٓ ‘‘ کا سجدہ میں ہمارے لیے کوئی تاکید نہیں ہے تاہم میں نے نبیﷺ  کو اس میں سجدہ کرتے ہوئے دیکھا ہے۔ (یہ سجدہ داؤدؑ نے توبہ کے لیے کیا تھا اور نبیﷺ  نے انہی کی سنت پریہ سجدہ کیا تھا)

۳۔مشرکوں کامسلمانوں کے ساتھ سجدہ کرنا 

سیدنا عبداﷲ بن عباسؓ کہتے ہیں کہ نبیﷺ  نے سورۃ نجم کا سجدہ کیا۔ اور آپﷺ کے ہمراہ اس وقت مسلمانوں، مشرکوں نے اور جن وانس سب نے سجدہ کیا۔

۴۔ آیت سجدہ سن کر فوراً سجدہ نہ کرنا

سیدنا زید بن ثابتؓ کہتے ہیں کہ میں نے نبیﷺ  کے سامنے سورۃ نجم پڑھی تو آپﷺ  نے اس وقت سجدہ نہیں کیا۔(گویا فوری سجدہ کرنا لازم نہیں، بعد میں بھی کیا جاسکتا ہے )

۵۔سورۃ اِذَا السَّمَآءُ انْشَقَّتْ میں سجدہ کرنا 

سیدنا ابو ہریرہؓ سے روایت ہے کہ انہوں نے سورۃ اِذَا السَّمَآءُ انْشَقَّتْ پڑھی اور اس میں سجدہ کیا تو ان سے اس بارے میں پوچھا گیا تو انہوں نے کہا کہ اگر میں نے نبیﷺ  کو سجدہ کرتے نہ دیکھا ہوتا تو میں سجدہ نہ کرتا۔

۶۔ہجوم میں سجدۂ تلاوت کرنا

سیدنا عبداﷲ بن عمرؓ کہتے ہیں کہ نبیﷺ  ہمارے سامنے وہ سورت پڑھتے تھے جس میں سجدہ ہوتا تھا تو آپﷺ  سجدہ کرتے تھے اور ہم بھی اسی وقت سجدہ کرتے تھے۔ البتہ ہم میں سے کوئی شخص ہجوم کی وجہ سے اپنی پیشانی رکھنے کی جگہ نہ پاتا تھا۔

٭٭٭
۲۰۔کتاب تقصیر الصلاۃ  (دورانِ سفر نمازِ قصر کا بیان)

۱۔مسافرکانمازِ قصر پڑھنا

سیدنا عبداﷲ بن عباسؓ کہتے ہیں کہ نبیﷺ  نے (مکہ میں فتح مکہ کے موقع پر) اُنیس دن قیام فرمایا اور برابر قصر کرتے رہے۔(اڑتالیس میل سے زائد کی مسافت اور پندرہ دن سے کم قیام کی نیّت ہو تو نماز قصر پڑھی جاتی ہے۔ فتح مکہ کے موقع پر پندرہ دن قیام کی نیّت نہ تھی)۔سیدنا انسؓ کہتے ہیں ہم نبیﷺ  کے ہمراہ مدینہ سے مکہ تک گئے تو آپؐ برابر دو دو رکعت نماز پڑھتے رہے یہاں تک کہ ہم لوگ مدینہ واپس آ گئے اور ہم وہاں دس دن ٹھہرے تھے۔

۲۔منیٰ میں نماز کو قصر کرنا

سیدنا عبد اﷲ بن عمرؓ کہتے ہیں کہ میں نے منیٰ میں نبیﷺ اور امیر المومنین ابوبکر و عمرؓ کے ہمراہ دو رکعت نماز پڑھی اور امیر المومنین عثمانؓ کے ہمراہ بھی اُن کے ابتدائی دورِ خلافت میں دو ہی رکعت پڑھی اس کے بعد انہوں نے پوری نماز شروع کر دی۔سیدنا حارثہ بن وہبؓ کہتے ہیں کہ نبیﷺ  نے نہایت امن کی حالت میں مقامِ منیٰ میں ہمیں دو رکعت نماز پڑھائی۔ سیدنا عبداﷲ بن مسعودؓ سے روایت ہے کہ جب اُن سے کہا گیا کہ امیر المومنین عثمان بن عفانؓ نے منیٰ میں ہم لوگوں کو چار رکعت نماز پڑھائی تو انہوں نے کہا کہ اِنَّاﷲِ وَ اِنَّا اِلَیْہِ رَاجِعُوْن پھر انہوں نے کہا کہ میں نے رسول اﷲﷺ  کے ہمراہ منیٰ میں دو رکعتیں پڑھیں اور امیر المومنین سیدنا ابوبکر صدیقؓ کے ہمراہ منیٰ میں دو رکعتیں پڑھیں اور امیر المومنین عمر بن خطابؓ کے ساتھ منیٰ میں دو رکعتیں پڑھیں۔ اے کاش بجائے ان چار رکعتوں کے میرے حصے میں وہی دو مقبول رکعتیں آتیں جو نبیﷺ  اور امیر المومنین ابوبکر و عمرؓ پڑھا کرتے تھے۔

۳۔عورت محرم کے بغیر دن رات کا سفر نہ کرے 

سیدنا ابو ہریرہؓ کہتے ہیں کہ نبیﷺ  نے فرمایا کہ جو عورت اﷲ پر اور آخرت کے دن پر ایمان رکھتی ہے اس کے لیے جائز نہیں کہ ایک دن رات کی مسافت کا سفر اس حال میں کرے کہ اس کے ہمراہ کوئی محرم نہ ہو۔

۴۔نمازِ مغرب: سفر میں بھی تین رکعات ہی ہے 

سیدنا عبداﷲ بن عمرؓ کہتے ہیں کہ میں نے رسول اﷲﷺ کو دیکھا کہ جب آپﷺ  کو سفر میں عجلت ہوتی تھی تو مغرب کی نماز میں تاخیر کر دیتے پھر جب اس کو پڑھتے تو تین رکعات پڑھتے اور پھر تھوڑی ہی دیر ٹھہر کر عشاء کی نماز پڑھ لیتے اور اس کی دو رکعتیں پڑھتے پھر سلام پھیر دیتے اور عشاء کے بعد نفل نماز نہ پڑھتے تھے یہاں تک کہ نصف شب کو اٹھتے اور تہجد کی نماز پڑھتے۔

۵۔سواری پر قبلہ رُخ کے بغیر نفلی نماز ادا کرنا

 سیدنا جابر بن عبداﷲؓ سے روایت ہے کہ نبیﷺ  نفل نماز سوار ہونے کی حالت میں ہی پڑھ لیتے تھے حالانکہ آپﷺ  قبلہ کی بجائے کسی اور سمت جات رہے ہوتے۔سیدنا انسؓ سے روایت ہے کہ انہوں نے گدھے پر سوار ہو کر نماز پڑھی اور ان کا منہ قبلہ کے بائیں طرف تھا۔ جب ان سے پوچھا گیا کہ آپ نے خلاف قبلہ نماز پڑھی تو انہوں نے جواب دیا کہ اگر میں نے رسول اﷲﷺ  کو ایسا کرتے ہوئے نہ دیکھا ہوتا تو میں کبھی ایسا نہ کرتا۔

۶۔نمازِ قصر میں سنتیں نہ پڑھنا

سیدنا عبداﷲ بن عمرؓ کہتے ہیں کہ میں نبیﷺ  کے ہمراہ سفر میں بہت رہا ہوں مگر میں نے آپﷺ  کو سفر میں سنتیں پڑھتے کبھی نہیں دیکھا اور اﷲ تعالیٰ سورۂ الممتحنہ میں فرماتا ہے کہ (ترجمہ) ’’ بے شک تم لوگوں کے لیے رسول اﷲﷺ  کے افعال میں ایک بہترین نمونہ ہے ‘‘۔

۷۔ سفر میں نفلی نمازیں پڑھی جاسکتی ہیں 
سیدنا عامر بن ربیعہؓ سے روایت ہے کہ انہوں نے رسول اﷲﷺ  کو دیکھا کہ آپﷺ  رات کو سفر میں اپنی سواری پر نفل نماز پڑھتے تھے۔خواہ اس سواری کا منہ کسی بھی طرف ہو یعنی خلاف کعبہ ہو تب بھی۔

۸۔سفر میں نمازوں کو ملا کر پڑھنا 

سیدنا عبداﷲ بن عباسؓ کہتے ہیں کہ نبیﷺ  جب سفر میں ہوتے تو ظہر اور عصر جمع کر لیتے اور مغرب اور عشاء کو بھی جمع کر کے ادا فرماتے تھے۔ (امام ابو حنیفہ کی تشریح کے مطابق اول نماز آخری وقت میں اور ثانی نماز اول وقت میں اس طرح پڑھی جاسکتی ہے۔گویا دونوں نمازیں الگ الگ پڑھی جاتی ہیں مگر بظاہر ایسا لگتا ہے کہ ملا کر پڑھی گئیں ہیں )

۹۔مجبوراً بیٹھ کر اور لیٹ کر نماز پڑھنا 

سیدنا عمران بن حصینؓ کہتے ہیں کہ مجھے بواسیر تھی تو میں نے رسول اﷲﷺ  سے نماز کی بابت پوچھا کہ بیٹھ کر پڑھوں تو جائز ہے یا نہیں ؟ تو آپﷺ  نے فرمایا کہ کھڑے ہو کر پڑھو اور اگر طاقت نہ ہو تو بیٹھ کر پھر اگر بیٹھنے کی بھی طاقت نہ ہو تو پہلو کے بل لیٹ کر نماز پڑھو۔

۱۰۔نفلی نماز جزوی طور پر بیٹھ کر ادا کرنا

اُمُّ المومنین حضرت عائشہ صدیقہؓ کہتی ہیں کہ انہوں نے رسول اﷲﷺ  کو شب کی نماز کبھی بیٹھ کر پڑھتے نہیں دیکھا یہاں تک کہ جب آپﷺ  کی عمر مبارک زیادہ ہو گئی تو آپﷺ  بیٹھ کر قرأت کرتے پھر جب رکوع کرنا چاہتے تو کھڑے ہو جاتے اور تقریباً تیس یا چالیس آیتیں پڑھ کر رکوع کرتے۔اُمُّ المومنین عائشہ صدیقہؓ ایک روایت میں کہتی ہیں کہ دوسری رکعت میں بھی ایسا ہی کرتے تھے پھر جب آپﷺ  نماز مکمل کر لیتے تو دیکھتے اگر میں جاگتی ہوتی تو میرے ساتھ باتیں کرتے اور اگر میں سوئی ہوتی تو آپﷺ  لیٹ رہتے۔

٭٭٭
۲۱۔کتاب التَّہَجُّد

۱۔ نماز تہجد اور اللہ کی حمد و ثناء

سیدنا عبداﷲ بن عباسؓ کہتے ہیں کہ رسول اﷲﷺ  جب رات کو تہجد پڑھنے اٹھتے تو کہتے (ترجمہ) ’’اے اﷲ! ہر طرح کی تعریف تیرے لئے ہے، تو مدبّر ہے آسمان و زمین کا اور اُن چیزوں کا جو اُن کے درمیان ہیں اور تیری ہی تعریف ہے، تو نور ہے آسمان اور زمین کا اور اُن چیزوں کا جو اُن کے درمیان ہیں اور تیری ہی تعریف ہے، تو بادشاہ ہے آسمان اور زمین کا اور اُن چیزوں کا جو اُن کے درمیان ہیں اور تیری ہی تعریف ہے، تو سچاہے اور تیرا وعدہ سچاہے اور تیرا ملنا برحق ہے اور تیری بات سچی ہے اور جنت دوزخ برحق ہے اور کُل پیغمبر برحق ہیں اور محمدﷺ  سچے ہیں اور قیامت برحق ہے۔ اے اﷲ! میں تیرا فرمانبردار ہوں اور تجھ پر ایمان لایا ہوں اور تجھ پر بھروسہ کیا ہے اور تیری طرف رجوع کرتا ہوں اور تیری ہی مدد سے مخالفین  کے ساتھ جھگڑتا ہو ں اور تجھ ہی کو حاکم بناتا ہوں تو میرے اگلے پچھلے، ظاہر پوشیدہ گناہوں کو معاف فرما دے، تو ہی آگے اور پیچھے کرنے والا ہے، کوئی معبود نہیں مگر تو ہی ‘‘۔

۲۔نمازِ تہجد کی فضیلت 

سیدنا عبداﷲ بن عمرؓ کہتے ہیں کہ رسول اﷲﷺ  کے عہد میں مسجد میں سویا کرتا تھا ایک رات میں نے خواب میں دیکھا گویا کہ دو فرشتوں نے مجھے پکڑا ہے اور مجھے دوزخ کی طرف لے گئے تو یکایک میں دیکھتا ہوں کہ وہ ایسی پیچ دار بنی ہوئی ہے جیسے کنواں اور اس کے دو کھمبے ہیں۔ اس میں کچھ لوگ ہیں جن کو میں نے پہچان لیا۔چنانچہ میں کہنے لگا کہ دوزخ سے میں اﷲ کی پناہ مانگتا ہوں۔ سیدنا عبداﷲؓ کہتے ہیں کہ پھر ہمیں ایک اور فرشتہ ملا اور اس نے مجھ سے کہا کہ تم ڈرو نہیں۔ اس خواب کو میں نے اپنی ہمشیرہ اُمُّ المومنین حضرت حفصہؓ سے اور انہوں نے اسے رسول اﷲﷺ  سے بیان کیا تو آپﷺ  نے فرمایا کہ عبداﷲ کیا اچھا آدمی ہے۔ کاش تہجد پڑھتا ہوتا تو اس کے بعد عبداﷲ بن عمرؓ رات کو بہت کم سوتے تھے۔

۳۔بیماری میں تہجد کے لیے نہ اٹھنا

سیدنا جندب بن عبداﷲؓ کہتے ہیں کہ نبیﷺ  بیمار ہوئے تو ایک رات یا دو رات آپﷺ  تہجد کے لیے نہیں اٹھے۔

۴۔نمازِتہجد کی ترغیب دینالیکن اصرار نہ کرنا 

امیر المومنین علی بن ابی طالبؓ کہتے ہیں کہ نبیﷺ  ایک شب ان کے اور سیدہ فاطمہؓ ، بنت نبیﷺ  کے پاس گئے اور فرمایا کہ تم دونوں (تہجدکی) نماز کیوں نہیں پڑھتے ؟ میں نے کہا کہ یا رسول اﷲ ہماری جانیں تو اﷲ کے اختیار میں ہیں پس جب وہ ہمیں اٹھانا چاہے گا ہم اٹھیں گے۔ جب میں نے یہ کہا تو رسول اﷲﷺ  واپس ہو گئے اور مجھے کوئی جواب نہیں دیا۔ میں نے سنا کہ آپﷺ  اپنی ران پر ہاتھ مارتے تھے اور یہ فرماتے تھے (ترجمہ) ’’ اور انسان ہر چیز سے زیادہ جھگڑالو ہے ‘‘۔

۵۔حضرت عائشہ صدیقہؓ اور نمازِ چاشت

اُمُّ المومنین حضرت عائشہ صدیقہؓ کہتی ہیں کہ رسول اﷲﷺ  کو کوئی کام محبوب بھی ہوتا تھا تو اس خوف سے ترک کر دیتے تھے کہ لوگ اس پر عمل کریں گے اور وہ ان پر فرض کر دیا جائے گا۔ رسول اﷲﷺ  نے نمازِ چاشت کبھی نہیں پڑھی اور میں اسے پڑھتی ہوں۔

۶۔نمازِ تہجد کی طوالت سے نبیؐ کا پاؤں سوج جانا

سیدنا مغیرہ بن شعبہؓ کہتے ہیں کہ نبیﷺ  اس قدر قیام فرماتے تھے کہ آپﷺ کے دونوں پیر یا دونوں پنڈلیاں ورم کر جاتی تھیں۔ جب آپﷺ  سے کہا جاتا تھا کہ اس قدر عبادتِ شاقہ نہ کیجئے تو آپؐ جواب میں فرماتے تھے کہ کیا میں اﷲ کا شکر گزار بندہ نہ بنوں ؟

۷۔حضرت داؤدؑ جیسا پسندیدہ نماز اور روزہ

سیدنا عبداﷲ بن عمرو بن عاصؓ کہتے کہ رسول اﷲﷺ نے ان سے فرمایا کہ اﷲ تعالیٰ کو تمام نمازوں سے زیادہ پسند داؤدؑ کی نماز جیسی نماز ہے اور تمام روزوں میں زیادہ پسند اﷲ تعالیٰ کو داؤدؑ کے روزے جیسا روزہ ہے۔ وہ نصف شب سوتے تھے اور تہائی رات میں نماز پڑھتے تھے۔ پھر رات کے چھٹے حصے میں سو رہتے تھے۔وہ ایک دن روزہ رکھتے تھے اور ایک دن نہ رکھتے تھے۔

۸۔ہمیشہ کیا جانے والا عمل پسندیدہ ہے 

اُمُّ المومنین عائشہ صدیقہؓ کہتی ہیں کہ جو عمل ہمیشہ کیا جاسکے وہ عمل رسول اﷲﷺ  کو پسند تھا۔ کہا گیا کہ آپﷺ  رات کو کس وقت اٹھتے تھے ؟ انہوں نے کہا اس وقت اٹھتے تھے جب مرغ کی آواز سن لیتے تھے۔ اُمُّ المومنین حضرت عائشہ صدیقہؓ ایک دوسری روایت میں کہتی ہیں کہ میں نے اخیر شب میں نبیﷺ  کو اپنے پاس سوتے ہوئے ہی پایا۔

۹۔نبیﷺ  کی رات میں نمازوں کی تعداد

سیدنا عبداﷲ بن عباسؓ کہتے ہیں کہ نبیﷺ  کی رات کی نماز تیرہ رکعت کی ہوتی تھی۔ اُمُّ المومنین حضرت عائشہؓ کہتی ہیں کہ نبیﷺ  رات کو تیرہ رکعت پڑھتے تھے انہیں میں وتر اور سنتِ فجر کی دو رکعتیں بھی ہوتی تھیں۔
۱۰۔نبیؐ کی راتیں : نماز بھی پڑھنا اور سونا بھی 

سیدنا انسؓ کہتے ہیں کہ رسول اﷲﷺ  کسی مہینے میں افطار کرتے تھے یہاں تک کہ ہم لوگ خیال کرتے تھے کہ آپﷺ  اب اس مہینے میں روزہ نہیں رکھیں گے مگر جس مہینے آپﷺ  روزہ رکھنے لگتے تھے تو پے در پے رکھتے تھے یہاں تک کہ ہم لوگ خیال کرتے تھے کہ اب آپﷺ  اس مہینے میں بالکل افطار نہ کریں گے اور آپﷺ  کی (نماز پڑھنے اور سونے کی) یہ حالت تھی کہ اگر تم چاہتے کہ آپﷺ  کو رات کے وقت نماز پڑھتے دیکھ لیں تو دیکھ لیتے اور اگر تم چاہتے کہ آپﷺ  کو سوتا ہوا دیکھ لیں تو دیکھ لیتے۔
۱۱۔سونے والے پر شیطان کا پھونک مارنا

سیدنا ابو ہریرہؓ مروی ہیں کہ رسول اﷲؐ نے فرمایا کہ تم میں سے ہر ایک کی گردن کے پیچھے گدی پر شیطان اس وقت تین گرہ دے دیتا ہے جب وہ سونے لگتا ہے۔ ہر گرہ میں یہ پڑھ کر پھونک دیتا ہے (ترجمہ) ’’ ابھی بہت رات باقی ہے سو تارہ ‘‘ پھر اگر وہ بیدار ہوا اور اس نے اﷲ تعالیٰ کا ذکر کیا تو ایک گرہ کھل جاتی ہے اور اگر اس نے وضو کر لیا تو دوسری گرہ کھل جاتی ہے پھر اگر اس نے نماز پڑھ لی تو تیسری گرہ بھی کھل جاتی ہے اور صبح کو دلشاد اٹھتا ہے ورنہ صبح کو سست مزاج اٹھتا ہے۔

۱۲۔جو صبح تک مسلسل سوتا رہے 

سیدنا عبداﷲ بن مسعودؓ کہتے ہیں کہ نبیﷺ  کے سامنے ایک شخص کا ذکر کیا گیا اور کہا گیا وہ برابر صبح تک سوتا رہتا ہے نمازِ تہجد کے لیے بھی نہیں اٹھتا تو آپﷺ نے فرمایا کہ شیطان اس کے کان میں پیشاب کر دیتا ہے۔

۱۳۔شبِ آخر دعا کی قبولیت کی گھڑی 

سیدنا ابو ہریرہؓ سے روایت ہے کہ رسول اﷲﷺ  نے فرمایا کہ ہمارا پروردگار بزرگ و برتر ہر رات کو آسمانِ دنیا کی طرف نزول فرماتا ہے۔ جب آخری تہائی رات باقی رہ جاتی ہے تو اللہ فرماتا ہے کہ کوئی ہے جو مجھ سے دعا کرے کہ میں اس کی دعا قبول کر لوں ؟ کوئی ہے جو مجھ سے کچھ مانگے تو میں اسے عطا کر دوں ؟ کوئی ہے جو استغفار کرے تو میں اسے معاف کر دوں ؟۔

۱۴۔شروع رات میں سونا اور اخیر رات میں جاگنا

اُمُّ المومنین عائشہ صدیقہؓ سے پوچھا گیا کہ رات کو نبیﷺ  کی نماز کس طرح ہوتی تھی؟ تو انہوں نے کہا کہ آپﷺ  شروع رات میں سوتے تھے اور اخیر رات میں اٹھ کر نماز پڑھتے تھے۔ نماز کے بعد پھر اپنے بستر کی طرف لوٹ آتے تھے پھر جب موذن اذان دیتا تو آپﷺ  اٹھتے پس اگر آپ کو ضرورت ہوتی تو غسل کرتے ورنہ وضو کر کے باہر تشریف لے جاتے۔

۱۵۔نبیؐ کا شب میں گیارہ رکعتیں پڑھنا

اُمُّ المومنین حضرت عائشہ صدیقہؓ سے رسول اﷲﷺ کی رمضان کی نماز کے بارے میں دریافت کیا گیا تو انہوں نے کہا کہ رسول اﷲﷺ رمضان اور غیر رمضان میں گیارہ رکعت سے زیادہ نماز نہ پڑھتے تھے۔ پہلے چار رکعت پڑھتے تھے پس تم ان کی خوبی اور ان کے طول کی کیفیت نہ پوچھو۔ اس کے بعد پھر آپﷺ چار رکعت نماز پڑھتے تھے پس تم ان کی خوبی اور ان کے طول کی کیفیت نہ پوچھو۔ اس کے  بعد تین رکعت وتر پڑھتے تھے۔ عائشہ صدیقہؓ کہتی ہیں کہ میں نے کہا :یا رسول اﷲﷺ  وتر پڑھنے سے پہلے سو جاتے ہیں ؟ تو آپﷺ  نے فرمایا کہ میری آنکھیں سوجاتی ہیں اور میرا دل نہیں سوتا۔

۱۶عبادت میں اپنی جان پر سختی کرنا مطلوب نہیں 
سیدنا انس بن مالکؓ سے روایت ہے کہ ایک مرتبہ مسجد میں نبیﷺ  داخل ہوئے تو کیا دیکھتے ہیں کہ ایک رسی دونوں ستونوں کے درمیان لٹک رہی ہے آپﷺ  نے فرمایا کہ یہ رسی کیسی ہے ؟ لوگوں نے عرض کیا کہ یہ رسی اُمُّ المومنین حضرت زینبؓ کی لٹکائی ہوئی ہے۔ جب وہ نماز میں کھڑے کھڑے تھک جاتی ہیں تو اس رسی کو تھام لیتی ہیں۔ نبیﷺ  نے فرمایا نہیں ایسا ہرگز نہ کرنا چاہیئے اس کو کھول دو۔ تم میں سے ہر ایک اپنی طبیعت کے خوش رہنے تک نماز پڑھے پھر جب تھک جائے تو چاہیئے کہ بیٹھ جائے۔

۱۷۔ تہجد پڑھنے والے کا تہجد ترک کرنا

سیدنا عبداﷲ بن عمرو بن عاصؓ کہتے ہیں کہ رسول اﷲﷺ  نے ایک مرتبہ مجھ سے فرمایا کہ اے عبداﷲ! تم فلاں شخص کی طرح نہ ہو جانا کہ وہ رات کو اٹھ کر نماز پڑھا کرتا تھا پھر اُس نے رات کا اٹھنا اور نماز پڑھنا ترک کر دیا تھا۔

۱۸۔ رات کو اٹھ کر نماز پڑھنا اور دعا مانگنا

سیدنا عبادہ بن صامتؓ نبیﷺ  سے روایت کرتے ہیں کہ آپﷺ  نے فرمایا کہ جو شخص رات کو اٹھے اور کہے (ترجمہ) ’’ اﷲ کے سوا کوئی معبود نہیں۔ وہ ایک ہے کوئی اس کا شریک نہیں۔ اسی کی بادشاہت ہے اور اسی کی تعریف ہے۔ وہ ہر چیز پر قادر ہے۔ اﷲ ہی کے لیے ہر طرح کی تعریف ہے۔اﷲ تعالیٰ پاک ہے اور اﷲ بہت بڑا ہے۔ طاقت و قوت کسی میں نہیں مگر اﷲ کی مدد سے ‘‘ اس کے بعد کہے اَللّٰہُمَّ اغْفِرْلِیْ’’ اے اﷲ! میرے گناہ معاف کر دے ‘‘ یا کوئی اور دعا کرے تو اس کی دعا قبول کر لی جائے گی۔ پھر وضو کر کے نماز پڑھے تو اس کی نماز مقبول ہو گی۔

 ۱۹۔عبداﷲ بن رواحہ کی سچی شاعری
سیدنا ابو ہریرہؓ سے روایت ہے کہ وہ اپنے وعظ میں رسول اﷲﷺ  کا ذکر کرنے لگے کہ آپﷺ  نے ایک مرتبہ فرمایا کہ تمہارا بھائی عبداﷲ بن رواحہ لغویات نہیں کہتا۔ دیکھو وہ ان اشعار میں کیسے سچے مضامین بیان کر رہا ہے ): (ترجمہ) ’’ ہم میں اﷲ کے رسول ہیں جو اسی کی کتاب پڑھ کر ہمیں سناتے ہیں جب صبح کی پو پھٹتی ہے۔ ہم تو اندھے تھے، اسی نے رستہ بتلا دیا۔ بات ہے اس کی یقینی جو کہ دل میں اتر جاتی ہے۔ رات کو رکھتا ہے پہلو اپنے بستر سے الگ اور کافروں کے خواب گاہ کو نیند بھاری کرتی ہے ‘‘۔

۲۰۔رسول اللہﷺ نے استخارہ کی تعلیم دی
سیدنا جابر بن عبداﷲؓ کہتے ہیں کہ رسول اﷲﷺ  ہمیں تمام کاموں میں استخارہ کی تعلیم فرمایا کرتے تھے اور اس اہتمام کے ساتھ کہ جس طرح ہمیں آپﷺ  قرآن کی کسی سورت کی تعلیم فرماتے تھے۔ آپﷺ  فرماتے تھے کہ جب تم میں سے کوئی شخص کسی کام کا قصد کرے تو اسے چاہیئے کہ نمازِ فرض کے علاوہ دو رکعت نماز پڑھ کر کہے :’’اے اﷲ! میں تیرے علم سے طلبِ خیر کرتا ہوں اور تیری قدرت سے طاقت مانگتا ہوں اور تجھ سے تیرا فضل عظیم چاہتا ہوں۔بے شک تو قدرت رکھتا ہے اور میں قدرت نہیں رکھتا اور تو جانتا ہے اور میں نہیں جانتا۔ تو چھپی باتوں کو جاننے والا ہے۔ اے اﷲ! اگر تو جانتا ہو کہ یہ کام میرے دین اور دنیا میں اور میرے کام کے آغاز اور انجام میں بہتر ہے تو اس کو میرے لئے مقرر کر دے اور اس کو میرے لئے آسان کر دے۔ اور اگر تو جانتا ہے کہ یہ کام میرے لئے مُضر ہے، میرے لئے دین میں یا دنیا میں اور میرے کام کے آغاز میں اور انجام میں تو اس کومجھ سے علیحدہ کر دے اور مجھ کو اس سے علیحدہ کر دے۔ اور جہاں کہیں بھلائی ہو وہ میرے لئے مقدر کر دے اور اس سے مجھ کو خوش کر دے ‘‘ آپﷺ  نے فرمایا اور اپنی حاجت کو اﷲ سے عرض کر دے۔

 ۲۱۔فجر کی دو رکعات سنتوں کی حفاظت

اُمُّ المومنین عائشہ صدیقہؓ کہتی ہیں کہ نبیﷺ  کسی چیز کی اتنی حفاظت نہیں فرماتے تھے جتنا کہ فجر کی دو رکعات سنتوں کی حفاظت فرماتے تھے۔

۲۲۔فجر کی سنتوں میں چھوٹی سورتیں پڑھنا
اُمُّ المومنین عائشہ صدیقہؓ سے روایت ہے کہ رسول اﷲﷺ  ان دونوں رکعتوں کو جو نمازِ فجر سے پہلے پڑھی جاتی ہیں، بہت ہلکی پڑھتے تھے۔ یہاں تک کہ میں اپنے دل میں کہتی تھی کہ شاید آپﷺ  نے اُمُّ القرآن یعنی سورۂ فاتحہ بھی پڑھی ہے یا نہیں۔
۲۳۔ہر مہینے تین روزے رکھنا

سیدنا ابو ہریرہؓ کہتے ہیں مجھے نبیﷺ  نے تین باتوں کی وصیت فرمائی ہے کہ میں انہیں مرتے دم تک نہ چھوڑوں۔ وہ تین باتیں یہ ہیں (۱) ہر مہینے میں تین روزے رکھنا۔ (۲) نماز چاشت کا پڑھنا۔ ( ۳) وتر پڑھ کر سونا۔

٭٭٭
۲۲۔کتاب العمل فی الصلاۃ  (نماز کے دوران عمل)

۱۔نماز میں کلام کا ممنوع ہونا 

سیدنا عبداﷲ بن مسعودؓ کہتے ہیں کہ پہلے ہم نبیﷺ  کو نماز کی حالت میں سلام کیا کرتے تھے اور آپﷺ  ہمیں جواب بھی دیا کرتے تھے۔ پھر جب ہم بادشاہِ حبش نجاشی کے پاس سے لوٹ کر آئے تو ہم نے  پہلے کی طرح آپﷺ  کو نماز میں سلام کیا، تو آپؐ  نے ہمیں جواب نہ دیا اور نماز مکمل کرنے کے بعد فرمایا کہ نماز میں اﷲ کے ساتھ مشغولی ہوتی ہے اس لئے نماز میں اور کسی طرف مشغول نہ ہونا چاہیئے۔
۲۔دورانِ نماز جائے سجدہ کو صاف کرنا

سیدنا معیقبؓ کہتے ہیں کہ نبیﷺ  نے ایک شخص کو جو سجدہ کرتے وقت مٹی برابر کیا کرتا تھا۔ یہ فرمایا کہ اگر تو ایسا کرے تو ایک مرتبہ سے زیادہ نہ کر۔

۳۔دورانِ نماز اگر جانور بھاگنے لگے 

سیدنا ابو برزہ اسلمیؓ کہتے ہیں کہ انہوں نے جنگ کی حالت میں نماز اس طرح پڑھی کہ اُن کی سواری کی لگام ان کے ہاتھ میں تھی۔ سواری آگے بڑھتی جا رہی تھی اور وہ اُس کے پیچھے چلے جا رہے تھے۔ پوچھنے پر فرمانے لگے کہ میں نے نبیؐ کے ہمراہ چھ سات جہاد کئے ہیں اور میں نے آپﷺ  کی آسان روی دیکھی ہے۔ مجھے اپنی سواری کے ہمراہ رہنا اس بات سے زیادہ پسند ہے کہ اسے چھوڑ دیتا اور وہ یہاں سے دور چلی جاتی اور پھر مجھے تکلیف ہوتی۔

۴۔نماز میں سلام کا جواب نہ دینا 

سیدنا جابر بن عبداﷲؓ کہتے ہیں کہ مجھے رسول اﷲﷺ نے اپنے کسی کام سے بھیجا۔واپسی پر آپؐ کو سلام کیا تو آپﷺ  نے مجھ کو سلام کا جواب نہیں دیا۔ میں نے اپنے دل میں کہا کہ شاید تاخیر سے واپس آنے پر رسول اﷲﷺ مجھ سے ناراض ہو گئے ہیں۔ جب تیسری مرتبہ میں نے آپﷺ  کو سلام کیا تو آپﷺ  نے مجھے جواب دیا اور فرمایا کہ مجھے تمہارے سلام کا جواب دینے سے یہ امر مانع تھا کہ میں نماز پڑھ رہا تھا۔ اس وقت رسول اﷲﷺ  اپنی سواری پر تھے، قبلہ کی طرف منہ بھی نہ تھا۔ (غالباً آپؐ نفلی نماز پڑھ رہے تھے۔)

۵۔نماز میں کولہے پر ہاتھ رکھنا منع ہے 

سیدنا ابو ہریرہؓ کہتے ہیں کہ نبیﷺ  نے منع فرمایا کہ کوئی آدمی کولہے پر ہاتھ رکھ کر نماز پڑھے۔

۶۔ اگر پانچ رکعت پڑھ لیا توسجدۂ سہو کر نا

سیدنا عبداﷲ ابن مسعودؓ سے روایت ہے کہ رسول اﷲﷺ  نے ایک مرتبہ ظہر کی نماز میں پانچ رکعتیں پڑھیں تو نماز کے بعد آپﷺ  سے عرض کیا گیا کہ کیا نماز میں کچھ زیادتی کر دی گئی ہے ؟ آپﷺ  نے فرمایا کیا مطلب؟ عرض کیا گیا کہ آپﷺ  نے پانچ رکعتیں پڑھی ہیں تو آپﷺ  نے سلام کے بعد دو سجدے سہوکے کئے۔

٭٭٭
۲۳۔کتابُ الجنائز (  نمازِ جنازہ)

۱۔شرک نہ کرنے والا جنت میں جائے گا

سیدنا ابو ذرؓ کہتے ہیں کہ ایک مرتبہ رسول اﷲﷺ  نے فرمایا کہ میرے پاس ایک آنے والا میرے پروردگار کے پاس سے آیا اور اس نے مجھے بشارت دی کہ جو شخص میری اُمت میں سے اس حال میں مرے گا کہ وہ اﷲ کے ساتھ کسی کو شریک نہ کرتا ہو وہ جنت میں ہو گا۔میں نے عرض کیا اگرچہ اس نے زنا کیا ہو اور اگرچہ چوری کی ہو آپ نے فرمایا اگرچہ زنا کیا ہو اگرچہ چوری کی ہو۔سیدنا عبداﷲ بن مسعودؓ کہتے ہیں کہ رسول اﷲﷺ  نے فرمایا جو شخص اس حال میں مر جائے کہ وہ اﷲ کے ساتھ شرک کرتا ہو تو وہ دوزخ میں داخل ہو گا۔

۲۔جنازوں کیساتھ جانے کا حکم

سیدنا براء بن عازبؓ کہتے ہیں کہ ہمیں نبیﷺ  نے سات چیزوں کا حکم دیا تھا اور سات چیزوں سے منع فرمایا تھا۔ہم کو حکم دیا تھا (۱)جنازوں کے ہمراہ جانے کا۔(۲) مریض کی عیادت کرنے کا۔(۳) دعوت قبول کرنے کا۔ (۴) مظلوم کی مدد کرنے کا۔(۵) قسم کے پورا کرنے کا۔ (۶) سلام کا جواب دینے کا۔(۷) اور چھینکنے والے کو دعا دینے کا۔ اور ہمیں منع فرمایا تھا (۱)چاندی کے برتن کے استعمال سے۔(۲) سونے کی انگوٹھی سے (۳) ریشم سے۔(۴) دیباج سے۔(۵) قسی سے (۶) استبرق سے (یہ سب ریشمی کپڑے ہیں ) اور ساتویں چیز ان سے رہ گئی ہے۔

۳۔کسی کے اُخروی معاملات کی گواہی نہیں دی جاسکتی
اُمُّ العلاء ایک انصاری خاتون بیان کرتی ہیں کہ مہاجرین کے لیے قرعہ اندازی ہوئی تو ہمارے حصے میں سیدنا عثمان بن مظعونؓ آئے تو ہم نے انہیں اپنے گھر میں اتارا۔پھر وہ بیمار ہوئے اور اسی میں وفات پا گئے۔جب انہیں کفن دے دیا گیا تو رسول اﷲﷺ  تشریف لائے تو میں نے کہا کہ اے ابو سائب! تم پر اﷲ کی رحمت میری شہادت تمہارے حق میں یہ ہے کہ اﷲ تعالیٰ نے تمہیں سرفراز کر دیا تو نبیﷺ  نے فرمایا کہ تمہیں کیا معلوم کہ اﷲ نے انہیں سرفراز کر دیا۔بے شک انہیں اچھی حالت میں موت آئی ہے اور میں بھی ان کے لیے بھلائی کی امید رکھتا ہوں لیکن بالیقین میں نہیں کہہ سکتا کہ اﷲ نے انہیں معاف کر دیا۔ اﷲ کی قسم میں نہیں جانتا، حالانکہ میں اﷲ کا رسول ہوں کہ میرے ساتھ کیا معاملہ کیا جائے گا۔ اُمُّ العلاء کہتی ہیں کہ اس کے بعد پھر میں نے کسی کے پاک ہونے کی شہادت نہیں دی۔

۴۔نبیؐ نے نجاشی کی غائبانہ نماز جنازہ ادا کی
سیدنا ابو ہریرہؓ سے روایت ہے کہ جب نجاشی نے وفات پائی تو آپﷺ  عید گاہ کی طرف تشریف لے گئے اور لوگوں کو صف بستہ کھڑا کر کے چار تکبیریں کہیں یعنی غائبانہ نمازِ جنازہ پڑھی۔

۵۔غزوۂ موتہ: خالد بن ولید کے ہاتھوں فتح ملی
سیدنا انس بن مالکؓ کہتے ہیں کہ غزوۂ موتہ میں ایک دن نبیﷺ  نے ہم لوگوں سے فرمایا کہ اس وقت زیدؔ نے جھنڈا لیا اور وہ شہید کر دیئے گئے پھر جعفرؔ نے جھنڈا لے لیا اور وہ  شہید کر دیئے گئے پھر عبداﷲؔ بن رواحہ نے جھنڈا لیا اور وہ شہید کر دیئے گئے اور رسول اﷲﷺ  کی آنکھیں اس وقت آنسووں کی کثرت کی وجہ سے بہہ رہی تھیں پھر خالدؔ بن ولید نے بغیر سرداری کے جھنڈا لیا اور ان ہاتھوں پر لڑائی میں فتح ہوئی۔

۶۔ تین نابالغ بچے وفات پا جائیں وہ جنتی ہے 

سیدنا انسؓ کہتے ہیں کہ نبیؐ نے فرمایا کہ جس مسلمان کے تین نابالغ بچے وفات پا جائیں تو اﷲ اس رحمت کے نتیجے میں جو وہ ان بچوں سے رکھتا تھا،  اسے بھی جنت عطا کرے گا۔

۷۔میت کو بیری کے پتے ملے پانی سے غسل دینا 

اُمُِّ عطیہؓ کہتی ہیں کہ رسول اﷲﷺ  ہمارے پاس تشریف لائے اور ہم آپﷺ  کی صاحبزادی کو غسل دے رہے تھے تو آپﷺ  نے فرمایا انہیں تین یا پانچ مرتبہ غسل دو۔پانی اور بیری کے پتوں سے اور اخیر میں کافور ملا دو پھر جب تم فارغ ہو جاؤ تو مجھے اطلاع دینا۔ چنانچہ جب ہم فارغ ہوئے تو ہم نے آپﷺ کو اطلاع دی تو آپﷺ  نے اپنی ازار ہمیں دی اور فرمایا کہ اس سے ان کے جسم کو لپیٹ دو۔

۸۔میت کے غسل کی ابتداء داہنی جانب سے 

ایک دوسری روایت میں ہے کہ آپﷺ  نے فرمایا کہ ان کی داہنی جانب سے اور وضو کے مقامات سے غسل کی ابتداء کرنا۔ اُمّ عطیہؓ کہتی ہیں کہ ہم نے ان کو کنگھی کر کے بالوں کے تین حصے کر دیئے۔
۹۔نبیﷺ  کو تین سفید کپڑوں میں کفن دیا گیا
اُمُّ المومنین عائشہؓ سے روایت ہے کہ رسول اﷲﷺ کو یمن کے تین سفیدسوتی کپڑوں میں کفن دیا گیا تھا۔ان کپڑوں میں نہ قمیص تھا اور نہ عمامہ۔

۱۰۔احرام کی حالت میں مرنے والے کا کفن

سیدنا ابن عباسؓ کہتے ہیں کہ ایک شخص عرفات میں  اچانک اپنی سواری سے گر پڑا اور اس سواری نے اسے کچل ڈالا تو نبیﷺ  نے فرمایا کہ اس کو غسل دو چاہے صرف پانی سے یا بیری کے پانی سے۔ اور اس کو دو کپڑوں میں کفن دے دو اور اس کے جسم میں خوشبو نہ لگانا اور اس کا سر نہ ڈھانپنا۔قیامت کے دن یہ اسی طرح بحالتِ احرام لبیک کہتا ہوا اٹھایا جائے گا۔

 ۱۱۔کفن ناکافی ہو تو میت کے سر کو چھپا نا

سیدنا خبابؓ کہتے ہیں کہ سیدنا مصعب بن عمیرؓ احد کے دن شہید ہوئے۔ ہمیں ان کے مال میں سے اتنا بھی نہ ملا کہ جس سے انہیں کفن دے دیتے۔صرف ایک چادر ملی اور وہ بھی اتنی چھوٹی کہ اس سے اُن کا سر ڈھانکتے تو پیر کھل جاتے تھے اور جب ہم اُن کے پیر ڈھانکتے تو اُن کا سر کھل جاتا تھا۔ نبیﷺ  نے ہمیں حکم دیا کہ ہم اُن کا سر چھپا دیں اور اُن کے پیروں پر اذخر (گھاس) ڈال دیں۔
 ۱۲۔مرنے سے پہلے اپنا کفن تیار رکھنا
سیدنا سہلؓ سے روایت ہے کہ ایک عورت نبیﷺ  کے پاس بُنی ہوئی حاشیہ دار چادر تحفتاً لائی۔اس عورت نے کہا کہ میں نے اسے اپنے ہاتھ سے بُنا ہے اور اس لئے لائی ہوں تاکہ آپﷺ  اس کو پہنیں۔ چنانچہ نبیﷺ  نے اسے قبول کر لیا۔ اس وقت آپﷺ کو کپڑے کی ضرورت بھی تھی۔ پھر ایک شخص نے اس چادر کی تعریف کی اور اسے مانگ لیا۔لوگوں نے اس شخص سے کہا کہ تو نے اچھا نہ کیا اسے نبیﷺ  نے نہایت ضرورت کی حالت میں پہنا تھا اور تو نے آپﷺ  سے مانگ لیا۔اس شخص نے جواب دیا کہ اﷲ کی قسم میں نے اس لئے نہیں مانگا کہ اس کو پہنوں بلکہ میں نے اسے اس لئے مانگا ہے کہ وہ میرا کفن ہو گی۔ سیدنا سہلؓ کہتے ہیں کہ پھر وہی چادر ان کا کفن ہوئی تھی۔

۱۳۔عورتوں کا جنازوں کے ہمراہ جانا منع ہے 

اُمّ عطیہؓ کہتی ہیں کہ ہم لوگوں کو جنازوں کے ہمراہ جانے سے ممانعت کر دی گئی تھی مگر کوئی سخت تاکید کے ساتھ ممانعت نہیں کی گئی۔

۱۴۔شوہر کا سوگ چار مہینے اور دس د ن

اُمُّ المومنین اُمّ حبیبہؓ کہتی ہیں کہ میں نے نبیﷺ  کو یہ فرماتے ہوئے سنا کہ کسی عورت کو جو اﷲ تعالیٰ پر ایمان رکھتی ہو، یہ جائز نہیں کہ کسی میت پر تین دن سے زیادہ سوگ کرے مگر شوہر کا سوگ چار مہینے اور دس د ن کرے۔

۱۵۔قبر پر رونے والی عورت کا قصّہ

سیدنا انس بن مالکؓ کہتے ہیں کہ ایک مرتبہ نبیﷺ  نے ایک عورت کو دیکھا جو قبر کے پاس بیٹھی ہوئی رو رہی تھی۔ آپﷺ  نے اس سے فرمایا کہ اﷲ سے ڈر اور صبر کر۔ اس نے کہا کہ مجھ سے الگ رہو اس لئے کہ تمہیں میرے جیسی مصیبت نہیں پہنچی۔ جب اس عورت کو پتہ چلا کہ آپ نبیﷺ  تھے تُو وہ نبیﷺ  کے دروازے پر حاضر ہوئی اور عرض کرنے لگی کہ میں نے آپﷺ  کو پہچانا نہ تھا۔اس سبب سے مجھ سے گستاخی ہوئی اب میں صبر کرتی ہوں۔ آپﷺ  نے فرمایا کہ صبر شروع صدمہ کے وقت معتبر ہوتا ہے۔

۱۶۔ نوحہ کرنے کے سبب میت کو عذاب ملنا

سیدنا مغیرہؓ کہتے ہیں کہ میں نے نبیﷺ  کویہ فرماتے ہوئے سنا کہ میرے اوپر جھوٹ بولنا ایسا نہیں ہے جیسے تم میں سے کسی پر جھوٹ بولنا جو شخص میرے اوپر جھوٹ بولے اسے چاہیئے کہ دوزخ میں اپنا ٹھکانہ ڈھونڈ لے۔ اور میں نے نبیﷺ  سے سنا ہے آپﷺ  فرماتے تھے کہ جو شخص کسی پر نوحہ کرے گا اس پر اس نوحہ کرنے کی وجہ سے عذاب کیا جائے گا۔

۱۷۔گریبان پھاڑنے والا ہم میں سے نہیں 
سیدنا عبداﷲ بن مسعودؓ کہتے ہیں کہ نبیﷺ  نے فرمایا کہ وہ شخص ہم میں سے نہیں ہے جو غم میں اپنے رخساروں پر طمانچے مارے اور گریبان پھاڑے اور جاہلیت کی سی باتیں کرے۔

۱۸۔ورثاء کو مالدار چھوڑ جانا افضل ہے 

سیدنا سعد بن ابی وقاصؓ کہتے ہیں کہ رسول اﷲﷺ  حجتہ الوداع کے سال میری عیادت کے لیے تشریف لائے تو میں نے عرض کیا کہ میرے مرض کی یہ کیفیت ہے اور میں مالدار ہوں اور میرے بعد وارث بجز میری لڑکی کے کوئی نہیں تو کیا میں اپنے مال کی دو تہائی خیرات کر دوں ؟ تو آپﷺ  نے فرمایا نہیں۔ میں نے عرض کیا کہ نصف لیکن آپ نے فرمایا کہ نہیں۔ میں نے عرض کیا کہ ایک تہائی؟ تو آپﷺ  نے فرمایا ایک تہائی کر دو مگر یہ بھی بہت زیادہ ہے۔ تم اپنے وارثوں کو مالدار چھوڑ جاؤ یہ اس سے بہتر ہے کہ انہیں فقیر چھوڑ جاؤ کہ وہ لوگوں کے آگے ہاتھ پھیلائیں۔ اور تم جو کچھ بغرض الٰہی خرچ کرو گے اس پر تمہیں ثواب ملے گا یہاں تک کہ جو لقمہ تم اپنی بیوی کے منہ میں دو گے اس کا بھی ثواب ملے گا۔

۱۹۔غم میں چلانے والی، گریبان پھاڑنے والی
سیدنا ابو موسیٰ اشعریؓ ایک مرتبہ سخت بیمار ہو گئے تو ایک دن ان پر بے ہوشی طاری ہو گئی اور ان کا سر ان کے اقربا میں سے کسی عورت کی گود میں تھا تو وہ رونے لگیں۔ سیدنا ابو موسیٰؓ میں اتنی طاقت نہ تھی کہ ان کو منع کرتے۔ پھر جب ہوش ہوا تو کہنے لگے کہ میں اس شخص سے بَری ہوں جس سے محمد رسول اﷲﷺ  نے برات کا اظہار فرمایا۔ بے شک رسول اﷲﷺ  نے حالتِ غم میں چِلا کے رونے والی اور سر منڈوانے والی اور گریبان وغیرہ پھاڑنے والی عورت سے برات ظاہر فرمائی ہے۔

۲۰۔صحابہؓ کی شہادت کی  خبر پر اظہارِ رنج و غم

اُمُّ المومنین عائشہ صدیقہؓ کہتی ہیں کہ جب نبیﷺ  کے پاس زید بن حارثہ اور جعفر اور عبداﷲ ابن رواحہ کی شہادت کی خبر آئی تو آپﷺ  بیٹھ گئے۔ آپﷺ  کے چہرہ پر رنج کا اثر معلوم ہوتا تھا اور میں کواڑ کی درز سے دیکھ رہی تھی۔ اتنے میں ایک شخص آپﷺ  کے پاس آیا اور اس نے سیدنا جعفرؓ کی عورتوں کا اور ان کے رونے کا ذکر کیا تو آپﷺ  نے اسے حکم دیا کہ انہیں منع کرے۔ آپﷺ  نے دو بار اسی طرح منع کیا جب وہ پھر تیسری بار آپﷺ  کے پاس آیا اور عرض کیا کہ یا رسول اﷲ وہ مجھ پر غالب آ گئیں میرا کہا نہیں مانتیں۔ تو اُمُّ المومنین عائشہ صدیقہؓ کہتی ہیں کہ آپﷺ  نے محاورتاً فرمایا کہ جا کر ان کے منہ میں خاک ڈال دے۔

۲۱۔مصیبت کے وقت اپنے رنج کا اظہار نہ کرنا

سیدنا انسؓ کہتے ہیں کہ سیدنا ابو طلحہؓ باہر گئے ہوئے تھے کہ ان کا ایک لڑکا فوت ہو گیا۔ پس ان کی بیوی نے اس کو غسل دے کر اور کفن پہنا کر گھر کے ایک گوشے میں رکھ دیا۔ جب رات کو ابو طلحہؓ گھر آئے تو پوچھا کہ لڑکا کیسا ہے ؟ تو ان کی بیوی نے کہا کہ سکون میں ہے اور میں امید کرتی ہوں کہ وہ آرام سے ہے۔ ابو طلحہؓ سمجھے کہ وہ سچ کہہ رہی ہیں۔ پس ابو طلحہؓ شب کو اپنی بیوی کے پاس رہے پھر جب صبح ہوئی تو غسل کیا اور باہر جانے لگے تب انہوں نے انہیں بتایا کہ لڑکا انتقال کر چکا ہے۔ پس انہوں نے نبیﷺ  کے ہمراہ صبح کی نماز پڑھی اور اس واقعہ کی اطلاع نبیﷺ  کو دی تو آپﷺ  نے ارشاد فرمایا کہ ’’امید ہے اﷲ تعالیٰ ان دونوں کو ان کی اس رات میں برکت دے گا‘‘۔ 

۲۲۔ سیدنا ابراہیم کی وفات پر نبیؐ کا رنجیدہ ہونا

سیدنا انس بن مالکؓ کہتے ہیں کہ ہم رسول اﷲﷺ  کے ہمراہ ابو سیف لوہار کے ہاں گئے اور وہ سیدنا ابراہیم کی دائی کے شوہر تھے تو رسول اﷲﷺ  نے سیدنا ابراہیم کو لے لیا اور انہیں پیار کیا اور ان کے اوپر منہ مبارک رکھا۔ پھر ہم اس کے بعد ابو سیف کے ہاں گئے تو سیدنا ابراہیم اپنی جان اﷲ تعالیٰ کو دے رہے تھے تو رسول اﷲﷺ  کی دونوں آنکھیں بہنے لگیں۔ پس عبدالرحمن بن عوفؓ نے آپﷺ  سے عرض کیا کہ یا رسول اﷲﷺ آپ بھی روتے ہیں تو آپﷺ  نے فرمایا کہ اے ابن عوفؓ ! یہ تو ایک رحمت ہے پھر آپ اور روئے اور فرمایا کہ آنکھ رو رہی ہے اور دل رنجیدہ ہے۔ ہم زبان سے نہیں کہتے مگر وہی بات جس سے ہمارا پروردگار راضی ہو۔ اور اے ابراہیم ہم تمہاری جدائی سے یقیناً رنجیدہ ہیں۔
۲۳۔اللہ آنسو بہانے پر عذاب نہیں کرتا

سیدنا عبداﷲ بن عمرؓ کہتے ہیں کہ سعد بن عبادہ بیمار ہوئے تو نبیﷺ  ان کی عیادت کے لئے، عبدالرحمن بن عوف اور سعد بن ابی وقاص اور عبداﷲ بن مسعود کے ہمراہ تشریف لائے پھر جب آپﷺ  وہاں پہنچے تو انہیں ان کے گھر کے بستر پر لیٹا ہوا پایا۔ آپﷺ  نے دریافت فرمایا کہ کیا انتقال کر گئے ؟ لوگوں نے عرض کیا کہ یا رسول اﷲﷺ  نہیں۔ پھر نبیﷺ  روئے۔ جب لوگوں نے نبیﷺ  کو روتے دیکھا تو وہ بھی رونے لگے۔ پھر آپﷺ  نے فرمایا کہ اﷲ تعالیٰ آنکھ سے آنسو بہانے پر عذاب نہیں کرتا اور نہ دل کے رنج پر بلکہ اس کی وجہ سے عذاب کرتا ہے یا رحم کرتا ہے اور آپﷺ  نے زبان کی طرف اشارہ کیا اور بے شک میت پر بوجہ اس کے اقربا کے ناجائز طور پر رونے کے عذاب کیا جاتا ہے۔

۲۴۔ نبیﷺ  نے نوحہ نہ کرنے کا عہد لیا تھا

اُمّ عطیہؓ کہتی ہیں کہ رسول اﷲﷺ  نے ہم لوگوں سے بیعت کے وقت یہ عہد لیا تھا کہ ہم نوحہ نہ کریں گے مگر اس عہد کو سوائے پانچ عورتوں کے کسی نے پورا نہیں کیا۔ اُمّ سلیم، اُمّ  علاء، ابو سبرہ کی بیٹی جو سیدنا معاذؓ کی بیوی تھیں اور دو  دیگر عورتیں۔
۲۵۔ جنازے کو دیکھ کر کھڑا ہو جانے کی ہدایت
سیدنا عامر بن ربیعہؓ نبیﷺ  سے روایت کرتے ہیں کہ آپﷺ  نے فرمایا جب تم میں سے کوئی شخص جنازہ کو دیکھے تو اگر اس کے ساتھ نہ جا رہا ہو تو کھڑا ہو جائے یہاں تک کہ وہ اس سے آگے بڑھ جائے یا قبل اس کے کہ وہ آگے بڑھے یا رکھ دیا جائے۔

۲۶۔جنازے رکھنے سے قبل نہ بیٹھنا
ایک جنازے کے دوران سیدنا ابو ہریرہؓ نے مروان کا ہاتھ پکڑ لیا اور وہ دونوں بیٹھ گئے قبل اس کے کہ جنازہ رکھا جائے۔ عین اسی وقت سیدنا ابو سعید خدریؓ آئے انہوں نے مروان کا ہاتھ پکڑا اور کہا اٹھ کھڑا ہو بے شک سیدنا ابو ہریرہؓ جانتے ہیں کہ رسول اﷲﷺ  نے ہم لوگوں کو اس سے منع فرمایا ہے تو سیدنا ابو ہریرہؓ نے کہا کہ یہ سچ کہتے ہیں۔
۲۷۔غیر مسلم کا جنازہ دیکھ کر بھی کھڑا ہونا

سیدنا جابر بن عبداﷲؓ کہتے ہیں کہ ہمارے سامنے سے ایک جنازہ گزرا تو نبیﷺ  کھڑے ہو گئے۔ ہم نے عرض کیا کہ یا رسول اﷲﷺ  یہ تو یہودی کا جنازہ تھا تو آپﷺ  نے فرمایا کہ جب تم جنازہ دیکھو تو کھڑے ہو جایا کرو۔

۲۸۔مُردے کی آواز،ما سوا انسانوں سب سنتے ہیں 
سیدنا ابو سعید خدریؓ روایت کرتے ہیں کہ رسول اﷲﷺ  نے فرمایا جب جنازہ رکھ دیا جاتا ہے اور اسے مرد اپنی گردنوں پر اٹھا لیتے ہیں تو اگر وہ صالح ہوتا ہے تو کہتا ہے کہ مجھے جلدی لے چلو اور اگر صالح نہیں ہوتا تو کہتا ہے کہ میری خرابی ہے مجھے کہاں لئے جاتے ہو اس کی آواز ہر چیز سنتی ہے سوائے انسان کے اور اگر انسان اس کو سن لے تو فوراً مر جائے۔

۲۹۔جنازہ کا جلد لے جانا مسنون ہے 

سیدنا ابو ہریرہؓ نبیﷺ  سے روایت کرتے ہیں کہ آپﷺ  نے فرمایا جنازہ کو جلد لے چلو اس لئے کہ اگر وہ نیک ہو گا تو ایک نیکی ہے جس کو تم آگے بھیجتے ہو اور اگر برا ہے تو ایک بری چیز ہے جس کو تم اپنی گردنوں سے رکھ دو گے۔

۳۰۔جنازہ کے ہمراہ جانے کا ثواب

سیدنا ابن عمرؓ سے بیان کیا گیا کہ سیدنا ابو ہریرہؓ کہتے ہیں کہ جو شخص جنازہ کے ہمراہ جائے اس کو ایک قیراط ثواب ملے گا تو سیدنا ابن عمرؓ نے کہا کہ ابو ہریرہؓ نے ہم پر احادیث کی کثرت کر دی۔پھر انہوں نے اُمُّ المومنین حضرت عائشہؓ سے اس حدیث کے بارے میں دریافت کرایا تو انہوں نے سیدنا ابو ہریرہؓ کی تصدیق کی اور کہا کہ ہاں میں نے رسول اﷲﷺ  کو ایسا فرماتے ہوئے سنا ہے۔ سیدنا ابن عمرؓ نے کہا کہ ہم نے بہت سے قیراطوں یعنی ثواب کا نقصان کیا۔

۳۱۔قبروں پر مسجد بنانے والوں پر اللہ کی لعنت

اُمُّ المومنین حضرت عائشہؓ نبیﷺ  سے روایت کرتی ہیں کہ آپﷺ  نے اپنے اس مرض میں جس میں آپﷺ  نے وفات پائی ہے یہ فرمایا کہ اﷲ تعالیٰ یہود و نصاریٰ پر لعنت کرے کیونکہ انہوں نے اپنے نبیوں کی قبروں کو مسجد بنا لیا۔ اُمُّ المومنین  حضرت عائشہؓ کہتی ہیں کہ اگر یہ خیال نہ ہوتا تو آپﷺ کی قبر ظاہر کر دی جاتی مگر میں خوف کرتی ہوں کہ وہ مسجدبنالی جائے گی۔

 ۳۲۔جنازہ کی نماز میں سورۂ فاتحہ کا پڑھنا

سیدنا ابن عباسؓ نے ایک جنازہ کی نماز پڑھی تو انہوں نے سورۂ فاتحہ بلند آواز سے پڑھی اور کہا کہ میں نے بلند آواز سے اس لئے پڑھا تاکہ تم لوگ جان لو کہ سورۂ فاتحہ کا نمازِ جنازہ میں پڑھنا سنت ہے۔

۳۳۔تدفین کے بعد مردہ کا احوال

سیدنا انس بن مالکؓ نبیﷺ  سے روایت کرتے ہیں کہ آپﷺ  نے فرمایا کہ بندہ جب اپنی قبر میں رکھ دیا جاتا ہے اور اس کے ساتھی اس کو دفن کر کے واپس ہونے لگتے ہیں تو مردے کو اس وقت ایسا ادراک ہوتا ہے کہ وہ ان کے جوتوں کی آواز کو سنتا ہے۔ اس کے پاس دو فرشتے آتے ہیں اور اسے بٹھلاتے ہیں پھر اس سے پوچھتے ہیں کہ تو اس شخص یعنی محمد (ﷺ ) کی نسبت کیا کہتا تھا پس اگر وہ کہہ دیتا ہے کہ میں گواہی دیتا ہوں کہ وہ اﷲ تعالیٰ کے بندے اور اس کے پیغمبر ہیں۔ تو اس سے کہا جاتا ہے کہ اپنے مقام کو جو دوزخ میں تھا دیکھ اس کے عوض میں اﷲ تعالیٰ نے تجھے جنت کا ایک مقام دیا ہے۔ نبیﷺ  فرماتے تھے کہ وہ دونوں مقامات کو دیکھ لیتا ہے۔ لیکن کافر یا منافق یہ جواب دیتا ہے کہ میں کچھ نہیں جانتا۔ جو کچھ دوسرے لوگ کہتے تھے میں بھی وہی کہہ دیتا تھا پس اس سے کہا جائے گا کہ نہ تو تو نے عقل کے ذریعہ پہچانا اور نہ نقل کے ذریعہ۔ اس کے بعد لوہے کے ہتھوڑے سے ایک ضرب اس کے دونوں کانوں کے درمیان ماری جائے گی جس کی وجہ سے وہ ایک چیخ مارے گا کہ اس کے قریب کے تمام ذی روح اس چیخ کو سنیں گے سوائے انسانوں اور جنوں کے۔

۳۴۔ ارضِ مقدس میں دفن ہونے کی خواہش 

سیدنا ابو ہریرہؓ کہتے ہیں کہ ملک الموت سیدنا موسیٰ ؑ کے پاس بھیجا گیا تھا تو جب وہ آیا تو سیدنا موسیٰ ؑ نے اس کے ایک طمانچہ مارا کہ اس کی ایک آنکھ پھوٹ گئی اور وہ اپنے پروردگار کے پاس واپس گیا اور عرض کیا تو نے مجھے ایسے بندے کے پاس بھیجا جو مرنا نہیں چاہتا۔ اﷲ تعالیٰ نے اس کی آنکھ دوبارہ اسے عنایت فرمائی اور حکم دیا کہ موسیٰ ؑ کے پاس پھر جا اور ان سے کہہ کہ وہ اپنا ہاتھ ایک بیل کی پیٹھ پر رکھیں۔ پس جس قدر بال ان کے ہاتھ کے نیچے آئیں گے، اتنے ہی سال کی زندگی انہیں دی جائے گی چنانچہ فرشتہ آیا اور موسیٰ ؑ کو پیغام باری سنایا تو انہوں نے کہا کہ اے پروردگار جب وہ سب برس گزر جائیں گے تو پھر کیا ہو گا؟ تو اﷲ تعالیٰ نے فرمایا کہ پھر موت آئے گی انہوں نے کہا کہ ابھی سہی۔ پس انہوں نے اﷲ تعالیٰ سے یہ دعا کی انہیں ارض مقدس سے بقدر ایک پتھر پھینکنے کے قریب کر دے۔رسول اﷲﷺ  نے یہ بیان فرما کر مزید کہا کہ اگر میں اس مقام پر ہوتا تو تمہیں موسیٰ ؑ کی قبر، راستہ کی طرف سرخ ٹیلے کے پاس دکھا دیتا۔

۳۵۔شہداء کو نہ غسل دیا نہ نماز جنازہ پڑھی 

سیدنا جابر بن عبداﷲؓ کہتے ہیں کہ نبیﷺ  اُحد کے شہیدوں میں سے دو دو آدمیوں کو ایک ہی کپڑے میں رکھتے تھے۔ پھر آپﷺ  دریافت فرماتے کہ ان میں قرآن کا زیادہ عالم کون ہے ؟ پس ان میں سے کسی ایک کی طرف اشارہ کر دیا جاتا تو آپﷺ  قبر میں پہلے اس کو رکھتے تھے اور فرماتے تھے کہ قیامت کے دن میں ان لوگوں کے مومن ہونے کا گواہ ہوں۔ آپﷺ  نے ان کو ان کے خون کے ساتھ دفن کرنے کا حکم دیا اور ان لوگوں کو نہ غسل دیا گیا نہ ان پر نماز پڑھی گئی۔

۳۶۔نبیؐ کا شہدائے اُحد پر نمازِ جنازہ پڑھنا

سیدنا عقبہ بن عامرؓ سے روایت ہے کہ نبیﷺ  ایک دن مدینہ سے باہر تشریف لے گئے اور آپﷺ  نے شہدائے اُحد پر نماز پڑھی جیسی کہ آپﷺ  میت پر پڑھتے تھے۔ پھر آپﷺ  واپس ہوئے اور منبر پر کھڑے ہو کر فرمایا کہ میں قیامت کے دن تمہارا پیش خیمہ ہوں۔ اور تمہارا گواہ ہوں اور میں، اﷲ کی قسم یقیناً اس وقت اپنے حوض کی طرف دیکھ رہا ہوں اور مجھے روئے زمین کی چابیاں دے دی گئی ہیں۔ اﷲ کی قسم میں تم لوگوں پر اس بات کا خوف نہیں رکھتا کہ تم میرے بعد مشرک ہو جاؤ گے بلکہ تم پر اس بات کا خوف رکھتا ہوں کہ تم دنیا کی طرف رغبت کرو گے۔

۳۷۔ہر بچہ فطرتِ اسلام پر پیدا کیا جاتا ہے 

سیدنا ابو ہریرہؓ کہتے ہیں کہ رسول اﷲﷺ  نے فرمایا ہر بچہ فطرتِ اسلام پر پیدا کیا جاتا ہے مگر اس کے ماں باپ اسے یہودی، نصرانی یا مجوسی بنا لیتے ہیں۔ جس طرح جانور صحیح و سالم بچہ جنتا ہے کیا تم اس میں کوئی ناک کان کٹا ہوا دیکھتے ہو؟ سیدنا ابو ہریرہؓ یہ حدیث بیان کر کے یہ آیت پڑھتے تھے : ’’ اس فطرت پر جس پر اﷲ تعالیٰ نے لوگوں کو پیدا کیا ہے۔ اﷲ کی بَنائی ہوئی ساخت تبدیل نہیں کی جاسکتی یہی صحیح اور سیدھا دین ہے ‘‘ (سورۃ روم۔ ۳)۔

۳۸۔ مشرکوں کی وفات پر دعا کی ممانعت

سیدنا مسیّب بن حزنؓ کہتے ہیں کہ جب ابو طالب کی وفات قریب ہوئی تو رسول اﷲﷺ  ان کے پاس تشریف لائے پس آپﷺ  نے ان کے پاس ابوجہل بن ہشام اور عبداﷲ ابن ابی امیہ بن مغیرہ کو پایا۔ سیدنا مسیّب کہتے ہیں کہ رسول اﷲﷺ  نے ابو طالب سے فرمایا کہ اے چچا!  لَا اِلہَ اِلَّا اﷲُ کہہ دو میں تمہارے لئے اﷲ کے ہاں اس کی گواہی دوں گا۔ ابو جہل اور عبداﷲ بن ابی امیہ نے کہا کہ اے ابو طالب کیا تم عبدالمطلب کے طریقے سے پھرے جاتے ہو؟ پھر رسول اﷲ متواتر کلمۂ شہادت پر ان کو دعوت دیتے رہے۔ اور وہ دونوں وہی بات کہتے رہے یہاں تک کہ ابو طالب نے سب سے اخیر گفتگو جو ان سے کی اس میں یہ کہا کہ وہ عبدالمطلب کے طریقے پر ہیں اور انہوں نے لَا اِلہَ اِلَّا اﷲُ کہنے سے انکار کر دیا (پھر وہ مر گئے ) تو رسول اﷲﷺ  نے فرمایا کہ ہاں میں اﷲ کی قسم تمہارے لئے استغفار کروں گا جب تک کہ مجھ کو اس سے ممانعت نہ کی جائے (چنانچہ آپﷺ  استغفار کرنے لگے ) جس پر اﷲ تعالیٰ نے یہ آیت نازل فرمائی (ترجمہ) ’’ پیغمبر اور ایمان والوں کو زیبا نہیں کہ مشرکوں کے لئے دعا کریں ‘‘  (سورۂ توبہ: ۱۱۳)۔

۳۹۔سعید روحوں کو نیکی میں آسانی ہوتی ہے 

امیر المومنین علیؓ کہتے ہیں کہ ہم ایک جنازہ کے ہمراہ بقیع کے قبرستان میں تھے کہ نبیﷺ  ہمارے پاس تشریف لائے اور بیٹھ گئے۔ ہم لوگ آپﷺ  کے اردگرد بیٹھ گئے۔ آپﷺ  کے ہاتھ میں ایک چھڑی تھی۔ آپﷺ  اسے زمین پر مارنے لگے پھر فرمایا کہ تم میں سے ہر شخص کے لیے اس کا مقام جنت یا دوزخ میں لکھ دیا گیا ہے اور یہ بھی لکھ دیا گیا ہے کہ گنہگار ہے یا پرہیزگار۔ تو ایک شخص نے عرض کیا کہ یا رسول اﷲﷺ کیا ہم اسی بات پر اعتماد کر کے عمل کو چھوڑ نہ دیں کیونکہ جس کا نام پرہیز گاروں میں لکھا ہے وہ ضرور نیک کام کی طرف رجوع کرے گا اور جس کا نام گنہگاروں میں لکھا ہے وہ ضرور برائی کی طرف جائے گا تو آپﷺ  نے فرمایا (نہیں بلکہ) سعید روحوں کو نیک کام کرنے میں ہی آسانی معلوم ہوتی ہے اور گنہگار روحوں کو برے کاموں میں آسانی نظر آتی ہے۔ پھر آپﷺ  نے یہ آیت پڑھی (ترجمہ) ’’ جس نے اﷲ کی راہ میں مال دیا اور پرہیزگاری اختیار کی اور دین اسلام کو سچ مانا اس کو ہم آسانی کے گھر یعنی جنت میں پہنچنے کی توفیق دیں گے ‘‘ (سورۃ  و اللیل ۷-۵) 
۴۰۔ خودکشی کرنے والے کی سزا

سیدنا ثابت بن ضحاکؓ نبیﷺ  سے روایت کرتے ہیں کہ آپﷺ  نے فرمایا جو شخص اسلام کے سوا کسی اور دین کی اپنے آپ کو جھوٹا جان کر قسم کھائے مثلاً یہ کہے کہ فلاں بات یوں ہوئی تو میں یہودی ہوں تو ویسا ہی ہو گا جیسا اس نے کہا ہے اور جو شخص اپنے آپ کو کسی ہتھیار سے قتل کرے اس کو اسی ہتھیار سے جہنم میں عذاب دیا جائے گا۔

۴۱۔اپنی جان خود دینے والے پر جنت حرام

سیدنا جندبؓ روایت کرتے ہیں کہ آپﷺ  نے فرمایا کہ ایک شخص کے کچھ زخم لگ گیا تھا اس نے اپنے آپ کو مار ڈالا۔چنانچہ اﷲ تعالیٰ نے فرمایا کہ میرے بندے نے اپنی جان خود دے دی لہٰذا میں نے اس پر جنت کو حرام کر دیا۔سیدنا ابو ہریرہؓ کہتے ہیں کہ نبیﷺ  نے فرمایا جو شخص اپنی جان گلا گھونٹ کر دیتا ہے وہ اپنا گلا دوزخ میں برابر گھونٹا کرے گا۔ اور جو شخص زخم لگا کر اپنے آپ کو ہلاک کر لیتا ہے وہ دوزخ میں برابر اپنے آپ کو زخم لگایا کرے گا۔

۴۲۔لوگوں کا میت کے نیک و بد کی گواہی دینا
سیدنا انس بن مالکؓ کہتے ہیں کہ لوگ ایک جنازہ سامنے سے لے کر گزرے۔ صحابہؓ نے اس کی تعریف کی تو نبیﷺ  نے فرمایا کہ وَجَبَتْ (یعنی واجب ہو گئی) پھر لوگ دوسرا جنازہ لے کر گزرے تو انہوں نے اس کی برائی بیان کی۔ نبیﷺ  نے پھر فرمایا کہ وَجَبَتْ تو سیدنا عمر بن خطابؓ نے عرض کیا کہ کیا چیز واجب ہو گئی۔ آپﷺ  نے فرمایا کہ جس کی تم نے تعریف کی اس کے لیے جنت اور جس کی تم لوگوں نے برائی بیان کی اس کے لیے دوزخ واجب ہو گئی اور تم لوگ زمین میں اﷲ کی طرف سے گواہ ہو۔

۴۳۔مسلمان کے نیک ہونے کی گواہی
امیر المومنین عمر بن خطابؓ کہتے ہیں کہ نبیﷺ  نے فرمایا کہ جس مسلمان کے نیک ہونے کی چار آدمی گواہی دیں تو اﷲ تعالیٰ اسے جنت میں داخل کر دے گا۔ ہم نے عرض کیا اور تین آدمی جس کے اچھے ہونے کی گواہی دیں ؟ تو آپﷺ  نے فرمایا اور تین آدمی جس کے نیک ہونے کی گواہی دیں اس کو بھی جنت ملے گی پھر ہم نے عرض کیا اور دو آدمی جس کے اچھے ہونے کی گواہی دیں ؟ تو آپﷺ  نے فرمایا اور دو آدمی جس کے اچھے ہونے کی گواہی دیں اس کو بھی جنت ملے گی پھر ہم نے ایک کی گواہی کی بابت آپﷺ سے نہیں پوچھا۔

۴۴مومن کا قبر میں فرشتوں کے سامنے شہادت دینا
سیدنا براء بن عازبؓ روایت کرتے ہیں کہ آپﷺ نے فرمایا جب مومن اپنی قبر میں اٹھا کر بٹھایا جاتا ہے اور اس کے پاس فرشتے آتے ہیں پھر وہ شہادت دیتا ہے کہ اﷲ کے سوا کوئی معبود نہیں اور محمدﷺ اﷲ کے رسول ہیں۔ پس اﷲ تعالیٰ نے (سورۂ ابراہیم۔ ۲۷ میں )جو یہ فرمایا ہے کہ (ترجمہ) ’’ اﷲ تعالیٰ ایمان والوں کو دنیا کی زندگی اور آخرت میں توحید پر مضبوط رکھتا ہے ‘‘ کا یہی مطلب ہے۔

۴۵مُردے سنتے ہیں لیکن جواب نہیں دے سکتے 

سیدنا ابن عمرؓ کہتے ہیں کہ رسول اﷲﷺ  نے کنویں میں جھانکا جہاں بدر کے مشرکین مقتولین پڑے ہوئے تھے اور فرمایا کہ کیا جو کچھ تم سے تمہارے پروردگار نے سچا وعدہ کیا تھا اسے تم نے پا لیا؟ آپﷺ  سے عرض کیا گیا کہ کیا آپﷺ  مُردوں کو سناتے ہیں ؟ تو آپ نے فرمایا کہ تم ان سے زیادہ سننے والے نہیں ہو۔ ہاں وہ لوگ جواب نہیں دے سکتے۔

۴۶۔عذاب قبر سے پناہ مانگنا 

سیدنا ابو ایوبؓ کہتے ہیں ایک دن غروبِ آفتاب کے بعد نبیﷺ  باہر تشریف لائے تو آپﷺ نے ہولناک آواز سنی اور فرمایا کہ یہودیوں پر ان کی قبروں میں عذاب ہو رہا ہے۔سیدنا ابو ہریرہؓ کہتے ہیں کہ نبیﷺ یہ دعا مانگا کرتے تھے کہ اے اﷲ میں عذابِ قبر سے اور عذابِ دوزخ سے اور زندگی اور موت کی خرابی سے اور مسیح دجال کے فساد سے تیری پناہ مانگتا ہوں۔

۴۷۔مُردوں کو روزانہ اُن کا آخری ٹھکانہ دکھلانا

سیدنا عبداﷲ بن عمرؓ سے روایت ہے کہ رسول اﷲﷺ نے فرمایا جب کوئی شخص تم میں سے مر جاتا ہے تو ہر صبح و شام اسے اس کا مقام دکھایا جاتا ہے۔ اگر وہ اہل جنت میں سے ہے تو جنت کے مقامات میں سے اور اگر اہل دوزخ میں سے ہے تو دوزخ کے مقامات میں سے۔ اس کے بعد اس سے کہا جاتا کہ اﷲ تعالیٰ قیامت کے دن جب تجھے اٹھائے گا تو یہی تیرا مقام ہو گا جس میں داخل ہو گا۔

۴۸۔مسلمانوں کی فوت ہونے والی کم سن اولاد

سیدنا براء بن عازبؓ کہتے ہیں کہ جب فرزندِ رسول سیدنا ابراہیم کی وفات ہوئی تو نبیﷺ  نے فرمایا کہ جنت میں ان کے لیے ایک دودھ پلانے والی مقرر کی گئی ہے۔

۴۹۔مشرکوں کے نا بالغ بچوں کا انجام

سیدنا عبداﷲ بن عباسؓ کہتے ہیں کہ رسول اﷲﷺ  سے مشرکوں کے نابالغ بچوں کی بابت پوچھا گیا کہ تو آپﷺ  نے فرمایا کہ اﷲ تعالیٰ نے جب انہیں پیدا کیا تھا، اسی وقت وہ خوب جانتا تھا کہ یہ کیا کریں گے۔ (امام ابو حنیفہ ؒ نے غیر مسلموں کی نابالغ اولاد کے سلسلہ یہ موقف اختیار کیا ہے کہ بعض کی نجات ہو جائے گی اور بعض کی نہیں ہو گی۔کن کی نجات ہو گی اور کن کی نہیں، یہ اللہ ہی بہتر جانتا ہے کہ اس کا تعلق علمِ تکوینیات سے ہے )

۵۰۔جھوٹی باتیں کرنے والے کا انجام

سیدنا سمرہ بن جندبؓ کہتے ہیں کہ ایک مرتبہ نبیﷺ جب فجر کی نماز پڑھ چکے تو ہم سے فرمایا:  میں نے آج شب دو اشخاص کو خواب میں دیکھا کہ وہ میرے پاس آئے اور میرے ہاتھ کو پکڑ کر مجھے ایک مقدس زمین میں لے گئے جہاں ایک آدمی بیٹھا ہے اور دوسرا آدمی ہاتھ میں لوہے کا ایک آنکڑا لئے کھڑا ہے۔ وہ اسے اس بیٹھے ہوئے آدمی کے منہ میں داخل کرتا ہے یہاں تک کہ اس کی گدی تک پہنچ جاتا ہے تو اس سے ایک طرف کا جبڑا پھاڑ دیتا ہے۔ اس کے بعد دوسرے جبڑے کے ساتھ بھی ایسا ہی کرتا ہے اور اس کا وہ جبڑا مند مل ہو جاتا ہے پھر دوبارہ ایسا ہی کرتا ہے۔ میں نے پوچھا کہ یہ کیا بات ہے تو ان دونوں نے مجھے جواب دیا کہ آگے چلئے۔… اس طویل حدیث میں آگے بتلایا گیا ہے کہ… وہ شخص جھوٹ بولنے والا تھا۔ دنیا میں جھوٹی باتیں کیا کرتا تھا اور اس سے نقل کی جاتی تھیں یہاں تک کہ تمام اطرافِ عالم میں پہنچ جاتی تھیں۔ لہٰذا اس کے ساتھ روزِ قیامت تک ایسا ہی معاملہ کیا جائے گا۔

۵۱۔بے عمل عالمِ قرآن کا انجام

…  ہم ایک ایسے شخص کے پاس پہنچے کہ وہ چت لیٹا ہوا تھا اور ایک شخص اس کے سرہانے ایک چھوٹا یا بڑا پتھر لئے ہوئے کھڑا تھا پس وہ اس پتھر سے اس لیٹے ہوئے آدمی کے سر کو پھوڑتا تھا۔ جب اسے مارتا اور پتھر لڑھک جاتا تو جا کر اس کو اٹھا لیتا اور جب تک اس لیٹے ہوئے آدمی کے پاس واپس آتا اُس وقت تک اُس کا سر ٹھیک ہو چکتا تھا اور جو حالت اس کی پہلے تھی وہی ہو جاتی تھی پس وہ دوبارہ اسے مارتا تھا۔ میں نے پوچھا یہ کیا ہے ؟ تو ان دونوں نے مجھ سے کہا کہ آگے چلئے …اس طویل حدیث میں آگے بتلایا گیا ہے کہ… یہ وہ شخص ہے جس کو اﷲ تعالیٰ نے قرآن کا علم دیا تھا مگر وہ رات کو بھی اس سے غافل ہو کر سوجاتا اور دن میں بھی اس پر عمل نہ کرتا لہٰذا روزِ قیامت تک اس کے ساتھ اس طرح کیا جائے گا۔

۵۲۔زنا کار لوگوں کا انجام

…ہم آگے چلے تو ایک گڑھے کی طرف ہمارا گزر ہوا وہ مثل تنور کے تھا، منہ اس کا تنگ تھا اور پیندا اس کا چوڑا تھا اس گڑھے میں آگ جل رہی تھی اس کے اندر کچھ برہنہ مرد اور عورتیں تھیں جب آگ بہت بھڑک اٹھتی تو وہ لوگ اٹھ جاتے یہاں تک کہ نکلنے کے قریب ہو جاتے تو میں نے پوچھا یہ کیا ہے تو ان دونوں نے مجھ سے کہا کہ آگے چلئے …اس طویل حدیث میں آگے بتلایا گیا ہے کہ وہ لوگ جنہیں آپؐ نے گڑھے میں دیکھا تھا تو وہ زنا کار لوگ ہیں۔
۵۳۔سود خوری کا انجام

… چنانچہ ہم چلے یہاں تک کہ خون کی ایک نہر پر پہنچے جس کے درمیان ایک آدمی تھا اور نہر کے کنارے پر بھی ایک آدمی تھا جس کے سامنے کچھ پتھر تھے اور وہ نہر والے شخص کے سامنے کھڑا ہوا تھا پس جب وہ اس نہر سے باہر نکلنا چاہتا تو یہ شخص ایک پتھر اس کے منہ میں کھینچ کر مارتا تو وہ جہاں تھا وہیں واپس ہو جاتا تھا۔ میں نے پوچھا کہ یہ کیا ہے تو ان دونوں نے مجھ سے کہا کہ آگے چلئے …اس طویل حدیث میں آگے بتلایا گیا ہے کہ… وہ شخص جس کو آپﷺ  نے خون کی نہر میں دیکھا تھا، وہ سود خور ہے۔

۵۴۔عام مسلمانوں کا اُخروی ٹھکانہ

 …چنانچہ ہم چلے یہاں تک کہ ایک نہایت شاداب اور سرسبز باغیچہ میں پہنچے۔ اس میں ایک بڑا سا درخت لگا ہوا تھا اس کی جڑ کے پاس ایک بوڑھے آدمی اور کچھ بچے بیٹھے ہوئے تھے۔ یکایک میں کیا دیکھتا ہوں کہ درخت کے قریب ایک آدمی ہے جس کے سامنے کچھ آگ ہے جسے وہ روشن کر رہا ہے۔ پھر وہ دونوں مجھے اس درخت پر چڑھا لے گئے۔ اس درخت کے اندر ایک گھر تھا۔ اس میں مجھے داخل کیا میں نے کبھی اس سے عمدہ اور شاندار مکان نہیں دیکھا۔ اس گھر میں کچھ بوڑھے، کچھ جوان، کچھ عورتیں اور کچھ بچے تھے۔اس طویل حدیث میں آگے بتلایا گیا ہے کہ وہ بوڑھے صاحب جو درخت کی جڑ کے پاس بیٹھے ہوئے تھے، ابراہیمؑ تھے اور اُن کے گرد چھوٹے بچے وہ  تھے جو قبل از بلوغت فوت ہو گئے تھے۔ وہ شخص جو آگ روشن کر رہا تھا، مالک فرشتہ تھا جو دوزخ کا داروغہ ہے۔ اور وہ پہلا مکان جس میں آپؐ تشریف لے گئے تھے عام مسلمانوں کا گھر ہے۔

۵۵۔آخرت میں شہداء کا شاندار گھر

 …پھر وہ دونوں آدمی مجھے اس گھر سے نکال لائے اور درخت کی دوسری شاخ پر مجھے چڑھایا۔ اس میں بھی ایک گھر تھاجس میں مجھے داخل کیا گیا۔یہ گھر بھی نہایت عمدہ شاندار تھا اس میں بھی کچھ بوڑھے اور جوان مرد تھے۔ جب میں یہ سب کچھ دیکھ چکا تو میں نے ان دونوں سے پوچھا کہ تم نے مجھے رات بھر گشت کرایا۔ اب بتاؤ کہ میں نے جو کچھ دیکھا ہے اس کی حقیقت کیا ہے تو انہوں نے جواب دیا کہ ہاں ہم بتاتے ہیں۔دوسرا گھر جو آپؐ نے دیکھا، شہیدوں کاہے اور میں جبرائیل ہوں اور یہ میکائیل ہیں۔
۵۶۔نبی کریمﷺ  کا افضل ترین مقام

اب آپﷺ  اپنا سر اٹھائیے۔ میں نے سر اٹھایا تو یکایک کیا دیکھتا ہوں کہ میرے اوپر بادل کی مانند کوئی چیز ہے انہوں نے بتایا کہ یہ آپﷺ  کا مقام ہے میں نے کہا کہ مجھے اپنے مقام میں داخل ہونے دو تو ان دونوں نے کہا کہ ابھی کچھ عمر آپﷺ  کی باقی ہے جسے آپﷺ  نے پورا نہیں کیا۔ اگر آپﷺ  اسے پورا کر چکے ہوتے تو اپنے مقام میں جاسکتے تھے۔

۵۷۔نبیؐ کی وفات حضرت عائشہؓ کے گھر میں ہوئی
 حضرت عائشہؓ کہتی ہیں کہ رسول اﷲﷺ  اپنے مرضِ وفات میں بار بار دریافت کرتے تھے کہ میں آج کہاں رہوں گا میں کل کہاں رہوں گا (یعنی اُمُّ المومنین حضرت عائشہؓ کی باری کا انتظار کرتے تھے ) پھر جب میری باری کا دن آیا تو آپؐ کی روح اس حال میں قبض گئی کہ آپؐ میرے سینے پر ٹیک لگائے ہوئے تھے اور میرے ہی گھر میں دفن کئے گئے۔

۵۸۔مُردوں کو بُرا بھلا نہ کہو

اُمُّ المومنین حضرت عائشہؓ کہتی ہیں کہ نبیﷺ  نے فرمایا کہ مُردوں کو برا بھلا نہ کہو کیونکہ انہوں نے جیسا بھی عمل کیا تھا اس کا بدلہ پا لیا۔

٭٭٭
۲۴۔کتاب الزکاۃ 

۱۔زکوٰۃ مالداروں پر فرض ہے 

سیدنا ابن عباسؓ سے مروی ہے کہ نبیﷺ  نے سیدنا معاذ کو قاضی بنا کر یمن کی طرف بھیجا اور فرمایا کہ اے معاذؓ !  تم وہاں کے لوگوں کو اس امر کے اقرار پر رغبت دلانا کہ اﷲ کے سوا کوئی معبود نہیں اور یہ کہ میں اﷲ کا رسولﷺ ہوں۔ اگر وہ اس بات کو مان لیں تو انہیں بتا دینا کہ اﷲ نے ہر رات اور دن میں پانچ نمازیں ان پر فرض کی ہیں۔ اگر وہ اس بات کو بھی مان لیں تو انہیں بتا دینا کہ اﷲ نے ان کے مال پر زکوٰۃ فرض کیا ہے جو اُن کے مالداروں سے لیا جائے گا اور ان کے فقیروں میں تقسیم کر دیا جائے گا۔

۲۔نماز، زکوٰۃ اور صلہ رحمی
سیدنا ابو ایوبؓ سے روایت ہے کہ ایک شخص نے نبیؐ  سے عرض کیا کہ مجھے کوئی ایسا عمل بتائیے جو مجھے جنت میں داخل کر دے۔لوگوں نے کہا کہ اس کو کیا ہو گیا ہے تو نبیﷺ  نے فرمایا کہ صاحب  ضرورت ہے اور اسے کیا ہو گیا ہے (اچھا سن تجھے ایسا عمل بتا دیتا ہوں ) تو اﷲ کی عبادت کر اور اس کے ساتھ کسی کو شریک نہ کر اور نماز پڑھا کر اور زکوٰۃ دیا کر اور صلہ رحمی کیا کر۔

۳۔جنتی شخص کی پانچ نشانیاں 
سیدنا ابو ہریرہؓ سے روایت ہے کہ ایک اعرابی نبیؐ کے پاس آیا اور عرض کیا کہ مجھے کوئی ایسا عمل بتائیے کہ میں اس کو کروں تو جنت میں داخل ہو جاؤں تو آپؐ نے فرمایا کہ تو اﷲ کی عبادت کر اور اُس کے ساتھ کسی کو شریک نہ کر اور فرض نماز پڑھا کر اور فرض زکوٰۃ دیا کر اور رمضان کے روزے رکھا کر۔وہ اعرابی بولا کہ قسم اُس کی جس کے ہاتھ میں میری جان ہے کہ میں اس میں زیادتی نہ کروں گا۔ جب وہ چل دیا تو نبیﷺ  نے فرمایا کہ اگر کوئی اہل جنت میں سے کسی شخص کو دیکھنا چاہے تو اُسے چاہیئے کہ اِس شخص کو دیکھ لے۔

۴۔منکرینِ زکوٰۃ سے ابوبکرؓ کا اعلانِ جنگ

سیدنا ابو ہریرہؓ کہتے ہیں کہ جب رسول اﷲﷺ  کی وفات ہوئی اور ابوبکر صدیقؓ خلیفہ ہوئے تو بعض عرب قبائل نے زکوٰۃ دینے سے انکار کر دیا۔ سیدنا ابو بکرؓ نے ان  سے لڑنے کا ارادہ کیا تو سیدنا عمرؓ نے کہا کہ آپ ان لوگوں سے کیسے لڑسکتے ہیں جب کہ رسول اﷲﷺ  فرما چکے ہیں کہ ’’ مجھے حکم دیا گیا ہے کہ میں لوگوں سے لڑوں یہاں تک کہ لَا اِلہَ اِلّا اﷲ کہہ دیں پس جو شخص  لَا اِلہَ اِلّا اﷲ  کہہ دے تو بے شک اس نے اپنا مال اور اپنی جان مجھ سے بچا لی مگر بحق اسلام اور اس کا حساب اﷲ پر ہے ‘‘۔ سیدنا ابوبکرؓ نے جواب دیا کہ اﷲ کی قسم میں اس شخص سے ضرور جنگ کروں گا جو نماز اور زکوٰۃ میں فرق سمجھے گا۔سیدنا عمرؓ کہتے ہیں کہ اﷲ کی قسم اللہ تعالیٰ نے ابوبکرؓ کو شرح صدر عطا فرمایا تھا اور بعد میں، مَیں بھی اسی نتیجہ پر پہنچا کہ ابو بکرؓ ہی حق پر تھے۔

۵۔مویشیوں کی زکوٰۃ کی عدم ادائیگی کا عذاب

سیدنا ابو ہریرہؓ کہتے ہیں کہ نبیﷺ  نے فرمایا قیامت کے دن اونٹ، کہ جن کی زکوٰۃ نہ دی گئی خوب موٹے تازے اچھی حالت میں اپنے مالک پر سوار ہو کر آئیں گے اور اپنے مالک کو پاؤں تلے روندیں گے۔ اور بکری کہ جس کی زکوٰۃ نہ دی گئی ہو گی خوب موٹی تازی اچھی حالت میں اپنے مالک پر سوار ہو کر آئے گی اور اپنے مالک کو اپنے پاؤں تلے روندے گی اور اپنے سینگوں سے مارے گی۔ آپﷺ  نے فرمایا کہ اس کا ایک حق یہ بھی ہے کہ پانی پلانے کے گھاٹ پر وہ د وہی جائے ( اور اس کا دودھ ان محتاجوں کو جو وہاں کھڑے رہتے ہیں دیا جائے ) اور فرمایا کہ تم میں سے کوئی شخص قیامت کے دن بکری یا اونٹ کو اپنی گردن پر لاد کر میرے سامنے نہ آئے کہ وہ بکری یا اونٹ چلاتی ہو پھر مجھ سے وہ شخص کہے کہ اے محمدﷺ  میری مدد کیجئے اور میں کہہ دوں کہ میں تیرے لئے کسی بات کا اختیار نہیں رکھتا۔ میں تو حکم الٰہی پہنچا چکا۔

۶۔بغیر زکوٰۃ والا مال سانپ بن کرڈسے گا

سیدنا ابو ہریرہؓ کہتے ہیں کہ نبیﷺ  نے فرمایا کہ اﷲ جسے مال دے اور وہ اس مال کی زکوٰۃ نہ دے تو اس کا مال قیامت کے دن اس کے لیے گنجے سانپ کے ہم شکل کر دیا جائے گا جس کے منہ کے دونوں کناروں پر جھاگ ہو گا وہ سانپ قیامت کے دن اس کے گلے کا طوق بنایا جائے گا پھر اس کے دو جبڑوں کو ڈسے گا اور کہے گا کہ میں تیرا مال ہوں میں تیرا خزانہ ہوں۔

۷۔ زکوٰۃ کا نصاب۵ء۵۲ تولے چاندی 

سیدنا ابو سعید خدریؓ کہتے ہیں کہ نبیﷺ نے فرمایا کہ پانچ اوقیہ (ساڑھے باون تولے چاندی) سے کم پر زکوٰۃ فرض نہیں ہے اور پانچ اونٹ سے کم پر زکوٰۃ فرض نہیں ہے اور پانچ وسق (ساڑھے چار یا پانچ من) سے کم کھجور پر بھی زکوٰۃ فرض نہیں ہے۔

۸۔کھجور جتنا صدقہ کا اُحد پہاڑ جتنا بڑھنا

سیدنا ابو ہریرہؓ کہتے ہیں کہ نبیﷺ  نے فرمایا کہ جو شخص اپنی پاک کمائی سے ایک کھجور کے برابر بھی صدقہ دیتا ہے اور اﷲ تو پاک ہی چیز کو قبول فرماتا ہے تو اﷲ اس کو اپنے داہنے ہاتھ میں لے کر اس کو صدقہ دینے والے کے لیے بڑھاتا ہے جس طرح تم میں سے کوئی اپنے بچے کو بڑھائے یہاں تک کہ وہ کھجور کے برابر والا صدقہ اُحد پہاڑ کے برابر ہو جاتا ہے۔

۹۔ انکار کی نوبت آنے سے قبل صدقہ کرنا

سیدنا حارثہ بن وہبؓ کہتے ہیں کہ میں نے نبیﷺ  سے سنا آپﷺ  فرماتے تھے کہ ’’ اے لوگو! صدقہ دو اس لئے کہ تمہارے اوپر ایک دَور ایسا آئے گا کہ آدمی اپنا صدقہ لئے پھرے گا مگر کسی ایسے شخص کو نہ پائے گا جو اسے قبول کر لے۔ جسے وہ صدقہ دینا چاہے گا، وہ کہے گا کہ کاش تو کل لایا ہوتا تو میں لے لیتا لیکن آج تو مجھے اس کی ضرورت نہیں۔
۱۰قیامت سے قبل دولت کی فراوانی ہو جائے گی
سیدنا ابو ہریرہؓ کہتے ہیں کہ نبیﷺ  نے فرمایا کہ قیامت نہیں آئے گی یہاں تک کہ تم میں دولت کی ریل پیل ہو کر اُبل نہ پڑے۔ یہاں تک کہ صاحبِ مال اس شخص کو تلاش کرے گا جو اس کا صدقہ لے لے اور اسے جب کسی کے سامنے پیش کرے گا تو وہ کہے گا کہ آج مجھے اس کی ضرورت نہیں ہے۔

۱۱ روزِ حشر اللہ، بندے کے درمیان کوئی حجاب نہ ہو گا 

 سیدنا عدی بن حاتمؓ کہتے ہیں رسول اﷲﷺ  نے فرمایا کہ یقیناً تم میں سے ہر شخص قیامت کے دن اﷲ کے سامنے کھڑا ہو گا۔ اس کے اور اﷲ کے درمیان نہ کوئی حجاب ہو گا اور نہ کوئی ترجمان۔ پھر اﷲ تعالیٰ اس سے فرمائے گا کہ کیا میں نے تجھے مال نہ دیا تھا؟ وہ عرض کرے گا کہ ہاں دیا تھا۔ پھر اﷲ تعالیٰ فرمائے گا کہ کیا میں نے تیرے پاس پیغمبر کو نہ بھیجا تھا؟ (جو تجھے زکوٰۃ کی فرضیت سے آگاہ کرتا)۔وہ عرض کرے گا کہ ہاں بھیجا تھا۔ پس وہ شخص اپنی داہنی جانب نظر کرے گا تو بجز آگ کے کچھ نہ دیکھے گا لہٰذا تم میں سے ہر شخص کو چاہیئے کہ آگ سے بچے اگرچہ کھجور کے ٹکڑے کے صدقہ دینے سے سہی۔ پھر اگر کھجور کا ٹکڑا بھی میسر نہ ہو تو عمدہ بات کہہ کر۔

۱۲۔قحط الرجال: ایک مَرد اور چالیس عورتیں 
سیدنا ابو موسیٰ اشعریؓ کہتے ہیں کہ نبیﷺ  نے فرمایا کہ لوگوں پر ایک دَور آئے گا جس میں آدمی صدقہ کا سونا لے کر گشت کرے گا مگر کوئی لینے والا نہ پائے۔ اور مَردوں کی قلّت اور عورتوں کی کثرت کے سبب سے ایک مَرد کے پیچھے چالیس عورتیں دیکھی جائیں گی جو اس کے ساتھ لگی رہیں گی۔ (یعنی عورتوں کی کثرت اور مردوں کی قلت ہو گی)

۱۳۔صدقہ کا حکم  نبویؐ اور لوگوں کا طرزِ عمل

سیدنا ابو مسعود انصاریؓ کہتے ہیں کہ رسول اﷲﷺ  جب ہمیں صدقہ کا حکم دیتے تھے تو کوئی شخص ہم میں سے بازار کی طرف جاتا اور بار برداری کرتا۔ اور اسے مزدوری میں جو غلہ وغیرہ مل جاتا تو اسی کو صدقہ میں دے دیتا۔ اس وقت ایسی تنگدستی کی حالت تھی اور آج بعض لوگوں کے پاس ایک لاکھ درہم موجود ہیں۔
۱۴۔بیٹیوں کی آزمائش میں دوزخ سے حجاب 

اُمُّ المومنین حضرت عائشہ صدیقہؓ کہتی ہیں کہ ایک دن ایک عورت اپنی دو بیٹیوں کے ساتھ سوال کرتی ہوئی آئی۔ میرے پاس صرف ایک کھجور تھا جو میں نے اسے دے دیا۔ اُس نے اُس کھجور کو اپنی دونوں لڑکیوں میں تقسیم کر دیا اور خود کچھ نہیں کھایا۔ جب نبیﷺ  کو میں نے اس بات کی خبر دی تو آپﷺ  نے فرمایا کہ جو شخص لڑکیوں میں سے کسی کے ساتھ آزمائش میں مبتلا کر دیا جائے تو وہ لڑکیاں اس کے لیے دوزخ سے حجاب ہو جاتی ہیں۔
۱۵۔کو ن سا صدقہ ثواب میں افضل ہے ؟

سیدنا ابو ہریرہؓ کہتے ہیں کہ نبیﷺ  سے ایک شخص نے دریافت کیا کہ کو ن سا صدقہ ثواب میں زیادہ ہے ؟ تو آپﷺ  نے فرمایا یہ کہ تو صدقہ اس حال میں دے کہ تو صحیح ہو، مال و دولت کا خواہشمند ہو، فقیری سے ڈرتا ہو اور مالدار ہونے کی آرزو رکھتا ہو۔ اور صدقہ دینے میں اتنی دیر مت کر کہ جب جان حلق میں پہنچ جائے اور تُو کہے کہ اتنا مال فلاں شخص کو دے دینا حالانکہ اب تو وہ مال وارث کا ہو چکا۔

۱۶۔حضرت زینب بنت جحشؓ کی فضیلتِ صدقہ

اُمُّ المومنین حضرت عائشہ صدیقہؓ سے روایت ہے کہ نبیﷺ  کی بعض بیویوں نے آپؐ سے عرض کیا کہ (آپﷺ  کی وفات کے بعد ہم لوگوں میں سے ) سب سے پہلے آپؐ سے کون ملے گی؟ تو آپؐ نے فرمایا کہ جس کا ہاتھ تم سب سے لمبا ہو گا تو انہوں نے ایک بانس کا ٹکڑا لے کر ہاتھ ناپنے شروع کئے تو سودہؓ کا ہاتھ سب میں بڑا نکلا۔مگر جب سب سے پہلے اُمُّ المومنین زینب بنت جحشؓ کی وفات ہوئی تو ہم نے جان لیا کہ ہاتھ کے بڑے ہونے سے آپؐ کی مراد کثرتِ صدقہ تھی۔چنانچہ وہ نبیؐ کے ساتھ سب سے پہلے ملیں کہ وہ صدقہ دینے کو بہت پسند کرتی تھیں۔
۱۷۔عورت کا گھر کے کھانے میں سے صدقہ دینا
اُمُّ المومنین حضرت عائشہ صدیقہؓ کہتی ہیں کہ نبیؐ  نے فرمایا جب عورت اپنے گھر کے کھانے میں سے صدقہ دے بشرطیکہ اس کی نیت گھر بگاڑنے کی نہ ہو تو اس عورت کو صدقہ دینے کا ثواب ملے گا اور اس کے شوہر کو کمائی کا اور ان میں سے کسی ایک کے ثواب کو بھی کم نہیں کیا جائے گا۔

۱۸۔عمدہ صدقہ: جو فاضل مال سے دیا جائے 

سیدنا حکیم بن حزامؓ نبیﷺ  سے روایت کرتے ہیں کہ آپﷺ  نے فرمایا کہ صدقہ کی ابتداء اہل و عیال اور قریبی رشتہ داروں سے کرو۔ اور عمدہ صدقہ وہ ہے جو فاضل مال سے دیا جائے اور جو شخص سوال کرنے سے بچے گا تو اﷲ بھی اسے سوال کرنے سے بچائے گا۔ اور جو شخص بے پرواہ رہنا چاہے گا تو اﷲ بھی اسے بے پرواہ کر دے گا۔

۱۹۔ دینے والا ہاتھ لینے والے ہاتھ سے بہتر 

سیدنا عبداﷲ بن عمرؓ سے روایت ہے کہ رسول اﷲﷺ نے فرمایا اور اس وقت آپﷺ  منبر پر تھے اور آپﷺ  صدقہ کا اور سوال سے بچنے کا ذکر کر رہے تھے کہ اوپر والا ہاتھ نیچے والے ہاتھ سے بہتر ہے۔اوپر والا ہاتھ تو دینے والا اور نیچے والا ہاتھ مانگنے والا ہے۔

۲۰۔صدقہ کے لیے ترغیب دینا بھی کارِ ثواب  

سیدنا ابو موسیٰؓ کہتے ہیں کہ رسول اﷲﷺ  کے پاس سائل آتا یا آپﷺ  سے کسی چیز کا سوال کیا جاتا تو آپﷺ  فرماتے کہ اس کی حاجت روائی کے لیے سفارش کرو تو تمہیں بھی ثواب ملے گا۔

۲۱۔بے حساب دو گے تو اللہ بے حساب دے گا

اسماء بنت ابی بکر صدیقؓ کہتی ہیں کہ نبیﷺ  نے مجھ سے فرمایا تھا کہ اے اسمائ! خیرات کو مت روکو ورنہ تمہارے رزق میں سے خیر و برکت کو بھی روک لیا جائے گا۔ ایک دوسری حدیث میں یہ الفاظ بھی آئے ہیں کہ ’’ مال و دولت کو گنو مت ورنہ اﷲ بھی تجھے گن گن کر دے گا‘‘۔ یعنی بغیر حساب کے خیرات کرو تو اﷲ تعالیٰ بھی بے شمار دے گا۔

۲۲۔حالتِ کفر میں صدقہ،پھر اسلام لے آنا

سیدناحکیم بن حزامؓ کہتے ہیں کہ میں نے عرض کیا کہ یا رسول اﷲﷺ ! آپ بتائیے کہ جو کام عبادت کے، مَیں جاہلیت کی حالت میں کرتا تھا مثلاً صدقہ کرنا اور غلام آزاد کرنا اور  اور  صلۂ رحمی کرنا تو کیا ان کا بھی کچھ ثواب مجھے ملے گا؟ تو نبیﷺ  نے فرمایا کہ تم جتنی نیکیاں کر چکے ہو ان ہی کے سبب سے تو مسلمان ہوئے ہو۔ اور تم ان سب نیکیوں کے ساتھ مسلمان ہوئے ہو۔

۲۳۔مالک کے حکم سے صدقہ دینا ثواب ہے 

سیدنا ابو موسیٰؓ نبیﷺ  سے روایت کرتے ہیں کہ آپﷺ  نے فرمایا کہ وہ مسلمان خزانچی جو امانت دار ہو، صاحب  مال کا حکم نافذ کرے یا اس کا صاحب جس قدر صدقہ دلائے وہ پورا اس کو دے دے جس کو دلایا گیا۔ اور اس سے اس کا دل بھی خوش ہو تو وہ بھی صدقہ دینے والوں میں شامل ہو گا۔

۲۴۔خرچ کرنے والے اور بخل کر نے والے 

سیدنا ابو ہریرہؓ مروی ہیں کہ نبیؐ نے فرمایا کہ ہر صبح  دو فرشتے آسمان سے اترتے ہیں۔ ایک یہ کہتا ہے : ’’اے اﷲ ہر خرچ کرنے والے کو اس کے خرچ کرنے کا نعم البدل عنایت فرما‘‘ اور دوسرا کہتا ہے : ’’اے اﷲ ہر بخل کرنے والے کے مال کو تباہ و برباد کر دے ‘‘۔

۲۵۔صدقہ دینے والے اور بخیل کی مثالیں 
سیدنا ابو ہریرہؓ سے روایت ہے کہ نبیﷺ  نے فرمایا بخیل کی اور صدقہ دینے والے کی مثال ان آدمیوں کے مثل ہے جن کے جسم پر سینہ سے لے کر گردن تک لوہے کے دو جُبّے ہوں۔ تو سخی جب خرچ کرنا چاہتا ہے تو وہ جبہ کشادہ ہو جاتا ہے یعنی اس کے جسم پر ڈِھیلا ہو جاتا ہے یہاں تک کہ اس کی انگلیوں کو چھپا لیتا ہے اور بڑھ جاتا ہے۔ اور بخیل جب کچھ خرچ کرنا چاہتا ہے تو اس جبہ کا ہر حلقہ اپنی جگہ پر جم جاتا ہے وہ اس کو کشادہ کرنا چاہتا ہے مگر کشادہ نہیں ہوتا۔

۲۶۔صدقہ کی مختلف صورتوں پر بھی عمل کرنا

سیدنا ابو موسیٰ اشعریؓ مروی ہیں کہ نبیﷺ  نے فرمایا کہ ہر مسلمان پر صدقہ دینا ضروری ہے تو لوگوں نے عرض کیا کہ اے اﷲ کے نبیﷺ  اگر کسی کو مقدور نہ ہو؟ تو آپﷺ نے فرمایا کہ وہ اپنے ہاتھ سے محنت کرے اور اپنی جان کو آرام دے اور صدقہ دے۔ لوگوں نے عرض کیا کہ اگر اس کا بھی مقدور نہ ہو؟ تو آپؐ نے فرمایا کہ صاحب  حاجت مظلوم کی فریاد رسی کرے۔ لوگوں نے عرض کیا کہ اگر اس کا بھی مقدور نہ ہو؟ تو آپؐ نے فرمایا تو وہ اچھی بات پر عمل کرے اور برائی سے باز رہے یہی اس کے لئے صدقہ ہے۔

۲۷۔زکوٰۃ میں مال و اسباب دینا
سیدنا انسؓ کہتے ہیں کہ ابوبکر صدیقؓ نے ان کے لیے وہ بات لکھی جس کا اﷲ نے اپنے رسول کو حکم دیا کہ جس کسی پر صدقہ میں ایک برس کی اونٹنی واجب ہو اور وہ اس کے پاس نہ ہو بلکہ دو برس کی اونٹنی ہو تو وہ اس سے قبول کر لی جائے گی اور صدقہ وصول کرنے والا بیس درہم یا دو بکریاں اسے واپس دے گا۔ اگر اس کے پاس ایک برس کی اونٹنی نہ ہو بلکہ دو برس کا اونٹ ہو تو وہ اس سے قبول کر لیا جائے گا اور اس کے ساتھ اسے کچھ نہیں دیا جائے گا۔

۲۸۔متفرق مال یکجا اور یکجا مال متفرق نہ کرنا

سیدنا انسؓ کہتے ہیں کہ ان کے لیے ابوبکر صدیقؓ نے جو کچھ اﷲ کے رسولﷺ  نے زکوٰۃ کے متعلق مقرر کیا ہے وہ لکھ دیا،اس میں یہ مضمون بھی تھا کہ صدقہ کے خوف سے متفرق مال یکجا نہ کیا جائے اور یکجا مال متفرق نہ کیا جائے۔

 ۲۹۔شراکت داروں کے مال کی زکوٰۃ 

سیدنا انسؓ کہتے ہیں کہ ابوبکر صدیقؓ نے ان کی ہدایت کے لیے وہ باتیں جو نبیﷺ  نے زکوٰۃ کے بارے میں فرض کی تھیں لکھوا دیں۔ اس میں یہ مضمون بھی تھا کہ جو مال دو شراکت داروں کا ہو وہ دونوں زکوٰۃ دینے کے بعد آپس میں برابر برابر سمجھ لیں۔
۳۰۔اونٹوں کی زکوٰۃ کا حساب

سیدنا انسؓ کہتے ہیں کہ سیدنا ابوبکرؓ نے جب انہیں زکوٰۃ وصول کرنے کے لئے بحرین کی طرف بھیجا تو انہیں یہ تحریر لکھ دی تھی… چوبیس یا اس سے کم اونٹوں میں ہر پانچ اونٹوں پر ایک بکری (پانچ سے کم پر زکوٰۃ نہیں ) پھر جب پچیس سے پینتیس تک اونٹ ہوں تو ان میں ایک برس کی اونٹنی پھر جب چھتیس سے پینتالیس تک اونٹ ہوں تو ان میں دو برس کی ایک اونٹنی پھر جب چھیالیس سے ساٹھ تک ہوں تو ان میں تین برس کی اونٹنی جفتی کے لائق دینا ہو گی پھر جب اکسٹھ سے پچھتر تک ہوں تو ان میں چار برس کی ایک اونٹنی پھر جب چھہتر سے نوے تک ہوں تو ان میں دو دو برس کی دو اونٹنیاں، پھر جب اکیانوے سے ایک سو بیس تک ہوں تو ان میں تین تین برس کی دو اونٹنیاں جفتی کے لائق دینا ہوں گی۔ پھر جب ایک سو بیس سے زیادہ ہو جائیں تو ہر چالیس میں دو برس کی ایک اونٹنی اور ہر پچاس میں تین برس کی ایک اونٹنی دینی ہو گی اور جس کے پاس صرف چار اونٹ ہوں تو ان میں زکوٰۃ فرض نہیں ہاں اگر ان کا مالک چاہے تو دے دے پھر جب پانچ ہوں تو اُن میں ایک بکری زکوٰۃ کے طور پر دینی ہو گی۔

۳۱۔بکریوں کی زکوٰۃ کا حساب

 اور جنگل میں چرنے والی بکریوں کی زکوٰۃ میں جب وہ چالیس سے ایک سو بیس تک ہوں ایک بکری فرض ہے پھر جب ایک سو بیس سے زیادہ ہو جائیں تو دو سو تک دو بکریاں پھر جب دو سو سے زیادہ تین سو تک ہو جائیں تو ان میں تین بکریاں پھر جب تین سو سے زیادہ ہو جائیں تو ہر سو میں ایک بکری اور اگر کسی کے پاس میں چرنے والی بکریاں چالیس سے کم ہوں اگرچہ ایک بکری بھی کم ہو تو اس میں کچھ زکوٰۃ نہیں ہاں اگر ان کا مالک دینا چاہے تو دے دے۔
۳۲۔ جنگل میں چرنے والے مویشیوں پر زکوٰۃ
 زکوٰۃ صرف ان ہی اونٹوں، گائے اور بکریوں پر فرض ہے جو چھ ماہ سے زیادہ جنگل میں چرتی ہوں۔ اگر چھ ماہ سے زیادہ اپنے پاس سے چارہ وغیرہ کھلانا ہو تو ان پر زکوٰۃ نہیں ہے۔ ان تین جانوروں کے علاوہ کسی اور جانور پر زکوٰۃ فرض نہیں۔ البتہ بھینس گائے ہی کی ایک قسم ہے۔

۳۳۔چاندی میں ڈھائی فیصد زکوٰۃ ہے 

 اور دوسو درہم چاندی میں چالیسواں حصہ زکوٰۃ ہے  اور اگر ایک سونوے درہم ہیں تو اس میں کچھ زکوٰۃ نہیں ہاں اگر اس کا مالک دینا چاہے تو دے دے۔
۳۴۔زکوٰۃ میں عیب دار جانور نہ لئے جائیں 
سیدنا انسؓ کہتے ہیں کہ ابوبکر صدیقؓ نے ان کو ایک تحریر لکھ دی تھی جن کا اﷲ نے اپنے رسولﷺ  کو حکم دیا ہے۔ اس میں یہ مضمون بھی تھا کہ زکوٰۃ میں بوڑھا، عیب دار اور نر جانور نہ لیا جائے۔ ہاں اگر صدقہ دینے والا چاہے تو پھر نر لینے میں کچھ حرج نہیں۔
۳۵۔صدقہ اپنے قرابت داروں پر صرف کرنا

سیدنا انس بن مالکؓ کہتے ہیں کہ مدینہ سیدنا ابو طلحہؓ کے پاس ازقسم باغات سب سے زیادہ مال تھا۔ سب سے زیادہ پسند ان کو مسجدِ نبویﷺ  کے سامنے اپنا بیر حاء نامی باغ تھا جہاں رسول اﷲﷺ  تشریف لے جایا کرتے تھے اور اس میں جو خوشگوار پانی تھا اس کو نوش فرماتے تھے۔ سیدنا انسؓ کہتے ہیں کہ جب یہ آیت (ترجمہ) ’’ تم لوگ ہرگز نیکی کو نہ پہنچو گے یہاں تک کہ جس چیز کو تم دوست رکھتے ہو اس میں سے خرچ کرو‘‘ (آل عمران۔ ۹۲)  نازل ہوئی تو ابو طلحہ نے رسول اﷲﷺ  سے عرض کیابے شک مجھے اپنے سب مالوں میں زیادہ محبوب ’’بیرحاء‘‘ ہے اور وہ اب اﷲ کے لیے صدقہ ہے۔ آپﷺ  اس کو جہاں مناسب سمجھئے صرف کیجیے۔ سیدنا انسؓ بیان کرتے ہیں کہ رسول اﷲ نے فرمایا ’’شاباش یہ تو ایک مفید مال ہے۔ اور میں یہ مناسب سمجھتا ہوں کہ تم اس کو قرابت داروں میں صرف کر دو۔چنانچہ انہوں نے اس کو اپنے قرابت داروں میں اور چچا کے بیٹوں میں تقسیم کر دیا۔

۳۶۔لعن طعن، شوہر کے حسن سلوک کا انکار کرنا

سیدنا ابو سعید خدریؓ کہتے ہیں کہ رسول اﷲﷺ  نمازِ عید کے موقع پر لوگوں کو نصیحت کی اور خواتین سے خصوصی خطاب میں فرمایا کہ عورتو! صدقہ دو کہ میں نے جہنم میں اکثریت تمہاری ہی دیکھی ہے۔ عورتوں نے پوچھا کہ یا رسول اللہﷺ  ایسا کیوں ہے ؟ تو آپﷺ  نے فرمایا  اس لیے کہ تم لعن طعن زیادہ کرتی ہو اور اپنے شوہر کے حسن معاملت کا انکار کرتی ہو۔ میں نے تم سے زیادہ عقل اور دین کے اعتبار سے ناقص کوئی مخلوق نہیں دیکھی جو کار آزمودہ مرد کی عقل و دانش اپنی مٹھی میں لے لیتی ہو۔

۳۷۔شوہر اور بچوں کو صدقہ دینا
 بعد ازاں آپﷺ  واپس گھر تشریف لائے توسیدہ زینب زوجہ سیدنا ابن مسعودؓ آپﷺ  کی خدمت میں حاضر ہوئیں اور کہا کہ یا رسول اﷲﷺ ! آپ نے آج ہم عورتوں کو صدقہ دینے کا حکم دیا ہے۔ میرے پاس کچھ زیورات ہیں اور میں نے چاہا کہ انہیں خیرات کر دوں مگر ابن مسعودؓ کہتے ہیں کہ وہ اور ان کی اولاد سب سے زیادہ اس بات کے مستحق ہیں کہ میں انہی کو صدقہ دوں۔نبیﷺ  نے فرمایا کہ ابن مسعودؓ نے سچ کہا۔تمہارے شوہر اور تمہارے بچے سب سے زیادہ اس امر کے مستحق ہیں کہ تم انہیں صدقہ دو۔

۳۸۔سواری کے گھوڑے پر زکوٰۃ فرض نہیں 
سیدنا ابو ہریرہؓ راوی ہیں کہ آپﷺ  نے فرمایا مسلمان پر اس کے خدمت گزار غلام اور اس کی سواری کے گھوڑے پر زکوٰۃ فرض نہیں۔
۳۹۔مسلمانوں کی خوشحالی اور نبیﷺ  کا خوف

سیدنا ابو سعید خدریؓ بیان کرتے ہیں کہ ایک دن رسول اﷲﷺ نے ہم سے فرمایا کہ میں تمہارے متعلق اس بات سے ڈرتا ہوں کہ تم پر دنیا کی خوشحالی کے دروازے کھول دیئے جائیں گے۔ ایک شخص نے عرض کیا کہ یا رسول اﷲﷺ  ( مال تو اتنی اچھی چیز ہے ) کیا اچھی چیز بھی برائی پیدا کرے گی؟ یہ سن کر آپﷺ  نے سکوت فرمایا اور کہا کہ یہ صحیح ہے کہ اچھی چیز برائی نہیں پیدا کرتی مگر دیکھو فصل  کے ساتھ ایسی گھاس بھی پیدا ہوتی ہے جو (اپنے چرنے والے کو) مار ڈالتی ہے یا بیمار کر دیتی ہے۔ بے شک یہ مال ایک میٹھی سبزی ہے پس کیا اچھا مال ہے مسلمان کا کہ وہ اس میں سے مسکین کو اور یتیم کو اور مسافر کودے۔

۴۰۔اپنی اولاد پر مال خرچ کرنے کا ثواب

اُمُِّ سلمہؓ کہتی ہیں کہ میں نے دریافت کیا کہ یا رسول اﷲﷺ ! کیا مجھے کچھ ثواب ہو گا اگر میں ابو سلمہؓ کے بچوں پر اپنا مال خرچ کروں،کیونکہ وہ میری بھی اولاد ہیں ؟ تو آپﷺ  نے فرمایا تم ان پر خرچ کرو، جو کچھ تم ان پر خرچ کروگی اس کا ثواب تمہیں ملے گا۔

۴۱۔سوال سے پرہیز فقر سے بچاتا ہے 

سیدنا ابو سعید خدریؓ سے روایت ہے کہ کچھ انصاری لوگوں نے نبیﷺ  سے سوال کیا تو آپﷺ  نے انہیں دے دیا پھر انہوں نے آپﷺ  سے سوال کیا تو آپﷺ  نے پھر انہیں دے دیا۔یہاں تک کہ جس قدر مال آپﷺ  کے پاس تھا وہ سب ختم ہو گیا تو آپﷺ نے فرمایا کہ میرے پاس جب مال ہو گا تو میں اسے تم لوگوں سے بچا کر نہ رکھوں گا۔ مگر یاد رکھو کہ جو شخص سوال کرنے سے پرہیز کرے گا تو اﷲ تعالیٰ اس کو فقر سے بچائے گا اور جو شخص بے پرواہی ظاہر کرے گا تو اﷲ تعالی اس کو غنی کر دے گا اور جو شخص صبر کرے گا تو اﷲ تعالیٰ اس کو صابر بنا دے گا۔

۴۲۔محنت مزدوری کرنا ہاتھ پھیلانے سے بہتر 

سیدنا ابو ہریرہؓ مروی ہیں کہ نبیﷺ  نے فرمایا :قسم ہے اُس ذات کی جس کے قبضہ میں میری جان ہے، لکڑیاں توڑ کر اور انہیں اپنی پیٹھ پر لاد کر فروخت کرنا کسی سے سوال کرنے سے بہتر ہے۔

۴۳۔ لالچ اور سوال کے بغیر ملے تو قبول کرنا

امیر المومنین عمر بن خطابؓ کہتے ہیں کہ رسول اﷲﷺ مجھے مال دیتے تھے تو میں کہتا تھا کہ یہ اس شخص کو دیجئے جو مجھ سے زیادہ حاجت مند ہو تو آپﷺ نے فرمایا کہ تم اسے لے لو جب اس مال میں سے کچھ تمہارے پاس آئے اور تم کو لالچ نہ ہو اور نہ ہی تم نے سوال کیا ہو۔ اور جو نہ ملے تو اس کے حاصل کرنے کے لئے اپنا جی مت دوڑاؤ۔

۴۴۔ مال بڑھانے کے لئے سوال کرنے والا

سیدنا عبداﷲ بن عمرؓ کہتے ہیں کہ نبیؐ نے فرمایا جو شخص لوگوں سے برابر سوال کیا کرتا ہے وہ قیامت کے دن اس حال میں آئے گا کہ اس کے منہ پر گوشت کی کوئی بوٹی نہ ہو گی اور آپؐ نے فرمایا کہ 

قیامت کے دن آفتاب قریب ہو جائے گا یہاں تک کہ پسینہ نصف کان تک پہنچ جائے گا پس سب لوگ اس حالت میں ہوں گے کہ یکا یک وہ آدم ؑ سے فریاد کریں گے پھر موسیٰ ؑ سے پھر محمدﷺ  سے۔

۴۵۔مسکین کسے کہتے ہیں ؟
سیدنا ابو ہریرہؓ نبیﷺ  سے روایت کرتے ہیں کہ آپﷺ  نے فرمایا مسکین وہ شخص نہیں ہے جس کو لوگ ایک لقمہ یا دو لقمہ دے دیں یعنی جو لوگوں سے مانگ کر اپنا پیٹ بھرے بلکہ مسکین وہ شخص ہے جسے غنا حاصل نہ ہو اور وہ شرم کرتا ہو اور لوگوں سے چمٹ کر سوال نہ کرتا ہو۔

۴۶۔غزوہ تبوک: نبیؐ نے آندھی کی پیشین گوئی
سیدنا ابو حمید ساعدیؓ کہتے ہیں کہ ہم نے غزوہ تبوک میں رسول اﷲﷺ  کے ہمراہ جہاد کیا ہے۔ پھر جب ہم مقامِ تبوک میں پہنچے تو آپﷺ  نے فرمایا کہ آج رات کو سخت آندھی چلے گی لہٰذا کوئی شخص کھڑا نہ ہو اور جس کے ہمراہ اونٹ ہو وہ اسے باندھ دے۔ چنانچہ ہم لوگوں نے اونٹوں کو باندھ دیا اور سخت آندھی چلی۔ ایک شخص اتفاق سے کھڑا ہو گیا اس کو آندھی نے طیء نامی ایک پہاڑ پر پھینک دیا۔ 

۴۷۔کنویں کے پانی کی پیداوار میں نصف عُشر 

سیدنا عبداﷲ بن عمرؓ مروی ہیں کہ نبیﷺ نے فرمایا جس چیز کو بارش کا پانی سینچے اور چشمے سینچیں یا خودبخود پیدا ہو اس میں عُشر واجب ہوتا ہے اور جو چیز کنوئیں کے پانی سے سینچی جائے اس میں نصف عُشر ہے۔

۴۸۔آلِ محمدﷺ  صدقہ نہیں کھاتے 

سیدنا ابو ہریرہؓ کہتے ہیں کہ رسول اﷲﷺ  کے پاس کھجوریں کٹتے ہی آنے لگتیں۔ یہاں تک کہ کھجوروں کے انبار آپﷺ  کے سامنے لگ جاتے تھے۔ ایک دن حسنؓ اور حسینؓ ان کھجوروں کے ساتھ کھیلنے لگے۔ ان دونوں میں سے کسی نے ایک کھجور لے کر اپنے منہ میں رکھ لی تو رسول اﷲﷺ  کی نظر اس پر پڑی تو فوراً  وہ کھجور ان کے منہ سے نکال لی اور فرمایا کہ کیا تم نہیں جانتے کہ آل محمدﷺ  صدقہ نہیں کھاتے۔

۴۹۔ صدقہ دی ہوئی چیز خود نہ خریدی جائے 

امیر المومنین عمر بن خطابؓ کہتے ہیں کہ ایک مرتبہ میں نے اﷲ کی راہ میں ایک گھوڑا سواری کے لیے دیا تو جس شخص کے پاس وہ گھوڑا تھا اس نے اس کی کچھ قدر نہ کی۔ میں نے ارادہ کیا کہ میں اس کو خرید لوں۔ میں نے سوچا کہ وہ اس کو ارزانی کے ساتھ فروخت کر دے گا۔ لہٰذا میں نے اس بارے میں پوچھا تو آپﷺ نے فرمایا کہ تم نہ خریدو اگرچہ تمہیں وہ ایک درہم کا ہی کیوں نہ دے۔ بے شک اپنے صدقہ کا واپس کر لینے والا ایسا ہے جیسے اپنی قے کا کھانے والا۔

۵۰۔مُردہ مویشی کی کھال استعمال کرنا

سیدنا ابن عباسؓ کہتے ہیں کہ نبیؐ نے ایک مری ہوئی بکری دیکھی جو حضرت میمونہؓ کی کسی لونڈی کو صدقہ میں ملی تھی۔ نبیؐ نے فرمایا کہ تم اس کی کھال سے فائدہ کیوں نہیں اٹھاتے ؟ عرض کیا کہ وہ تو مری ہوئی تھی تو آپﷺ  نے فرمایا کہ حرام تو صرف اس کا کھانا ہے۔

۵۱۔جب صدقہ کی حالت بدل جائے 

سیدنا انسؓ سے روایت ہے کہ نبیﷺ  کے سامنے کچھ گوشت لایا گیا جو بریرہؓ کو صدقہ میں ملا تھا آپﷺ  نے فرمایا یہ گوشت بریرہؓ کے لیے صدقہ تھا اور ہمارے لئے ہدیہ ہے۔

۵۲۔مظلوم کی بد دعا سے بچنا چاہیے 
سیدنا معاذؓ مروی ہیں رسول اﷲﷺ  نے  انہیں یمن بھیجتے ہوئے نصیحت کی کہ مظلوم کی بددعا سے بچنا کیونکہ اس کی بددعا اور اﷲ تعالیٰ کے درمیان کچھ حجاب نہیں ہوتا۔

۵۳۔ صدقہ دینے والے کے لیے دعا کرنا 

سیدنا عبداﷲ بن ابی اوفیؓ سے روایت ہے کہ نبیﷺ کی عادتِ مبارکہ تھی کہ جب کوئی شخص آپﷺ کے پاس اپنا صدقہ لے کر آتا تو آپﷺ  فرماتے تھے کہ ’’اے اﷲ! فلاں شخص کی اولاد پر مہربانی فرما‘‘ چنانچہ ایک مرتبہ میرے والد آپﷺ  کے پاس اپنا صدقہ لے کر آئے تو آپﷺ  نے فرمایا ’’اے اﷲ! ابی اوفی کی اولاد پر مہربانی فرما‘‘۔

۵۴۔معدنیات کی زکوٰۃ بیس فیصد ہے 

سیدنا ابو ہریرہؓ سے روایت ہے کہ رسول اﷲﷺ  نے فرمایا کہ جانور سے جو زخم پہنچے اس پر کچھ بدلہ نہیں۔ اسی طرح کنویں میں گر کر اور ’’کان‘‘ میں کام کرتے ہوئے مر جائے تو کچھ بدلہ نہیں اور معدنیات میں خمس یعنی پانچواں حصہ زکوٰۃ ہے۔

۵۵۔ صدقہ کے اونٹوں کو داغنا جائز ہے 

سیدنا انس بن مالکؓ کہتے ہیں کہ میں ایک دن صبح کے وقت سیدنا ابو طلحہؓ کے نو مولود بیٹے عبداﷲ کو لے کر رسول اﷲﷺ  کے پاس گیا تاکہ آپﷺ  اسے گھٹی لگائیں یعنی کھجور چبا کر اس کے منہ میں ڈال دیں تو میں نے آپﷺ  کو اس حالت میں پایا کہ آپﷺ  کے ہاتھ میں داغ دینے کا آلہ تھا اور آپﷺ  اس سے صدقہ کے اونٹوں کو داغ رہے تھے۔

٭٭٭
۲۵۔کتاب صدقۃ الفطر

۱۔صدقہ فطر کی مقدار دو کلو کھجور

سیدنا عبداﷲ بن عمرؓ کہتے ہیں کہ رسول اﷲﷺ  نے صدقہ فطر کے لیے کھجوروں کا یا ’’جو‘‘ کا ایک ’’صاع‘‘ (تقریباً دو کلو گرام) دیا۔ اور مسلمانوں میں سے ہر غلام اور آزاد اور مرد اور عورت اور بچے اور بڑے سب پر فرض فرمایا اور لوگوں کو نمازِ عید کے لیے نکلنے سے پہلے اسے ادا کر دینے کا حکم دیا ہے۔

۲۔عید الفطر کے دن صدقہ فطر دینا 

سیدنا ابو سعید خدریؓ کہتے ہیں کہ ہم نبیﷺ  کے عہد میں عید الفطر کے دن ایک صاع کھانا محتاجوں کو دیا کرتے تھے اور ہمارا کھانا ’’ جو، انگور، پنیر اور کھجور تھا‘‘۔

۳۔صدقہ فطر مرد و ز ن سب پر واجب ہے 

 سیدنا عبداﷲ بن عمرؓ سے روایت ہے کہ صدقہ فطر، ایک صاع کھجور یا ایک صاع گیہوں، نبیﷺ نے ہر مسلمان مرد، عورت،غلام سب پر فرض کر دیا ہے۔

٭٭٭
۲۶۔کتاب الحج 

۱۔ ضعیف والدین کی طرف سے حج بدل کرنا

سیدنا عبداﷲ بن عباسؓ کہتے ہیں کہ قبیلہ خشعم کی ایک عورت نے رسول اﷲﷺ  سے کہا کہ یا رسول اﷲ!ﷺ اﷲ میرے ضعیف با پ پر حج فرض ہے مگر وہ سواری پر نہیں جم سکتے۔ تو کیا میں ان کی طرف سے حج کر لوں ؟ آپﷺ  نے فرمایا ہاں کر لے۔

۲۔حجِ مقبول سب سے افضل جہاد ہے 

اُمُّ المومنین عائشہ صدیقہؓ نے رسول اﷲﷺ  سے پوچھا کہ ہم جہاد کو بہت بڑی عبادت سمجھتے ہیں تو پھر ہم بھی کیوں نہ جہاد کریں ؟ تو آپﷺ  نے فرمایاسب سے افضل جہاد ’’حجِ مقبول‘‘ ہے۔

۳۔حجِ مقبول سے گناہوں کا خاتمہ ہو جاتا ہے 

سیدنا ابو ہریرہؓ کہتے ہیں کہ میں نے رسول اﷲﷺ  کو یہ فرماتے ہوئے سنا کہ جو شخص اﷲ کے لیے حج کرے پھر حج کے دوران کوئی فحش بات کرے اور نہ گناہ کرے تو وہ حج کر کے اس طرح بے گناہ واپس لوٹے گا جیسے اس کی ماں نے اسے بے گناہ جنم دیا تھا۔

۴۔حج و عمرہ : مختلف راستوں کے مختلف میقات
سیدنا عبداﷲ بن عباسؓ سے روایت ہے کہ نبیﷺ  نے مدینہ والوں کے لئے ذوالحلیفہ کو میقات قرار دیا تھا اور شام والوں کے لئے جحفہ اور نجد والوں کے لئے قرن المنازل اور یمن والوں کے لئے یلملم۔ یہ مقامات یہاں کے رہنے والوں کے لئے بھی میقات ہیں۔ اور جو شخص حج یا عمرہ کے ارادہ سے غیر مقام کا رہنے والا ان مقامات کی طرف سے ہو کر آئے، اس کی بھی میقات ہیں۔ پھر جو شخص ان مقامات سے مکہ کی طرف کا رہنے والا ہو تو وہ جہاں سے نکلے احرام باندھ لے اسی طرح مکہ والے مکہ ہی سے احرام باندھ لیں۔
۵۔ عقیق ایک مبارک وادی ہے 

امیر المومنین عمرؓ فرماتے ہیں کہ میں نے نبیﷺ  کو وادیِ عقیق میں یہ فرماتے ہوئے سنا کہ آج شب کو میرے پروردگار کی طرف سے ایک آنے والا آیا اور اس نے مجھ سے کہا کہ اس مبارک وادی یعنی عقیق میں نماز پڑھو اور کہو کہ ’’میں نے حج اور عمرہ دونوں کا احرام باندھا‘‘۔ایک اور روایت میں سیدنا عبداﷲ بن عمرؓ کہتے ہیں کہ نبیﷺ  کو اخیر شب میں جب آپﷺ ذوالحلیفہ میں تھے۔ وادیِ عقیق میں یہ خواب دکھایا گیا اور آپﷺ  سے کہا گیا کہ اس وقت آپﷺ  ایک مبارک وادی میں ہیں۔واضح رہے کہ نبیﷺ  کے خواب بھی وحی میں شامل ہیں۔
۶۔ احرام: خوشبو لگے کپڑے کو تین مرتبہ دھونا 

سیدنا یعلی بن امیہؓ کہتے ہیں کہ نبیﷺ  مقام جعرانہ میں تھے کہ ایک شخص آپﷺ  کے پاس آیا اور پوچھا کہ یا رسول اﷲﷺ  اس شخص کے بارے میں کیا حکم ہے، جس نے عمرہ کا احرام باندھا ہو حالانکہ وہ خوشبو سے تر ہو؟ تو نبیﷺ  نے کچھ دیر سکوت فرمایا پھر آپﷺ پر وحی نازل ہونے لگی۔ بعد ازاں آپﷺ نے فرمایا کہ جو خوشبو تجھے لگی ہو گی اس کو تین مرتبہ دھو ڈالو اور اپنا جبہ اپنے جسم سے اتار دو اور عمرہ میں بھی اسی طرح اعمال کرو جس طرح اپنے حج میں کرتے ہو۔

۷۔مسجد ذوالحلیفہ کے پاس پہنچ کر تلبیہ پڑھنا

سیدنا ابنِ عمرؓ کہتے ہیں کہ نبیﷺ  نے احرام باندھتے ہی تلبیہ یعنی لبیک نہیں کہا۔البتہ جب آپؐ ذوالحلیفہ کی مسجد کے قریب پہنچے تو تلبیہ پڑھی۔

۸۔ عرفہ سے مزدلفہ اور پھر منیٰ تک لبیک کہنا

سیدنا ابنِ عباسؓ سے روایت ہے کہ عرفہ سے مزدلفہ تک سیدنا اسامہؓ نبیﷺ  کے ہم رکاب تھے۔ پھر آپﷺ نے مزدلفہ سے منیٰ تک فضلؓ بن ابی طالبؓ کو ہمرکاب کر لیا تھا۔ سیدنا ابن عباسؓ کہتے ہیں کہ دونوں صحابیوں کا بیان ہے کہ نبیﷺ  برابر لبیک کہتے رہے یہاں تک کہ آپؐ نے جمرۃ العقبہ کی رمی کی۔

۹۔محرم کس قسم کے کپڑے پہنے ؟

سیدنا ابن عباسؓ کہتے ہیں کہ نبیﷺ  اور آپ کے صحابہؓ ، کنگھی کرنے اور تیل ڈالنے اور چادر تہہ بند پہننے کے بعد مدینہ سے چلے۔ پھر آپﷺ  نے کسی قسم کی چادر اور تہہ بند کے پہننے سے منع نہیں فرمایا سوائے زعفران سے رنگے ہوئے کپڑے کے جس سے بدن پر زعفران جھڑے۔ پھر صبح کو آپﷺ  ذوالحلیفہ میں اپنی سواری پر سوار ہوئے یہاں تک کہ جب مقامِ بیداء میں پہنچے تو آپﷺ  کے صحابہ نے لبیک کہا اور اپنے قربانی کے جانوروں کے گلے میں ہار ڈالے۔ پھر آپﷺ  چوتھی ذی الحجہ کو مکہ پہنچے اور آپﷺ  نے کعبہ کا طواف کیا اور صفا مروہ کے درمیان سعی کی اور آپﷺ  اپنی قربانی کے جانوروں کی وجہ سے احرام سے باہر نہیں ہوئے کیونکہ آپﷺ  ان کے گلے میں ہار ڈال چکے تھے۔ پھر آپﷺ  مکہ کی بلندی پر مقام حجوں کے پاس اترے اور آپﷺ  حج کا احرام باندھے ہوئے تھے طواف کرنے کے بعد آپؐ کعبہ کے قریب بھی نہ گئے یہاں تک کہ عرفہ سے لوٹ آئے۔ اور آپﷺ  نے صحابہ کو حکم دیا کہ وہ کعبہ کا اور صفا مروہ کا طواف کریں اس کے بعد اپنے بال کتروا ڈالیں اور احرام کھول دیں۔ اور بال کتروانے کے بعد جس کے ہمراہ اس کی بیوی ہو اس سے صحبت کرنا، خوشبو لگانا اور کپڑے پہننا سب جائز ہو گیا۔

۱۰۔تلبیہ یعنی لبیک کہنا

سیدنا عبداﷲ بن عمرؓ کہتے ہیں کہ رسول اﷲﷺ  کا تلبیہ یہ تھا ’’ اے اﷲ میں تیرے دروازہ پر بار بار حاضر ہوں اور تیرے بلانے کا جواب دیتا ہوں تیرا کوئی شریک نہیں ہر طرح کی تعریف اور احسان تیرا ہی ہے اور بادشاہی تیری ہی ہے کوئی تیرا شریک نہیں۔
۱۱۔حج و عمرہ دونوں کے لیے لبیک کہنا

سیدنا انسؓ کہتے ہیں کہ رسول اﷲﷺ  نے مدینہ میں ظہر کی چار رکعتیں پڑھیں اور ہم لوگ آپﷺ  کے ہمراہ تھے اور عصر کی ذوالحلیفہ میں پہنچ کر دو رکعتیں پڑھیں۔ پھر آپﷺ  رات بھر ذوالحلیفہ میں رہے یہاں تک کہ صبح ہو گئی پھر آپﷺ  سوار ہوئے یہاں تک کہ جب آپﷺ  کی سواری بیداء میں پہنچی تو آپﷺ  نے اﷲ کی حمد بیان کی اور تسبیح پڑھی اور تکبیر کہی۔ اس کے بعد آپﷺ  نے حج اور عمرہ دونوں کی لبیک پکاری اور لوگوں نے بھی حج و عمرہ دونوں کی لبیک کہی۔ پھر جب ہم لوگ مکہ میں پہنچے تو آپﷺ  نے لوگوں کو احرام کھولنے کا حکم دیا چنانچہ وہ احرام سے باہر ہو گئے۔یہاں تک کہ ترویہ کا دن آیا تو لوگوں نے حج کا احرام باندھا۔ سیدنا انسؓ کہتے ہیں کہ نبیﷺ  نے کئی اونٹ، کھڑے ہو کر اپنے ہاتھ سے قربان کئے اور مدینہ میں سینگوں والے دو مینڈھے رسول اﷲﷺ  نے قربان کئے تھے۔

۱۲۔ احرام باندھنے سے قبل تیل لگانا

سیدنا عبداﷲ بن عمرؓ جب حج کے لے مکہ جانے کا ارادہ کرتے تو تیل لگاتے جس میں خوشبو نہ ہوتی تھی پھر ذوالحلیفہ کی مسجد میں آتے اور نماز پڑھتے اس کے بعد سوار ہوتے پھر جس وقت وہ سوار ہوتے اور سواری کھڑی ہو جاتی تو احرام باندھتے اس کے بعد کہتے کہ میں نے نبیﷺ  کو ایسا ہی کرتے دیکھا ہے۔

۱۳۔حج کے احرام سے عمرہ کرنا

اُمُّ المومنین حضرت عائشہ صدیقہؓ کہتی ہیں کہ ہم حج کے مہینے میں حج کے احرام کے ساتھ مدینے سے نکلے پھر ہم مقامِ سرف میں اترے پھر آپﷺ  اپنے صحابہ کے پاس تشریف لائے اور فرمایا کہ تم میں سے جس شخص کے ہمراہ قربانی کا جانور نہ ہو اور وہ چاہے کہ اس احرام سے عمرہ کرے تو وہ ایسا کر لے اور جس شخص کے ہمراہ جانور ہو وہ ایسا نہ کرے۔

۱۴۔حج و عمرہ دونوں کا احرام باندھنا

اُمُّ المومنین عائشہ صدیقہؓ ایک دوسری روایت میں کہتی ہیں کہ ہم رسول اﷲﷺ  کے ہمراہ حجۃ الوداع کے سال مکہ کی طرف چلے تو ہم میں سے بعض لوگوں نے عمرہ کا احرام باندھا تھا اور بعض لوگوں نے عمرہ اور حج دونوں کا احرام باندھا تھا اور بعض لوگوں نے صرف حج کا احرام باندھا تھا اور رسول اﷲﷺ  نے حج کا احرام باندھا تھا پس جس نے حج کا احرام باندھا تھا یا حج و عمرہ دونوں کا احرام باندھا وہ احرام سے باہر نہیں ہوا یہاں تک کہ قربانی کا دن آ گیا۔

۱۵۔عازمِ حج کا عمرہ کے بعد احرام سے باہر آنا

 اُمُّ المومنین حفصہؓ نے عرض کیا کہ یا رسول اﷲﷺ ! لوگوں کا کیا حال ہے کہ وہ عمرہ کر کے احرام سے باہر ہو گئے اور آپﷺ  عمرہ کر کے احرام سے باہر نہیں ہوئے تو نبیﷺ  نے فرمایا کہ میں نے اپنے سر کے بال جمائے اور اپنی قربانی کے گلے میں ہار ڈال دیا۔ لہٰذا میں جب تک قربانی نہ کر لوں احرام سے باہر نہیں آ سکتا۔

۱۶۔عازمِ حج کا قربانی کا جانور ساتھ لے جانا

 سیدنا جابر بن عبداﷲؓ سے روایت ہے کہ انہوں نے نبیﷺ  کے ہمراہ حج کیا جب کہ آپﷺ  اپنے ہمراہ قربانی لے گئے تھے اور سب صحابہ نے حج مفرد کا احرام باندھا تھا تو آپﷺ  نے ان سے فرمایا کہ تم لوگ کعبہ کا طواف اور صفا مروہ کی سعی کر کے احرام سے باہر آ جاؤ اور بال کتروا ڈالو پھر احرام سے باہر ہو کر ٹھہرے رہو۔ یہاں تک کہ جب ترویہ کا دن آ جائے تو تم لوگ حج کا احرام باندھ لینا اور یہ احرام جس کے ساتھ تم آئے ہو اس کو تمتع کر دو تو صحابہ نے عرض کیا کہ ہم اس کو تمتع کر دیں حالانکہ ہم حج کا نام لے چکے ؟ تو آپﷺ  نے فرمایا جو کچھ میں تم کو حکم دیتا ہوں وہی کرو۔ اگر میں قربانی نہ لایا ہوتا تو میں بھی ویسا ہی کرتا جس طرح تم کو حکم دیتا ہوں لیکن اب مجھ سے احرام علیحدہ نہیں ہو سکتا جب تک کہ قربانی اپنی اپنی قربان گاہ پر نہ پہنچ جائے۔

۱۷۔حطیم عمارتِ کعبہ کا حصہ ہے 

اُمُّ المومنین حضرت عائشہ صدیقہؓ کہتی ہیں کہ میں نے نبیﷺ  سے حطیم دیوار کی بابت پوچھا کہ کیا وہ بھی کعبہ میں سے ہے ؟ تو آپﷺ  نے فرمایا ہاں۔ میں نے عرض کیا کہ پھر ان لوگوں نے اس کو کعبہ میں کیوں نہ داخل کیا؟ تو رسول اﷲﷺ  نے فرمایا کہ تمہاری قوم کے پاس خرچ کم ہو گیا تھا۔ میں نے عرض کیا کہ کعبہ کا دروازہ اس قدر اونچا کیوں ہے ؟ تو آپﷺ نے فرمایا کہ یہ تمہاری قوم نے اس لیے کیا تھا کہ جس کو چاہیں کعبہ کے اندر داخل کریں اور جس کو چاہیں روک دیں۔ اگر تمہاری قوم کا زمانہ، جاہلیت سے قریب نہ ہوتا اور مجھے اس بات کا خوف نہ ہوتا کہ ان کے دلوں کو برا معلوم ہو گا تو میں ضرور حطیم کو کعبہ میں داخل کر دیتا اور اس کا دروازہ زمین سے ملا دیتا۔

۱۸۔حطیم سمیت کعبہ کی تعمیر نو کی خواہش

اُمُّ المومنین حضرت عائشہ صدیقہؓ کہتی ہیں کہ نبیﷺ نے فرمایا کہ اے عائشہؓ اگر تمہاری قوم کا دور، جاہلیت سے قریب نہ ہوتا تو میں کعبہ کے منہدم کر دینے کا حکم دیتا اور جو حصہ اس میں سے خارج کر دیا گیا ہے اس کو دوبارہ اسی میں شامل کر دیتا اور اس کو زمین سے ملا دیتا اور اس میں دروازے بناتا ایک شرقی دروازہ اور ایک غربی دروازہ اور میں اس کو ابراہیمؑ کی بنیاد کے موافق کر دیتا۔

۱۹۔نبیﷺ  کا خیف بنی کنانہ میں اترنا 

سیدنا ابو ہریرہؓ کہتے ہیں کہ رسول اﷲﷺ  نے گیارہ ذوالحجہ کو منیٰ میں فرمایا: ہم کل انشاء اﷲ خیف بنی کنانہ یعنی محصب میں اتریں گے جہاں مشرکوں نے کفر پر باہم معاہدہ کیا تھا۔ یہ واقعہ اس طرح ہوا تھا کہ قریش نے اور کنانہ نے بنی ہاشم اور بنی عبدالمطلب کے بارے میں یہ معاہدہ کیا تھا کہ ان کے ساتھ رشتہ ناطہ نہ کریں گے اور نہ ان کے ہاتھ کوئی چیز فروخت کریں گے۔ یہاں تک کہ بنی ہاشم نبیﷺ  کو ان کے حوالے کر دیں۔
۲۰۔ قرب قیامت کعبہ منہدم ہو جائے گا

سیدنا ابو ہریرہؓ نبیﷺ  سے راوی ہیں کہ آپﷺ  نے فرمایا کہ چھوٹی چھوٹی پنڈلیوں والا ایک حبشی (قیامت کے قریب) کعبہ کو منہدم کر دے گا۔ ایک اور حدیث میں سیدنا ابن عباسؓ  راوی ہیں کہ نبیﷺ  نے فرمایا، گویا کہ میں اس سیاہ فام شخص کو دیکھ رہا ہوں جو کعبے کا ایک ایک پتھر اکھیڑ ڈالے گا۔

۲۱۔عاشورہ کا روزہ جو چاہے رکھ لے 

اُمُُّ المومنین حضرت عائشہ صدیقہؓ کہتی ہیں کہ ہم رمضان کے روزے فرض ہونے سے پہلے عاشورے کا روزہ رکھا کرتے تھے۔ وہ ایک ایسا دن تھا کہ اس میں کعبہ پر پردہ بھی ڈالا جاتا تھا۔ پھر جب اﷲ تعالیٰ نے رمضان میں روزہ فرض فرمایا تو رسول اﷲﷺ  نے فرمایا کہ اب جو شخص عاشورے کا روزہ رکھنا چاہے رکھ لے اور جو نہ رکھنا چاہے نہ رکھے۔

۲۲۔خروجِ یاجوج ماجوج کے بعد حج و عمرہ ہو گا

سیدنا ابو سعید خدریؓ نبیﷺ  سے روایت کرتے ہیں کہ آپﷺ  نے فرمایا یا جوج ما جوج کے خروج کے بعد بھی کعبہ کا حج و عمرہ کیا جائے گا۔

۲۳۔ حجراسود کو بوسہ دیناسنت ہے 

امیر المومنین حضرت عمرؓ سے روایت ہے کہ وہ طواف میں حجراسود کے پاس آئے، اس کو بوسہ دیا اور کہا کہ میں جانتا ہوں کہ تو ایک پتھر ہے۔ نہ کسی کو نقصان پہنچا سکتا ہے اور نہ فائدہ دے سکتا ہے۔ اگر میں نے نبیﷺ  کو تیرا بوسہ دیتے نہ دیکھا ہوتا تو میں تجھے بوسہ نہ دیتا۔

۲۴۔دورانِ حج کعبہ کے اندر جانا ضروری نہیں 
سیدنا عبداﷲ بن ابی اوفیؓ کہتے ہیں کہ رسول اﷲﷺ نے عمرہ کیا پھر کعبہ کا طواف کیا اور مقام ابراہیم کے پیچھے دو رکعت نماز پڑھی۔اس وقت آپﷺ کے ہمراہ ایک آدمی تھا جو آپﷺ  کو لوگوں سے چھپائے ہوئے تھا پھر ایک شخص نے عبداﷲ بن ابی اونیؓ سے پوچھا کہ کیا رسول اﷲﷺ  کعبہ کے اندر تشریف لے گئے تھے ؟ تو انہوں نے کہا ’’نہیں ‘‘۔

۲۵۔ کعبہ کے گرد تکبیر کہنا

سیدنا ابن عباسؓ سے روایت ہے کہ نبیﷺ  جب حج کرنے تشریف لائے تو آپؐ نے کعبہ کے اندر داخل ہونے سے انکار کیا کیونکہ اس میں بت رکھے ہوئے تھے۔پھر آپﷺ  نے حکم دیا تو وہ بت وہاں سے نکال دیئے گئے پھر لوگوں نے ابراہیم و اسمٰعیل علیہما السلام کے بت اس کے اندر سے نکالے۔ ان دونوں کے ہاتھوں میں پانسے تھے تو آپؐ نے فرمایا کہ اﷲ ان لوگوں کو ہلاک کرے۔ اﷲ کی قسم انہیں معلوم ہے کہ ابراہیم اور اسمٰعیل علیہما السلام نے کبھی ان پانسوں سے قرعہ اندازی نہیں کی پھر آپﷺ  نے کعبہ کے گرد تکبیر کہی اور اس میں نماز نہیں پڑھی۔

۲۶۔ طواف میں رمل کی ابتداء کیسے ہوئی
سیدنا ابن عباسؓ کہتے ہیں کہ رسول اﷲﷺ  اور صحابہ جب حج کرنے مکہ تشریف لائے تو مشرکوں نے یہ چرچا کیا کہ اب ہمارے پاس ایک ایساگروہ آنے والا ہے جس کو یثرب کے بخار نے کمزور کر دیا ہے۔  اس بات کی اطلاع پا کر نبیﷺ  نے انہیں حکم دیا کہ تین چکروں میں رمل کریں اور دونوں یمانی رکنوں کے درمیان معمولی چال چلیں۔ تمام چکروں میں رمل نہ کرنے کا حکم دینے کا مقصد یہ تھا کہ لوگوں کو سہولت ہو۔ اس کے علاوہ اور کوئی وجہ نہ تھی۔

۲۷۔ طواف میں تین چکروں میں رمل کرنا 

سیدنا عبداﷲ بن عمرؓ کہتے ہیں کہ میں نے رسول اﷲﷺ کو دیکھا جب آپﷺ  مکہ تشریف لاتے تو پہلے طواف میں حجر اسود کا بوسہ دیتے اور سات چکروں میں سے تین میں رمل کرتے۔

۲۸۔ حجر اسود کو لاٹھی سے بوسہ دینا
سیدنا ابن عباسؓ کہتے ہیں کہ نبیﷺ  نے حجۃالوداع میں اپنے اونٹ پر سوار ہو کر طواف کیا۔ اور لاٹھی سے آپﷺ  نے حجر اسود کو بوسہ دیا۔ یعنی حجر اسود کو لاٹھی لگا کر اسے چوم لیا۔

 ۲۹۔مکہ آمد پر کعبہ کا طواف کرنا

اُمُّ المومنین حضرت عائشہ صدیقہؓ سے روایت ہے کہ رسول اﷲﷺ  نے مکہ میں آتے ہی سب سے پہلا کام یہ کیا تھا کہ آپﷺ  نے وضو کیا پھر طواف کیا اور آپﷺ  کا یہ عمل عمرہ کے لیے نہیں تھا۔ پھر امیر المومنین حضرت ابوبکر صدیقؓ اور حضرت عمر فاروقؓ نے بھی اسی طرح کیا۔ 

۳۰۔دورانِ طواف گفتگو کرنا درست ہے 

سیدنا ابن عباسؓ سے روایت ہے کہ کعبہ کا طواف کرتے ہوئے نبیﷺ  نے ایک شخص کو دیکھا جس نے اپنا ہاتھ رسی سے باندھا ہوا تھا اور ایک دوسرا شخص اس کو رسی کے ذریعہ کھینچ رہا تھا۔ نبیﷺ  نے اس رسی کو اپنے ہاتھ سے توڑ دیا پھر فرمایا کہ اسے اس کے ہاتھ سے پکڑ کر لے چل۔

۳۱۔مشرک یا برہنہ شخص کعبہ کا طواف نہیں کر سکتا

سیدنا ابو ہریرہؓ کہتے ہیں کہ سیدنا ابو بکر صدیقؓ نے اس حج میں جس میں انہیں نبیﷺ  نے حجۃ الوداع سے پہلے امیر بنایا تھا مجھ کو قربانی کے دن چند آدمیوں کے ہمراہ لوگوں میں اس امر کا اعلان کرنے کے لئے بھیجا کہ ’’ اس سال کے بعد کوئی مشرک حج نہ کرے نیز کوئی برہنہ شخص بھی کعبہ کا طواف نہ کرے ‘‘۔

۳۲۔حاجیوں کو پانی پلانا 

سیدنا ابنِ عمرؓ کہتے ہیں کہ سیدنا عباس بن عبد المطلبؓ نے رسول اﷲﷺ  سے منیٰ کی راتوں میں حاجیوں کے پانی پلانے کے لیے مکہ میں رہنے کی درخواست کی تو آپﷺ  نے انہیں اجازت دے دی۔

۳۳۔زم زم کا پانی کھڑے ہو کر پینا
سیدنا ابنِ عباسؓ کہتے ہیں کہ میں نے رسول اﷲﷺ کو زم زم کا پانی پلایا تو آپﷺ  نے کھڑے ہو کر نوش فرمایا۔ ایک اور روایت میں سیدنا ابنِ عباسؓ کہتے ہیں کہ رسول اﷲﷺ  اس دن اونٹ پر سوار تھے۔

۳۴۔صفاومروہ کے درمیان سعی کا واجب ہونا

اُمُّ المومنین حضرت عائشہ صدیقہؓ سے ان کی بہن کے بیٹے عروہ بن زبیرؓ نے اﷲ تعالیٰ کے قول (ترجمہ) ’’بے شک صفا اور مروہ دونوں اﷲ کی نشانیوں میں سے ہیں پھر جو شخص کعبہ کا حج کرے یا عمرہ کرے تو اس پر کچھ گناہ نہیں کہ صفا اور مروہ کے درمیان سعی کرے ‘‘ (بقرہ۔ ۱۵۸) کے بارے میں دریافت کیا اور کہا کہ واﷲ اس سے تو معلوم ہوتا ہے کہ کسی پر کچھ گناہ نہیں اگر وہ صفا و مروہ کی سعی نہ کرے ؟ اُمُّ المومنین عائشہ صدیقہؓ نے جواب دیا کہ اے بھانجے ! تم نے بہت بُرا مطلب بیان کیا اگر یہی مطلب ہوتا جو تم نے بیان کیا تو آیت یوں ہوتی (ترجمہ) بے شک کسی پر کچھ گناہ نہ تھا کہ ان کے درمیان سعی نہ کرتا۔ بلکہ یہ آیت انصار کے بارے میں نازل ہوئی ہے جو مسلمان ہونے سے پہلے ’’مناۃ‘‘ بت کی پوجا کرتے تھے۔یہ لوگ زمانہ جاہلیت میں جب احرام باندھتے تو صفا مروہ کے درمیان سعی کرنے کو گناہ سمجھتے تھے۔ لہٰذا جب مسلمان ہو گئے تو انہوں نے رسول اﷲﷺ  سے اس بارے میں دریافت کیا اور کہا کہ یا رسول اﷲﷺ  ہم صفا و مروہ کی سعی میں حرج سمجھتے تھے تب اﷲ تعالیٰ نے یہ آیت نازل فرمائی۔ اُمُّ المومنین حضرت عائشہ صدیقہؓ نے کہا کہ بے شک رسول اﷲﷺ  نے ان دونوں کے درمیان سعی کو جاری فرمایا پس کسی کو یہ اختیار نہیں ہے کہ صفا و مروہ کی سعی کو ترک کر دے۔

۳۵صفا و مروہ کی سعی :  بطن المسیل میں تیز دوڑنا

سیدنا ابن عمرؓ کہتے ہیں کہ رسول اﷲﷺ  جب پہلا طواف کرتے تھے تو اس کے تین چکروں میں رمل یعنی دوڑ کر چلا کرتے تھے اور اگلے چار چکروں میں مشی یعنی معمولی چال سے چلا کرتے تھے اور صفا و مروہ کے درمیان سعی کرتے تو  بطن المسیل میں سعی(دوڑا) کرتے تھے۔

۳۶۔آٹھویں ذوالحجہ: ظہر کی نماز منیٰ میں پڑھنا

سیدنا انس بن مالکؓ سے عبدالعزیز بن رفیع نے پوچھا کہ نبیﷺ  سے نے ظہر اور عصر کی نمازیں آٹھویں ذوالحجہ کے دن کہاں پڑھیں ؟ تو انہوں نے کہا ’’منیٰ میں ‘‘ اس شخص نے دوبارہ پوچھا کہ نفر کے دن عصر کی نماز کہاں پڑھی؟ تو انہوں نے کہا ’’ابطح میں ‘‘ پھر سیدنا انسؓ نے کہا کہ تم ویسا ہی کرو جس طرح تمہارے سردار لوگ کریں۔
۳۷۔عرفہ کے دن کا روزہ رکھنا ضروری نہیں 
نبیﷺ کی چچی اُمُِّ فضلؓ کہتی ہیں کہ عرفہ یعنی نویں ذوالحجہ کے دن لوگوں کو نبیﷺ  کے روزہ میں شک تھا تو میں نے نبیﷺ  کی خدمت میں کوئی چیز پینے کو بھیجی تو اس کو آپؐ نے پی لیا تو معلوم ہو گیا کہ آپﷺ روزہ سے نہیں ہیں۔
۳۸۔عرفہ کے دن دوپہر کو روانگی
سیدناعبداﷲبن عمرؓ نے عرفہ کے دن زوالِ آفتاب کے بعد حجاج کے خیمے کے قریب آ کر بلند آواز دی تو حجاج نے باہر نکل کر پوچھا کہ اے ابو عبدالرحمن کیا بات ہے ؟ تو انہوں نے کہا کہ اگر تو سنت کی پیروی چاہتا ہے تو تجھے اسی وقت وقوف کے لیے چلنا چاہیئے۔ حجاج نے عرض کیا کہ مجھے اتنی مہلت دیجئے کہ میں اپنے سر پر پانی ڈال لوں۔ پھر حجاج نکلا تو چل پڑے۔ اس موقع پر موجودسالم بن عبداﷲ نے حجاج سے کہا کہ اگر تو سنت کی پیروی چاہتا ہے تو خطبہ مختصر پڑھنا اور وقوف میں عجلت کرنا تو وہ حجاج عبداﷲ بن عمرؓ کی طرف دیکھنے لگا۔جب عبداﷲ بن عمر نے کہا کہ سالم صحیح کہتے ہیں۔
۳۹۔ عرفات سے روانہ ہو تے وقت تیز چلنا

سیدنا اسامہ بن زیدؓ سے پوچھا گیا کہ جب رسول اﷲﷺ  حجۃالوداع میں عرفات سے روانہ ہوئے تو کس طرح چل رہے تھے ؟ تو سیدنا اسامہؓ نے کہا کہ ہجوم میں بھی تیز تیز چل رہے تھے اور جب میدان صاف ہوتا تو اور بھی تیز چلنے لگتے۔

۴۰۔ عورتوں اور بچوں کا رات کو ہی روانہ ہونا 

اُمُّ المومنین حضرت عائشہ صدیقہؓ کہتی ہیں کہ ہم مزدلفہ میں اترے تو اُمُّ المومنین سودہؓ نے نبیﷺ  سے اجازت مانگی کہ لوگوں کے ہجوم سے پہلے چل دیں اور وہ ایک سست عورت تھیں تو آپﷺ  نے انہیں اجازت دے دی اور وہ لوگوں کے ہجوم سے پہلے چل دیں اور ہم لوگ ٹھہرے رہے یہاں تک کہ صبح ہو گئی۔ پھر ہم رسول اﷲﷺ  کے ہمراہ روانہ ہوئے۔مگر مجھے اس قدر تکلیف ہوئی کہ میں تمنا کرتی تھی کہ کاش میں نے بھی رسول اﷲﷺ  سے اجازت لے لی ہوتی جس طرح کہ سودہؓ نے لے لی تھی تو مجھے ہر خوشی کی بات سے زیادہ پسند ہوتا۔

۴۱۔مزدلفہ میں نمازوں کی ادائیگی
سیدنا عبداﷲ بن مسعودؓ سے روایت ہے کہ وہ سب لوگوں کے ہمراہ مزدلفہ گئے اور ہم نے مغرب اور عشاء کی نمازیں ایک ساتھ پڑھیں۔ ہر نماز کے صرف فرض پڑھے اذان و اقامت کے ساتھ اور دونوں نمازوں کے درمیان کھانا کھایا اس کے بعد جب صبح کا آغاز ہوا تو فوراً فجر کی نماز پڑھ لی۔ نماز سے فراغت پانے کے بعد سیدنا عبداﷲ بن مسعودؓ نے کہا کہ بے شک رسول اﷲﷺ  نے فرمایا ہے کہ یہ دونوں نمازیں اس مقام یعنی مزدلفہ میں اپنے وقت سے ہٹا دی گئی ہیں مغرب اور عشاء۔ پس لوگوں کو چاہیئے کہ جب تک عشاء کا وقت نہ ہو جائے مزدلفہ میں نہ آئیں اور فجر کی نماز صبح صبح اسی وقت پڑھیں۔ جب خوب سفیدی پھیل گئی تو عبداﷲ بن مسعودؓ نے کہا کہ اگر امیر المومنین عثمانؓ اب منیٰ کی طرف چل دیتے تو سنت کے موافق کرتے۔چنانچہ امیر المومنین نے کوچ کر دیا۔ پھر سیدنا ابنِ مسعودؓ برابر تلبیہ کرتے رہے اور قربانی کے دن جمرۃالعقبہ کو کنکریاں ماریں۔تب تلبیہ موقوف کر دیا۔

۴۲۔مزدلفہ سے سورج نکلنے سے قبل نکلنا

امیر المومنین سیدنا عمرؓ نے فجر کی نماز مزدلفہ میں پڑھی پھر ٹھہرے رہے اس کے بعد فرمایا کہ مشرک لوگ جب تک آفتاب طلوع نہ ہوتا یہاں سے کُوچ نہ کرتے تھے اور ثبیر نامی پہاڑ سے کہا کرتے تھے کہ اے ثبیر آفتاب کی کرنوں سے چمک جا۔بے شک نبیﷺ نے ان کی مخالفت فرمائی تھی۔ اس کے بعد سیدنا عمرؓ نے آفتاب کے نکلنے سے پہلے ہی کوچ کر دیا۔

۴۳۔قربانی کے جانور پر سوار ہونا جائز ہے 

سیدنا ابو ہریرہؓ سے روایت ہے کہ رسول اﷲﷺ  نے ایک شخص کو دیکھا کہ وہ قربانی کے جانور کو ہانک رہا ہے تو آپﷺ  نے فرمایا کہ اس پر سوار ہو جا۔ اس نے عرض کیا کہ یا رسول اﷲﷺ ! یہ تو قربانی کا جانور ہے اس پرکیسے سوار ہو سکتا ہوں ؟ تو آپﷺ  نے فرمایا اس پر سوار ہو جاؤ۔

۴۴۔حج میں قربانی نہ کر سکے تو دس روزہ رکھے 

سیدنا ابن عمرؓ کہتے ہیں کہ رسول اﷲﷺ  نے حجۃالوداع میں عمرہ اور حج کے ساتھ تمتع فرمایا اور قربانی لائے پس ذوالحلیفہ سے قربانی اپنے ہمراہ لی اور سب سے پہلے آپؐ نے عمرہ کا احرام باندھا۔ اس کے بعد حج کا احرام باندھا پس اور لوگوں نے بھی نبیﷺ کے ہمراہ عمرہ اور حج کے ساتھ تمتع کیا اور ان میں سے بعض لوگ تو قربانی ساتھ لائے تھے اور بعض نہ لائے تھے۔ پس جب نبیﷺ  مکہ میں تشریف لے آئے تو لوگوں سے فرمایا کہ تم میں سے جو شخص قربانی ساتھ لایا ہو وہ احرام میں جن چیزوں سے پرہیز کرتا ہے حج مکمل ہونے تک پرہیز کرے اور جو نہیں لایا اُسے چاہیئے کہ کعبہ کا طواف اور صفا مروہ کی سعی کر کے بال کتر والے اور احرام کھول دے۔ اس کے بعد سات یا آٹھ ذوالحجہ کو کو صرف حج کا احرام باندھے۔پھر حج کرے اور قربانی کرے۔ پھر جسے قربانی میسر نہ ہو تو تین روزے حج کے دنوں میں رکھے اور سات روزے اس وقت رکھے جب اپنے گھر واپس لوٹ کر جائے۔

۴۵۔ قربانی کے جانور کے گلے میں ہار ڈالنا

سیدنا مسور بن مخرمۃ اور مروانؓ سے روایت ہے کہ نبیﷺ  صلح حدیبیہ میں ایک ہزار سے زائد صحابہؓ کے ہمراہ روانہ ہوئے۔ جب ذوالحلیفہ پہنچے تو نبیﷺ  نے قربانی کے جانور کے گلے میں ہار ڈالا اور عمرہ کا احرام باندھا۔

۴۶۔ قربانی کی بکریوں کو ہار پہنانا 

اُمُّ المومنین حضرت عائشہ صدیقہؓ سے منقول ہے کہ نبیﷺ  نے بکریاں، قربانی کے لئے روانہ کی تھیں۔ ایک اور روایت میں کہ آپﷺ  بکریوں کو قلادہ پہنا کر روانہ کر دیتے تھے اور حج پر نہ جانے کے باعث اپنے گھر میں بغیر احرام کے رہتے تھے۔ اُمُّ المومنین حضرت عائشہ صدیقہؓ فرماتی ہیں کہ میں نے قربانی کے جانوروں کے لیے ہار بنائے تھے۔

۴۷۔قربانی کے جانور کے کھال کو صدقہ کرنا

حضرت علیؓ کہتے ہیں کہ مجھے رسول اﷲﷺ  نے یہ حکم فرمایا تھا کہ جو جانور قربانی کئے گئے ہیں ان کے جھولوں اور ان کی کھا لوں کو خیرات کر دوں۔

۴۸۔بیو ی کی طرف سے قربانی کرنا

اُمُّ المومنین حضرت عائشہ صدیقہؓ کہتی ہیں کہ قربانی کے دن ہمارے سامنے گائے کا گوشت لایا گیا تو میں نے کہا کہ یہ گوشت کیسا ہے ؟ تو لانے والے نے جواب دیا کہ رسول اﷲﷺ  نے اپنی ازواج کی طرف سے قربانی کی تھی۔

۴۹۔منیٰ میں نبیؐ کے قربانی کے مقام پر قربانی کرنا 

سیدنا عبداﷲ بن عمرؓ منحر میں یعنی رسول اﷲﷺ  کی قربانی کرنے کی جگہ پر قربانی کیا کرتے تھے۔

۵۰۔اونٹ کا پیر باندھ کر نحر کرنا 

سیدنا عبداﷲ بن عمرؓ کا گزر ایک ایسے شخص پر ہوا جس نے اونٹ کو نحر کرنے کے لیے بٹھا رکھا تھا تو انہوں نے کہا کہ اس کو کھڑا کر کے اس کا پیر باندھ دے پھر اس کو نحر کر کیونکہ یہی محمدﷺ  کی سنت ہے۔

۵۱۔ اُجرت میں قربانی کا گوشت یا کھال نہ دینا
امیر المومنین سیدنا علیؓ کہتے ہیں کہ مجھے نبیﷺ  نے حکم دیا تھا کہ میں قربانی کے جانوروں کے پاس کھڑا رہوں اور ان کی بنوائی کی اجرت میں قصاب کو گوشت یا کھال وغیرہ نہ دوں۔

۵۲۔قربانی کا گوشت کھانا اور ساتھ لے جانا

سیدنا جابر بن عبداﷲؓ کہتے ہیں کہ ہم لوگ قربانی کا گوشت تین دن سے زیادہ نہ کھاتے تھے اور وہ بھی صرف منیٰ میں۔ اس کے بعد نبیﷺ  نے ہمیں اجازت عنایت کی اور فرمایا کہ کھاؤ اور ساتھ لے جاؤ۔ پس ہم نے کھایا بھی اور ساتھ بھی لے کرآئے۔

۵۳۔احرام کھولنا: بالوں کا منڈوا لینا یا کتروا لینا
سیدنا ابنِ عمرؓ راوی ہیں کہ رسول اﷲﷺ  نے اپنے حج میں سر کے بالوں کو منڈوا ڈالا تھا۔سیدنا ابنِ عمرؓ مزید کہتے ہیں کہ رسول اﷲﷺ  نے یہ بھی فرمایا کہ اے اﷲ سر منڈوانے والوں پر اپنی رحمت فرما۔ صحابہ نے عرض کیا کہ یا رسول اﷲﷺ  بال کتروانے والوں پر بھی رحمت کی دعا فرمائیے تو آپﷺ  نے فرمایا اے اﷲ سر منڈوانے والوں پر رحمت نازل فرما۔ صحابہ نے پھر عرض کیا کہ یا رسول اﷲﷺ  بال کتروانے والوں پر بھی رحمت کی دعا فرمائیے تو آپﷺ  نے تیسری بار فرمایا کہ بال کتروانے والوں پر بھی رحمت فرما۔

۵۴۔ جمروں کو کنکریاں مارنا یعنی رمی کرنا 

سیدنا ابن عمرؓ سے کسی نے پوچھا کہ میں جمروں کو کنکریاں کس وقت ماروں تو انہوں نے فرمایا کہ جس وقت تمہارا امام مارے اسی وقت تم بھی مارو۔ اس نے دوبارہ ان سے یہی مسئلہ پوچھا تو انہوں نے فرمایا کہ ہم انتظار کرتے رہتے اور آفتاب ڈھل جا نے کے بعد کنکریاں مارتے۔

۵۵۔وادی کے نشیب سے کنکریاں مارنا

سیدنا عبداﷲ بن مسعودؓ سے روایت ہے کہ انہوں نے وادی کے نشیب سے کنکریاں ماریں تو ان سے پوچھا گیا کہ کچھ لوگ تو وادی کے اوپر سے مارتے ہیں تو عبداﷲ ابن مسعودؓ نے جواب دیا کہ اللہ کی قسم! محمدﷺ کے رمی کرنے کی جگہ یہی ہے۔

۵۶۔تمام جمروں کو سات سات کنکریاں مارنا

سیدنا عبداﷲ مسعودؓ سے روایت ہے کہ وہ جب بڑے جمرے کے پاس پہنچے تو انہوں نے کعبہ کو اپنی بائیں جانب کر لیا اور منیٰ کو اپنی داہنی طرف اور سات کنکریوں سے رمی کی اور کہا کہ اسی طرح سے نبیﷺ  نے رمی کی۔

۵۷۔ جمرہ عقبہ کی رمی کے بعد وہاں نہ ٹھہرنا

سیدنا ابنِ عمرؓ سے روایت ہے کہ وہ پہلے جمرے کو سات کنکریاں مارتے تھے۔ ہر کنکری کے بعد تکبیر کہتے تھے اس کے بعد آگے بڑھ جاتے تھے یہاں تک کہ نرم ہموار زمین میں پہنچ کر قبلہ رو کھڑے ہو جاتے اور دیر تک کھڑے رہتے اور ہاتھ اٹھا کر دعا مانگتے۔ پھر درمیان والے جمرہ کی رمی کرتے اس کے بعد بائیں جانب چلے جاتے اور نرم ہموار زمین پر پہنچ کر قبلہ رو کھڑے ہو جاتے اور ہاتھ اٹھا کر دعا مانگتے اور یونہی کھڑے رہتے پھر وادی کے نشیب سے جمرہ عقبہ کو کنکریاں مارتے اور اس کے پاس نہ ٹھہرتے بلکہ واپس آ جاتے تھے اور کہتے تھے کہ میں نے نبیﷺ  کو ایسا کرتے دیکھا ہے۔

۵۸۔ مکہ سے واپسی کے وقت طوافِ و دا ع کرنا

سیدنا ابنِ عباسؓ کہتے ہیں کہ رسول اللہﷺ  کی طرف سے لوگوں کو یہ حکم دیا گیا تھا کہ ان کا آخری وقت کعبہ کے ساتھ ہو یعنی مکہ سے واپسی کے وقت کعبہ کا طواف کر کے جائیں مگر حائضہ عورت کو یہ معاف کر دیا گیا تھا۔

۵۹۔ مقامِ محصب میں نبیؐ کے ٹھہرنے کا ذکر

سیدنا انس بن مالکؓ بیان کرتے ہیں کہ نبیﷺ  نے مقامِ محصب میں ظہر، عصر، مغرب، اور عشاء کی نماز پڑھی اس کے بعد تھوڑی دیر تک نیند فرمائی۔ پھر کعبہ کی طرف سوار ہو کر گئے اور اس کا طواف کیا۔سیدنا ابنِ عباسؓ کہتے ہیں کہ محصب میں اترنا حج کے ارکان میں سے نہیں ہے اور نہ ہی کوئی عبادت ہے وہ تو صرف ایک منزل ہے جہاں رسول اﷲﷺ  یونہی ٹھہرا کرتے تھے۔

۶۰۔حائضہ کا طوافِ وداع کیے بغیر لوٹنا

سیدنا ابن عباسؓ کہتے ہیں کہ جو عورت طوافِ زیارت کے بعد حائضہ ہوئی ہو اس کے لیے جائز ہے کہ وہ طوافِ وداع کیے بغیر مکہ سے چلی جائے۔ رسول اﷲﷺ  کی طرف سے حائضہ عورتوں کوایسا کرنے کی اجازت تھی۔

۶۱۔مکہ میں داخلے سے پہلے ذی طویٰ میں قیام 

سیدنا ابن عمرؓ سے روایت ہے کہ جب وہ مکہ جاتے تو ذی طویٰ میں اترتے یہاں تک کہ صبح ہو جاتی پھر مکہ میں داخل ہوتے اور جب مکہ سے واپس ہوتے تب بھی ذی طویٰ میں اترتے اور رات پھر وہاں ٹھہرتے یہاں تک کہ صبح ہو جاتی اور بیان کرتے تھے کہ رسول اﷲﷺ  اسی طرح کرتے تھے۔

٭٭٭
۲۷۔کتاب العمرہ

۲۸۔ممنوعاتِ حج

۱۔عمرہ گناہوں کا کفارہ ہے 

سیدنا ابو ہریرہؓ سے روایت ہے کہ رسول اﷲﷺ  نے فرمایا کہ ایک عمرہ دوسرے عمرہ تک ان تمام گناہوں کے لیے کفارہ ہے جو دونوں عمروں کے درمیان ہو گئے ہوں۔ اور حجِ مبرور کا نعم البدل اﷲ تعالیٰ کی تیار کردہ جنت کے سوا اور کچھ نہیں۔
۲۔ حج کرنے سے قبل عمرہ ادا کرنا

سیدنا عبداﷲ بن عمرؓ سے حج کرنے سے پہلے عمرہ کی بابت پوچھا گیا تو انہوں نے کہا کہ کچھ حرج نہیں۔ مزید کہا کہ رسول اﷲﷺ  نے حج سے پہلے عمرہ ادا فرمایا تھا۔

۳۔نبیؐ نے چار عمرے اور ایک حج ادا کیا تھا

سیدنا انسؓ سے پوچھا گیا کہ رسول اﷲﷺ  نے کتنے عمرے ادا فرمائے تو انہوں نے کہا، چار۔ ایک عمرہ حدیبیہ ذیقعدہ میں کیا جہاں سے مشرکوں نے آپﷺ  کو واپس کر دیا تھا اور ایک عمرہ ذیقعدہ سالِ آئندہ میں کیا جب کہ آپﷺ  نے مشرکوں سے صلح کی تھی۔ اور عمرہ جعرانہ آپﷺ  نے اس وقت کیا جب کہ آپﷺ  نے (شاید حنین کا) مالِ غنیمت تقسیم کیا۔ راوی کہتا ہے کہ میں نے پوچھا کہ آپﷺ  نے کس قدر حج ادا فرمائے ؟ تو سیدنا انسؓ نے کہا کہ صرف ایک ہی یعنی حجۃالوداع۔

۴۔حج کے ساتھ عمرہ کو ملا لینا
 اور سیدنا سراقہ بن مالک بن جعشم نبیﷺ  سے جمرہ عقبہ کے پاس اس وقت ملے جب آپﷺ  اس پر کنکریاں مار رہے تھے تو انہوں نے عرض کیا یا رسول اﷲﷺ ! کیا حج کے درمیان عمرہ ادا کرنا خاص آپؐ  ہی کے لیے ہے ؟ تو آپﷺ  نے فرمایا نہیں بلکہ ہمیشہ کے لیے یہ بات جائز ہے۔

۵۔عمرہ کا ثواب بقدر مشقت ملتا ہے 

اُمُّ المومنین حضرت عائشہ نے کہا یا رسول اللہﷺ لوگ تو دو نسک (حج اور عمرہ) کر کے واپس ہو رہے ہیں اور میں نے صرف ایک نسک (حج) کیا ہے۔ آپﷺ نے کہا کہ پھر انتظار کریں اور جب پاک ہو جائیں تو تنعیم جا کر وہاں سے عمرہ کا احرام باندھیں۔ سیدنا عبدالرحمن بن ابی بکر صدیقؓ کہتے ہیں کہ نبیﷺ  نے انہیں حکم دیا کہ وہ  اپنی بہن حضرت عائشہؓ کے ہمراہ چلے جائیں اور انہیں تنعیم سے عمرہ کروا لائیں۔ اور پھر ہم سے فلاں جگہ آ ملیں۔نبیﷺ نے حضرت عائشہ صدیقہؓ کے عمرہ کے بارے میں ان سے یہ بھی فرمایا کہ اس عمرہ کا ثواب تمہارے خرچ اور تمہاری مشقت کے مطابق ملے گا۔

۶۔عمرہ کرنے والا احرام کس وقت کھولے 

سیدنا اسماء بنت ابی بکر صدیقؓ جب کبھی حجون پہاڑ سے ہو کر گزرتیں تو کہتیں کہ اﷲ اپنے رسولﷺ  پر رحمتیں نازل فرمائے۔ بے شک ہم آپﷺ  کے ہمراہ اس مقام میں اترے تھے۔ اور اس وقت ہمارے پاس زادِ راہ بھی کم تھا اور سواریاں بھی کم تھیں۔ میں نے اور میری بہن حضرت عائشہؓ نے اور فلاں فلاں شخص نے (حج کو فسخ کر کے ) عمرہ کیا پس ہم کعبہ کا طواف کر کے احرام سے باہر ہو گئے پھر ہم نے تیسرے پہر حج کا احرام باندھ لیا۔

۷۔ حج، عمرہ یا جہاد سے واپسی کی دعاء

سیدنا عبداﷲ بن عمرؓ کہتے ہیں کہ نبیﷺ  جب جہاد یا عمرہ سے لوٹتے تو ہر بلند زمین پر تین مرتبہ تکبیر کہتے تھے۔ اس کے بعد کہتے ’’ اﷲ کے سوا کوئی معبود نہیں اس کا کوئی شریک نہیں، اسی کی بادشاہت ہے اور اسی کو سزاوار ہے ہر طرح کی تعریف، اور وہ ہر بات پر قادر ہے۔ ہم  واپس ہو رہے ہیں توبہ کرتے ہوئے، سجدہ کرتے ہوئے، اپنے پروردگار کی تعریف کرتے ہوئے۔ اﷲ تعالیٰ نے اپنا وعدہ سچا کیا اور اپنے بندوں کی مدد کی اور سارے لشکر کو تنہا شکست دے دی۔

۸۔سفر سے رات گئے لوٹنے سے پرہیز کرنا

سیدنا انسؓ کہتے ہیں کہ نبیﷺ  اپنے گھر والوں کے پاس سفر سے رات کے وقت تشریف فرمانہ ہوتے یا تو صبح کے وقت تشریف لاتے یا زوال کے بعد۔ اسی طرح سیدنا جابر بن عبداﷲؓ کہتے ہیں کہ نبیﷺ  نے سفر سے رات کے وقت اپنے گھر والوں کے پاس جانے سے منع فرمایا ہے۔

۹۔شہر مدینہ سے محبت کا اظہار

سیدنا انسؓ کہتے ہیں کہ نبیﷺ  جب کسی سفر سے مدینہ واپس تشریف لاتے اور مدینہ کی راہوں کو دیکھتے تو اپنی اونٹنی کو تیز کر دیتے اور اگر کوئی دوسری سواری ہوتی تو اس کو بھی تیز کر دیتے۔ دوسری روایت میں ہے کہ بوجہ مدینہ کی محبت کے آپﷺ  سواری کو تیز کر دیتے تھے۔

۱۰۔سفر بھی ایک طرح کا عذاب ہے 

سیدنا ابو ہریرہؓ نبیﷺ  سے روایت کرتے ہیں کہ آپﷺ  نے فرمایا کہ سفر تو ایک طرح کا عذاب ہے۔ آدمی کو کھانے، پینے اور سونے کا آرام نہیں ملتا۔ لہٰذا جب ضرورت پوری ہو جائے تو فوراً گھر واپس آ جایا کرو۔

۱۱۔جب آپؐ کو عمرہ ادا کرنے سے روک دیا گیا
سیدنا ابن عباسؓ کہتے ہیں کہ رسول اﷲﷺ  حدیبیہ کے سال مکہ جانے اور عمرے سے روک دیئے گئے تو آپﷺ  نے حدیبیہ میں ہی اپنا سر منڈوا ڈالا اور اپنی بیویوں کے ساتھ صحبت فرمائی اور قربانی کی پھر اگلے سال اس کے بدلہ کا عمرہ ادا کیا۔

۱۲۔اگر حج سے روک دیا جائے 

سیدنا ابن عمرؓ سے روایت ہے کہ وہ کہا کرتے تھے کہ کیا تمہیں رسول اﷲﷺ  کی سنت کافی نہیں ہے ؟ اگر تم سے کوئی حج سے روک لیا جائے تو اگر ممکن ہو سکے تو اسے بیت اللہ کا طواف اور صفا مروہ کی سعی کر کے احرام کھول دینا چاہیے۔پھر وہ دوسرے برس حج کرے اور قربانی کرے اور اگر قربانی میسر نہ ہو تو روزے رکھے۔سیدنا مسورؓ سے روایت ہے کہ رسول اﷲﷺ  نے جس سال آپﷺ  کو عمرہ سے روکا گیا تھا،سر منڈوانے سے پہلے قربانی کی تھی اور اپنے صحابہ کو بھی اسی بات کا حکم دیا تھا۔

۱۳۔تین روزے رکھنا یا چھ مسکینوں کو کھانا کھلانا 

سیدنا کعب بن عجرہؓ کہتے ہیں کہ حدیبیہ میں نبیﷺ  میرے پاس کھڑے ہوئے تھے اور میرے سر سے جوئیں گر رہی تھیں تو آپﷺ  نے فرمایا کہ کیا تمہاری جوئیں تمہیں تکلیف دیتی ہیں ؟ عرض کیا جی ہاں تو آپﷺ  نے فرمایا کہ تم اپنا سر منڈوا لو۔سیدناکعبؓ کہتے ہیں کہ میرے ہی حق میں یہ آیت نازل ہوئی تھی( مگر حکم اس کا سب کے لیے ہے ) : جو کوئی تم میں سے بیمار ہویا اس کے سر میں کوئی تکلیف ہو اور وہ اپنا سر منڈوا لے تو۔۔۔۔۔۔ (البقرہ: ۱۹۶) تو نبیﷺ  نے فرمایا کہ تو تین روزے رکھ لے یا چھ مسکینوں کو کھانا کھلا دے یا جو قربانی میسر ہو وہ کر دینا۔

٭٭٭
۲۹۔ کتابِ شکار

۱۔محرم دوسرے کا شکار کیا ہوا کھا سکتا ہے 

سیدنا ابو قتادہؓ سے روایت ہے کہ ہم حدیبیہ کے سال نبیﷺ  کے ہمراہ چلے تو آپﷺ  کے صحابہ نے احرام باندھ لیا جبکہ میں نے اس وقت تک احرام نہیں باندھا تھا۔پھر ہمیں خبر ملی کہ مقام غیقہ میں دشمن موجود ہے جو کہ ہم سے لڑنا چاہتا ہے۔ جب ہم چلے تو میرے ساتھیوں نے ایک گورخر کو دیکھا تو میں نے گھوڑا اس پر ڈال دیا اسے تیر مارکر گرا دیا پھر میں نے ان لوگوں سے مدد چاہی تو انہوں نے میری مدد کرنے سے انکار کر دیا۔بالآخر میں نے ہی اس کو ذبح کیا۔پھر ہم سب نے اس کا گوشت کھایا اس کے بعد میں اپنا گھوڑا سر پٹ دوڑا کر نبیﷺ  کے پاس پہنچا اور آپﷺ سے دیگر صحابہؓ کا انتظار کرنے کی درخواست کی۔ چنانچہ آپﷺ  نے ایسا ہی کیا پھر میں نے عرض کیا کہ یا رسول اﷲﷺ ہم نے ایک گورخر کو شکار کیا ہے اور ہمارے پاس اس کا کچھ بچا ہوا گوشت ہے تورسول اﷲﷺ  نے اپنے صحابہ رضی اﷲ عنہم سے فرمایا کہ کھاؤ حالانکہ وہ سب احرام میں تھے۔

۲۔محرم کسی کو شکار کرنے کے لیے نہ کہے 

سیدنا ابو قتادہؓ سے دوسری روایت میں منقول ہے کہ جب وہ رسول اﷲﷺ  کے پاس آئے تو آپﷺ  نے صحابہ سے دریافت فرمایا کہ کیا تم میں سے کسی شخص نے ابو قتادہؓ کو اس شکار پر حملہ کرنے کے لئے کہا تھا؟ انہوں نے عرض کیا کہ نہیں تو آپﷺ  نے فرمایا تو پھر کچھ حرج نہیں ہے اس کا گوشت کھاؤ۔

۳۔محرم پانچ موذی جانوروں کو مار سکتا ہے 

اُمُّ المومنین حضرت عائشہ صدیقہؓ سے روایت ہے کہ رسول اﷲﷺ  نے فرمایا کہ کوا، چیل، بچھو، چوہا اور کاٹنے والا کتا ایسے پانچ موذی جانور ہیں کہ وہ احرام میں بھی مارے جاسکتے ہیں۔
۴۔احرام میں دیگر موذی جانوروں کو مارنا

سیدنا عبداﷲ بن عمرؓ کہتے ہیں کہ ہم منیٰ میں رسول اﷲﷺ  کے ہمراہ ایک غار میں تھے کہ یکایک آپﷺ پر سورۃوَالْمُرْ سَلَاتِ نازل ہونی شروع ہوئی۔پھر آپﷺ اس کی تلاوت کرنے لگے اور میں اس کو سن کر یاد کرنے لگا۔ اچانک ایک سانپ ہم لوگوں پر کودا تو نبیﷺ  نے فرمایا کہ تم اس کو ماردو چنانچہ ہم اس پر لپکے مگر وہ چلا گیا تو نبیﷺ  نے فرمایا کہ وہ تمہارے ضرر سے بچا لیا گیا جس طرح تم اس کے ضرر سے بچا لئے گئے۔اُمُّ المومنین عائشہ صدیقہؓ نبیﷺ  سے روایت کرتی ہیں کہ رسول اﷲﷺ  نے چھپکلی کے بارے میں بھی فرمایا کہ یہ موذی ہے۔

۵۔محرم کا پچھنے لگوانا جائز 

سیدنا ابن بحینہؓ کہتے ہیں کہ نبیﷺ  نے احرام کی حالت میں اپنے سر کے بیچ میں مقامِ لحی جمل میں پچھنا لگوایا تھا(صحت کی بہتری کے لیے جسم پر مختصرسا کٹ لگوا کر خون نکلوانا پچھنا کہلاتا ہے، جو سنت بھی ہے )

۶۔محرم کا کا نکاح کرنا

سیدنا ابن عباسؓ سے روایت ہے کہ نبیﷺ  نے اُمُّ المومنین حضرت میمونہؓ سے بحالت احرام نکاح کیا۔ البتہ صحیح مسلم کی ایک حدیث میں اُمُّ المومنین حضرت میمونہؓ نے خود اپنے نکاح کا قصہ بیان کرتے ہوئے فرمایا کہ آپ اس وقت حلال تھے یعنی احرام میں نہیں تھے۔ جبکہ فتح الباری کے مطابق اُمُّ المومنین حضرت عائشہ اور ابوہریرہؓ سے مروی ہے کہ ابن عباسؓ کو اطلاع اس وقت ملی جب آپﷺ  احرام میں تھے تو وہ یہی سمجھے کہ شاید نکاح ابھی ہوا ہے۔( اس مسئلہ میں ائمہ کا اختلاف ہے، تاہم امام ابو حنیفہؒ  کا مسلک یہی ہے کہ احرام کی حالت میں نکاح میں کوئی حرج نہیں۔ ممنوع صرف بیوی سے ہم بستری کرنا ہے )

۷۔بچوں کا حج کرنا 

سیدنا سائب بن یزیدؓ کہتے ہیں کہ میرے والد نے مجھے نبیﷺ  کے ہمراہ حج کرایا تھا اور میں اس وقت سات برس کا تھا۔ (بچوں پر حج فرض نہیں لہٰذا بچوں کا حج نفلی حج ہوتا ہے اور بڑے ہونے کے بعد اگر حج فرض ہوا تو دوبارہ کرنا پڑے گا)

۸۔رمضان میں عمرہ کا ثواب حج کے برابر ہے 

سیدنا ابن عباسؓ کہتے ہیں کہ نبیﷺ  جب حج سے لوٹے تو اُمّ سنان انصاریہؓ سے پوچھا کہ تم کو حج سے کس چیز نے روکا؟ انہوں نے اپنے شوہر کی نسبت کہا کہ ابو فلاں نے کہ اُن کے پاس دو اونٹ تھے ایک پر تو وہ خود حج کرنے چلے گئے اور دوسرا ہماری زمین کو سیراب کرتا ہے۔ آپﷺ  نے فرمایا اچھا تم عمرہ کر لو اس لئے کہ رمضان میں عمرہ کرنا میرے ساتھ حج کرنے کے برابر ہے۔

۹۔عورت بغیر محرم کے دو دن کا سفر نہ کرے 

سیدنا ابو سعید خدریؓ جنہوں نے نبیﷺ  کے ہمراہ بارہ جہاد کئے ہیں کہتے ہیں کہ میں نے رسول اﷲﷺ  سے چار باتیں سنی ہیں جو یہ ہیں۔(۱) کوئی عورت بغیر اپنے شوہر یا محرم کے دو دن کا سفر نہ کرے۔(۲)دو دنوں میں یعنی عیدالفطر اور عید الضحیٰ میں روزہ نہ رکھا جائے۔ (۳) عصر کی نماز کے بعد جب تک کہ آفتاب غروب ہو اور صبح کی نماز کے بعد جب تک کہ آفتاب طلوع ہو، کوئی نماز نہ پڑھی جائے۔ (۴) تین مساجد یعنی کعبۃ اللہ،مسجد نبوی اور مسجدِ اقصیٰ یعنی بیت المقدس کے علاوہ کسی اور مسجد کی زیارت کے لیے سفر (شدر حال ) نہ کیا جائے۔

۱۰۔ کعبہ تک پیدل جانے کی نذر ماننا

سیدنا انسؓ سے روایت ہے کہ نبیﷺ  نے ایک بوڑھے آدمی کو دیکھا کہ وہ اپنے دو بیٹوں کا سہارا لیے چل رہا تھا تو آپﷺ  نے دریافت فرمایا کہ اس کو کیا ہوا ہے ؟ لوگوں نے عرض کیا کہ اس نے پیدل جانے کی نذر مانی ہے۔ آپﷺ  نے فرمایا اﷲ تعالیٰ اس سے بے نیاز ہے کہ یہ اپنے آپ کو اذیت میں ڈالے۔پھر آپﷺ  نے اس بوڑھے کو سوار ہو نے کا حکم دیا۔سیدنا عقبہ بن عامرؓ کہتے ہیں کہ میری بہن نے بیت اﷲ تک پیدل جانے کی نذر مانی اور مجھ سے کہا کہ میں اس بارے میں نبیﷺ  سے دریافت کروں چنانچہ میں نے نبیﷺ  سے دریافت کیا تو آپﷺ  نے فرمایا اس کو چاہیئے کہ تھوڑا پیدل بھی چلے اور سوار بھی ہو۔

۱۱۔اہلِ مدینہ سے فریب کرنے کا گناہ

حضرت سعدؓ راوی ہیں کہ نبیﷺ  نے فرمایا کہ اہلِ مدینہ کے ساتھ جو شخص بھی فریب کرے گا وہ اس طرح گھل جائے گا جیسے نمک پانی میں گھل جاتا ہے۔

۱۲۔مدینہ میں دجال و طاعون داخل نہیں ہو سکتا

حضرت ابو بکر صدیقؓ سے روایت ہے کہ رسول اللہﷺ نے فرمایا کہ مدینہ پر دجال کا رعب بھی نہیں پڑے گا۔ اس دور میں مدینہ کے سات دروازے ہوں گے اور ہر دروازے پر دو فرشتے ہوں گے۔حضرت ابو ہریرہؓ راوی ہیں کہ رسول اللہﷺ  نے فرمایا کہ مدینہ کے راستوں پر فرشتے نگراں ہیں۔ نہ اس میں سے طاعون داخل ہو سکتا ہے نہ دجال۔

٭٭٭
۳۰۔کتاب فضائلِ مساجدِ مکہ مدینہ
۱۔مکہ اور مدینہ کی مساجد کی فضیلت 

سیدنا ابو ہریرہؓ روایت کرتے ہیں کہ آپﷺ  نے فرمایا کہ تین مساجد کے علاوہ کسی اور مسجد کے لیے زیارت کی نیت سے سفر (شدر حال) نہ کیا جائے۔(۱) مسجدِ حرام یعنی خانہ کعبہ۔(۲) مسجدِ نبویﷺ  (۳) اور مسجدِ اقصیٰ یعنی بیت المقدس۔

۲۔مسجدِ نبویؐ کی نماز ایک ہزار درجہ افضل ہے 

سیدنا ابو ہریرہؓ سے روایت ہے کہ رسول اﷲﷺ  نے فرمایا کہ میری مسجد میں ایک نماز پڑھنا مسجدِ حرام کے سوا باقی تمام مسجدوں میں نماز پڑھنے سے ایک ہزار درجے افضل ہے۔

۳۔مسجدِ قباء کی فضیلت کا بیان
سیدنا عبد اﷲ بن عمرؓ نمازِ چاشت صرف دو دن پڑھتے تھے جب وہ مکہ آتے کیونکہ آپ مکہ مکرمہ چاشت ہی کے وقت آتے تھے۔ اس وقت پہلے آپ کعبہ کا طواف کرتے اور پھر مقامِ ابراہیم کے پیچھے دو رکعت نماز پڑھتے تھے۔ اسی طرح جب آپ ہر ہفتہ مسجدِ قبا میں جاتے تو اس دن بھی نمازِ چاشت پڑھتے تھے۔ کیونکہ آپ اس بات کو برا جانتے تھے کہ بغیر نماز پڑھے اس سے باہر نکل آئیں۔ سیدنا ابن عمرؓ بیان فرماتے تھے کہ رسول اﷲﷺ  مسجدِ قبا کی زیارت کو سوار اور پیدل جایا کرتے تھے۔

۴۔ریاض الجنۃ، حوضِ نبی اور منبر رسول

سیدنا ابو ہریرہؓ نبیﷺ  سے روایت کرتے ہیں کہ رسول اﷲﷺ  نے فرمایا میرے گھر اور منبر کے درمیان ایک جنت کا ٹکڑا  (ریاض الجنہ) ہے۔ اور میرا منبر میرے حوض پر ہے۔

٭٭٭
۳۱۔کتاب الصوم  

۳۲۔ صلاۃ التراویح
۱۔روزہ دار بیہودہ بات نہ کرے 

سیدنا ابو ہریرہؓ سے روایت ہے کہ رسول اﷲﷺ  نے فرمایا کہ روزہ ڈھال کی مانند ہے پس روزہ دار بیہودہ بات اور جاہلانہ افعال سے باز رہے۔ اور اگر کوئی شخص اس سے لڑے یا اسے گالی دے تو اسے چاہیئے کہ دو مرتبہ کہہ دے کہ میں روزہ دار ہوں۔

۲۔روزہ دار کے منہ کی بو، مشک کی خوشبو سے افضل 

 قسم اس ذات کی جس کے ہاتھ میں میری جان ہے کہ روزہ دار کے منہ کی بو اﷲ کے نزدیک مشک کی خوشبو سے بھی زیادہ عمدہ ہے۔ (اﷲ تعالیٰ فرماتا ہے کہ) روزہ دار اپنا کھانا پینا اور اپنی خواہش و شہوت میرے لئے چھوڑ دیتا ہے تو روزہ میرے ہی لئے ہے اور میں ہی اس کا بدلہ دوں گا۔

۳۔روزہ داروں کے لئے جنت کا خصوصی دروازہ 

سیدنا سہلؓ روایت کرتے ہیں کہ نبیﷺ نے فرمایا جنت میں ایک دروازہ ’’ریان‘‘ صرف روزہ داروں کے لیے مختص ہے۔اس دروازے سے ان کے سوا کوئی اور داخل نہ ہو گا۔ کہا جائے گا روزہ دار کہاں ہیں ؟ پس وہ اٹھ کھڑے ہوں گے۔ پھر جس وقت دہ داخل ہو جائیں گے تو دروازہ بند کر دیا جائے۔

۴۔ جنت میں داخلے کے مختلف دروازے 

سیدنا ابوہریرہؓ سے روایت ہے کہ رسول اﷲﷺ  نے فرمایا کہ جس شخص نے اﷲ کی راہ میں دو مرتبہ خرچ کیا اسے جنت کے دروازوں سے بلایا جائے گا کہ اے اﷲ کے بندے ! یہ دروازہ اچھا ہے،اس میں سے آ جا۔پھر جو کوئی نماز قائم کرنے والوں میں سے ہو گا تو وہ نماز کے دروازے سے پکارا جائے گا اور جو کوئی جہاد کرنے والوں میں سے ہو گا تو وہ جہاد کے دروازے سے پکارا جائے گا اور جو کوئی روزہ داروں میں سے ہو گا تو وہ ’’ باب الریان‘‘ سے پکارا جائے گا اور جو کوئی صدقہ دینے والوں میں سے ہو گا وہ صدقہ کے دروازے سے پکارا جائے گا تو سیدنا ابوبکر صدیقؓ نے عرض کیا کہ یا رسول اﷲ میرے ماں باپ آپﷺ  پر فدا ہوں جو شخص ان تمام دروازوں سے پکارا جائے تو اس کو پھر کوئی حاجت ہی نہ رہے گی تو کیا کوئی شخص ان تمام دروازوں سے بھی پکارا جائے گا؟ تو آپﷺ  نے فرمایا ہاں امید رکھتا ہوں کہ تم انہیں میں سے ہو گے۔

۵۔رمضان میں جنت کے دروازوں کا کھلنا

سیدنا ابو ہریرہؓ سے روایت ہے کہ رسول اﷲﷺ  نے فرمایا کہ جب رمضان کا مہینہ آتا ہے تو جنت کے دروازے کھل جاتے ہیں۔
۶۔رمضان میں دوزخ بند اور شیاطین قید
سیدنا ابو ہریرہؓ کہتے ہیں کہ نبیﷺ  نے فرمایا کہ جب رمضان آتا ہے تو آسمان یعنی جنت کے دروازے کھل جاتے ہیں اور دوزخ کے دروازے بند ہو جاتے ہیں اور شیاطین مضبوط ترین زنجیروں سے جکڑ دیئے جاتے ہیں۔
۷۔چاند دیکھ کر روزے رکھنا اور عید کرنا

سیدنا ابن عمرؓ کہتے ہیں کہ میں نے رسول اﷲﷺ  کو یہ فرماتے ہوئے سنا کہ جب تم رمضان کا چاند دیکھو تو روزے رکھنا شروع کر دو اور جب تم عید ا لفطر کا چاند دیکھو تو روزہ رکھنا ترک کر دو۔ اور اگر مطلع ابر آلود ہو تو تم اس کے لیے اندازہ کر لو۔

۸۔ روزے میں جھوٹ اور لغو کام سے بچنا 

سیدنا ابو ہریرہؓ سے روایت ہے کہ نبیﷺ  نے فرمایا کہ جو شخص جھوٹ بولنا، دھوکہ دینا نہ چھوڑے تو اﷲ تعالیٰ کو اس بات کی کچھ بھی پرواہ نہیں کہ وہ اپنا کھانا پینا چھوڑ  دے۔

۹۔روزہ کا اجر اللہ خود عطا کرے گا

سیدنا ابو ہریرہؓ کہتے ہیں کہ رسول اﷲﷺ  نے فرمایا کہ اﷲ تعالیٰ فرماتا ہے کہ ابن آدم کے تمام اعمال اسی کے لیے ہوتے ہیں سوائے روزہ کے کہ وہ میرے لئے ہے اور میں خود اس کا بدلہ دوں گا آپﷺ  نے مزید فرمایا کہ روزہ دار کو دو خوشیاں حاصل ہوتی ہیں ایک اس وقت جب وہ افطار کرتا ہے تو دلی خوشی محسوس کرتا ہے اور دوسرے جب وہ اپنے پروردگار سے ملاقات کرے گا تو روزے کا ثواب دیکھ کر خوش ہو گا۔ 

۱۰۔نکاح کی سکت نہیں تو روزے رکھا کریں 
سیدنا عبداﷲ بن مسعودؓ کہتے ہیں کہ ہم نبیﷺ  کے ہمراہ تھے تو آپؐ نے فرمایا کہ جو شخص نکاح کی قدرت رکھتا ہو وہ تو نکاح کر لے کیونکہ نکاح اس کی نظر کو نیچی رکھنے اور شرمگاہ کو محفوظ رکھنے کا باعث ہے۔جو شخص نکاح کرنے پر قدرت نہ رکھتا ہو اسے روزے رکھنے چاہیے کیونکہ اس سے شہوت ختم ہو جاتی ہے۔

۱۱۔چاند نظر نہ آئے تو تیس روزے رکھو

سیدنا عبداﷲ بن عمرؓ سے روایت ہے کہ رسول اﷲﷺ نے فرمایا مہینہ کم از کم انتیس دن کا ہوتا ہے پس تم جب تک چاند نہ دیکھ لو روزہ نہ رکھو پھر اگر مطلع ابرآلود ہو جائے اور تم چاند نہ دیکھ سکو تو تیس دن کا شمار پورا کر لو۔

۱۲۔بیویوں سے ایلاء کرنا

اُمُّ المومنین اُمّ سلمہؓ سے روایت ہے کہ ایک بار نبیﷺ  نے اپنی ازواجِ مطہرات سے ایک مہینہ کا ایلاء کیا پھر جب انتیس دن گزر گئے تو صبح کے وقت یا دوپہر کے بعد آپﷺ  اپنی بیویوں کے پاس تشریف لے گئے کسی نے آپﷺ  سے کہا کہ آپﷺ  نے تو قسم کھائی تھی کہ میں ایک مہینہ تک بیویوں کے پاس نہ جاؤں گا تو آپﷺ  نے فرمایا کہ مہینہ انتیس دن کا بھی ہوتا ہے۔

۱۳۔رمضان سے ایک دو دن پہلے روزہ نہ رکھنا

سیدنا ابو ہریرہؓ نبیﷺ  سے روایت کرتے ہیں کہ آپﷺ  نے ارشاد فرمایا تم میں سے کوئی شخص رمضان سے ایک دو دن پہلے روزہ نہ رکھے۔ ہاں اگر کسی شخص کے روزے رکھنے کا دن آ جائے کہ جس دن وہ ہمیشہ روزہ رکھا کرتا تھا تو اس دن روزہ رکھ لے۔ 

۱۴۔سحری اور نماز فجر کے درمیان وقفہ

سیدنا زید بن ثابتؓ کہتے ہیں کہ ہم نے رسول اﷲﷺ کے ہمراہ سحری کھائی پھر آپﷺ  نماز کے لیے کھڑے ہو گئے (سیدنا انسؓ کہتے ہیں میں نے ان سے ) پوچھا کہ اذان اور سحری کے درمیان کتنا وقت تھا؟ تو انہوں نے کہا کہ جتنے وقت میں پچاس آیتوں کی تلاوت کی جاسکے۔

۱۵۔سحری کھانے میں برکت ہے 

سیدنا انس بن مالکؓ کہتے ہیں کہ نبیﷺ  نے فرمایا کہ سحری کھاؤ اس لئے کہ سحری کھانے میں برکت ہوتی ہے۔ 

  ۱۶۔روزہ دار کا صبح کو حالت جنابت میں اٹھنا

اُمُّ المومنین حضرت عائشہ اور اُمّ سلمہؓ سے روایت ہے کہ کبھی کبھی رسول اﷺ کو اس حالت میں صبح ہو جایا کرتی تھی کہ آپﷺ  اپنی بیویوں سے جنبی ہوتے تھے پھر آپ غسل فرما لیتے حالانکہ آپﷺ  روزے سے ہوتے تھے۔

۱۷۔روزہ دار کا زوجہ سے بوس و کنار 

اُمُّ المومنین حضرت عائشہؓ کہتی ہیں کہ نبیﷺ  روزہ کی حالت میں اپنی ازواجِ مطہرات کے بوسے لے لیا کرتے تھے اور معانقہ بھی کیا کرتے تھے مگر آپﷺ اپنی خواہش پر تم سے زیادہ قابو رکھتے تھے۔

۱۸۔ بھول کر کھا نے پینے سے روزہ نہیں ٹوٹتا

سیدنا ابو ہریرہؓ نبیﷺ  سے روایت کرتے ہیں کہ آپﷺ  نے فرمایا جب کوئی شخص بھول کر کھا لے یا پی لے تو وہ اپنے روزے کو پورا کر لے کیونکہ یہ تو اﷲ نے اس کو کھلا پلا دیا ہے۔

۱۹۔ رمضان میں مباشرت کا کفارہ 

سیدنا ابو ہریرہؓ کہتے ہیں کہ رسول اﷲﷺ  کی ایک محفل میں ایک شخص نے آتے ہی عرض کیا کہ یا رسول اﷲﷺ  میں تو برباد ہو گیا۔ آپﷺ  نے فرمایا کیا ہوا؟ اس نے عرض کیا کہ میں روزہ کی حالت میں اپنی بیوی سے ہم بستر ہو گیا تو رسول اﷲﷺ  نے فرمایا کہ کیا تو ایک غلام آزاد کر سکتا ہے ؟ تو اس نے عرض کیا کہ نہیں۔ پھر آپﷺ  نے فرمایا کہ کیا تو پے در پے دو مہینے کے روزے رکھ سکتا ہے ؟ تو اس نے عرض کیا کہ نہیں۔ پھر آپﷺ  نے فرمایا کہ کیا تو ساٹھ مسکینوں کو کھانا کھلا سکتا ہے ؟ تو اس نے عرض کیا کہ نہیں۔( جان بوجھ کر روزہ توڑنے کا کفارہ ان تینوں میں سے کسی ایک پر عمل کرنا ہے )۔

۲۰۔ادائیگی صدقہ کا ایک خصوصی واقعہ

اسی دوران کوئی شخص نبیﷺ  کے پاس کھجوروں سے بھرا ہوا تھیلا لایا۔ آپﷺ  نے فرمایا کہ سائل کہاں ہے ؟ تو اس نے عرض کیا کہ میں حاضر ہوں۔ آپﷺ  نے فرمایا کہ اس تھیلے کو لے لے اور خیرات کر دے۔ اس نے عرض کیا کہ یا رسول اﷲﷺ  ! کیا اپنے سے زیادہ محتاج کو خیرات دوں تو اﷲ کی قسم مدینہ کے دونوں پتھریلے میدانوں کے درمیان کوئی گھر میرے گھر سے زیادہ محتاج نہیں ہے یہ سن کر رسول اﷲﷺ تبسم فرماتے ہوئے کہا کہ اچھا! پھر اپنے ہی گھر والوں کو کھلا دے۔ ایک روایت میں حضورﷺ  نے یہ بھی فرمایا کہ یہ صدقہ صرف تمہارے لیے ہے۔تمہارے بعد پھر کسی کے لیے اس طرح کا صدقہ جائز نہ ہو گا۔

۲۱۔ سفر میں روزہ رکھنا مرضی پر منحصر ہے 

اُمُّ المومنین حضرت عائشہؓ سے روایت ہے کہ حمزہ بن عمر و اسلمیؓ نے نبیﷺ  سے عرض کیا کہ کیا میں سفر میں روزہ رکھوں ؟ اور وہ اکثر روزہ رکھا کرتے تھے تو آپﷺ  نے فرمایا کہ اگر چاہو تو روزہ رکھو اور چاہو تو نہ رکھو۔

۲۲۔سفرکی تکلیف میں روزہ رکھنا نیکی نہیں 
سیدنا جابر بن عبداﷲؓ کہتے ہیں کہ رسول اﷲﷺ  کسی سفر میں تھے تو آپﷺ  نے ایک مجمع دیکھا جس میں ایک شخص پر لوگوں نے سایہ کر رکھا تھا۔ آپﷺ  نے دریافت فرمایا کہ اس کو کیا ہوا؟ تو لوگوں نے عرض کیا کہ یہ شخص روزہ دار ہے تو آپﷺ  نے فرمایا کہ اس حالت میں سفر میں روزہ رکھنا کوئی نیکی نہیں ہے۔

۲۳۔ سفر میں روزہ کے حوالے سے تنقید نہ کرنا

سیدنا انس بن مالکؓ کہتے ہیں ہم نبیﷺ  کے ہمراہ سفر کیا کرتے تھے۔تو ہم نے دیکھا کہ روزہ رکھنے والا روزہ نہ رکھنے والے کو بُرا نہیں سمجھتا تھا اور روزہ نہ رکھنے والا بھی روزہ دار کو بُرا نہیں سمجھتا تھا۔

۲۴۔روزہ افطار: آثارِ شب مشرق کی طرف دیکھنا
سیدنا ابنِ ابی اوفیؓ کہتے ہیں کہ رسول اﷲﷺ  نے فرمایا کہ جب تم دیکھو کہ اس طرف سے آ ثارِ شب نمودار ہو گئے ہیں تو روزہ افطار کر دو اور آپﷺ  نے اپنی انگلی سے مشرق کی طرف اشارہ فرمایا۔ 

۲۵۔افطار میں جلدی کرنا افضل ہے 

سیدنا سہل بن سعدؓ سے روایت ہے رسول اﷲﷺ  نے فرمایا لوگ ہمیشہ نیکی پر رہیں گے جب تک کہ وہ جلد افطار کیا کریں گے۔

 ۲۶۔شعبان میں روزے رکھنا

 اُمُّ المومنین حضرت عائشہ صدیقہؓ سے روایت ہے کہ نبیﷺ شعبان سے بڑھ کر کسی اور مہینہ میں نفلی روزے نہ رکھتے تھے بلکہ یوں سمجھیں کہ شعبان تقریباً روزوں میں ہی گزارتے تھے اور مزید کہتی ہیں کہ آپﷺ فرمایا کرتے تھے کہ اے لوگو! اسی قدر عبادتیں اپنے ذمہ لو جن کی تم برداشت کر سکو۔اس لیے کہ اﷲ تعالیٰ ثواب دینے سے نہیں تھکتا۔یہاں تک کہ تم عبادت کرنے سے تھک جاؤ۔

۲۷۔نبیﷺ  کے نفلی نماز روزے کا انداز

سیدنا انسؓ نے نبیﷺ  کے نفلی نماز روز ے کے بارے میں ایک سوال کے جواب میں فرمایا کہ میں جب چاہتا کہ کسی مہینہ میں آپﷺ  کو روزہ رکھتا ہوا دیکھ لوں تو ایسا دیکھ لیتا اور جب کبھی آپﷺ  کو بغیر روزہ رکھے دیکھنا چاہتا تو بھی دیکھ لیتا۔ اسی طرح جب کبھی آپﷺ  کو رات میں نماز پڑھتا ہوا دیکھنا چاہتا تو نماز پڑھتا ہوا دیکھ لیتا اور جب سوتا ہوا دیکھنا چاہتا تو سوتا ہوا دیکھ لیتا۔ سیدنا انسؓ کہتے ہیں کہ میں نے کسی سمور یا ریشمی کپڑے کو رسول اﷲﷺ  کے دستِ مبارک سے زیادہ نرم نہیں دیکھا اور نہ میں نے کبھی مشک و عنبر کی خوشبو کو رسول اﷲﷺ کے پسینہ کی خوشبو سے زیادہ خوشبودار پایا۔

۲۸۔ ہمیشہ روزہ رکھا اس نے روزہ ہی نہیں رکھا

عبداﷲ بن عمرو بن العاصؓ راوی ہیں کہ رسول اﷲﷺ نے حضرت داؤدؑ کے روزہ کا ذکر کرتے ہوئے فرمایا کہ آپؑ ایک دن روزہ رکھتے اور ایک دن نہ رکھتے اور جب دشمن سے میدان جنگ میں مقابلہ کرتے تو بھاگتے نہ تھے۔حضرت عبداﷲؓ نے عرض کیا: یا رسول اﷲﷺ  کوئی ہے جو میری طرف سے بھی حضرت داؤدؑ کی اسی عمل کی ذمہ داری قبول کر لے (یعنی میں بھی یہی عمل کروں ) تو نبیﷺ  نے فرمایا کہ جو شخص ہمیشہ روزہ رکھے اس نے روزہ ہی نہیں رکھا۔ آپﷺ  نے دو مرتبہ یہی فرمایا۔

۲۹۔ جمعہ کے دن نفلی روزہ رکھنا منع ہے 

سیدنا جابرؓ سے پوچھا گیا کہ کیا نبیﷺ  نے جمعہ کے دن روزہ رکھنے سے منع فرمایا ہے ؟ تو انہوں نے جواب دیا کہ ہاں منع فرمایا ہے۔اُمُّ المومنین جویریہ بنت حارثؓ سے روایت ہے کہ نبیﷺ  جمعہ کے دن ان کے ہاں تشریف لائے اور وہ روزہ سے تھیں۔ آپﷺ  نے فرمایا کہ کیا تم نے کل روزہ رکھا تھا؟ انہوں نے عرض کیا کہ نہیں۔ پھر آپﷺ  نے فرمایا کہ کیا تم کل روزہ رکھنا چاہتی ہو؟ تو انہوں نے پھر عرض کیا کہ نہیں۔ تو آپﷺ  نے فرمایا کہ پھر تم روزہ توڑ دو۔

۳۰۔عید الضحیٰ کے فوراً بعد روزہ رکھنا منع ہے 

اُمُّ المومنین حضرت عائشہ صدیقہ اور سیدنا عبداﷲ بِن عمرؓ سے روایت ہے کہ دس ذی الحجہ یعنی عید الضحیٰ کے فوراً بعد اگلے دو تین دن (ایام تشریق) میں روزہ رکھنے کی اجازت نہیں دی گئی سوائے اس شخص کے جس کے پاس قربانی نہ ہو۔( یعنی جس شخص نے حج تمتع ادا کیا اس پر قربانی واجب ہو جاتی ہے اب اگر وہ کسی شرعی عذر کی بناء پر قربانی نہیں کرپاتا تو اسے دس روزے رکھنے ہوتے ہیں۔ تین ایام حج میں اور سات واپسی پر)۔

۳۱۔عاشورہ کے دن روزہ رکھنا 

اُمُّ المومنین حضرت عائشہ صدیقہؓ کہتی ہیں کہ دورِ جاہلیت میں قریش عاشورہ (دسویں محرم)کے دن روزہ رکھا کرتے تھے اور رسول اﷲﷺ  بھی اس دن کا روزہ رکھتے تھے پھر جب آپﷺ  مدینہ تشریف فرما ہوئے تب بھی آپﷺ  نے یہ روزہ رکھا اور لوگوں کو بھی اس کا حکم دیا۔ پھر جب رمضان کے روزے فرض ہوئے تو عاشورے کا روزہ چھوڑ دیا گیا جس کا جی چاہا اس نے عاشورہ کا روزہ رکھ لیا اور جس نے چاہا اس نے نہ رکھا۔

۳۲۔لیلۃ القدر آخری عشرہ کی طاق راتوں میں 
سیدنا ابو سعیدؓ نے کہا کہ ہم نے نبیﷺ  کے ہمراہ رمضان کے درمیانی عشرہ میں اعتکاف کیا پھر آپﷺ  بیسویں تاریخ کی صبح کو باہر تشریف لائے اور ہم سب سے مخاطب ہو کر فرمایا: مجھے لیلۃ القدر خواب میں دکھائی گئی تھی مگر میں اسے بھول گیا یا یہ فرمایا کہ بھلا دیا گیا۔ پس اب تم اسے آخری عشرہ کی طاق راتوں میں تلاش کرو۔

۳۳۔ آخری عشرہ میں زیادہ عبادت کرنا

اُمّ المومنین عائشہ صدیقہؓ کہتی ہیں کہ جب رمضان کا آخری عشرہ آتا تو نبیﷺ  پوری طرح مستعد ہو جاتے۔ ان راتوں میں آپ خوب شب بیداری فرماتے اور اپنے گھر والوں کو بھی بیدار رکھتے۔

٭٭٭

۳۳۔ کتاب ا لاعتکاف

۱۱۔ آخری عشرہ میں اعتکاف کرنا 

اُمُّ المومنین حضرت عائشہ صدیقہؓ راوی ہیں کہ نبیﷺ رمضان کے آخری عشرہ میں برابر اعتکاف کیا کرتے یہاں تک کہ اﷲ تعالیٰ نے آپﷺ  کو وفات دی۔پھر آپ کی ازواج نے آپﷺ  کے بعد اعتکاف کیا۔

۲۔معتکف بغیر ضرورت گھر نہ جائے 

اُمُّ المومنین حضرت عائشہ صدیقہؓ کہتی ہیں کہ  رسول اﷲﷺ  جب مسجد میں معتکف ہوتے تھے  تو اپنا سر میری طرف جھکا دیتے تھے  اور میں آپ کے کنگھی کر دیتی تھی۔ جب آپؐ معتکف ہوتے تھے تو گھر میں بغیر ضرورت کے تشریف نہ لاتے تھے۔

۳۔صرف رات میں اعتکاف کرنا

امیر المومنین سیدنا عمر بن خطابؓ سے روایت ہے کہ انہوں نے نبیﷺ  سے پوچھا کہ میں نے زمانہ جاہلیت میں یہ نذر کی تھی کہ ایک رات کعبہ میں اعتکاف کروں گا تو آیا اس نذر کو پورا کروں یا نہیں ؟ آپﷺ  نے فرمایا تم اپنی نذر کو پورا کرو۔

۴۔مسجد میں خواتین کا اعتکاف کرنا

اُمُّ المومنین عائشہ صدیقہؓ سے روایت ہے کہ نبیﷺ نے اعتکاف کا ارادہ کیا پھر جب آپ اس مقام پر پہنچے جہاں آپ اعتکاف کرنے کا ارادہ رکھتے تو آپؐ نے چند خیمے دیکھے۔ اُمُّ المومنین عائشہؓ کا خیمہ اور اُمُّ المومنین حفصہؓ کا خیمہ اور اُمُّ المومنین زینبؓ کا خیمہ تو آپﷺ  نے فرمایا کہ کیا تم اس میں نیکی سمجھتی ہو؟ اس کے بعد آپﷺ  واپس ہو گئے اور اعتکاف نہیں کیا۔(گویا آپؐ کو خواتین کا مسجد میں اعتکاف کرنا ناگوار گزرا۔ خواتین کو مساجد میں فرض نماز کی ادائیگی سے حضرت عمرؓ کے خلافت کے دور سے روک دیا گیا تھا، جسے صحابہؓ کی اکثریت نے قبول کر لیا تھا)۔

 ۵۔درمیانی عشرہ میں اعتکاف کرنا 

سیدنا ابو ہریرہؓ کہتے ہیں کہ نبیﷺ  ہر رمضان میں دس دن اعتکاف کیا کرتے تھے پھر جب وہ سال آیا جس میں آپﷺ  کی وفات ہوئی تھی تو آپﷺ  نے بیس دن اعتکاف کیا۔

٭٭٭
۳۴۔کتاب البیوع   ( تجارت کا بیان)

۳۵۔کتاب السّلم

۱۔اسلامی مواخات کی ایک بہترین مثال

سیدنا عبدالرحمن بن عوفؓ کہتے ہیں کہ جب ہم  ہجرت کر کے مدینہ میں آئے تو رسول اﷲﷺ  نے میرے اور سعد بن ربیعؓ کے درمیان بھائی چارہ کرایا۔ چنانچہ سعد بن ربیعؓ نے مجھ سے کہا کہ ’’میں تمام انصار کی نسبت زیادہ مالدار ہوں لہٰذا میں تمہیں اپنا نصف مال دے دوں گا اور تم میری دونوں بیویوں میں سے جس کو پسند کرو میں اسے تمہارے لئے طلاق دے دوں گا پھر جب وہ عدت پوری کر چکے تو تم اس سے نکاح کر لینا‘‘ 

۲۔صحابیؓ کے نکاح کی خبر نبیﷺ  کو بھی نہ تھی
پس عبدالرحمنؓ نے جواب دیا کہ مجھے اس کی ضرورت نہیں ہے۔تم مجھے یہ بتاؤ یہاں کوئی بازار بھی ہے جس میں تجارت ہوتی ہو؟ جواب دیا کہ ہاں قینقاع نامی ایک بازار ہے چنانچہ صبح کو عبدالرحمن اس بازار میں گئے اور وہاں سے کچھ پنیر اور گھی لے آئے راوی کہتا ہے پھر تو انہوں نے روزانہ جانا شروع کیا تھوڑے ہی دنوں میں عبدالرحمنؓ رسول اﷲﷺ  کی خدمت میں آئے تو ان کے لباس پر زردی کا نشان تھا۔ رسول اﷲﷺ  نے ان سے فرمایا کہ کیا تم نے نکاح کیا ہے ؟ عرض کیا جی ہاں۔ آپﷺ  نے فرمایا کس سے ؟ انہوں نے کہا ایک انصاری خاتون سے تو آپؐ نے فرمایا تم نے اس کو کس قدر مہر دیا؟ انہوں نے عرض کیا ایک گٹھلی کے برابر سونا۔ اُن سے نبیؐ نے فرمایا کہ ولیمہ کرو اگرچہ ایک بکری کا سہی۔

۳۔حلال و حرام کے درمیان مشتبہ چیز سے بچنا

سیدنا نعمان بن بشیرؓ کہتے ہیں کہ نبیﷺ  نے فرمایا کہ حلال بھی ظاہر ہے اور حرام بھی ظاہر ہے جبکہ ان کے درمیان شبہ کی چیزیں ہیں۔ جس شخص نے اس چیز کو ترک کر دیا جس میں گناہ کا شبہ ہو تو وہ اس کو بھی چھوڑ دے گا جو صاف اور کھلا ہوا گناہ ہو۔ اور جو شخص اس بات پر جرات کرے گا جس کے گناہ ہونے میں شک ہو تو عنقریب وہ صریح گناہ میں بھی مبتلا ہو جائے گا۔ معاصی یعنی گناہ اﷲ تعالیٰ کی چراگاہیں ہیں جو اس چراگاہ یعنی گناہ کے گرد چرے گا تو عنقریب وہ اس چراگاہ میں بھی پہنچ جائے گا۔

۴۔ وسوسوں کو شبہات میں شمار نہ کرنا

حضرت عائشہؓ راوی ہیں کہ کچھ لوگوں نے نبیﷺ سے عرض کیا کہ ہمارے پاس کچھ آدمی گوشت بیچنے لاتے ہیں۔ ہم نہیں جانتے کہ انہوں نے اس پر بسم اﷲ پڑھی ہے یا نہیں تو جواب ملا کہ تم اس پر بسم اﷲ پڑھ کر کھا لیا کرو۔

۵۔حرام و حلال مال کی پرواہ نہ کرنے والے 

سیدنا ابو ہریرہؓ نبیﷺ  سے روایت کرتے ہیں کہ آپﷺ  نے فرمایا کہ لوگوں پر ایک وقت ایسا آئے گا کہ آدمی کو اس بات کی کچھ بھی پرواہ نہ ہو گی کہ حلال طریقہ سے مال حاصل کیا ہے یا حرام طریقہ سے۔

۶۔ رزق میں وسعت اور عزیزوں سے نیک سلوک 

سیدنا انس بن مالکؓ مروی ہیں کہ رسول اﷲﷺ  فرماتے تھے کہ جس شخص کو یہ اچھا معلوم ہو کہ اس کے رزق میں وسعت ہو جائے یا اس کی عمر بڑھ جائے تو اسے چاہیے کہ اپنے قرابت داروں کے ساتھ نیک سلوک کرے۔

۷۔چیزیں گروی رکھ کر ادھار خریدنا
سیدنا انسؓ راوی ہیں کہ وہ جَو کی روٹی اور چربی نبیﷺ کے پاس لے کر گئے۔ اس وقت نبیﷺ  نے اپنی ایک زرہ مدینہ میں ایک یہودی کے پاس گروی رکھ کر اپنے گھر والوں کے لیے کچھ جَو ادھار خریدے تھے۔ سیدنا انسؓ کہتے ہیں کہ میں نے آپﷺ  کو یہ فرماتے ہوئے سنا تھا کہ آلِ محمدﷺ کے پاس شام کو گندم یا کسی اور غلہ کا ایک صاع بھی نہیں رہتا حالانکہ ان کے پاس نو بیویاں ہیں۔
۸۔ اپنے ہاتھ کی کمائی کی فضیلت 

سیدنا مقدامؓ سے روایت ہے کہ آپﷺ  نے فرمایا کسی شخص نے اپنے ہاتھ کی کمائی سے زیادہ پاک کھانا نہیں کھایا اور اﷲ کے نبی حضرت داؤدؑ اپنے ہاتھ کی کمائی سے کھایا کرتے تھے۔

۹۔خرید و فروخت میں نرمی کرنا بہتر ہے 

سیدنا جابر بن عبداﷲؓ سے روایت ہے کہ رسول اﷲﷺ نے فرمایا کہ اﷲ اس شخص پر رحم کرے جو بیچتے وقت، خریدتے وقت اور تقاضا کرتے وقت نرمی کرے۔

۱۰۔ قرض معاف کرنا اور تقاضہ میں نرمی کرنا

سیدنا حذیفہؓ کہتے ہیں کہ رسول اللہﷺ  نے فرمایا تم سے پہلے لوگوں میں فرشتوں نے ایک شخص کی روح سے ملاقات کی اور کہا کہ کیا تو نے کچھ نیکی کی ہے ؟ اس نے کہا کہ کچھ خاص تو نہیں بس میں اپنے ملازموں کو یہ حکم دیتا تھا کہ وہ تنگ دست کو ادائے قرض معاف کر دیں اور مالدار سے تقاضہ کرنے میں نرمی اختیار کریں۔ چنانچہ فرشتوں نے بھی اس سے در گذر کیا اور سختی نہیں کی۔

۱۱۔ جدا ہونے سے قبل بیع ختم کر سکتے ہیں 
سیدنا حکیم بن حزامؓ کہتے ہیں کہ رسول اﷲﷺ  نے فرمایا: بیچنے والے اور خریدار دونوں کو جدا ہو نے سے قبل بیع کو ختم کرنے کا اختیار ہوتا ہے۔ پس اگر دونوں گروہ سچ بولیں اور عیب و ہنر اس کا ظاہر کر دیں تو انہیں ان کی اس خرید و فروخت میں برکت دی جائے گی اور اگر جھوٹ بولیں گے اور عیب پوشی کریں گے تو ان کی تجارت میں سے برکت ختم کر دی جائے گی۔

۱۲۔ کتے اور خون کی قیمت لینا منع ہے 

سیدنا ابو جحیفہؓ اپنے والد سے مروی ہیں کہ نبیﷺ  نے کتے کی قیمت اور خون کی قیمت لینے سے منع فرمایا ہے۔ اسی طرح آپﷺ  نے گودنے والی اور گدوانے والی (یعنی جو بالوں میں مصنوعی بال لگا کر بالوں کو بڑا کر تی ہے ) اور سود لینے اور سود دینے سے بھی منع فرمایا ہے اور آپﷺ  نے مصور پر بھی لعنت فرمائی ہے۔

۱۳۔تجارت میں جھوٹی قسم کھانا

سیدنا ابو ہریرہؓ کہتے ہیں کہ میں نے نبیﷺ  کو یہ فرماتے ہوئے سنا کہ جھوٹی قسم مال کو کھوٹا کر دیتی ہے اور برکت کو مٹا دیتی ہے۔

۱۴۔سبزیوں میں رسول اللہﷺ کو کدو پسندتھا

سیدنا انس بن مالکؓ کہتے ہیں ایک درزی نے رسول اﷲﷺ  کو کھانا کھلانے کے لیے بلایا۔میں بھی رسول اﷲﷺ  کے ہمراہ اس کھانے پر گیا تو رسول اﷲﷺ  کے سامنے روٹی اور شوربا جس میں ہرا گھیا (لمبا کدو) اور سوکھا ہوا گوشت تھا، پیش کیا گیا۔ میں نے رسول اﷲﷺ  کو پیالے میں اِدھر اُدھر سے کدو کو ڈھونڈتے ہوئے دیکھا۔ لہٰذا میں اس دن سے کدو کو اچھا سمجھتا ہوں۔

۱۵۔کنواری لڑکی سے نکاح میں ترجیح 

سیدنا جابر بن عبداﷲؓ کہتے ہیں کہ میں ایک غزوہ میں نبیﷺ کے ہمراہ تھا۔ میرے اونٹ نے مجھے لے کر چلنے میں سستی کی اور تھک گیا تو آپﷺ  نے اسے اسے اپنی لاٹھی سے مارا۔اس کے بعد وہ اونٹ اتنا تیز ہو گیا کہ میں اس کو رسول اﷲﷺ  کے برابر ہو جانے سے روکتا رہا۔ اسی دوران نبیﷺ  نے پوچھا کہ کیا تم نے نکاح کیا ہے ؟ میں نے عرض کیا جی ہاں ! فرمایا کنواری عورت سے نکاح کیا ہے یا بیاہی سے ؟ میں نے عرض کیا بیاہی سے تو آپﷺ  نے فرمایا: کسی کنواری سے نکاح کیوں نہیں کیا کہ تم اس سے کھیلتے اور وہ تم سے کھیلتی؟۔

۱۶۔پچھنے لگانے کی اُجرت دینا
سیدنا انس بن مالکؓ کہتے ہیں کہ ابو طیبہؓ نے رسول اﷲﷺ  کو پچھنے لگائے تو آپﷺ  نے ان کو ایک صاع کھجوریں دینے کا حکم دیا۔ ایک دوسری روایت میں سیدنا ابن عباسؓ کہتے ہیں کہ رسول اﷲﷺ  نے ایک مرتبہ پچھنے لگوائے اور پچھنے لگانے والے کو اجرت دی۔ اگر یہ اُجرت حرام ہوتی تو آپﷺ  اسے ہرگز نہ دیتے۔
۱۷۔ جانداروں کی تصویر کشی کے احکامات

اُمّ المومنین عائشہ صدیقہؓ سے روایت ہے کہ انہوں نے ایک گدا خریدا جس میں تصویریں تھیں۔رسول اﷲﷺ کی نظر جونہی اس پر پڑی تو آپ دروازے پر ہی کھڑے ہو گئے اور گھر کے اندر نہ گئے۔رسولﷺ  کے چہرۂ مبارک پر ناراضگی کی کیفیت نظر آئی اور آپﷺ نے فرمایا کہ ان تصویروں کے بنانے والوں پر قیامت کے روز عذاب کیا جائے گا اور ان سے کہا جائے گا کہ جو صورتیں تم نے بنائی ہیں ان کو زندہ کرو اور آپﷺ  نے فرمایا کہ جس گھر میں تصویریں ہوتی ہیں وہاں فرشتے نہیں جاتے۔

۱۸۔خرید و فروخت میں دھوکہ نہ دینا
سیدنا ابن عمرؓ سے روایت ہے کہ ایک شخص نے نبیﷺ سے عرض کیا کہ مجھے خرید و فروخت میں اکثر نقصان رہتا ہے تو آپﷺ  نے فرمایا کہ جب تم خرید و فروخت کیا کرو تو کہہ دیا کرو کہ دھوکہ کوئی نہ ہو۔

۱۹۔کعبہ پر فوج کشی زمین میں دھنس جائیں گے 

اُمُّ المومنین حضرت عائشہ صدیقہؓ کہتی ہیں کہ نبیﷺ نے فرمایا کہ ایک لشکر کعبہ پر لڑنے کو پیش قدمی کرے گا۔ جب وہ مقام بیداء میں پہنچے گا تو سب لوگ زمین میں دھنس جائیں گے۔حضرت عائشہؓ کہتی ہیں کہ میں نے عرض کیا:سب لوگ کیونکر دھنس جائیں گے حالانکہ ان میں ان کے بازار ہوں گے اور بعض لوگ ایسے ہوں گے جو اُن میں سے نہ ہوں گے تو آپؐ نے فرمایا سب لوگ دھنس جائیں گے مگر اُن کا حشر اُن کی نیت کے موافق ہو گا۔

۲۰۔حضرت حسنؓ سے نبیﷺ کی محبت

سیدنا ابو ہریرہؓ کہتے ہیں کہ نبیﷺ  ایک دن سیدہ فاطمہ الزہرہؓ کے گھر تشریف لے گئے اور حضرت حسنؓ کے بارے میں فرمایا کہ وہ بچہ کہاں ہے۔ تھوڑی دیر کے بعد حضرت حسنؓ دوڑتے ہوئے آئے تو نبیﷺ  نے انہیں لپٹا لیا اور دعا فرمائی کہ اے اﷲ! تو اس سے محبت فرما اور جو اس سے محبت کرے اُس سے بھی محبت فرما۔

۲۱۔جنس قبضہ میں لیے بغیر فروخت نہ کیا جائے 

سیدنا ابن عمرؓ سے روایت ہے کہ نبیﷺ  کے دَور میں لوگ اہل قافلہ سے غلہ خرید لیتے تو نبیﷺ  ایک آدمی کو ان کے پاس روانہ کرتے جو اُن کو اُسی جگہ وہ غلہ فروخت کرنے سے منع کرتا جب تک غلہ کو منڈی میں اٹھا نہ لایا جائے۔ اور ابن عمرؓ نے یہ بھی کہا کہ نبیﷺ  نے اس بات سے منع فرمایا تھا کہ خریدے گئے اناج کو مکمل طور پر اپنے قبضہ میں لینے سے قبل ہی اسے فروخت کیا جائے۔

۲۲۔توریت میں رسولﷺ  کی صفت کا بیان
 جلیل القدر صحابی اور توریت کے عالم سیدنا عبداﷲ بن عمرو بن عاصؓ سے پوچھا گیا کہ توریت میں رسولﷺ کی کیا صفت مذکور ہے تو آپ نے کہا کہ جو اُن کی تعریف قرآن میں ہے، اسی قسم کی بعض تعریفیں توریت میں بھی ہیں۔ تو ریت میں لکھا ہے کہ ’’اے نبی ! ہم نے تجھ کو دین حق کا گواہ اور مومنوں کو بشارت دینے والا اور کافروں کو ڈرانے والا اور اُمّیوں کا نگہبان بنا کر بھیجا ہے تو میرا بندہ اور میرا رسول ہے میں نے تیرا نام متوکل رکھا ہے۔ نہ تو وہ بد خُلق ہے اور نہ بازاروں میں شور کرنے والا اور نہ وہ برائی کے بدلہ میں برائی کرتا ہے بلکہ درگزر اور مہربانی کرتا ہے۔ اﷲ اسے ہرگز موت نہ دے گا یہاں تک کہ اس کے ذریعہ سے ایک کج مذہب کو سیدھا کر دے اس طرح کہ وہ یقین کے ساتھ لَا اِلہَ اِلَّا اﷲ کہنے لگیں اور اس کے ذریعہ سے اندھی آنکھیں روشن کی جائیں گی اور بہرے کان کھولے جائیں گے اور غافل دل آگاہ کئے جائیں گے۔

۲۳۔نبیﷺ  کا معجزہ، کھجوریں کم نہ ہوئیں 
سیدنا جابرؓ کہتے ہیں کہ جب میرے والد عبداﷲ بن عمرو بن حزامؓ شہید ہوئے تو ان پر کچھ قرض تھا۔ چنانچہ میں نے نبیﷺ سے یہ قرضہ معاف کروانے کی سفارش کی درخواست کی۔ نبیﷺ  نے ان لوگوں سے بات کی تو وہ راضی نہ ہوئے۔ نبیﷺ  نے مجھ سے فرمایا کہ تم اپنی کھجوروں کی قسمیں علیحدہ کرنے کے بعد مجھے بلا لینا۔ جب نبیﷺ  تشریف لائے تو کھجوروں کے درمیان بیٹھ گئے اور کہا کہ اب تم لوگوں کو ناپ ناپ کر دو۔ چنانچہ میں نے ناپ ناپ کر اُن کو دینا شروع کیا یہاں تک کہ جس قدر قرضہ تھا وہ سب میں نے ادا کر دیا اور میری کھجوریں اسی طرح باقی تھیں کہ گویا ان سے کچھ کم نہیں ہوئیں۔
۲۴۔اناج کو ناپ لینا برکت کا باعث ہے 

سیدنا مقدام بن معدی یکربؓ روایت کرتے ہیں کہ رسول اللہﷺ نے فرمایا کہ اپنے غلہ کو ناپ لیا کرو۔ تمہارے لیے اس میں برکت ہو گی۔

۲۵۔ مکہ و مدینہ کی برکت : ابراہیمؑ اور نبیؐ کی دعا 

سیدنا عبداﷲ بن زید روایت کرتے ہیں کہ نبیﷺ نے فرمایا کہ جس طرح حضرت ابراہیمؑ نے مکہ کی حرمت ظاہر کی اور اس کے لیے برکت کی دعا کی اسی طرح میں نے مدینہ کی حرمت ظاہر کی اور مدینہ کے ’’مدوصاع ‘‘ (غلہ ناپنے کے دو پیمانے ) میں برکت کی دعا کی۔

۲۶۔جنس کے عوض وہی جنس بیچنے کی ممانعت

امیر المومنین حضرت عمرؓ روایت کرتے ہیں کہ نبیﷺ نے فرمایا کہ سونا، سونے کے عوض۔ گندم، گندم کے عوض کھجور، کھجور کے عوض اور جَو۔ جَو کے عوض فروخت کرنا سود ہے مگر برابر برابر اور ہاتھوں ہاتھ ہو تو درست ہے۔ 

۲۷۔دورانِ خریداری تیسرا مداخلت نہ کرے 

سیدنا ابو ہریرہؓ کہتے ہیں کہ نبیﷺ  نے فرمایا ہے کہ کوئی شہری کسی دیہاتی آدمی کا مال و اسباب فروخت نہ کرے یعنی اس کا دلال نہ بنے۔ اسی طرح کوئی شخص سامان خریدنے کی نیت کے بغیر(دوسرے اصل خریداروں سے ) بڑھ کر بولی نہ دے۔ نہ ہی کوئی شخص اپنے بھائی کی بیع میں مداخلت کرے یعنی دو آدمی خرید و فروخت میں مصروف ہوں تو کوئی تیسرا ان کے درمیان  مداخلت کرے کے خرید و فروخت نہ کرے۔

۲۸۔کوئی عورت اپنی سوتن کو طلاق نہ دلوائے 

 کوئی شخص کسی عورت کا رشتہ طے ہو جانے کے بعد اُسی عورت کو اپنا رشتہ نہ بھجوائے۔ اور کوئی عورت اپنی سوتن مسلمان بہن کو طلاق نہ دلوائے کہ اس کے حصہ کو بھی خود حاصل کر لے۔

۲۹۔وصیت کو اپنی زندگی میں تبدیل کرنا

سیدنا جابر بن عبداﷲؓ مروی ہیں کہ ایک شخص نے اپنے غلام کو اپنے مرنے کے بعد آزاد کرنے کا اعلان کیا مگر وہ خود مفلس ہو گیا اور اسے پیسوں کی ضرورت پیش آئی تو نبیﷺ  نے اس غلام کا ہاتھ پکڑ کر فرمایا کہ اس غلام کو مجھ سے کون خریدتا ہے ؟ چنانچہ نعیم بن عبداﷲؓ نے اسے اتنے اتنے داموں میں خرید لیا۔ پھر نبیﷺ  نے وہ قیمت اس کے مالک کو دے دی۔

۳۰۔ بیع حبل الحبلہ کی ممانعت

سیدنا عبداﷲ بن عمرؓ سے روایت ہے کہ نبیﷺ  نے بیع حبل الحبلہ سے منع فرمایا ہے۔ یہ بیع دَورِ جاہلیت میں اس طرح رائج تھی کہ ایک شخص ایک اونٹنی خریدتا اور قیمت دینے کی میعادیہ مقرر کرتا کہ یہ اونٹنی بچہ جنے پھر اس کے پیٹ کی اونٹنی بڑی ہو کر بچہ جنے،تب قیمت دوں گا۔

۳۱۔ تھنوں میں دودھ جمع کر مویشی فروخت کرنا 

سیدنا ابو ہریرہؓ نبیﷺ  سے روایت کرتے ہیں کہ آپؐ نے فرمایا کہ اونٹنی کو اور بکری وغیرہ کا دودھ تھن میں روک کر نہ رکھو۔ اگر کوئی دھوکہ کھا کر خرید لے تو اسے اختیار ہے کہ اس کے دوہنے کے بعد چاہے اسے اپنے پاس رکھے اور چاہے تو اسے ایک صاع کھجور کے ساتھ واپس کر دے۔

۳۲۔زانیہ لونڈی کو کوڑے مارنا اور فروخت کر نا

سیدنا ابو ہریرہؓ کہتے ہیں کہ رسول اﷲﷺ  نے فرمایا جب لونڈی زنا کرے اور زنا ثابت ہو جائے تواسے ملامت نہیں بلکہ کوڑے لگوانے چاہیے۔ اگر وہ پھر زنا کرے تو دوبارہ اسے کوڑے لگوانے چاہیے صرف ملامت پر اکتفا نہ کرنا چاہیے۔ پھر اگر وہ تیسری بار بھی زنا کرے تو اس کو فروخت کر دے اگرچہ ایک رسی کے بدلے ہی سہی۔

۳۳۔ممنوعہ اقسام کی خرید و فروخت

سیدنا جابرؓ کہتے ہیں کہ نبیﷺ  نے پھل کے پک جانے سے قبل ان کو فروخت کرنے سے منع فرمایا ہے اور ان کی کوئی قسم بجز درہم و دینار یعنی رقم کے اور کسی شے کے عوض فروخت نہ کی جائے مگر صرف عرایا کہ ان کو پھلوں کے عوض بھی فروخت کیا جانا جائز ہے۔ (عریہ کا مفہوم یہ ہے کہ کسی درخت کا پھل کسی فقیر کو صدقہ کر دیا جائے پھر باغ میں اس کے آنے سے تکلیف ہو تو اندازہ کر کے اس درخت کا پھل اُس سے خرید لیا جائے )۔ ایک دوسری روایت میں سیدنا ابو ہریرہ کہتے ہیں کہ نبیﷺ  نے عرایا کی بیع کے لیے اجازت دی بشرطیکہ پانچ وسق یا اس سے کم ہوں۔

۳۴۔ممنوعہ اقسام کی خرید و فروخت 

سیدنا انس بن مالکؓ سے روایت ہے کہ رسول اﷲﷺ نے محاقلہ، مخاضرہ، ملامسہ، منابذہ اور مزابنہ سے منع فرمایا ہے۔ (یہ سب مختلف اقسام کی خرید و فروخت کے عربی نام ہیں )

۳۵۔بخیل شوہر کے مال سے بقدر ضرورت لینا
 اُمّ المومنین عائشہ صدیقہؓ کہتی ہیں کہ رسول اﷲﷺ سے سیدنا معاویہؓ کی ماں ہندہ نے یہ عرض کیا کہ ابو سفیانؓ ایک بخیل آدمی ہیں لہٰذا کیا مجھ پر گناہ تو نہیں ہو گا اگر میں ان کے مال سے پوشیدہ طور پر کچھ لے لیا کروں تو آپﷺ  نے فرمایا کہ تم اور تمہارے بیٹے اس قدر لے لیا کرو جو تمہارے لئے قاعدے کے موافق کافی ہو جائے۔ 

۳۶۔ حضرت ابراہیمؑ کا بی بی سارہؓ کو بہن کہنا

سیدنا ابو ہریرہؓ کہتے ہیں کہ نبیﷺ  نے فرمایا کہ ابراہیمؑ نے اپنی بیوی حضرت سارہؓ کے ہمراہ ہجرت کر کے ایک ایسی بستی میں پہنچے جہاں کا بادشاہ بڑا ظالم تھا۔جب بادشاہ کو بتلایا گیا کہ حضرت ابراہیمؑ ایک نہایت خوبصورت عورت کے ساتھ آئے ہیں۔ پس اس نے ایک آدمی کو بھیجا کہ اے ابراہیمؑ ! تمہارے ہمراہ ہے یہ عورت کون ہے ؟ ابراہیمؑ نے جواب میں فرمایا کہ(دینی رشتہ کے اعتبار سے ) میری بہن ہے۔ جب اس فرستادہ نے کہا اس عورت کو بادشاہ بلاتا ہے تو حضرت ابراہیمؑ نے سارہؓ سے فرمایا کہ میری بات کو جھوٹا نہ کرنا کیونکہ میں نے ان لوگوں سے بیان کیا ہے کہ تم میری بہن ہو اﷲ کی قسم زمین پر میرے اور تمہارے سوائے کوئی مومن نہیں ہے۔

۳۷۔ ظالم بادشاہ سے بچنا: بی بی سارہؓ کی ترکیب
پھر ابراہیمؑ نے سارہؓ کو اس بادشاہ کے پاس روانہ کر دیا جب وہ بادشاہ کے پاس پہنچیں اور بادشاہ ان کی طرف متوجہ ہوا تو وہ وضو کر کے نماز پڑھنے کھڑی ہو گئیں اور کہنے لگیں کہ اے اﷲ! اگر میں تجھ پر اور تیرے رسول پر ایمان رکھتی ہوں اور اگر میں نے اپنے شوہر کے سوا باقی سب سے اپنی شرمگاہ کی حفاظت کی ہے تو تُو مجھ پر اس کافر کو مسلط نہ فرمانا۔ یہ دعا مانگتے ہی اس کافر کو مِرگی ہو گئی یہاں تک کہ وہ اپنا پیر رگڑنے لگا۔ سیدہ سارہؓ نے اس کی حالت کو دیکھ کر عرض کیا کہ اے اﷲ! اگر یہ مر جائے گا تو لوگ کہیں گے میں نے ہی بادشاہ کو مار ڈالا ہے۔ تب بادشاہ کی وہ حالت جاتی رہی اور وہ دوبارہ ان کی طرف متوجہ ہوا تو انہوں نے پھر پہلے کی طرح نماز پڑھنے اور دعا مانگنے لگیں۔ بادشاہ پر پھر مِرگی طاری ہو گئی تو انہوں نے پھر اپنے اوپر بادشاہ کے قتل کا الزام لگنے کا خدشہ اللہ کے حضور پیش کیا۔یوں بادشاہ کی حالت پھر سنبھل گئی۔

۳۸۔بادشاہ نے باندی بی بی ہاجرہؑ کو عطا کی
 اس مرتبہ بادشاہ نے لوگوں سے کہا کہ تم میرے پاس عورت لائے ہو یا شیطان؟ اس کو تم ابراہیمؑ کے پاس واپس لے جاؤ اور لونڈی آجر (حضرت ہاجرہؓ ) کو بھی ان کے حوالہ کر دو۔ چنانچہ وہ ابراہیمؑ کے پاس واپس آ گئیں تو ابراہیمؑ سے کہا کہ کیا آپؑ کو معلوم ہے کہ اﷲ تعالیٰ نے اس کافر کو کس طرح ذلیل کیا اور ایک لونڈی (حضرت ہاجرہؓ ) کو بھی خدمت کے لیے روانہ کر دیا۔

۳۹۔عیسیٰؑ صلیب توڑیں گے سور کو قتل کریں گے 

سیدنا ابو ہریرہؓ کہتے ہیں کہ رسول اﷲﷺ  نے فرمایا کہ قسم اس کی جس کے ہاتھ میں میری جان ہے کہ عنقریب لوگوں میں عیسیٰ بن مریمؑ اتریں گے۔ اور ایک با انصاف حاکم ہوں گے، صلیب کو توڑ ڈالیں گے اور سور کو قتل کر دیں گے اور جزیہ موقوف کر دیں گے اور مال و دولت کی اتنی ریل پیل ہو گی کہ کوئی اس کو قبول نہ کرے گا۔

۴۰۔ بے جان اشیا کی تصویر کشی کرنا

سیدنا عبداﷲ بن عباسؓ کہتے ہیں کہ جب ایک شخص نے مجھ سے کہا کہ تصویریں بنانا میر ا ذریعہ معاش ہے تو میں نے اس سے کہا کہ میں تجھ سے وہی بیان کروں گا جو میں نے رسول اﷲﷺ  سے سنا ہے۔آپﷺ  نے فرمایا ہے کہ جو شخص تصویر بنائے گا تو اﷲ اس پر عذاب کرے گا تاکہ وہ اس میں جان ڈال دے اور وہ اس میں کبھی جان نہیں ڈال سکتا یہ سن کر اس شخص نے بہت ٹھنڈے سانس لئے اور اس کا چہرہ زرد ہو گیا۔ سیدنا ابن عباسؓ نے کہا کہ تیری خرابی ہو اگر تو خواہ مخواہ اس کام کو کرنا چاہتا ہے تو اس درخت کی یا ان چیزوں کی تصویریں بنا جن میں جان نہیں ہوتی۔

۴۱۔وعدہ پورا نہ کرنا اور مزدور کی اجرت نہ دینا
سیدنا ابو ہریرہؓ روایت کرتے ہیں کہ نبیﷺ  نے فرمایا کہ تین شخص ایسے ہیں کہ قیامت کے دن میں ان کا دشمن ہوں گا۔( ۱) وہ شخص جو میرا نام لے کر عہد کرے مگر پھر اس کے خلاف کرے۔( ۲) اور وہ شخص جو کسی آزاد آدمی کو فروخت کر کے اس کی قیمت کھا جائے۔( ۳) اور وہ شخص جو کسی مزدور کو اجرت پر لے کر اس سے پورا کام کرائے اور پھر مزدوری نہ دے۔

۴۲۔شراب، مُردار اور بتوں کا فروخت کرنا

سیدناجابر بن عبداﷲؓ راوی ہیں کہ فتح مکہ کے سال، نبی کریمﷺ  نے یہ فرمایا کہ بے شک اﷲ نے اور اس کے رسول اﷲﷺ  نے شراب، مردہ جانور اور بتوں کو فروخت کرنا حرام کر دیا ہے۔ لوگوں نے عرض کیا کہ یا رسول اﷲﷺ  مردہ جانور کی چربی کے بارے میں آپﷺ  کیا ارشاد فرماتے ہیں اس لئے کہ وہ کشتیوں میں لگائی جاتی ہے اور کھالیں اس سے چکنی کی جاتی ہیں اور لوگ اس سے چراغ جلاتے ہیں تو آپﷺ  نے فرمایا نہیں وہ بھی حرام ہے اس وقت رسول اﷲﷺ نے فرمایا کہ اﷲ یہود کو غارت کرے۔ جب اﷲ نے چربی ان پر حرام کر دی تو انہوں نے چربی کو پگھلا کر فروخت کیا اور اس کی قیمت کھا گئے۔

۴۳۔کتے کی قیمت، زنا اور کہانت کی اجرت 

سیدنا ابو مسعود انصاریؓ سے روایت ہے کہ رسول اﷲﷺ  نے کتے کی قیمت، زنا کی اجرت اور کہانت کی اجرت لینے سے منع فرمایا ہے۔

۴۴۔معین پیمانہ اور مدتِ معین میں سلم کرنا

سیدنا ابن عباسؓ کہتے ہیں کہ جب رسول اﷲﷺ  مدینہ تشریف لائے تواس وقت لوگ کھجوروں میں ایک سال اور دو سال کے لیے سلم کیا کرتے تھے تو آپﷺ  نے فرمایا کہ جو شخص کھجور میں سلم کرے اس کو چاہیے کہ ایک معین پیمانہ اور معین وزن کے حساب سے کرے۔ دوسری ایک روایت میں ابن عباسؓ سے منقول ہے کہ رسول اﷲﷺ  نے فرمایا کہ معین پیمانہ میں اور مدتِ معین تک کے لیے سلم کی کرو۔ اگر نقد رقم کچھ مدت پہلے ادا کر دی جائے اور جنس یعنی فصل یا کوئی چیز اس مدت کے بعد حاصل کی جائے تو اس کو ’’سلم‘‘ کہتے ہیں۔
۴۵۔سلم کرنا جس کے پاس اصل مال نہ ہو۔

سیدنا ابن ابی اونیؓ کہتے ہیں کہ ہم دور رسالت اور امیر المومنین ابوبکر صدیق و عمر فاروقؓ کے دور میں گیہوں اور جوار، انگور اور کھجور میں سلم کیا کرتے تھے۔سیدنا ابن ابی اونیؓ کہتے ہیں کہ ہم شام کے کسانوں سے گیہوں اور جَو اور زیتون میں ایک معین پیمانہ کے حساب سے ایک معین مدت کے لئے سلم کیا کرتے تھے۔ پوچھا گیا کہ جس کے پاس اصل مال موجود ہوتا تھا اس سے معاملہ کرتے تھے تو سیدنا ابن ابی اونیؓ نے جواب دیا کہ ہم ان سے یہ نہیں پوچھتے تھے کہ تمہارے پاس اصل جنس ہے یا نہیں۔
۴۶۔جائیداد خریدنے کا پہلا حق پڑوسی کاہے 

 سیدنا ابو رافعؓ نبیﷺ  کے غلام سے روایت ہے کہ وہ فاتح ایران سیدنا سعد بن ابی وقاصؓ کے پاس آئے اور کہا کہ اے سعدؓ مجھ سے میرے وہ دونوں مکان جو آپ کے محلّہ میں ہیں خرید لیجئے سیدنا سعدؓ نے کہا کہ اﷲ کی قسم میں تمہیں چار ہزار درہم سے زیادہ نہیں دوں گا اور وہ بھی قسط وار۔ سیدنا ابو رافعؓ نے کہا کہ مجھے تو پانچ سو اشرفیاں ان دونوں کے عوض ملتی ہیں اور اگر میں نے نبیؐ کو یہ فرماتے ہوئے نہ سنا ہوتا کہ پڑوسی اپنے قرب کی وجہ سے زیادہ مستحق ہے تو میں آپ کو چار ہزار درہم میں نہ دیتا کیونکہ مجھ کو پانچ سو اشرفیاں ان دونوں کے عوض مل رہی ہیں۔ پس وہ دونوں مکان انہوں نے سیدنا سعدؓ کو دے دیئے۔
۴۷۔قریب تر پڑوسی کاحق پہلے ہے 

اُمُّ المومنین حضرت عائشہؓ کہتی ہیں کہ میں نے عرض کیا کہ یا رسول اﷲﷺ  میرے دو پڑوسی ہیں میں ان میں سے تحفہ تحائف کس کو بھیجا کروں ؟ تو آپﷺ  نے فرمایا جس کا دروازہ تم سے زیادہ قریب ہو۔

(ختم شد)

جلد دوم

۳۶۔کتاب الاجارہ    (اُجرت کا بیان)

۱۔ بکریوں کا چرانا تمام انبیاء کی سنت ہے 

سیدنا ابو ہریرہؓ  سے راوی ہیں کہ نبیﷺ  نے فرمایا کہ اﷲ نے کوئی نبی ایسا نہیں بھیجا جس نے بکریاں نہ چرائی ہوں تو صحابہؓ نے عرض کیا کہ کیا آپﷺ  نے بھی بکریاں چرائی ہیں ؟ آپﷺ نے فرمایا ہاں میں  بھی کچھ قیراطوں کی عوض مکہ والوں کی بکریاں چرا دیا کرتا تھا۔

۲۔دوپہر میں مزدوری چھوڑ جانے والے یہودی
سیدنا ابو موسیٰ اشعریؓ نبیﷺ  سے روایت کرتے ہیں کہ آپﷺ  نے فرمایا کہ یہود یوں کی حالت مثل اس شخص کے ہے جس نے کچھ لوگوں کو مزدوری پر لگایا تاکہ وہ دن بھر رات تک ایک معینہ اجرت کے اوپر اس شخص کا کام کریں چنانچہ ان لوگوں نے دوپہر تک اس کا کام کیا اور کہنے لگا کہ ہمیں تیری مزدوری کی جو تو نے ہمارے لئے مقرر کی تھی کچھ حاجت نہیں اور جو کام ہم نے کیا وہ مفت کر دیا۔ اس شخص نے ان سے کہا کہ تم ایسا نہ کرو بلکہ اپنا باقی کام پورا کرو اور اپنی مزدوری پوری لو مگر انہوں نے انکار کیا۔ (یہ یہودیوں کی مثال ہے جنہوں نے عیسیٰؑ اور محمدﷺ  کی شریعت پر عمل نہیں کیا)

۳۔ عصر میں مزدوری چھوڑ جانے والے نصاریٰ
… اور اس شخص نے ان کے بعد دوسرے لوگوں کو اُجرت پر لگا لیا کہ تم باقی دن پورا کر دو اور جو کچھ میں نے ان کے لیے مقرر کیا تھا وہ تمہیں ملے گا چنانچہ انہوں نے کام کرنا شروع کیا یہاں تک کہ جب نمازِ عصر کا وقت آیا تو کہنے لگے کہ ہم نے جو کام کیا وہ مفت تیرے لئے کر دیا اور جو مزدوری اس کام کی تو نے مقرر کی تھی وہ تجھی کو مبارک اس شخص نے کہا کہ اپنا باقی کام پورا کر و اس لئے کہ اب دن کا کچھ ہی حصہ باقی رہ گیا ہے مگر اُن لوگوں نے انکار کیا۔(یہ نصاریٰ کی مثال ہے جنہوں نے آخری نبیﷺ  کی شریعت پر عمل نہیں کیا)۔

۴۔شام تک کام: پوری مزدوری کے مستحق مسلمان

…پھر اس شخص نے باقی دن میں کام کرانے کے لیے دوسرے لوگوں کو مزدوری پر لگایا انہوں نے باقی دن میں کام کیا یہاں تک کہ آفتاب غروب ہو گیا اور ان لوگوں نے دونوں فریقوں کی پوری مزدوری لے لی پس یہی مثال ہے ان لوگوں کی (یعنی مسلمانوں کی) اور اس نورِ (ہدایت) کی جس کو انہوں نے قبول کیا۔

۵۔ والدین کی خدمت کا اجر

سیدنا عبداﷲ بن عمرؓ کہتے ہیں کہ رسول اﷲﷺ  نے فرمایا کہ ایک مرتبہ تین آدمی کسی کام کے بعد شب کے وقت آرام کے لیے ایک غار میں داخل ہوئے تو اتفاقاً ایک پتھر پہاڑ سے لڑھکا اور اس نے غار کا منہ بند کر دیا تو انہوں نے کہا کہ اس پتھر سے کوئی چیز رہائی نہیں دے سکتی مگر یہ کہ ہم اپنے نیک اعمال کے وسیلے سے اﷲ تعالیٰ سے دعا کریں۔ پس ان میں سے ایک کہنے لگا کہ ’’اے اﷲ! میرے ماں باپ بوڑھے تھے اور میں اُن سے پہلے نہ تو اپنے بچوں وغیرہ کو دودھ پلاتا تھا اور نہ ہی لونڈی غلاموں کو۔ ایک دن اتفاق سے کسی کام میں مجھ کو دیر ہو گئی یہاں تک کہ جب میں ان کے پاس آیا تو وہ سوگئے تھے لہٰذا میں نے ان کا دودھ ہاتھ میں اٹھا لیا مگر میں نے ان کو سوتا ہوا پایا تو مجھے یہ بات گوارا نہ ہوئی کہ میں ان سے پہلے اپنے گھر والوں اور لونڈی غلاموں کو کچھ پلاؤں۔چنانچہ میں ٹھہر گیا اور دودھ کا بھرا ہوا برتن ہاتھ میں لیے ان کے بیدار ہونے کا انتظار کرتا رہا یہاں تک کہ صبح ہو گئی۔پس وہ دونوں بیدار ہوئے اور انہوں نے دودھ پیا۔ اے اﷲ! اگر میں نے یہ کام محض تیری رضا مندی حاصل کرنے کے لیے کیا ہو تو اس پتھر کی وجہ سے جس حال میں ہم ہیں اس کو ہم سے دور کر دے ‘‘ چنانچہ وہ پتھر ہٹ گیا مگر وہ اس سے نکل نہ سکتے تھے۔

۶۔اللہ کی رضا کے لیے زنا سے بچنا

… نبیﷺ  نے مزید فرمایا کہ دوسرے شخص نے کہا کہ میرے چچا کی ایک بیٹی تھی جو مجھے بہت محبوب تھی۔ میں نے اس سے ہم بستری کی خواہش کی مگر وہ مجھ سے راضی نہ ہوئی یہاں تک کہ ایک سال جب قحط پڑا اور وہ ضرورتاً  میرے پاس آئی تو میں نے اس کو ایک سو بیس اشرفیاں اس شرط پر دیں کہ وہ مجھے اپنی ذات سے نہ روکے۔ اس نے اس شرط کو منظور کیا لیکن جب مجھے اس پر قابو ملا تو وہ کہنے لگی کہ تمہارے لیے یہ جائز نہیں کہ تو اس مہر کو حق کے بغیر توڑے۔ چنانچہ اس سے ہم بستری کرنے کو گناہ سمجھتے ہوئے اس سے علیحدہ ہو گیا اور اشرفیاں بھی واپس نہیں لیں۔ اے اﷲ! میں نے یہ کام محض تیری رضا مندی حاصل کرنے کے لیے کیا ہو تو جس مصیبت میں ہم ہیں اس کو ہم سے دور کر دے ‘‘ چنانچہ وہ پتھر کچھ اور ہٹ گیا مگر ابھی وہ اس سے نکل نہیں سکے۔

۷۔مزدوری کو کاروبار میں لگا کر بڑھا دینا
… نبیﷺ  نے فرمایا کہ تیسرے شخص نے کہا کہ ’’اے اﷲ! میں نے کچھ لوگوں کو مزدوری پر لگایا تھا اور ان میں سے ایک مزدور اپنی مزدوری لیے بغیر چلا گیا تو میں نے اس کی مزدوری کو کاروبار میں لگا کر اسے بڑھانا شروع کیا یہاں تک کہ بہت سامال اس سے حاصل ہوا۔ پھر وہ ایک لمبے عرصے کے بعد میرے پاس آیا اور اپنی مزدوری طلب کی تو میں نے اس سے کہا کہ جس قدر اونٹ اور گائے بکری اور غلام تو دیکھ رہا ہے یہ سب تیری مزدوری کے ہیں اس نے کہا کہ اے اﷲ کے بندے ! کیا تو میرے ساتھ مذاق کرتا ہے ؟ جب میں نے کہا کہ میں مذاق نہیں کرتا تو اس نے وہ تمام چیزیں لے لیں اور ان کو ہانک کر لے گیا۔ اے اﷲ! اگر میں نے یہ کام محض تیری رضا مندی حاصل کرنے کے لیے کیا ہو تو جس مصیبت میں ہم ہیں اس کو ہم سے دور کر دے۔ چنانچہ وہ پتھر بالکل ہٹ گیا اور وہ اس سے باہر نکل کر چلے گئے۔

۸۔سورۂ فاتحہ سے سانپ کے کاٹے کا علاج

سیدنا ابو سعید خدریؓ کہتے ہیں کہ نبیﷺ  کے کچھ اصحابؓ کسی سفر میں گئے یہاں تک کہ عرب کے قبیلوں میں سے کسی قبیلہ میں جا کر اترے اور ان سے مہمان نوازی کی توقع کی مگر انہوں نے ان کی مہمانی کرنے سے انکار کر دیا۔ پھر جب اس قبیلہ کے سردار کو سانپ نے کاٹ لیا اور ہر قسم کی تدبیرسے کچھ فائدہ نہ ہوا تو وہ لوگ ان کے پاس مدد کے لیے آئے۔صحابہؓ میں سے کسی نے کہا ہاں اﷲ کی قسم میں جھاڑ پھونک کرتا ہوں مگر اﷲ کی قسم ہم لوگوں نے تم سے دعوت طلب کی اور تم لوگوں نے ہماری مہمان نوازی نہ کی لہٰذا میں تمہارے لئے جھاڑ پھونک نہ کروں گا یہاں تک کہ تم ہمارے لئے کچھ اُجرت مقرر کرو چنانچہ ان لوگوں نے کچھ بکریوں پر ان کو رضامند کر لیا پھر ان میں سے ایک شخص گئے اور اَلْحَمْدُ لِلّٰہِ رَبِّ الْعَالَمِیْنَ پڑھ کر پھونک دیا تو فوراً ہی وہ شخص تندرست ہو گیا۔چنانچہ  ان لوگوں نے ان کی وہ اجرت جس پر ان کو راضی کیا تھا دے دی۔جب ان لوگوں نے بعد ازاں رسول اﷲﷺ سے اس کا ذکر کیا تو آپﷺ  نے فرمایا تم کو کیسے معلوم ہوا کہ سورۂ فاتحہ سے جھاڑ پھونک کی جاتی ہے ؟ اس کے بعد آپﷺ  نے فرمایا کہ تم نے اچھا کیا۔اب جو کچھ ملا ہے اس کو بانٹ لو اور اپنے ساتھ میرا حصہ بھی لگاؤ۔ پھر نبیﷺ  مسکرا دیئے۔
۹۔جانوروں کا ملاپ کرانے کی اجرت لینا
سیدنا ابن عمرؓ کہتے ہیں کہ نبیﷺ  نے نر جانور کا مادہ جانور سے ملاپ کرانے کی اجرت یا کرایہ لینے سے منع فرمایا ہے۔

٭٭٭
۳۷۔کتاب الحولات  (قرض کا بیان)

۱۔قرض ادا کرنے میں تاخیر ظلم ہے 

 سیدنا ابو ہریرہؓ روایت کرتے ہیں کہ نبیﷺ  نے فرمایا کہ مالدار کی جانب سے قرض ادا کرنے میں دیر کرنا ظلم ہے۔ اور کسی کا قرض کسی مالدار کے حوالہ کیا جائے تو اسے قبول کرنا چاہیے۔
۲میت کا قرض کسی زندہ شخص کی طرف منتقل کرنا

سیدنا سلمہ بن اکوعؓ کہتے ہیں کہ ایک دن ہم نبیﷺ کے پاس بیٹھے ہوئے تھے کہ ایک جنازہ لایا گیا لوگوں نے عرض کیا کہ آپﷺ  اس کی نمازِ جنازہ پڑھا دیں۔ آپﷺ  نے فرمایا کیا اس پر کچھ قرض ہے ؟ لوگوں نے عرض کیا نہیں تو آپﷺ  نے فرمایا کیا اس نے کچھ مال چھوڑا ہے ؟ لوگوں نے عرض کیا کہ نہیں۔ پھر آپﷺ  نے اس کی نمازِ جنازہ پڑھا دی۔ اس کے بعد ایک دوسرا جنازہ لایا گیا لوگوں نے عرض کیا یا رسول اﷲﷺ ! اس کی بھی نمازِ جنازہ پڑھا دیجئے۔ آپﷺ  نے فرمایا کیا اس پر قرض ہے ؟ عرض کیا گیا کہ ہاں ہے پھر آپﷺ  نے فرمایا کیا اس نے کچھ مال چھوڑا ہے ؟ لوگوں نے عرض کیا کہ ہاں تین اشرفیاں ہیں۔ پس آپﷺ  نے اس کی نماز پڑھا دی۔ پھر تیسرا جنازہ لایا گیا اور لوگوں نے عرض کیا کہ اس کی بھی نمازِ جنازہ پڑھا دیجئے۔ آپﷺ  نے فرمایا کہ کیا اس نے کچھ مال چھوڑا ہے ؟ لوگوں نے کہا نہیں۔ آپﷺ  نے فرمایا کیا اس پر کچھ قرض ہے ؟ لوگوں نے عرض کیا کہ ہاں تین اشرفیاں قرض ہیں۔ آپﷺ  نے فرمایا تم لوگ اپنے دوست کی نمازِ جنازہ پڑھ لو (میں نہیں پڑھوں گا) تو سیدنا ابو قتادہؓ نے عرض کیا کہ یا رسول اﷲﷺ ! آپ اس کی نماز پڑھا دیجئے اس کا قرض میں ادا کروں گا۔ پس آپﷺ  نے اس کی نمازِ جنازہ پڑھا دی۔

۳۔مرحوم شخص کے وعدوں کو پورا کرنا

سیدنا جابر بن عبداﷲؓ کہتے ہیں کہ ایک مرتبہ مجھ سے نبیﷺ  نے فرمایا کہ اگر بحرین کا مال آ گیا تو میں تمہیں اس قدر مال دوں گا مگر بحرین کا مال آنے نہ پایا تھا کہ نبیﷺ  کی وفات ہو گئی پھر جب بحرین کا مال آیا تو امیر المومنین ابوبکر صدیقؓ نے اعلان کروا دیا کہ جس شخص سے نبیﷺ  کا کچھ وعدہ ہو یا آپﷺ  پر کسی کا کچھ قرض ہو وہ میرے پاس آئے۔ چنانچہ میں ان کے پاس گیا اور میں نے کہا کہ نبیﷺ  نے مجھ سے ایسا فرمایا تھا تو امیر المومنین ابوبکر صدیقؓ نے مجھے ایک مٹھی بھر کر درہم دے دیئے۔ میں نے ان کو گنا تو وہ پانچ سو تھے۔ پھر صدیق اکبرؓ نے کہا کہ اس کا ڈبل اور لے لو۔

٭٭٭
۳۸۔کتاب الوکالۃ
۱۔قریب المرگ بکری کو ذبح کر کے کھانا

سیدنا کعب بن مالکؓ سے روایت ہے کہ ان کے پاس کچھ بکریاں تھیں جو سلع نامی پہاڑ پر چرا کرتی تھیں۔ ہماری ایک لونڈی نے ہماری کسی بکری کو مرتے ہوئے دیکھا تو اس نے ایک پتھر کو توڑ کر اس بکری کو اس پتھر سے ذبح کر دیا تو سیدنا کعبؓ نے کہا کہ اس کو نہ کھاؤ جب تک میں نبیﷺ  سے نہ پوچھ لوں۔ چنانچہ اس نے نبیﷺ  سے اس کی بابت دریافت کیا تو آپﷺ  نے اس کے کھانے کا حکم فرما دیا۔

۲۔قرض کو اچھے طور پر ادا کرنا

سیدنا ابو ہریرہؓ کہتے ہیں کہ نبیﷺ  کے پاس ایک شخص اپنے اونٹ کا تقاضا کرنے آیا اور اس نے آپﷺ سے سخت کلامی کی تو صحابہ کرامؓ نے اس کو مارنے کا ارادہ کیا۔مگر رسول اﷲﷺ  نے فرمایا کہ اسے چھوڑ دو کیونکہ صاحب  حق کی گفتگو ایسی ہی ہوتی ہے۔ اس کے بعد آپﷺ  نے فرمایا کہ اسے اُسی عمر کا اونٹ دے دو جس عمر کا اس کا اونٹ تھا لوگوں نے عرض کیا کہ اس عمر کا تو نہیں اس سے بہتر ہے تو آپﷺ  نے فرمایا کہ اس کو وہی دے دو اس لئے کہ تم میں اچھا شخص وہ ہے جو قرض کو اچھے طور پر ادا کرے۔

۳۔قبیلہ ہوازن کے قیدیوں کی واپسی
سیدنا مسور بن مخرمہؓ سے روایت ہے کہ رسول اﷲﷺ کے پاس جب قبیلہ ہوازن کے لوگ مسلمان ہو کر آئے تو آپﷺ  کھڑے ہو گئے۔ انہوں نے آپﷺ  سے درخواست کی کہ اُن کے مال اور قیدی انہیں واپس کر دیں تو رسول اﷲﷺ  نے فرمایا کہ مجھے وہ بات پسند ہے جو سچی ہو۔ تم لوگ ایک بات اختیار کر لو۔یا قیدیوں کو واپس لے لو یا مال کو۔ اور میں نے تو تمہارے انتظار میں مالِ غنیمت کی تقسیم دیر سے کی مگر تم اس وقت تک نہ آئے۔ پس انہیں معلوم ہو گیا کہ رسول اﷲﷺ  انہیں صرف ایک ہی چیز واپس دیں گے تو انہوں نے کہا کہ ہم اپنے قیدیوں کو واپس لیتے ہیں۔ چنانچہ رسول اﷲﷺ  مسلمانوں کی جماعت میں کھڑے ہو گئے اور اﷲ تعالیٰ کی تعریف کے بعد فرمایا:  تمہارے یہ بھائی ہمارے پاس توبہ کر کے آئے ہیں اور میں یہ مناسب سمجھتا ہوں کہ ان کے قیدی انہیں واپس دے دوں۔ لہٰذا اگر جو خوشی سے دینا چاہے وہ خوشی سے دے دے۔ چنانچہ سب لوگوں نے خوشی سے قیدی واپس کر دیے۔
۴۔ سوتے وقت آیت الکرسی پڑھنے کی فضیلت
سیدنا ابو ہریرہؓ کہتے ہیں کہ رسول اﷲﷺ  نے مجھے صدقۂ رمضان کی حفاظت کا حکم دیا تو ایک آنے والا میرے پاس آیا اور وہ اس میں سے مٹھی بھر بھر کر لینے لگا تو میں نے اس کو پکڑ لیا اور کہا کہ واﷲ میں تجھے رسول اﷲﷺ  کے پاس لے چلوں گا۔ اس نے کہا مجھے چھوڑ دو کیونکہ میں محتاج ہوں اور میری اولاد کے لیے سخت ضرورت ہے۔چنانچہ میں نے اس کو چھوڑ دیا۔ صبح ہوئی تو نبیﷺ  نے فرمایا کہ اے ابو ہریرہؓ تمہارے قیدی نے آج رات کو کیا کیا؟ میں نے عرض کیا :یا رسول اﷲﷺ ! اس نے سخت ضرورت بیان کی تو میں نے اس پر ترس کھا کر چھوڑ دیا۔ آپﷺ نے فرمایا آگاہ رہو اس نے تم سے جھوٹ بولا ہے اور وہ پھر آئے گا۔ …جب دوسری اور پھرتیسری شب بھی یہی معاملہ پیش آیا تو سیدنا ابو ہریرہ کہتے ہیں کہ میں نے اس سے کہا کہ ’’اب تو میں تجھے ضرور رسول اﷲﷺ  کے پاس لے چلوں گا۔اس نے کہا ’’مجھے چھوڑ دو میں تمہیں چند کلمات ایسے تعلیم کروں گا جن سے اﷲ تمہیں فائدہ دے گا‘‘ میں نے کہا ’’وہ کیا ؟‘‘ کہنے لگا کہ ’’جب تم اپنے بچھونے پر سونے کے لیے جاؤ تو آیۃ الکرسی پڑھ لیا کرو۔ پس اﷲ تعالیٰ کی طرف سے ایک نگہبان تمہارے پاس برابر رہے گا اور صبح تک شیطان تمہارے قریب نہ آئے گا‘‘ میں نے اس کو چھوڑ دیا۔ پھر صبح ہوئی تو رسول اﷲﷺ  نے مجھ سے فرمایا کہ ’’تمہارے قیدی نے گزشتہ شب کو کیا کیا؟‘‘ میں نے ساری بات کہہ سنائی تو آپﷺ نے فرمایا کہ ’’خبردار رہو گواس نے اس مرتبہ تم سے سچ کہا ہے مگر وہ بہت بڑا جھوٹا ہے۔ تم جانتے ہو کہ تین دن تک تم نے کس سے باتیں کیں ‘‘؟ میں نے عرض کیا کہ ’’نہیں ‘‘ تو فرمایا کہ ’’وہ شیطان تھا‘‘۔

۵۔ایک ہی جنس میں خرید و فروخت کا معاملہ

سیدنا ابو سعید خدریؓ کہتے ہیں کہ سیدنا بلالؓ نبیﷺ  کے پاس ’’برنی‘‘ قسم کی اچھی کھجور لائے تو نبیﷺ  نے ان سے پوچھا کہ یہ کہاں سے لائے ؟ انہوں نے کہا کہ ہمارے پاس کچھ خراب کھجور تھی ہم نے اس کے دو صاع کے عوض اس کھجور کا ایک صاع لیا ہے تاکہ ہم نبیﷺ  کو کھلائیں۔ نبیﷺ  نے یہ سن کر فرمایا کہ توبہ توبہ یہ تو بالکل سود ہے، ایسا نہ کیا کرو۔ البتہ جب تم عمدہ کھجور خریدنا چاہو تو گھٹیا کھجور بیچ کر اس کی قیمت سے خریدا کرو۔

۶۔شرابی کی جوتوں اور چھڑیوں سے پٹائی
سیدنا عقبہ بن حارثؓ کہتے ہیں کہ نعیمان یا ابن نعیمان شراب پئے ہوئے رسول اﷲﷺ  کے پاس لائے گئے تو آپﷺ  نے تمام لوگوں کو جو اس وقت گھر میں موجود تھے یہ حکم دیا کہ ان کو ماریں۔ سیدنا عقبہ بن حارثؓ کہتے ہیں کہ میں بھی ان لوگوں میں تھا جنہوں نے اُن کو مارا اور ہم نے ان کو جوتیوں سے اور چھڑیوں سے مارا تھا۔

٭٭٭
۳۹۔کتاب  المزاراعۃ  (زراعت کا بیان)

۱۔ درخت لگانا بھی صدقہ ہے 

انس بن مالکؓ کہتے ہیں کہ نبیﷺ  نے فرمایا جب کوئی مسلمان کوئی درخت لگاتا ہے یا کاشت کرتا ہے اور اس میں سے پرندہ یا انسان یا کوئی چوپایہ کھاتا ہے تو اس کاشتکار کو صدقہ دینے کے برابر ثواب ملتا ہے۔

۲۔ کھیتی باڑی کی حفاظت کے لیے کتا پالنا

سیدنا ابو ہریرہؓ کہتے ہیں کہ نبیﷺ  نے فرمایا کہ جو شخص کتا پالتا ہے تو ہر روز اس کی نیکی سے ایک قیراط کم ہوتا رہتا ہے۔ سوائے اس کتے کے جو کھیتی باڑی یا جانوروں کی حفاظت یا شکار کے لیے رکھا جائے۔

۳۔بیل سواری نہیں بلکہ کھیتی کے لیے ہے 

سیدنا ابوہریرہؓ نبیﷺ  سے روایت کرتے ہیں کہ آپﷺ  نے فرمایا کہ اس حالت میں کہ ایک شخص بیل پر سوار تھا۔وہ بیل اس کی طرف متوجہ ہوا اور کہا کہ میں اس سواری کرنے کے لیے پیدا نہیں ہوا میں تو کھیتی کے لیے پیدا کیا گیا ہوں۔نبیﷺ  نے یہ واقعہ بیان کر کے فرمایا کہ اس پر میں یقین رکھتا ہوں اور ابوبکرؓ و عمرؓ بھی یقین رکھتے ہیں۔
۴۔ درختوں پر محنت اور فصل میں شرکت
سیدنا ابو ہریرہؓ کہتے ہیں کہ انصار نے نبیﷺ  سے عرض کیا کہ ہم لوگ اپنے باغات اپنے اور اپنے مہاجرین بھائیوں کے درمیان تقسیم کر لیتے ہیں آپﷺ نے فرمایا کہ نہیں۔ تب انہوں نے مہاجرین سے کہا: تم محنت کرو اور ہم پھلوں میں تمہیں شریک کر لیں گے۔ مہاجرین نے کہا کہ ہم اس پیش کش کو قبول کرتے ہیں۔
۵۔ مخصوص حصہ کی پیداوار مالک کے نام کرنا

سیدنا رافع بن خدیجؓ کہتے ہیں کہ مدینہ کے دوسرے باشندوں کے مقابلے میں ہمارے پاس زیادہ کھیت تھے۔ ہم کھیتوں کو اس شرط کے ساتھ دوسروں کو کاشتکاری کے لیے دیا کرتے تھے کہ کھیت کے ایک متعین حصہ کی پیداوار مالک زمین کے لیے ہوتا۔لیکن بعض اوقات ایسا ہوتا کہ اس خاص حصہ کی پیداوار پر کوئی آفت آ جاتی تھی (اس وجہ سے اس میں کچھ پیدا نہ ہوتا تھا) اور باقی کھیت محفوظ رہتا تھا اور کبھی باقی کھیت پر کوئی آفت آ جاتی تھی اور وہ حصہ محفوظ رہتا تھا تو ہمیں ایسا کرنے کی ممانعت کر دی گئی۔

۶۔ پیداوار کے حصہ پر کھیت کی بٹائی کرنا

سیدنا عبداﷲ بن عمرؓ سے روایت ہے کہ نبیﷺ  نے اہل خیبر سے کھیتی اور پھل کی نصف پیداوار پر معاملہ کیا تھا۔ یعنی جو اناج یا میوہ اس میں پیدا ہوتا وہ آدھا آدھا تقسیم ہوتا۔ آپﷺ  اپنی ازواج مطہرات کو سو وسق یعنی اسی وسق کھجور اور بیس وسق جو دے دیا کرتے تھے۔

۷۔ زمین بٹائی پر دینے سے بہتر مفت دینا ہے 

سیدنا ابن عباسؓ سے روایت ہے کہ گو نبیﷺ  نے مزارعت سے منع نہیں فرمایا لیکن آپﷺ  کا فرمان ہے کہ تم میں سے اگر کوئی شخص اپنی زمین اپنے بھائی کو مفت ہی دے دے تو اس سے بہتر ہے کہ وہ اس پر کچھ کرایہ لے۔

۸۔مفتوحہ شہر کی غازیوں میں تقسیم کی سنت

سیدنا عمرؓ کہتے ہیں کہ اگر بعد میں آنے والے مسلمانوں کا خیال نہ ہوتا تو جو شہر بھی فتح ہوتا میں اسے غازیوں میں تقسیم کر دیتا جس طرح خیبر کو نبیﷺ  نے تقسیم کر دیا تھا۔

۹۔غیر آباد زمین کو آباد کرنا

 حضرت عائشہ صدیقہؓ راوی ہیں کہ نبیﷺ نے فرمایا جس شخص نے کوئی ایسی زمین آباد کی جس پر کسی کا حق نہیں تھا تو آباد کرنے والا اس کا زیادہ حق دار ہے 

۱۰۔فتح خیبر: یہودیوں کو مشروط رہنے کی اجازت

سیدنا ابن عمرؓ سے روایت ہے کہ سیدنا عمر بن خطابؓ نے یہود و نصاریٰ کو سر زمین حجاز سے نکال دیا اور رسول اﷲ نے جب خیبر پر غلبہ پایا تو وہاں سے آپﷺ  نے یہود کو نکال دینے کا ارادہ کیا۔ جس وقت آپؐ نے خیبر پر غلبہ پایا تھا تو اسی وقت وہاں کی زمین اﷲ اور اس کے رسول اﷲﷺ  اور تمام مسلمانوں کی ہو گئی تھی۔ پس جب آپؐ نے وہاں سے یہودیوں کو نکال دینے کا ارادہ کیا تو یہودیوں نے درخواست کی کہ ان کو وہیں رہنے دیں اس شرط پر کہ وہ وہاں کام کریں گے اور انہیں نصف پھل ملیں گے۔ رسول اﷲﷺ  نے فرمایا کہ ہم اس شرط پر کہ تم کو جب تک چاہیں گے رکھیں گے چنانچہ وہ وہاں رہتے تھے یہاں تک کہ سیدنا عمرؓ نے ان کو مقام تیماء اور اریحا کی طرف نکال دیا۔

۱۱۔کھیتوں کو فصل کے عوض کرایہ پر دینا
سیدنا رافع بن خدیج (بن رافعؓ ) اپنے چچا سیدنا ظہیرؓ سے روایت کرتے ہیں کہ انہوں نے کہا کہ رسول اﷲﷺ  نے ایک ایسے کام سے ہمیں منع فرما دیا کہ جس سے ہمیں بہت آسانی ہوتی تھی۔ میں نے کہا مجھے رسول اﷲﷺ  نے بلایا اور فرمایا کہ تم اپنی کھیتیوں کو کیا کرتے ہو؟ میں نے کہا کہ ہم ان کو چوتھائی پیداوار پر اور کبھی کھجور اور جو کے چند وسق پر کرایہ پر دے دیتے ہیں۔آپﷺ  نے فرمایا کہ ایسا نہ کیا کرو۔ خود ان کی زراعت کرو یا کسی سے ان کی زراعت کروا لو یا ان کو اپنے پاس روک رکھو۔

۱۲۔جنت میں پلک جھپکتے فصل تیار ہو جائے گی
سیدنا ابو ہریرہؓ نبیﷺ  سے روایت کرتے ہیں کہ ایک جنتی پروردگار سے کھیتی کرنے کی اجازت طلب کرے گا تو اﷲ تعالیٰ اس سے فرمائے گا کہ کیا تو اس حالت میں خوش نہیں ہے ؟ وہ عرض کرے گا کہ ہاں خوش تو ہوں لیکن میں چاہتا ہوں کہ کھیتی کروں۔ آپﷺ نے فرمایا کہ پھر وہ بیج بوئے گا تو اس کا اُگنا  بڑھنا اور کٹنا پلک جھپکنے سے پہلے ہو جائے گا۔ اس کی پیداوار کے ڈھیر پہاڑوں کے برابر ہو جائیں گے۔ تب اﷲ تعالیٰ فرمائے گا کہ اے ابن آدم تو کسی چیز سے سیر ہی نہیں ہوتا۔

٭٭٭
۴۰۔کتاب المساقاۃ الشرب  (پانی کی تقسیم)

۱۔مجلس میں اشیا کی تقسیم دائیں طرف سے 

سیدنا سہل بن سعدؓ کہتے ہیں کہ نبیﷺ  کے پاس ایک پیالہ مشروب لایا گیا۔آپﷺ  نے اس میں سے کچھ پیا اور اپنی داہنی جانب بیٹھے ایک لڑکے سے فرمایا کہ کیا تم مجھے اجازت دیتے ہو کہ پہلے میں یہ پیالہ اپنے بائیں جانب بیٹھے ان بڑے لوگوں کو دے دوں ؟ اس لڑکے نے کہا کہ یا رسول اﷲ! میں آپﷺ کا جھوٹا اپنے سوا کسی کو نہ دوں گا چنانچہ آپﷺ  نے وہ پیالہ اسی کو دے دیا۔

۲۔ ابو بکرؓ پر داہنی جانب موجود اعرابی کو ترجیح
سیدنا انس بن مالکؓ سے روایت ہے کہ ایک مرتبہ نبیﷺ کے لیے بکری کے دودھ میں کنوئیں کا پانی ملایا گیا اور پھر وہ پیالہ نبیﷺ  کو دیا گیا تو آپ نے اس میں سے نوش فرمایا۔ جب پیالہ کو اپنے منہ سے ہٹایا تو اس وقت آپﷺ  کے بائیں جانب سیدنا ابوبکرؓ تھے اور آپﷺ  کے داہنی جانب ایک اعرابی تھا۔ سیدنا عمرؓ نے کہا کہ یا رسول اﷲﷺ ! سیدنا ابوبکرؓ کو دے دیجئے وہ آپ کے پاس بیٹھے ہوئے ہیں۔ مگر آپ نے اپنا جھوٹا اعرابی کو دیا اور فرمایا کہ پہلے داہنی جانب بیٹھنے والے کو دینا چاہیئے۔
 ۳۔پانی کا مالک فاضل پانی کو نہ روکے 

سیدنا ابو ہریرہؓ سے روایت ہے کہ نبیﷺ  نے فرمایا کہ اپنی ضرورت سے زیادہ پانی اس لئے نہ روکا جائے کہ گھاس اور دیگر پودوں کی نمو بھی رکی رہے۔

۴۔کسی کا حق مارنے کے لیے جھوٹی قسم کھانا

سیدنا عبداﷲ بن مسعودؓ روایت کرتے ہیں کہ نبیﷺ نے فرمایا جو شخص قسم کھائے تاکہ اس کے ذریعہ سے کسی مسلمان کا حق مار لے اور وہ اس قسم میں جھوٹا ہو تو وہ اﷲ سے اس حال میں ملاقات کرے گا کہ اﷲ تعالیٰ اس سے ناراض ہو گا۔پھر اﷲ نے یہ آیت نازل فرمائی ’’جو لوگ اﷲ کے عہد اور اپنی قسموں کو تھوڑی قیمت پر فروخت کر دیتے ہیں۔۔۔۔۔۔۔‘‘ (آل عمران: ۷۷) 
 ۵۔مسافر کو فاضل پانی کے استعمال سے روکنا

سیدنا ابو ہریرہؓ کہتے ہیں کہ رسول اﷲﷺ  فرماتے تھے کہ تین طرح کے آدمی ایسے ہوں گے کہ قیامت کے دن اﷲ تعالیٰ ان کو دیکھنا بھی پسند نہیں فرمائے گا اور نہ انہیں گناہوں سے پاک فرمائے گا اور ان کو سخت عذاب دیا جائے گا۔ایسا شخص جس کے پاس راستے میں فاضل پانی ہو اور وہ کسی مسافر کو اس کے استعمال سے روک دے۔دوسرا ایسا شخص جو کسی امام سے محض مالِ دنیا کے لیے بیعت کرے کہ اگر وہ اس کو کچھ دے تو وہ خوش رہے اور اگر نہ دے تو ناخوش ہو جائے۔

۶۔جھوٹی قسمیں کھا کر مال فروخت کرنا

 تیسرا ایسا شخص جو عصر کے بعد اپنا مال فروخت کرنے کے لیے کھڑا ہو جائے اور یہ کہے کہ اس اﷲ کی قسم جس کے سوا کوئی معبود نہیں کہ مجھے اس مال کی اتنی قیمت مل رہی تھی، مگر میں نے نہ بیچی۔ پھر کوئی شخص اس کو صحیح سمجھ لے اور بتائی ہوئی قیمت پر اس چیز کو خرید لے پھر آپﷺ  نے یہ آیت تلاوت فرمائی …جو لوگ اﷲ کے عہد اور اپنی قسموں کو تھوڑی قیمت پر فروخت کر دیتے ہیں۔۔۔۔۔۔۔

۷۔ پیاسے جانور کو پانی پلانا بھی کارِ ثواب ہے 

سیدنا ابو ہریرہؓ سے روایت ہے کہ رسول اﷲﷺ  نے فرمایا کہ ایک شخص حالتِ تشنگی میں ایک کنوئیں میں اترا اور اس نے اس سے پانی پیا۔ وہاں سے نکلا تو کیا دیکھتا ہے کہ ایک کتا ہانپ رہا ہے اور پیاس کی شدت کی وجہ سے گیلی مٹی چاٹ رہا ہے۔ اس شخص نے اپنے دل میں کہا کہ اس کو بھی ویسی ہی پیاس لگی ہے جیسی مجھے لگی تھی۔ لہٰذا وہ پھر کنوئیں میں اترا اور اس نے اپنا موزہ پانی سے بھر کر اوپر چڑھا اور کتے کو پانی پلایا۔ اﷲ تعالیٰ نے اس کی یہ نیکی کی اور اس کو معاف فرما دیا۔ لوگوں نے عرض کیا یا رسول اﷲﷺ  کیا ہمیں جانوروں کی خدمت میں بھی ثواب ملے گا؟ تو آپؐ نے فرمایا ہاں ہر جاندار کی خدمت میں ثواب ملتا ہے۔

۸۔حوضِ کوثر سے دور کیے جانے والے 

سیدنا ابو ہریرہؓ سے روایت ہے کہ آپﷺ  نے فرمایا کہ قسم اس کی جس کے ہاتھ میں میری جان ہے کہ قیامت کے دن اپنے حوض کوثر سے کچھ لوگوں کو اس طرح ہانک دوں گا جس طرح اجنبی اونٹ حوض سے ہانک دیئے جاتے ہیں۔
۹۔ جہاد کے لیے گھوڑا پالنا باعثِ ثواب ہے 

سیدنا ابو ہریرہؓ سے روایت ہے کہ رسول اﷲﷺ  نے فرمایا کہ گھوڑا بعض لوگوں کے لیے باعث ثواب ہے اور بعض لوگوں کے لیے باعث ستر اور بعض لوگوں کے لیے باعث گناہ ہے۔ جس نے اس کو اﷲ کی راہ میں جہاد کے لیے پالا ہو۔ اگر اس گھوڑے کا گزر کسی نہر پر ہو اور وہ اس میں سے پانی پئے حالانکہ وہ شخص اس نہر سے پانی پلانے کا ارادہ نہ رکھتا ہو تب بھی اسے نیکیاں ملیں گی پس اس قسم کا گھوڑا اس وجہ سے باعث ثواب ہے۔

۱۰۔پیسہ کمانے کے لیے گھوڑا پالنا باعثِ ستر ہے 

 اور جس شخص نے سوال سے بچنے اور روپیہ پیسہ کمانے کے لیے گھوڑا پال رکھا ہو پھر وہ اپنی ذات اپنی سواری میں اﷲ کا حق نہ بھولتا ہو تو یہ گھوڑا اپنے مالک کے لیے پردہ ہے 

۱۱۔دکھاوے کے لیے گھوڑا پالنا وبال ہے 

 اور جس شخص نے محض فخر اور ریا کی غرض سے اور اہل اسلام سے دشمنی کے لیے گھوڑا پالا ہو تو وہ گھوڑا اس شخص پر وبال ہو گا۔ اور رسول اﷲﷺ  سے گدھوں کے پالنے کی بابت پوچھا گیا تو آپﷺ  نے فرمایا کہ ان کی بابت مجھ پر کچھ نازل نہیں ہوا سوائے اس جامع آیت کے : ’’قیامت کے دن جس نے ذرہ برابر نیکی کی ہو گی وہ اس نیکی کو دیکھ لے گا اور جس نے ذرہ برابر برائی کی ہو گی وہ بھی اس برائی کو دیکھ لے گا۔ (الزِّلْزَال: ۸-۷)۔

۱۲۔جاگیریں الاٹ کرنا

 سیدنا انس بن مالکؓ کہتے ہیں کہ نبیﷺ  نے چاہا کہ بحرین میں انصار کو جاگیر الاٹ کر دیں تو انصار نے کہا کہ (ہم نہ لیں گے ) جب تک ہمارے مہاجرین بھائیوں کو بھی ویسے ہی نہ ملیں۔ چنانچہ آپﷺ  نے فرمایا کہ عنقریب تم لوگ میرے بعد اپنے اوپر دوسروں کو ترجیح دیتے ہوئے دیکھو گے لہٰذا تم صبر کرنا یہاں تک کہ تم مجھے آن ملو۔

۱۳۔پیوند لگے درخت : مالدار غلام کی فروخت

سیدنا ابن عمرؓ کہتے ہیں کہ میں نے رسول اﷲﷺ  کو یہ فرماتے ہوئے سنا کہ جو شخص کھجور کے درختوں کو پیوند لگنے کے بعد خریدے تو ان کے پھل فروخت کرنے والے کو ہی ملیں گے مگر یہ کہ خریدار اس سے شرط کر لے اور جو شخص کسی غلام کو خریدے اور اس غلام کے پاس کچھ مال ہو تو اس کا وہ مال فروخت کرنے والے کو دیا جائے گا مگر یہ کہ خریدار نے شرط کر لی ہو۔

۱۴۔قرض لینے اور ادا کرنے کی نیت
سیدنا ابو ہریرہؓ مروی ہیں کہ نبیﷺ نے فرمایا جو شخص لوگوں کا مال قرض لے اور وہ اس کے ادا کرنے کا ارادہ رکھتا ہو تو اﷲ تعالیٰ اس سے ادا کرا دے گا اور جو شخص قرض مال لے اور وہ اس کو ضائع کر دینے کا ارادہ رکھتا ہو تو اﷲ تعالیٰ اس کو ضائع کر دے گا۔

۱۵۔قرضوں کا ادا کرنا ضروری ہے 

سیدنا ابو ذرؓ کہتے ہیں کہ نبیﷺ  نے ایک مرتبہ اُحد  پہاڑ کو دیکھ کر فرمایا:یہ پہاڑ اگر میرے لئے سونا بھی بن جائے تو میں یہ نہیں چاہوں گا کہ تین دن کے بعد ایک دینار بھی اس میں سے میرے پاس رہ جائے۔ بجز اس دینار کے جو میں کسی قرض کے واسطے رکھ چھوڑوں پھر آپﷺ  نے فرمایا: جن لوگوں کے پاس مال زیادہ ہے ان کی نیکیاں بہت کم ہیں سوائے اس شخص کے جو مال کو فراخدلی سے خرچ کرے۔

۱۶۔ادائے قرض عمدہ طور پر کرنا بہتر ہے 

سیدنا جابر بن عبداﷲؓ کہتے ہیں میں نبیﷺ  کے پاس آیا اس وقت آپ مسجد میں تھے۔ چاشت کا وقت تھا تو آپﷺ  نے فرمایا کہ دو رکعت نماز پڑھ لو۔ میرا کچھ قرض آپﷺ  پر تھا تو آپﷺ  نے میرا قرض ادا کر دیا اور مجھے قرض سے زیادہ دیا۔

۱۷۔فضول بحث و مباحثہ ناپسندیدہ فعل ہے 

سیدنا مغیرہ بن شعبہؓ کہتے ہیں کہ نبیﷺ  نے ایک دن فرمایا کہ اﷲ نے تم پر ماؤں کی نافرمانی کرنا اور لڑکیوں کا زندہ درگور کرنا حرام کر دیا ہے اور حق ادا نہ کرنا اور ناحق چیز کا لینا بھی حرام کر دیا ہے۔ تمہارے لئے فضول بحث کرنے اور کثرت سے سوال کرنے اور مال کے ضائع کرنے کو ناپسند کیا ہے۔

٭٭٭
۴۱۔کتاب فی الخصومات

۱۔بلا وجہ اختلاف کرنا باعثِ ہلاکت ہے 

سیدنا عبداﷲ بن مسعودؓ کہتے ہیں کہ میں نے کسی  کو ایک آیت پڑھتے ہوئے سنا جسے میں نے رسو ل اﷲﷺ  سے اس کے خلاف سنا تھا۔ پس میں نے اس کا ہاتھ پکڑ لیا اور اس کو رسول اﷲﷺ  کے پاس لے گیا آپﷺ  نے فرمایا کہ تم دونوں صحیح پڑھتے ہو، اختلاف نہ کرو۔ جو لوگ تم سے پہلے تھے انہوں نے اختلاف کیا اسی وجہ سے وہ ہلاک ہو گئے۔ 

۲۔حشر میں سب لوگ بے ہوش ہو جائیں گے 

سیدنا ابو ہریرہؓ کہتے ہیں کہ ایک دن دو آدمیوں نے باہم گالی گلوچ کی ایک ان میں سے مسلمان تھا دوسرا یہودی۔ مسلمان نے جھگڑے کے دوران کہا کہ قسم اس کی جس نے محمدﷺ  کو تمام جہان کے لوگوں پر برگزیدہ کیا ہے۔یہودی نے کہا قسم اس کی جس نے موسیٰؑ کو تمام جہان کے لوگوں پر برگزیدہ کیا ہے۔ پس مسلمان نے اس وقت اپنا ہاتھ اٹھایا اور یہودی کے منہ پر طمانچہ مارا وہ یہودی نبیﷺ  کے پاس گیا اور اس مسلمان کا واقعہ بیان کیا تو نبیﷺ  نے اس مسلمان کو بلوایا اور اس سے بھی واقعہ پوچھا اس نے ساراواقعہ بیان کیا تو آپﷺ  نے بطور انکسارفرمایا کہ تم لوگ مجھے موسیٰؑ پر فضیلت نہ دو کیونکہ قیامت کے دن سب لوگ بے ہوش ہو جائیں گے ان کے ساتھ میں بھی بے ہوش ہو جاؤں گا اور مجھے سب سے پہلے ہوش آئے گا تو میں دیکھوں گا کہ موسیٰؑ عرش کا ایک کونا پکڑے ہوئے کھڑے ہیں۔ اب میں نہیں جانتا کہ وہ بے ہوش ہوئے تھے مگر انہیں مجھ سے پہلے ہوش آ گیا یا وہ ان لوگوں میں سے تھے جن کو اﷲ تعالیٰ نے بے ہوش ہونے سے مستثنیٰ کر لیا ہے۔

۳۔قصاص میں مماثلت کا واقعہ

سیدنا انسؓ کہتے ہیں کہ ایک یہودی نے ایک لڑکی کا سر دو پتھروں کے درمیان رکھ کر کچل دیا۔ اس سے پوچھا گیا کہ یہ کس نے کیا؟ کیا فلاں نے، کیا فلاں نے، یہاں تک کہ اس یہودی کا نام لیا گیا تو اس نے اپنے سر سے اشارہ کیا کہ ہاں پس وہ یہودی پکڑ لیا گیا اور اس نے اقرار کیا لہٰذا نبیﷺ  نے حکم دیا تو اس یہودی کا سر بھی دو پتھروں کے درمیان رکھ کر کچل دیا گیا۔ 
٭٭٭

۴۲۔کتاب فی اللقطۃ  (گمشدہ اشیاء)

۱۔اگر نا معلوم مالک کی گمشدہ چیز ملے 
حضرت سوید بن غفلہؓ کہتے ہیں کہ ابی بن کعبؓ کو سو دینار کی ایک تھیلی پڑی ہوئی ملی۔ میں اسے رسول اﷲﷺ  کی خدمت میں لایا تو آپﷺ نے فرمایا کہ ایک سال تک اس کا اعلان کرتے رہو۔ رسول اللہﷺ کے کہنے پر میں نے ایک سال تک اعلان کیا، لیکن مجھے اس کا کوئی مالک نہ ملا۔ آنحضور ﷺ  پھر فرمایا کہ ایک سال تک مزید اس کا اعلان کرتے رہو۔ مالک مجھے پھر بھی نہ ملا تب  آنحضور ﷺ  نے فرمایا کہ اس تھیلی کی ساخت، دینار کی تعداد اور تھیلی کے بندھن کو ذہن میں محفوظ رکھو۔ اگر اس کا مالک آ جائے تو اسے واپس کر دینا ورنہ اپنے خرچ میں اسے استعمال کر لو۔ چنانچہ میں نے اسے خرچ کر لیا۔

۲۔اگر کھانے پینے کی شئے  پڑی ملے 

حضرت ابو ہریرہؓ نے کہا کہ نبی کریمﷺ نے فرمایا: میں اپنے گھر جاتا ہوں اور وہاں مجھے میرے بستر پر کھجور پڑی ہوئی ملتی ہے۔ میں اسے کھانے کے لیے اٹھا لیتا ہوں، لیکن پھر یہ خطرہ گذرتا ہے کہ کہیں صدقہ کی نہ ہو۔ اس لیے چھوڑ دیتا ہوں۔ (واضح رہے کہ اہلِ بیت کے لیے زکوٰۃ و صدقات لینا منع ہے۔۔ عام لوگ ایسی معمولی اشیاء کو اگر پائیں تو استعمال کر سکتے ہیں جن کے بارے میں یقین ہو کہ ایسی معمولی اشیاء کو اُن کا مالک نہیں ڈھونڈے گا)

٭٭٭
۴۳۔کتاب فی المظالم

۱۔جنت میں داخلے سے قبل مظالم کا بدلہ ملے گا

حضرت ابو سعید خدریؓ نے کہا کہ رسول اﷲﷺ  نے فرمایا: جب مومنوں کو حساب کے بعد دوزخ سے نجات مل جائے گی تو انہیں جنت اور دوزخ کے درمیان ایک دوسرے پل صراط پر روک لیا جائے گا۔ یہاں انہیں ان مظالم کا بدلہ دے دیا جائے گا جو وہ دنیا میں کرتے تھے۔ یہاں جب ان کی روحانی تہذیب ہو چکے گی تو انہیں جنت میں داخلہ کی اجازت دی جائے گی۔ اس ذات کی قسم! جس کے قبضہ و قدرت میں محمدؐ کی جان ہے، ان میں سے ہر شخص اپنے جنت کے گھر کو اپنے دنیا کے گھر سے بھی زیادہ بہتر طریقہ پر پہچانے گا۔

 ۲۔حشر میں مسلمانوں کے گناہوں کی پردہ پوشی 

حضرت صفوان بن محرزمازنیؓ راوی ہیں کہ ابن عمرؓ نے  ایک شخص سے کہا کہ میں نے رسول اﷲﷺ  کو یہ کہتے سنا ہے کہ حشر میں اﷲ تعالیٰ مومن کو قریب بلائے گا اور اس پر اپنا پردہ ڈال کر چھپا لے گا اور اس سے فرمائے گا کہ کیا فلاں فلاں گناہ یاد ہے ؟بندہ مومن جب اپنے گناہوں کا اقرار کر لے گا اور اسے یقین آ جائے گا کہ اب وہ ہلاک ہوا تو اﷲ تعالیٰ اس سے فرمائے گا کہ میں نے دنیا میں تمہارے گناہوں سے پردہ پوشی کی اور آج بھی تمہاری مغفرت کرتا ہوں۔ چنانچہ اسے اس کی نیکیوں کی کتاب دے دی جائے گی۔ لیکن کافر اور منافق کے متعلق ان پر متعین گواہ (ملائکہ، انبیاء اور تمام جن وانس سے ) کہیں گے کہ یہی وہ لوگ ہیں جنہوں نے اپنے رب کے متعلق جھوٹ کہا تھا۔ آگاہ ہو جائیں کہ ظالموں پر اﷲ کی لعنت ہے۔

۳۔ کسی مسلمان پر ظلم کرو،نہ اس پر ظلم ہونے دو

حضرت عبداﷲ بن عمرؓ نے کہا کہ رسول اﷲﷺ  نے فرمایا کہ ایک مسلمان دوسرے مسلمان کا بھائی ہے پس اس پر ظلم نہ کرے اور نہ ظلم ہونے دے۔ جو شخص اپنے بھائی کی ضرورت پوری کرنے کی فکر میں رہتا ہے اﷲ تعالیٰ اس کی ضرورت پوری کرتا ہے۔جو شخص کسی مسلمان کی ایک مصیبت کو دور کرے گا، اﷲ تعالیٰ اس کی قیامت کی مصیبتوں میں سے ایک مصیبت کو دور فرمائے گا اور جو شخص مسلمان کے عیب کی پردہ پوشی کرے گا، اﷲ تعالیٰ قیامت میں اس کی پردہ پوشی کرے گا۔

۴۔ بھائی کی مدد کرو، خواہ وہ ظالم ہو یا مظلوم

حضرت انسؓ نے بیان کیا کہ نبیﷺ  نے فرمایا کہ اپنے بھائی کی مدد کرو، خواہ وہ ظالم ہو یا مظلوم۔ صحابہؓ نے عرض کیا، یا رسول اﷲ ! ہم مظلوم کی تو مدد کر سکتے ہیں لیکن ظالم کی  مدد کس طرح کریں ؟ آنحضورﷺ نے فرمایا کہ ظالم کی مدد کی صورت یہ ہے کہ اسے ظلم کر نے سے روکنے کے لیے اس کا ہاتھ پکڑ لو۔

۵۔ قیامت کے دن ظلم تاریکی کی شکل میں ہو گا

حضرت عبداﷲ بن عمرؓ نے کہا کہ نبیﷺ نے فرمایا کہ قیامت کے دن ظلم تاریکیوں کی شکل میں ہو گا۔

۶۔ظلم کے بدلے میں نیکیاں دینی ہوں گی
حضرت ابو ہریرہؓ نے کہا کہ رسول اﷲﷺ  نے فرمایا کہ اگر کسی شخص نے کسی پر ظلم کیا ہو تو اسے چاہیے کہ آج ہی معاف کرالے۔ کیوں کہ روزِ حشر درہم و دینا ر نہ ہوں گے بلکہ اگر اس کا کوئی نیک عمل ہو گا تو اس کے ظلم کے بدلے میں وہی لے لیا جائے گا۔ اور اگر کوئی نیک عمل نہیں ہوا تو مظلوم کی برائیاں لے کر اس پر ڈال دی جائیں گی۔

 ۷۔کسی کی زمین پر قبضہ کرنے کی سزا

حضرت سعید بن زیدؓ نے بیان کیا کہ میں نے رسول اﷲﷺ  سے سنا۔ آپﷺ  نے فرمایا کہ جس نے کسی کی زمین ظلماً لے لی اسے سات زمین کا طوق پہنا یا جائے گا۔ ایک اور روایت میں حضرت عبداﷲ ابن عمرؓ نے کہا کہ نبی کریمﷺ  نے فرمایا کہ جس شخص نے ناحق کسی زمین کا تھوڑا سا حصہ بھی لیا تو قیامت کے دن اسے سات زمینوں تک دھنسا دیا جائے گا۔

۸۔مشترکہ دستر خوان پر کھانے کے آداب

حضرت جبلہؓ نے بیان کیا کہ ہم بعض اہل عراق کے ساتھ مدینہ میں مقیم تھے۔ وہاں ہمیں قحط سے دوچار ہونا پڑا۔ ابن زبیرؓ کھانے کے لیے ہمارے پاس کھجور بھجوایا کرتے تھے اور ابن عمرؓ ہماری طرف سے گذرتے تو فرماتے کہ رسول اﷲﷺ  نے  ایسے موقع پر جب بہت سے لوگ مشترکہ طریقہ پر کھا رہے ہوں تو دو کھجوروں کو ایک ساتھ ملا کر کھانے سے منع فرمایا تھا۔ البتہ اگر کوئی شخص اپنے دوسرے ساتھیوں سے اجازت لے لے اور اجازت دے د ی جائے تو کوئی مضائقہ نہیں۔
۹۔ جھگڑالو شخص اللہ کے یہاں سخت مبغوض ہے 

حضرت عائشہؓ نے کہا کہ نبی کریمﷺ نے فرمایا، اﷲ تعالیٰ کے یہاں سب سے زیادہ مبغوض وہ شخص ہے جو سخت جھگڑالو ہو۔

۱۰۔عدالتی فیصلہ سے ناحق فائدہ اُٹھانا

اُمُّ المومنین اُمّ سلمہؓ نے کہتی ہیں کہ رسول اﷲﷺ  نے اپنے حجرے کے دروازے کے سامنے جھگڑے کی آواز سنی اور جھگڑا کرنے والوں کے پاس تشریف لائے۔ آپﷺ نے ان سے فرمایا کہ میں بھی ایک انسان ہوں۔ لہٰذا یہ عین ممکن ہے کہ کسی فریق کے زورِ بیان کی وجہ سے مَیں یہ سمجھ لوں کہ وہی سچ کہہ رہا ہے اور اس کے حق میں فیصلہ کر دوں تو وہ حق دوزخ کا ایک ٹکڑا ہوتا ہے، چاہے تو وہ اسے لے لے ورنہ چھوڑ دے۔

۱۱۔ پڑوسی کو اپنی دیوار کے استعمال سے نہ روکو

حضرت ابو ہریرہؓ نے کہا کہ نبیﷺ  نے فرمایا: کوئی شخص اپنے پڑوسی کو اپنی دیوار میں کھونٹی وغیرہ گاڑنے سے نہ روکے۔ حضرت ابو ہریرہؓ فرماتے تھے یہ کیا بات ہے کہ میں تمہیں اس سے اعراض کرنے والا پاتا ہوں۔ حالانکہ میں اس حدیث کا تمہارے سامنے برابر اعلان کرتا رہتا ہوں۔
۱۲۔راستے میں بیٹھنے کے آداب

حضرت ابو سعید خدریؓ نے کہا کہ نبی کریمﷺ  نے فرمایا۔ راستوں پر بیٹھنے سے بچو۔ صحابہؓ نے عرض کیا کہ ہم تو وہاں بیٹھنے پر مجبور ہیں۔ وہی ہمارے بیٹھنے کی جگہ ہوتی ہے کہ جہاں ہم باتیں کرتے ہیں اس پر حضور اکرمﷺ نے فرمایا کہ اگر وہاں بیٹھنے کی مجبوری ہے تو راستے کو بھی اس کا حق دو۔ اور راستے کے حقوق یہ ہیں کہ نگاہ نیچی رکھنا، ایذارسانی سے بچنا، سلام کا جواب دینا، اچھی باتوں کے لیے لوگوں سے کہنا اور بری باتوں سے روکنا۔

۱۳۔گذرگاہ پر اختلاف ہو تو سات ہاتھ چھوڑ دو

حضرت ابو ہریرہؓ نے فرمایا رسول اﷲﷺ  نے فیصلہ کیا تھا کہ جب راستے کی زمین کے بارے میں جھگڑا کھڑا ہو جائے تو سات ہاتھ چھوڑ دینا چاہئے یعنی اتنا حصہ چھوڑ کر کوئی عمارت وغیرہ بنانی چاہئے۔

۱۴۔ مال و اسباب کی حفاظت میں جان دینا
حضرت عبداﷲ بن عمرؓ نے بیان کیا کہ میں نے رسول اﷲﷺ  نے فرمایا کہ جو شخص اپنے مال کی حفاظت کرتے ہوئے قتل کر دیا گیا،وہ شہید ہے۔

۱۵۔کسی کا برتن ٹوٹ جائے تو بہتر برتن بھیجنا
حضرت انسؓ نے فرمایا کہ نبی کریمﷺ  ازواج مطہرات میں سے کسی ایک کے یہاں تشریف رکھتے تھے۔ اُمہات المومنین میں سے ایک نے وہیں آپﷺ کے لیے خادم کے ہاتھ ایک پیالہ میں کچھ کھانے کی چیز بھجوائی۔ جن اُم المومنین کے گھر آپﷺ تشریف رکھتے تھے انہیں اپنی سوکن کی اس بات پر غصہ آ گیا اور انہوں نے ایک ہاتھ اس پیالہ پر مارا اور پیالہ گر کر ٹوٹ گیا۔ حضور اکرمﷺ  نے پیالے کو جوڑا اور جو کھانے کی چیز تھی اسے اس میں دوبارہ رکھ کر فرمایا کہ کھاؤ۔ آپﷺ  نے پیالہ لانے والے خادم کو روک لیا اور وہ پیالہ بھی نہیں بھیجا بلکہ جب کھانے سے سب فارغ ہوئے تو دوسرا اچھا پیالہ بھجوا دیا اور جو ٹوٹ گیا اسے نہیں بھجوایا۔

٭٭٭
۴۴۔کتاب الشرکۃ
۱۔قحط میں کھانے پینے کی چیزیں یکجا کرنا

حضرت سلمہؓ نے فرمایا کہ لوگوں کے توشے ختم ہو گئے اور فقر و محتاجی آ گئی تو لوگ اپنے اونٹوں کو ذبح کرنے کی اجازت لینے نبی کریمﷺ  کی خدمت میں حاضر ہوئے۔ حضور اکرمﷺ  نے  پہلے تو انہیں اجازت دے دی۔ لیکن حضرت عمرؓ کے یہ کہنے پر کہ اونٹوں کے بعد پھر باقی کیا رہ جائے گا، آپﷺ  نے فرمایا کہ اچھا تم لوگوں میں اعلان کر دو کہ ان کے پاس جو کچھ توشے بچ رہے ہیں وہ لے کر یہاں آ جائیں۔ اس کے لیے ایک چمڑے کا دستر خوان بچھا دیا اور لوگوں نے توشے اسی دسترخوان پر لا کر رکھ دیئے۔ اس کے بعد آپﷺ  اٹھے اور اس میں برکت کی دعا فرمائی۔ اب آپ نے پھر لوگوں کو اپنے اپنے برتنوں کے ساتھ بلایا اور سب نے دونوں ہاتھوں سے توشے اپنے برتنوں میں بھر لئے۔ سب لوگ بھر چکے تو رسول اﷲﷺ نے فرمایا ’’ میں گواہی دیتا ہوں کہ اﷲ کے سوا کوئی معبود نہیں، اور یہ کہ میں اﷲ کا رسول ہوں ‘‘۔
۲۔ توشے کی کمی کا تدارک کیسے کیا جائے 

حضرت ابو موسیٰ اشعریؓ نے کہا کہ نبی کریمﷺ  نے فرمایا: قبیلہ اشعر کے لوگوں کا جب غزوات کے موقعہ پر توشہ کم ہو جاتا ہے یا مدینہ کے قیام میں ان کے بال بچوں کے لیے کھانے کی کمی ہو جاتی ہے تو جو کچھ بھی ان کے پاس ہوتا ہے وہ ایک کپڑے میں جمع کر لیتے ہیں۔ پھر آپس میں ایک برتن سے برابر برابر تقسیم کر لیتے ہیں۔ پس وہ مجھ سے ہیں اور میں ان سے ہوں۔

۳۔دانت اور ناخن سے ذبح نہ کرنا

حضرت رافع بن خدیجؓ نے فرمایا کہ ہم رسول اﷲﷺ کے ساتھ مقام ذوالحلیفہ میں مقیم تھے۔ لوگوں کو بھوک لگی۔ ادھر غنیمت میں اونٹ اور بکریاں ملی تھیں۔ ایک اونٹ اس میں سے بھاگ گیا تو لوگ اسے پکڑنے کی کوشش کرنے لگے۔ عرض کیا گیا کہ کل دشمن کا خطرہ ہے، ہمارے پاس چھریاں نہیں ہیں۔ آنحضورﷺ  نے اس کا جواب یہ دیا کہ جو چیز بھی کاٹنے کے قابل ہو اور خون بہا دے اور ذبیحہ پر اﷲ تعالیٰ کا نام بھی لیا گیا ہو تو اس کے کھانے میں کوئی حرج نہیں۔ البتہ دانت اور ناخن سے نہ ذبح کرنا چاہئے۔ اس کی وجہ میں تمہیں بتاتا ہوں، دانت تو ہڈی ہے اور ناخن حبشیوں کی چھری ہے۔

۴۔غلام کا اپنی قیمت ادا کر کے آزادی پانا

حضرت ابو ہریرہؓ سے روایت ہے کہ نبی کریمﷺ نے فرمایا: جس نے اپنے غلام کا ایک حصہ آزاد کر دیا تو اس کے لیے ضروری ہے کہ اپنے مال سے غلام کو پوری آزادی دلا دے۔ لیکن اگر اس کے پاس اتنا مال نہیں ہے تو انصاف کے ساتھ غلام کی قیمت لگائی جائے گی۔ پھر غلام سے کہا جائے گا کہ بقیہ حصہ کی قیمت کما کر ادا کرنے کے بعد اپنی آزادی کی کوشش کرے۔ لیکن غلام پر اس سلسلہ میں کوئی دباؤ نہیں ڈالا جائے گا۔

۵۔نافرمانوں کی من مانی، پوری قوم کی ہلاکت

حضرت نعمان بن بشیرؓ نے کہا کہ نبی کریمﷺ  نے فرمایا، اﷲ کی حدود پر قائم رہنے والے اطاعت گذار اور  احکامِ الٰہی سے منحرف ہو جانے والے کی مثال ایک ایسی قوم کی سی ہے جس نے ایک کشتی کے سلسلے میں قرعہ اندازی کی۔ قرعہ اندازی کے نتیجہ میں قوم کے بعض افراد کو کشتی کے اوپر کا حصہ ملا اور بعض کو نیچے کا۔ جو لوگ نیچے تھے، انہیں دریا سے پانی لینے کے لیے اوپر سے گزرنا پڑتا۔ انہوں نے سوچا کہ کیوں نہ ہم اپنے ہی حصہ میں ایک سوراخ کر لیں تاکہ اوپر والوں کو ہم سے کوئی زحمت نہ ہو۔ اب اگر اوپر والے بھی نیچے والوں کو من مانی کرنے دیں کہ وہ اپنے نیچے والے حصے میں سوراخ کر لیں تو تمام کشتی والے ہلاک ہو جائیں گے اور اگر اوپر والے نیچے والوں کا ہاتھ پکڑ لیں تو یہ خود بھی اور ساری کشتی بچ جائے گی۔

۶۔ تجارت میں دوسروں کو شریک کرنا

حضرت عبداﷲ بن ہشامؓ نے کی والدہ زینب بنت حمیدؓ نبیﷺ  کی خدمت میں آپ کو لے کر حاضر ہوئیں اور عرض کیا کہ یا رسول اﷲﷺ ! اس سے عہد لے لیجئے۔ آنحضورﷺ  نے فرمایا کہ یہ تو ابھی بچہ ہے۔ پھر آپﷺ  نے ان کے سر پر ہاتھ پھیرا اور ان کے لیے دعا کی۔ اور زہرہ بن معبدؓ فرماتے ہیں کہ ان کے دادا عبداﷲ بن ہشام انہیں اپنے ساتھ بازار لے جاتے تھے۔ وہاں غلہ خریدتے، ابن عمر اور ابن زبیرؓ سے اگر ملاقات ہو جاتی تو وہ فرماتے ہمیں بھی اس تجارت میں شریک کر لو کہ آپ کے لیے نبیﷺ  نے برکت کی دعا کی تھی۔ چنانچہ وہ انہیں شریک کر لیتے اور اکثر پورے ایک اونٹ کے اٹھانے کے لائق غلہ کا نفع حاصل ہوتا اور اسے وہ گھر بھیج دیتے۔
٭٭٭
۴۵۔کتاب الرہن

۱۔رہن کے جانور سے استفادہ کرنا جائز ہے 

حضرت ابو ہریرہؓ نے کہا کہ رسول اﷲﷺ  نے فرمایا: رہن جب تک مرہون ہے اس پر ہونے والے اخراجات کے بدلہ میں سوار ہوا جاسکتا ہے۔ اسی طرح دودھ دینے والے جانور کا دودھ بھی اس پر ہونے والے اخراجات کے بدلے میں پیا جاسکتا ہے۔ جو شخص سوار ہو گا، یا اس کا دودھ پئے گا، اخراجات اسی کے ذمے ہوں گے۔

۲۔گواہ پیش نہ کر سکنے پر قسم اُٹھانا

حضرت ابن بی ملیکہؓ نے فرمایا کہ میں نے ابن عباسؓ کی خدمت میں راہن اور مرتہن کے اختلاف کی صورت میں مسئلہ دریافت کیا تو انہوں نے اس کے جواب میں تحریر فرمایا کہ نبی کریمﷺ نے فیصلہ کیا تھا کہ اگر مدعی گواہی پیش نہ کر سکا  تو مدعی علیہ سے صرف قسم لی جائے گی۔

٭٭٭
 ۴۶۔کتاب العتق (غلامی کا بیان)

۱۔مسلمان غلام آزاد کرنے کی فضیلت
حضرت ابو ہریرہؓ مروی ہیں کہ نبیؐ نے فرمایا کہ جس شخص نے بھی کسی غلام مسلمان کو آزاد کیا تو اﷲ تعالیٰ اس غلام کے ہر عضو کی آزادی کے بدلے اس شخص کے بھی ایک ایک عضو کو دوزخ سے آزاد کر دے گا۔

۲۔کاریگر کی مدد کرنا اور کسی کو ہنر سکھا نا

حضرت ابوذرؓ نے فرمایا کہ میں نے رسول اﷲﷺ  سے پوچھا کو ن سا عمل افضل ہے ؟ آپ نے فرمایا کہ اﷲ پر ایمان لانا اور اس کے راستے میں جہاد کرنا اور ایسے غلام کو آزاد کرنا،جس کی مالک کی نظر میں سب سے زیادہ قدر ہو۔ میں نے عرض کیا کہ اگر مجھ سے یہ نہ ہو سکا؟ آپﷺ  نے فرمایا کہ پھر کسی کاریگر کی مدد کرو یا کسی بے ہنر کو کوئی کام سکھا دو۔ انہوں نے کہا کہ اگر میں یہ بھی نہ کر سکا؟ اس پر آپؐ نے فرمایا کہ پھر لوگوں کو اپنے شر سے محفوظ و مامون کر دوکہ یہ بھی ایک صدقہ ہے جسے تم خود اپنے اوپر کرو گے۔

۳۔ مشترکہ غلام  کے اپنے حصے کو آزاد کرنا

حضرت عبداﷲ بن عمرؓ  مروی ہیں کہ رسول اﷲﷺ  نے فرمایا: جس نے کسی مشترک غلام کے اپنے حصے کو آزاد کر دیا اور اس کے پاس اتنا مال بھی تھا کہ غلام کی پوری قیمت اس سے ادا ہو سکے تو اس کی قیمت انصاف عدل کے ساتھ لگائی جائے گی اور بقیہ شرکاء کو ان کے حصے کی قیمت دے کر غلام کو اسی کی طرف سے آزاد کر دیا جائے گا ورنہ اگر اس کے پاس مال نہیں ہے تو غلام کا جو حصہ آزاد ہو چکا وہ ہو چکا اور بقیہ کی آزادی کے لیے غلام کو خود کوشش کرنی چاہئے۔

۴۔ عمل درآمد ہونے تک وسوسے معاف ہیں 
حضرت ابو ہریرہؓ نے کہا کہ رسول اﷲﷺ  نے فرمایا: اﷲ تعالیٰ نے میری امت کے افراد کے دلوں میں پیدا ہونے والے وسوسوں کو معاف فرمایا ہے جب تک کہ انہیں عمل یا زبان پر نہ لائے۔

۵۔زمانہ کفر کی نیکیوں کا اجر

حضرت حکیم بن حزامؓ نے اپنے کفر کے زمانے میں سوغلام آزاد کئے تھے اور سو اونٹوں کی قربانی دی تھی۔ پھر جب اسلام لائے تو سو اونٹوں کی قربانی دی اور سو غلام آزاد کئے۔ انہوں نے رسول اﷲﷺ سے پوچھا  کہ ان اعمال کے متعلق آنحضورﷺ  کا کیا فتویٰ ہے جنہیں وہ کفر کے زمانہ میں ثواب حاصل کرنے کے لیے کرتے تھے ؟ رسول اﷲﷺ  نے فرمایا جو نیکیاں تم پہلے کر چکے ہو، ان سب کے سمیت اسلام میں داخل ہوئے ہو‘‘۔

۶۔بنو تمیم سے محبت کی تین وجوہات

حضرت ابو ہریرہؓ نے فرمایا کہ تین باتوں کی وجہ سے  میں بنو تمیم سے ہمیشہ محبت کرتا رہوں گا۔نبیﷺ  ان کے بارے میں فرمایا کرتے تھے یہ لوگ دجال کے مقابلے میں میری امت میں سب سے زیادہ سخت ثابت ہوں گے۔ دوسرے یہ کہ ایک مرتبہ بنو تمیم کے یہاں سے صدقات وصول ہو کر آئے تو نبیﷺ نے فرمایا: یہ ہماری قوم کے صدقات ہیں۔ اسی طرح بنو تمیم کی ایک عورت قید ہو کر عائشہؓ کو ملی تو آپﷺ  نے ان سے فرمایا اسے آزاد کر دو کہ یہ اسمعیٰلؑ کی اولاد میں سے ہے۔

۷۔کسی کو  ’’میرا بندہ یا میری بندی‘‘  نہ کہنا

حضرت ابو ہریرہؓ نے کہا کہ آپﷺ  نے ارشاد فرمایا، کوئی شخص اپنے غلام تک سے یہ نہ کہے کہ ’’اپنے رب (پالنے والے) کو کھانا کھلاؤ‘‘۔ اپنے رب کو وضو کراؤ۔ اپنے رب کو پانی پلاؤ۔ بلکہ صرف میرے سردار، میرے آقا (سیدی و مولائی) کہنا چاہئے۔ اسی طرح کوئی شخص یہ نہ کہے ’’میرا بندہ، میری بندی‘‘ بلکہ یوں کہنا چاہئے :’’میرا آدمی۔ میری لونڈی‘‘۔

 ۸۔خادم کو اپنے کھانے میں شریک کرنا

حضرت ابو ہریرہؓ نے کہا کہ نبی کریمﷺ  نے فرمایا جب کسی کا خادم کھانا لائے اور وہ اسے اپنے ساتھ کھانا کھلانے کے لیے نہ بٹھا سکے تو ایک یا دو لقمہ ضرور کھلانا چاہئے کیونکہ کام تو سارا اسی نے کیا ہے۔

 ۹۔چہرے پر مارنے سے پرہیز کرنا

حضرت ابو ہریرہؓ نے کہا کہ نبی کریمﷺ  نے فرمایا جب کوئی کسی سے جھگڑا کرے تو چہرے پر مارنے سے بہر حال پرہیز کرنا چاہئے۔

٭٭٭

۴۷۔کتاب الھبۃ و فضلھا (تحفہ کا بیان)

۱۔خلافِ شریعت شرط ناقابلِ عمل ٹھہرے گی
حضرت عائشہؓ کہتی ہیں کہ حضرت بریرہؓ ان کے پاس اپنے معاملہ کتابت میں مدد لینے کے لیے آئیں  جبکہ اس وقت تک انہوں نے کچھ بھی ادا نہیں کیا تھا۔ میں نے کہا کہ تم اپنے مالکوں کے پاس جاؤ، اگر وہ یہ پسند کریں کہ تمہارے معاملہ کتابت کی پوری رقم میں ادا کر دوں اور تمہاری ولاء میرے ساتھ قائم ہو تو میں ایسا کر سکتی ہوں۔ بریرہؓ کے مالکوں نے ایسا کرنے سے انکار کیا اور کہا کہ اگر حضرت عائشہؓ تمہارے ساتھ نیکی کرنا چاہتی ہیں تو انہیں اس کا اختیار ہے لیکن تمہاری ولاء ہمارے ہی ساتھ قائم رہے گی۔حضرت عائشہؓ نے اس کا ذکر رسول اﷲﷺ  سے کیا تو آپﷺ  نے فرمایا کہ تم خرید کر انہیں آزاد کر دو، ولاء تو اسی کے ساتھ ہوتی ہے جو آزاد کرے۔ پھر رسول ا ﷲﷺ  نے لوگوں سے خطاب کرتے ہوئے فرمایا کہ کچھ لوگ ایسی شرطیں لگاتے ہیں جن کی کوئی اصل کتاب اﷲ میں نہیں ہے۔ جو بھی ایسی شرط لگائے گا جس کی اصل کتاب اﷲ میں موجود نہ ہو تو وہ ناقابل عمل ٹھہرے گی۔ خواہ سو مرتبہ ایسی شرطیں کیوں نہ لگا لے۔ اﷲ تعالیٰ کی شرط ہی عمل کے لائق اور مضبوط ہے۔

۲۔ خواتین معمولی ہدیہ کو بھی حقیر نہ سمجھیں 
حضرت ابو ہریرہؓ سے روایت ہے کہ نبی کریمﷺ نے فرمایا کہ اے مسلم خواتین! ہرگز کوئی پڑوسن اپنی دوسری پڑوسن کے لیے معمولی ہدیہ کو بھی حقیر نہ سمجھے خواہ بکری کے کھر کا ہی کیوں نہ ہو۔

۳۔ دو دو ماہ کھجوروں پر گذارا کیا کرتے، عائشہؓ 

حضرت عائشہؓ نے حضرت عروہؓ سے فرمایا: میرے بھانجے !رسول اﷲﷺ  کے گھر کا یہ حال یہ تھا کہ دو دو مہینے گذر جاتے اور رسول اﷲﷺ  کے گھروں میں آگ نہ جلتی تھی۔ صرف دو چیزوں، کھجور اور پانی پر گذارا ہوتا تھا۔ البتہ رسول اﷲﷺ  کے چند انصاری پڑوسی تھے جن کے پاس دودھ دینے والی بکریاں تھیں اور وہ رسول اﷲﷺ  کے یہاں بھی ان کا دودھ پہنچا جایا کرتے تھے۔آپﷺ  اسے ہمیں پلاتے تھے۔

۴۔معمولی دعوت اور معمولی ہدیہ بھی قبول کرنا

حضرت ابو ہریرہؓ سے روایت ہے کہ رسول اﷲﷺ نے فرمایا: اگر مجھے دست یا پائے کے گوشت پر بھی بلایا جائے تو میں قبول کر لوں گا اور مجھے دست یا پائے کے گوشت کا ہدیہ بھی بھیجا جائے تو اسے قبول کر لوں گا۔

۵۔شکار کا ہدیہ قبول کرنا

حضرت انسؓ نے فرمایا مرالظہران میں ہم نے ایک خرگوش شکار کر کے ذبح کیا اور اس کے رانوں کا گوشت نبی کریمﷺ  کی خدمت میں بھی بھیجا تو آپﷺ نے اسے قبول فرمایا تھا اور اس میں سے آپﷺ  نے تناول بھی فرمایا تھا۔

۶۔گوہ کا گوشت حلال ہے 

حضرت ابن عباسؓ کہتے ہیں کہ ان کی خالہ اُمّ حفیدؓ نے نبی کریمﷺ  کی خدمت میں پنیر، گھی اور گوہ کا ہدیہ پیش کیا۔ حضور اکرمﷺ  نے پنیر اور گھی میں سے تناول فرمایا اور گوہ پسند نہ ہونے کی وجہ سے چھوڑ دی۔ ابن عباسؓ نے فرمایا کہ رسول اﷲﷺ  کے اسی دسترخوان پر گوہ کو بھی کھایا گیا اور اگر وہ حرام ہوتی تو حضور اکرمﷺ کے دستر خوان پر کبھی نہ کھائی جاتی۔

۷۔نبیؐ صدقہ خود نہ کھاتے 

حضرت ابو ہریرہؓ نے فرمایا کہ رسول اﷲﷺ  کی خدمت میں جب کوئی کھانے کی چیز لائی جاتی تو آپ دریافت فرماتے، یہ ہدیہ ہے یا صدقہ؟ اگر کہا جاتا کہ صدقہ ہے تو آپﷺ  اپنے اصحاب سے فرماتے کہ کھاؤ۔ لیکن خود نہ کھاتے اور اگر کہا جاتا کہ ہدیہ ہے تو آپﷺ  خو د بھی ہاتھ بڑھاتے اور صحابہؓ کے ساتھ تناول فرماتے۔

۸۔صدقہ کو آگے ہدیہ کرنا

حضرت انسؓ نے بیان کیا کہ رسول ا ﷲﷺ  کی خدمت میں ایک مرتبہ گوشت پیش کیا گیا۔ اور یہ بتایا گیا کہ بریرہؓ کو کسی نے صدقہ میں دیا ہے۔ حضور اکرمﷺ نے فرمایا کہ یہ ان کے لیے تو صدقہ ہے مگر ہمارے لئے ان کے واسطہ سے پہنچا ہوا ہدیہ ہے۔

۹۔نبیﷺ  خوشبو کا ہدیہ کبھی واپس نہ کرتے 

حضرت انس بن مالکؓ خوشبو کا تحفہ رد نہیں کرتے تھے آپ فرمایا کرتے تھے کہ نبی کریمﷺ  بھی خوشبو کو واپس نہیں کیا کرتے تھے۔

۱۰۔نبیﷺ ہدیہ کا بدلہ بھی دیا کرتے تھے 

اُمُّ المومنین حضرت عائشہؓ روایت کرتی ہیں کہ رسول اﷲﷺ  ہدیہ قبول فرما لیا کرتے تھے لیکن ہدیہ کا بدلہ بھی دے دیا کرتے تھے۔

۱۱۔ اولاد کے درمیان عدل کرنا

حضرت نعمان بن بشیرؓ بیان فرما رہے تھے کہ میرے والد نے مجھے ایک عطیہ دیا تو نعمانؓ کی والدہ عمرہ بنت رواحہؓ نے کہا کہ جب تک آپ رسول اﷲﷺ  کو اس پر گواہ نہ بنائیں میں تیار نہیں ہو سکتی۔ چنانچہ یہ معاملہ نبیﷺ کے سامنے پیش ہوا۔ آپﷺ  نے دریافت فرمایا کہ کیا اسی جیسا عطیہ اپنی تمام اولاد کو آپ نے دیا ہے۔ انہوں نے جواب دیا کہ نہیں۔ اس پر آپﷺ  نے فرمایا کہ اﷲ سے ڈرو اور اپنی اولاد کے درمیان عدل و انصاف کو قائم رکھو۔

۱۲۔ہدیہ دے کر واپس لینے والا

حضرت ابن عباسؓ نے بیان کیا کہ نبی کریمﷺ  نے فرمایا: اپنا ہدیہ واپس لینے والا اس کتے کی طرح ہے جو قے کر کے پھر چاٹ جاتا ہے۔

۱۳۔شوہر کی اجازت کے بغیر اپنا مال ہدیہ کرنا

اُمُّ المومنین حضرت میمونہ بنت حارثؓ نے اپنی ایک باندی نبی کریمﷺ  سے اجازت لئے بغیر آزاد کر دی۔ حضورﷺ  کی اپنے گھر آمد پر انہوں نے خدمت نبویﷺ  میں عرض کیا کہ یا رسول اﷲﷺ ! میں نے اپنی باندی آزاد کر دی ہے۔ آنحضورﷺ  نے فرمایا: اچھا تم نے آزاد کر دیا! انہوں نے عرض کیا کہ ہاں۔ فرمایا کہ اگر اس کے بجائے تم نے اپنے ماموں کو دے دی ہوتی تو تمہیں اس سے بھی زیادہ اجر ملتا۔

۱۴۔قرعہ کے ذریعہ کسی بیوی کو سفرپر لے جانا

حضرت عائشہؓ نے کہا کہ رسول اﷲﷺ  جب سفر کا ارادہ فرماتے تو اپنی ازواج کے لیے قرعہ اندازی کرتے اور جن کا نام نکل آتا انہی کو اپنے ساتھ سفر میں لے جاتے۔ حضور اکرمﷺ  کا یہ بھی معمول تھا کہ اپنی تمام ازواج کے لیے ایک ایک دن اور رات کی باری مقرر کر دی تھی۔ البتہ آخر میں حضرت سودہ بنت زمعہؓ نے اپنی کبر سنی کی وجہ سے اپنی باری حضرت عائشہؓ کو دے دی تھی۔ ان کا مقصد حضور اکرمﷺ کی رضا و خوشنودی حاصل کرنا تھی۔

۱۵۔آرائشی پردوں پر نبیﷺ کا رد عمل

حضرت ابن عمرؓ نے فرمایا کہ آپﷺ  فاطمہؓ کے گھر تشریف لے گئے لیکن اندر نہیں گئے۔جب حضرت علیؓ گھر آئے تو فاطمہؓ نے انہیں یہ بات بتلائی۔حضرت علیؓ نے اس کی وجہ حضور اکرمﷺ سے پوچھی تو آپﷺ نے فرمایا میں نے اس کے دروازے پر دھاری دار پردہ لٹکا دیکھا تھا۔ مجھے دنیا کی آرائش و زیبائش سے کیا سروکار۔ حضرت علیؓ نے آ کر فاطمہؓ سے حضور اکرمﷺ کی گفتگو کا ذکر کیا۔حضرت فاطمہؓ کے استفسار پر آپﷺ  نے فرمایا کہ فلاں گھرانے میں اسے بھجوا دو کہ انہیں اس کی ضرورت ہے۔ حضرت علیؓ کا بیان ہے کہ نبیﷺ نے مجھے ایک ریشمی لباس ہدیہ میں دیا تو میں نے اسے پہن لیا لیکن جب غصے کے آثار روئے مبارک پر دیکھے تو اسے اپنے گھر کی عورتوں میں پھاڑ کر تقسیم کر دیا۔

۱۶۔ایک بکری کی کلیجی ۱۳۰؍ اصحاب نے کھائی
حضرت عبدالرحمن بن ابی بکرؓ نے بیان کیا کہ ہم ایک سو تیس آدمی رسول اﷲﷺ  کے ساتھ ایک سفر میں تھے۔ حضور اکرمﷺ نے دریافت فرمایا کہ کیا کسی کے پاس کھانے کی کوئی چیز بھی ہے۔ ایک صحابی کے پاس تقریباً ایک صاع آٹا تھا وہ آٹا گوندھا گیا۔ پھر ایک دراز قد مشرک بکریاں ہانکتا ہوا آیا۔حضور اکرمﷺ نے اس سے ایک بکری خریدکر ذبح کی۔ حضور اکرمﷺ  نے اس کی کلیجی بھوننے کے لیے کہا، بخدا اس وقت موجود ایک سو تیس اصحاب میں سے ہر ایک کو آپﷺ  نے اس کلیجی میں سے کاٹ کر دیا اور جو اس وقت موجود نہیں تھے ان کا حصہ محفوظ رکھ لیا۔  بکری کے گوشت کو سب نے خوب سیر ہو کر کھایا۔ جو کچھ بچ گیا اسے اونٹ پر رکھ کر ہم واپس لے آئے۔

۱۷۔مشرکوں سے صلہ رحمی کرنا

حضرت اسماء بنت ابی بکرؓ نے فرمایا کہ رسول اﷲﷺ کے عہد میں میری مشرکہ والدہ میرے گھر آئیں۔ میں نے حضور اکرمﷺ  سے پوچھا کہ وہ مجھ سے ملاقات کی بہت خواہشمند ہیں تو کیا میں اپنی والدہ کے ساتھ صلہ رحمی کر سکتی ہوں ؟ آنحضورﷺ  نے فرمایا کہ ہاں ! اپنی والدہ کے ساتھ صلہ رحمی کرو۔

۱۸۔عمریٰ اور رقبیٰ کے بارے میں 
حضرت جابر بن عبداﷲؓ نے بیان فرمایا کہ نبیﷺ  نے عمریٰ کے متعلق فیصلہ کیا تھا کہ وہ اس کا ہو جاتا ہے جسے ہبہ کیا گیا ہو۔(عمریٰ میں کوئی شخص اپنا گھر وغیرہ کسی کو تا حیات استعمال کے لیے دیتا تھا جب کہ رقبیٰ میں یوں کہا جاتا کہ یہ گھر میرا ہے لیکن اگر میں پہلے مرگیا تو تمہارا ہو گا اور تم پہلے مر گئے تو میرا ہی رہے گا)

۱۹۔دلہن کے لیے کپڑے مستعار لینا
حضرت عبدالواحد بن ایمنؓ نے فرمایا کہ مجھ سے میرے والد نے بیان کیا کہ وہ حضرت عائشہؓ کی خدمت میں حاضر ہوے تو آپ قطر ایمن کا ایک دبیز کھردرا کپڑے کی قمیص پہنے ہوئے تھیں۔ انہوں نے مجھ سے فرمایا: ذرا نظر اٹھا کر میری اس باندی کو تو دیکھو۔ اسے گھر میں یہ کپڑا پہننے سے انکار ہے  حالانکہ نبیﷺ کے زمانے میں میرے پاس اسی کی قمیص تھی۔ جب کوئی دلہن بنائی جاتی تو میرے یہاں آدمی بھیج کر وہ قمیص منگا لیتی تھی۔

۲۰۔مہاجرین کا انصار کے باغ میں کام کرنا

حضرت انس بن مالکؓ نے بیان کیا کہ جب مہاجرین مکہ سے مدینہ آئے تو ان کے ساتھ کوئی بھی سامان نہ تھا۔ انصار زمین اور جائیداد والے تھے۔ انصار نے مہاجرین سے یہ معاملہ کر لیا کہ وہ اپنے اموال میں سے انہیں ہر سال پھل دیا کریں گے اور اس کے بدلے میں مہاجرین ان کے باغات میں کام کیا کریں گے۔حضرت انسؓ کی والدہ اُمّ سلیم نے رسول اﷲﷺ کو کھجور کا ایک باغ ہدیۃً دیا تو آنحضورﷺ  نے وہ باغ اپنی موالاۃ ام ایمنؓ کو جو اسامہ بن زیدؓ کی والدہ تھیں عنایت فرما دیا تھا۔

۲۱۔فتح خیبر کے بعد مہاجرین کا ہدایا واپس کرنا

 حضرت انس بن مالکؓ نے فرمایا کہ نبی کریمﷺ   خیبر کے یہودیوں کے استیصال سے فارغ ہو کر مدینہ واپس تشریف لائے تو مہاجرین نے انصار کو ان کے ہدایا واپس کر دیئے جو انہوں نے پھلوں کی صورت میں دے رکھے تھے۔کیونکہ اب مہاجرین کے پاس بھی خیبر کی غنیمت میں سے مال آ گیا تھا۔ آپؐ نے انسؓ کی والدہ کا باغ بھی واپس کر دیا اور ام ایمنؓ کو اس کے بجائے اپنے باغ میں سے کچھ درخت عنایت فرمائے 

۲۲۔دودھ والی بکری ہدیہ کر نے کی فضیلت
حضرت عبداﷲ بن عمروؓ مروی ہیں کہ نبی کریمﷺ نے فرمایا کہ چالیس خصلتیں ایسی ہیں کہ جو شخص ثواب کی نیت سے اور اﷲ کے وعدے کو سچا سمجھتے ہوئے ان میں سے ایک خصلت پر بھی عامل ہو گا تو اﷲ تعالیٰ اسے جنت میں داخل کرے گا۔ان خصلتوں میں سب سے اعلیٰ و ارفع دودھ دینے والی بکری کا ہدیہ کرنا ہے۔
٭٭٭
۴۸۔کتاب الشہادات (گواہی کا بیان)

۱۔گواہی میں غیر ذمہ داری برتنے والے 

حضرت عبداﷲؓ نے بیان کیا کہ نبی کریمﷺ  نے فرمایا: سب سے بہتر میرے عہد کے لوگ ہیں۔ پھر وہ لوگ جو اس کے بعد ہوں گے۔ پھر وہ لوگ جو اس کے بعد ہوں گے اور اس کے بعد ایسے لوگوں کا زمانہ آئے گا، جن کی زبان سے لفظ شہادت قسم سے پہلے نکل جائے گا اور قسم شہادت سے پہلے (یعنی گواہی دینے کے معاملے میں وہ غیر ذمہ دار ہوں گے )۔

۲۔جھوٹی شہادت ایک بڑا گناہ ہے 

حضرت ابوبکرہؓ کہتے ہیں کہ رسول اﷲﷺ  نے فرمایا کیا میں تم لوگوں کو سب سے بڑے گناہ نہ بتاؤں ؟ آپﷺ  نے یہ بات تین مرتبہ دہرانے کے بعد فرمایا کہ اﷲ کا کسی کو شریک ٹھہرانا اور والدین کی نافرمانی کرنا۔ پھر آپ نے اگلی بات کی اہمیت کو واضح کرنے کے لیے سیدھے بیٹھ کر فرمایا کہ ہاں اور جھوٹی شہادت بھی۔ حضور اکرمﷺ  نے اس آخری جملے کو متعدد مرتبہ دہرایا۔

۳۔حضرت عائشہؓ کے گلے کا ہار گم ہونا

حضرت عائشہؓ نے فرمایا کہ ایک غزوہ کے موقع پر میں آپﷺ  کے ساتھ تھی۔ جب رسول اﷲﷺ  غزوہ سے فارغ ہو کر واپس ہوئے اور ہم مدینہ کے قریب پہنچ گئے تو ایک رات آپ نے کوچ کا اعلان کرا دیا۔ جب کوچ کا اعلان ہو رہا تھا اور میں قضاء حاجت کے بعد کجاوے کے قریب واپس آئی تو میں نے دیکھا کہ میرا ظفار کے جزع کا ہار گلے میں موجود نہیں تھا۔

۴۔لشکر سے بچھڑ کر دوبارہ ملنا

چنانچہ میں وہاں دوبارہ پہنچی اور میں نے ہار کو تلاش کرنا شروع کیا تو اس میں دیر ہو گئی اور لشکر روانہ ہو گیا۔ جب  میں پڑاؤ کی جگہ آئی تووہاں کوئی موجود نہ تھا۔ اس لیے میں اس جگہ بیٹھ گئی جہاں پہلے میرا قیام تھا۔ میں یوں ہی بیٹھی ہوئی تھی کہ میری آنکھ لگ گئی اور میں سوگئی۔ لشکر یوں کی گری ہوئی چیزوں کو اٹھا کر انہیں ان کے مالک تک پہنچانے کی ذمہ داری پر مامور صفوان بن معطل سلمی ثم زکوانیؓ لشکر کے پیچھے پیچھے تھے۔ وہ میری طرف سے گزرے تو مجھے پہچان لیا۔ اس لیے کہ پردہ کا حکم نازل ہونے سے پہلے وہ مجھے دیکھ چکے تھے۔ ان کے اناﷲ پڑھنے پر میں بیدار ہو گئی۔ آخر انہوں مجھے اپنے اونٹ پر بٹھایا اور وہ خود اس کے آگے آگے چلنے لگے۔ اسی طرح جب ہم لشکر کے قریب پہنچے تو لوگ بھری دوپہر میں آرام کے لیے پڑاؤ ڈال چکے تھے۔

۵۔منافقین کی تہمت پر عائشہ کا آزردہ ہونا

بس اتنی سی بات تھی جس کی بنیاد پر جسے ہلاک ہونا تھا وہ ہلاک ہوا۔ اور تہمت کے معاملے میں پیش پیش عبداﷲ بن ابی بن سلول (منافق) تھا پھر ہم مدینہ آ گئے اور میں ایک مہینہ تک بیمار رہی۔ تہمت لگانے والوں کی باتوں کا خوب چرچا ہو رہا تھا۔ اپنی اس بیماری کے دوران مجھے رسول اﷲﷺ  کی وہ توجہ بھی  نہیں ملی جس کا مشاہدہ اپنی پچھلی بیماریوں میں کر چکی تھی۔ جب کہ جو باتیں تہمت لگانے والے پھیلا رہے تھے، ان میں سے کوئی بات مجھے معلوم نہیں تھی۔ ایک رات میں اُمّ مسطح کے ساتھ مناصع کی طرف قضائے حاجت کے لیے جا رہی تھی کہ وہ اپنی چادر میں الجھ کر گر پڑیں اور ان کی زبان سے نکل گیا۔ مسطح برباد ہو۔ میں نے کہا بری بات آپ نے زبان سے نکالی۔ ایسے شخص کو برا کہہ رہی ہیں آپ جو بدر کی لڑائی میں شریک تھے۔ وہ کہنے لگیں ارے وہ جو کچھ ان سبھوں نے کہا ہے وہ آپ نے نہیں سنا۔ پھر انہوں نے تہمت لگانے والوں کی ساری باتیں سنائی اور ان باتوں کو سن کر میری بیماری اور بڑھ گئی۔

۶۔والدہ کا حضرت عائشہ کو سمجھانا

 میں جب اپنے گھر واپس ہوئی تو نبیﷺ سے عرض کیا کہ آپﷺ  مجھے والدین کے یہاں جانے کی اجازت دیجئے۔ اجازت ملنے پر اپنے والدین کے گھر آ کر میں نے اپنی والدہ سے ان باتوں کے متعلق پوچھا جو لوگوں میں پھیلی ہوئی تھیں۔ انہوں نے فرمایا، بیٹی! اس طرح کی باتوں کی پروانہ کرو۔ خدا کی قسم شاید ہی ایسا ہو کہ تم جیسی حسین و خوبصورت عورت کسی مرد کے گھر میں ہو اور اس کی سوکنیں بھی ہوں، پھر بھی اس طرح کی باتیں نہ پھیلائی جایا کریں۔ میں نے کہا: سبحان اﷲ! سوکنوں کا کیا ذکر وہ تو دوسرے لوگ اس طرح کی باتیں کر رہے ہیں۔ انہوں نے بیان کیا کہ وہ رات میں نے وہیں گزاری۔ صبح تک یہ عالم تھا کہ آنسو نہیں تھمتے تھے اور نہ نیند آئی۔

۷۔باندی بریرہؓ کا مالکہ عائشہؓ کی گواہی دینا
 صبح ہوئی تو رسول اﷲﷺ  نے اپنی بیوی کو جدا کرنے کے سلسلے میں علیؓ بن ابی طالب اور اسامہ بن زیدؓ کو بلوایا۔ اسامہؓ  کو آپﷺ  کی اپنے اہل کے ساتھ محبت کا علم تھا۔ اس لیے اسی کے مطابق مشورہ دیا اور کہا کہ آپﷺ  کی بیوی یا رسول اﷲﷺ بخدا ہم ان کے متعلق خیر کے سوا اور کچھ نہیں جانتے۔ لیکن حضرت علیؓ نے فرمایا: یا رسول اﷲ! اﷲ تعالیٰ نے اس سلسلے میں آپﷺ  پر کوئی تنگی نہیں کی ہے۔ عورتیں ان کے سوا بھی بہت ہیں۔ باندی سے بھی آپﷺ  دریافت فرما لیجئے۔ وہ سچی بات بیان کریں گی۔ چنانچہ نبیﷺ نے عائشہؓ کی خاص خادمہ بریرہؓ کو بلایا اور دریافت فرمایا کہ کیا تم نے عائشہؓ میں کوئی ایسی چیز دیکھی ہے جس سے تمہیں شبہ ہوا ہو۔ بریرہؓ نے عرض کیا: اس ذات کی قسم جس نے آپﷺ  کو حق کے ساتھ مبعوث فرمایا ہے۔ میں نے ان میں ایسی کوئی چیز بھی نہیں دیکھی جس کا عیب میں ان پر لگاسکوں۔ البتہ یہ بات ضرور ہے کہ وہ نو عمر لڑکی ہیں۔ آٹا گوندھ کر سوجاتی ہیں اور اس لاپرواہی اور غفلت کی وجہ سے بکری آ کر آٹا کھا لیتی ہے۔ 

۸۔ اوس و خزرج قبیلہ کے لوگوں کا مشتعل ہو جانا

اسی دن رسول اﷲﷺ  نے منبر پر کھڑے ہو کر عبداﷲ بن ابی بن سلول کے بارے میں مدد چاہی اور کہا کہ ایک ایسے شخص کے بارے میں میری کون مدد کر سکتا ہے جس کی اذیت اور تکلیف دہی کا سلسلہ اب میری بیوی کے معاملے تک پہنچ چکا ہے۔ بخدا اپنی بیوی کے بارے میں خیر کے سوا اور کوئی چیز مجھے معلوم نہیں اور اس نے اس معاملے میں نام بھی ایک ایسے آدمی کا لیا ہے جس کے متعلق میں خیر کے سوا اور کچھ نہیں جانتا۔ خود میرے گھر میں بھی جب وہ آئے ہیں تو میرے ساتھ ہی آئے ہیں۔ یہ سن کر قبیلہ اوس کے سردار سعد بن معاذؓ کھڑے ہوئے اور عرض کیا یا رسول اﷲﷺ ! واﷲ میں آپ کی مدد کروں گا۔ اگر تہمت لگانے والا وہ شخص اوس سے ہو گا تو ہم اس کی گردن مار دیں گے۔ اور اگر خزرج کا آدمی ہے تو آپﷺ  ہمیں حکم دیں۔ آپ کا  جو بھی حکم ہو گا، ہم تعمیل کریں گے۔ پھر قبیلہ خزرج کے سردار سعد بن عبادہؓ کھڑے ہو گئے۔ گو اس سے پہلے آپ بہت صالح تھے لیکن اس وقت سعد بن معاذؓ کی بات پر حمیت سے غصہ ہو گئے اور سعد بن معاذؓ سے کہنے لگے۔ خدا کے دو ام و بقاء کی قسم! تم جھوٹ بولتے ہو۔ نہ تم اسے قتل کر سکتے ہو اور نہ تمہارے اندر اس کی طاقت ہے۔ پھرسعد بن معاذؓ کے چچا زاد بھائی اسید بن حضیررؓ کھڑے ہو گئے اور کہا خدا کی قسم!  اگر رسول اﷲﷺ  کا حکم ہوا توہم اسے قتل کر دیں گے۔اب کوئی شبہ نہیں رہ جاتا کہ تم بھی منافق ہو۔ کیونکہ منافقوں کی طرف سے مدافعت کرتے ہو۔ اس پر اوس و خزرج دونوں قبیلوں کے لوگ اٹھ کھڑے ہوئے اور آگے بڑھنے ہی والے تھے کہ رسول اﷲﷺ  جو ابھی تک منبر پر تشریف رکھتے تھے منبر سے اترے اور لوگوں کو ٹھنڈا کیا۔ اب سب لوگ خاموش ہو گئے اور نبیﷺ بھی خاموش ہو گئے۔

 ۹۔حضرت عائشہؓ کا تہمت پر تبصرہ سے انکار

  پھر میرے پاس میرے والدین آئے۔ میں دو راتوں اور ایک دن سے برابر روتی رہی تھی۔ ایسا معلوم ہوتا تھا کہ روتے روتے میرے دل کے ٹکڑے ہو جائیں گے۔ والدین ابھی میرے پاس بیٹھے ہوئے تھے کہ ایک انصاری خاتون آئیں اور وہ بھی میرے ساتھ بیٹھ کر رونے لگیں۔ اسی دوران رسول اﷲﷺ  اندر تشریف لائے اور بیٹھ گئے۔ آپﷺ  ایک مہینے تک انتظار کرتے رہے تھے۔ لیکن میرے معاملے میں کوئی وحی آپ پر نازل نہیں ہوئی تھی۔ حضرت عائشہؓ نے بیان کیا کہ پھر حضور اکرمﷺ  نے تشہد پڑھی اور فرمایا: عائشہؓ تمہارے متعلق مجھے فلاں فلاں باتیں معلوم ہوئی ہیں۔ اگر تم اس معاملے میں بری ہو تو اﷲ تعالیٰ بھی تمہاری برات ظاہر کر دے گا۔ اور اگر تم نے گناہ کیا ہے تو اﷲ تعالیٰ سے مغفرت چاہو اور اس کے حضور توبہ کرو کہ بندہ جب اپنے گناہ کا اعتراف کر لیتا ہے اور پھر توبہ کرتا ہے تو اﷲ تعالیٰ بھی اس کی توبہ قبول کر لیتا ہے۔ میں نے اپنے والد حضرت ابوبکرؓ اور والدہ سے کہا کہ آپ رسول اﷲﷺ  سے میرے متعلق کچھ کہئے۔ لیکن انہوں نے فرمایا،: بخدا ہمیں نہیں معلوم کہ نبیﷺ  کو کیا کہنا چاہئے۔تب میں نے کہا مجھے معلوم ہوا ہے کہ آپ لوگوں نے بھی لوگوں کی افواہ سنی ہے اور آپ لوگوں کے دلوں میں وہ بات بیٹھ گئی ہے۔اس لیے اب اگر میں کہوں کہ میں اس بہتان سے بری ہوں اور اﷲ خوب جانتا ہے کہ میں واقعی اس سے بری ہوں، تو آپ لوگ میری اس معاملے میں تصدیق نہیں کریں گے۔ لیکن اگر میں گناہ کو اپنے ذمے لے لوں، حالانکہ اﷲ تعالیٰ خوب جانتا ہے کہ میں اس سے بری ہوں تو آپ لوگ میری بات کی تصدیق کر دیں گے۔ بخدا میں اس وقت اپنی اور آپ لوگوں کی کوئی مثال یوسفؑ کے والد یعقوبؑ کے سوا نہیں پاتی کہ انہوں نے بھی فرمایا تھا’’پس مجھے صبر جمیل عطا ہو اور جو کچھ تم کہتے ہو اس معاملے میں میرا مدد گار اﷲ تعالیٰ ہے ‘‘۔

۱۰۔وحی کے ذریعہ عائشہؓ کی برات کا اعلان

 اس کے بعد بستر پر میں نے اپنا رخ دوسری طرف کر لیا اور مجھے امید تھی کہ خود اﷲ تعالیٰ میری برات کریں گے۔گو میرا یہ خیال کبھی نہ تھا کہ میرے متعلق وحی نازل ہو گی تاہم مجھے اتنی امید ضرور تھی کہ آپﷺ کوئی خواب دیکھیں گے۔ جس میں اﷲ تعالیٰ مجھے بری فرما دے گا۔ خدا گواہ ہے کہ ابھی آپﷺ  اپنی جگہ سے اٹھے بھی نہ تھے اور نہ اس وقت تک گھر میں موجود کوئی باہر نکلا تھا کہ آپ پر وحی نازل ہونے لگی۔ اور شدت وحی سے آپ جس طرح پسینے پسینے ہو جاتے تھے وہی کیفیت اب بھی تھی۔ پسینے کے قطرات موتیوں کی طرح آپﷺ  کے جسم مبارک پر گرنے لگے، حالانکہ سردی کا موسم تھا۔ جب وحی کا سلسلہ ختم ہوا تو آپﷺ  ہنس رہے تھے اور سب سے پہلا کلمہ جو آپ کی زبان سے نکلا وہ یہ تھا : عائشہ اﷲ کی حمد بیان کرو کہ اس نے تمہیں بری قرار دیا۔ میری والدہ نے کہا جاؤ رسول اﷲﷺ  کے سامنے جا کر کھڑی ہو جاؤ۔ میں نے کہا: نہیں، خدا کی قسم! میں حضور اکرمﷺ  کے سامنے جا کر کھڑی نہیں ہوں گی سوائے اﷲ کے اور کسی کی حمد بیان نہیں کروں گی۔ اﷲ تعالیٰ نے یہ آیت نازل فرمائی تھی (ترجمہ) ’’جن لوگوں نے تہمت تراشی کی ہے، وہ تم میں سے کچھ لوگ ہیں ‘‘۔ 

۱۱۔عدالت میں کسی فردکی اچھائی کی گواہی دینا
حضرت ابوبکرہؓ راوی ہیں کہ ایک شخص نے نبیﷺ کے سامنے کسی دوسرے شخص کی تعریف کی تو آپﷺ کئی مرتبہ یہ فرمایا کہ افسوس ! تم نے اپنے ساتھی کی گردن کاٹ ڈالی۔ پھر ارشاد فرمایا کہ اگر کسی کے لیے اپنے کسی بھائی کی تعریف کرنا ناگزیر ہی ہو جائے تو یوں کہنا چاہیئے کہ میں فلاں شخص کو ایسا سمجھتا ہوں۔ویسے اﷲ اس کے لیے کافی ہے اور اس کے باطن سے بھی واقف ہے۔ میں قطعیت اور یقین کے ساتھ کسی کی عدالتی گواہی (تعدیل) نہیں کر سکتا ہاں ! اس کے متعلق مجھے فلاں فلاں باتیں معلوم ہیں۔
۱۲۔جہاد میں شرکت کی کم از کم عمر

حضرت عبداﷲ ابن عمرؓ نے فرمایا کہ اُحد کی لڑائی کے موقعہ پر وہ رسول اﷲﷺ  کے سامنے محاذ پر جانے کے لیے پیش ہوئے تو انہیں اجازت نہیں ملی۔ اس وقت ان کی عمر چودہ سال تھی۔ پھر غزوہ خندق کے موقعہ پر پیش ہوئے تو اجازت مل گئی۔ اس وقت آپ کی عمر پندرہ سال تھی۔

۱۳۔واجب قسم کھانے میں سبقت کی کوشش

حضرت ابو ہریرہؓ نے فرمایا کہ رسول اﷲﷺ  نے ایک مقدمے میں مدعی علیہ چند اشخاص سے قسم کھانے کے لیے کہا توقسم کے لیے سب ایک ساتھ آگے بڑھے۔ آنحضورﷺ  نے حکم دیا کہ قسم کھانے کے لیے ان میں باہم قرعہ اندازی کی جائے کہ پہلے کون قسم کھائے۔

۱۴۔قسم صرف اللہ کی کھانی چاہیے 
حضرت عبداﷲ بن عمرؓ روایت کرتے ہیں کہ نبی کریمﷺ نے فرمایا کہ اگر کسی کو قسم کھانی ہی ہو تو وہ اﷲ کی قسم کھائے ورنہ پھر اسے خاموش رہنا چاہئے۔

٭٭٭
۴۹۔کتاب الصلح 

۱۔باہم صلح کرانے کے لیے جھوٹ بولنا

حضرت اُمّ کلثوم بنت عقبہؓ مروی ہیں کہ نبیﷺ  نے فرمایا:  وہ شخص جھوٹا نہیں ہے جو لوگوں میں باہم صلح کرانے کی کوشش کرے اور اس کے لیے کوئی اچھی بات کی چغلی کھائے۔

۲۔ صلح کرانے کے لیے لوگوں کو ساتھ لینا
حضرت سہل بن سعدؓ نے کہتے ہیں کہ قبا کے لوگوں کے درمیان آپس میں جھگڑا ہوا اور نوبت یہاں تک پہنچی کہ ایک دوسرے پر پتھر پھینکے گئے۔ حضور اکرمﷺ کو جب اس کی اطلاع دی گئی تو آپﷺ  نے فرمایا، چلو ہم ان میں باہم صلح کرائیں گے۔

۳۔خالہ ماں کی قائم مقام ہوتی ہے 

حضرت براء ابن عازبؓ مروی ہیں کہ نبیﷺ نے ذیقعدہ کے مہینے میں عمرہ کا احرام باندھ کر مکہ روانہ ہوئے لیکن مکہ کے لوگوں نے آپ کو شہر میں داخل نہ ہونے دیا۔ آخر یہ طے پایا اگلے سال آپ مکہ میں تین دن تک قیام کریں گے۔ چنانچہ اگلے سال آپﷺ  مکہ تشریف لے گئے اور جب تین دن پورے ہو گئے تو قریش حضرت علیؓ کے پاس آئے اور کہا کہ اپنے صاحب سے کہئے کہ مدت پوری ہو گئی ہے۔چنانچہ نبی کریمﷺ  مکہ سے روانہ ہونے لگے۔ حضرت حمزہؓ کی ایک بچی چچا چچا کرتی آئیں تو حضرت علیؓ نے انہیں اپنے ساتھ لے لیا کہ یہ میرے چچا کی بچی ہے۔ حضرت جعفرؓ نے فرمایا یہ میرے بھی چچا کی بچی ہے اور اس کی خالہ میرے نکاح میں بھی ہے۔ حضرت زیدؓ نے فرمایا یہ میرے بھائی کی بچی ہے۔ جب تنا زعہ بڑھا تو نبیﷺ  نے بچی کی خالہ کے حق میں فیصلہ کیا اور فرمایا کہ خالہ ماں کی طرح ہوتی ہے اور حضرت علیؓ سے فرمایا کہ تم مجھ سے ہو اور میں تم سے ہوں۔حضرت جعفرؓ سے فرمایا کہ تم صورت اور عادات و اخلاق سب میں مجھ سے مشابہ ہو۔ حضرت زیدؓ سے فرمایا کہ تم ہمارے بھائی بھی ہو اور ہمارے مولا بھی۔

۴۔ حسنؓ دو گروہوں میں صلح کرائیں گے 

حضرت ابوبکرہؓ نے فرمایا کہ میں نے رسول اﷲﷺ  کو منبر پر یہ فرماتے سنا ہے کہ حسن بن علیؓ آنحضورﷺ  کے پہلو میں تھے اور آنحضورﷺ  کبھی لوگوں کی طرف متوجہ ہوتے اور کبھی حسنؓ کی طرف اور فرماتے کہ میرا یہ بیٹا سردار ہے اور شاید اس کے ذریعہ اﷲ تعالیٰ مسلمانوں کے دو عظیم گروہوں میں صلح کرائے گا۔

۵۔ صلح کرانے کے لیے کسی بڑے کا دخل دینا
حضرت عائشہؓ نے فرمایا رسول اﷲﷺ  نے دروازے پر جھگڑا سننے والے کی آواز سنی۔ ایک شخص دوسرے سے قرض میں کچھ کمی کرنے اور مطالبے میں نرمی برتنے کے لیے کہہ رہا تھا اور دوسرا کہتا تھا خدا کی قسم میں یہ نہیں کر سکتا آخر رسول اﷲﷺ  ان کی طرف گئے اور فرمایا اس بات پر خدا کی قسم کھانے والے صاحب کہاں ہیں کہ وہ ایک اچھا کام نہیں کریں گے۔ ان صحابیؓ نے عرض کیا، میں ہی ہوں یا رسول اﷲ! میرا فریق جو چاہتا ہے وہی کر دوں گا۔

٭٭٭
۵۰۔کتاب الشروط  (شرائط کا بیان)

۱۔عقد نکاح کے وقت مَہر کی شرطیں 
سیدنا عقبہ بن عامرؓ کہتے ہیں کہ رسول اﷲﷺ  نے فرمایا سب شرطوں میں پورا کرنے کی زیادہ مستحق وہ شرطیں ہیں جن کے ذریعے تم نے عورتوں کی شرمگاہوں کو اپنے اوپر حلال کیا ہے۔

۲۔ حدود کی سزا کے بدلے میں شرطیں جائز نہیں 
سیدنا ابو ہریرہؓ اور سیدنا زید بن خالد جہنیؓ سے روایت ہے کہ ایک دیہاتی رسول اﷲﷺ  کے پاس حاضر ہوا اور اس نے عرض کیا کہ یا رسول اﷲﷺ ! میں آپ کو اﷲ کی قسم دیتا ہوں کہ آپ میرے لئے کتاب اﷲ سے فیصلہ کر دیجئے۔ دوسرے فریق نے کہا کہ ہاں آپﷺ  ہمارے درمیان کتاب اﷲ سے فیصلہ کر دیجئے۔ پس رسول اﷲﷺ  کے پوچھنے پر اس نے کہا کہ میرا بیٹا اس کے ہاں مزدور تھا اس نے اس کی بیوی سے زنا کیا۔ جب مجھے معلوم ہوا کہ میرے بیٹے کو اس جرم میں رجم کر دیا جائے گا تو میں نے اس کی طرف سے سو بکریاں اور ایک لونڈی اس شخص کو دی۔ مگر اہل علم کہتے ہیں کہ میرے بیٹے پر سودُرے اور ایک سال کی جلاوطنی واجب ہے اور اس کی بیوی پر رجم واجب ہے۔ رسول اﷲﷺ  نے فرمایا کہ میں تم دونوں کے درمیان کتاب اﷲ سے فیصلہ کئے دیتا ہوں۔ لونڈی اور بکریاں تجھے واپس مل جائیں گی اور تیرے بیٹے پر سودُرے اور ایک سال کی جلاوطنی کا حکم دیا جائے گا اور اے انیس تم اس شخص کی عورت کے پاس جاؤ اگر وہ اقرار کر لے تو اسے سنگسار کر دینا۔ سیدنا ابو ہریرہ کہتے ہیں کہ اس عورت نے اقرار کر لیا اس لئے رسول اﷲﷺ  نے اس پر حد جاری کرنے کا حکم دیا اور وہ سنگسار کر دی گئی۔

۳۔حضرت عمرؓ کا یہودیوں کو خیبر سے باہر نکالنا

 سیدنا عبداللہ بن عمرؓ کہتے ہیں کہ جب خیبر والوں نے ان کے ہاتھ پاؤں توڑ ڈالے تو سیدنا عمرؓ خطبہ پڑھنے کھڑے ہو گئے اور کہا کہ بیشک رسول اﷲﷺ نے خیبر کے یہودیوں سے ان کے مالوں کی بابت معاملہ کیا تھا اور فرمایا تھا جب تک اﷲ تم کو قائم رکھے گا تو ہم بھی تم کو قائم رکھیں گے۔لیکن جب عبداﷲ بن عمرؓ اپنی جائداد پر  وہاں گئے تو ان پر شب کے وقت ظلم کیا گیا اور ان کے دونوں ہاتھ اور پیر توڑ دیئے گے اور ان یہودیوں کے سوا کوئی ہمارا دشمن وہاں نہیں ہے۔ اور ہمارا شبہ انہیں پر ہے چنانچہ اب میں ان کا جلا وطن کر دینا مناست سمجھتا ہوں۔ اس بات کا علم ہوتے ہی ابو حقیق کی اولاد میں سے کوئی شخص حضرت عمرؓ کے پاس آیا اور کہا کہ اے امیر المومنین! کیا آپ ہمیں شہر بدر کر دیں گے حالانکہ محمد (ﷺ ) نے ہمیں یہاں باقی رکھا تھا بلکہ یہاں رہنے کی آپ نے شرط بھی لگائی تھی۔ حضرت عمرؓ نے کہا کہ کیا تم یہ سمجھتے ہو کہ میں رسول اﷲﷺ  کایہ قول بھول گیا ہوں جب حضورﷺ  نے تم سے کہا تھا کہ تمہارا کیا حال ہو گا جب تم خیبر سے نکالے جاؤ گے اور تمہارے اونٹ تمہیں راتوں میں لیے لیے پھریں گے۔ اُس نے کہا یہ تو ابوالقاسم (ﷺ ) کا مذاق تھا۔ سیدنا عمرؓ نے کہا اے اﷲ کے دشمن تو جھوٹ بولتا ہے۔چنانچہ سیدنا عمرؓ نے انہیں شہر بدر کر دیا اور ان کے اسباب کی قیمت انہیں ادا کر دی۔

۴۔حضورؐ کا بن دیکھے خالد بن ولید کا مقام بتانا

 سیدنا مِسور بن مخرمہ اور سیدنا مروانؓ کہتے ہیں کہ رسول اﷲﷺ  زمانہ حدیبیہ میں تشریف لے چلے یہاں تک کہ جب آپﷺ  اثنائے راہ میں تھے تو (بطورِ معجزہ) فرمایا کہ خالد بن ولید مقام غمیم میں قریش کے سواروں کے ساتھ مقدمۃ الجیش ہیں پس تم داہنی جانب چلو اور اسی طرف خالد بھی تھے۔ مگر اﷲ کی قسم خالد کو مسلمانوں کا آنا معلوم بھی نہیں ہوا یہاں تک کہ جب لشکر کا غبار ان کے پاس پہنچا تو ان کو معلوم ہوا کہ نبیﷺ  آ گئے اور فوراً ایک شخص قریش کو خبر دینے کے لیے چل دیا۔

۵۔معجزہ رسولؐ ، گڑھے میں سے پانی کا اُبلنا

… اور نبیﷺ  برابر چلے جا رہے تھے یہاں تک کہ جب آپﷺ  اس پہاڑی پر پہنچے جس کے اوپر سے ہوکے مکہ میں اترتے تھے تو آپﷺ  کی اونٹنی بیٹھ گئی۔ نبیﷺ  نے فرمایا کہ اونٹنی قصوا خود سے نہیں بیٹھی بلکہ اسے اس ذات نے روکا ہے جس نے ہاتھی کو روکا تھا۔ اس کے بعد آپﷺ  نے اس کو ڈانٹا تو اس نے جست کی اور وہ سب کی طرف سے ہٹ گئی یہاں تک کہ حدیبیہ کے کنارے ایک گڑھے پر بیٹھ گئی جس میں پانی بہت کم تھا۔ لوگ اس میں سے تھوڑا تھوڑا پانی لیتے تھے۔ تھوڑی ہی دیر میں لوگوں نے اس کو صاف کر دیا اور نبیﷺ  سے پیاس کی شکایت کی۔ آپﷺ نے ایک تیر اپنے ترکش سے نکال دیا اور انہیں حکم دیا کہ اس کو اس پانی میں گاڑ دیں۔ پس اﷲ کی قسم پانی ان کے لیے جوش کرنے لگا یہاں تک کہ سب اس سے سیراب ہو گئے۔

۶۔ چشموں پر قابض لوگوں کا جنگ کا ارادہ

 پس وہ اسی حال میں تھے کہ بدیل بن ورقاء خزاعی اپنی قوم کے چند لوگوں کے ہمراہ خزاعہ سے آیا اور یہ لوگ رسول اﷲﷺ  کے خیر خواہ، تہامہ کے لوگوں میں سے تھے۔ اس نے کہا کہ میں نے کعب بن لوی اور عامر بن لوی کو اس حال میں چھوڑا ہے کہ وہ حدیبیہ کے عمیق چشموں پر فروکش ہیں، ان کے ہمراہ دودھ والی اونٹنیاں ہیں اور وہ لوگ آپﷺ  سے جنگ کرنا چاہتے ہیں اور آپ کو کعبہ سے روکنا چاہتے ہیں تو رسول اﷲﷺ  نے فرمایا کہ ہم کسی سے لڑنے کے لیے نہیں آئے، بلکہ ہم تو عمرہ کرنے کے لیے آئے ہیں۔ پس اگر وہ چاہیں تو میں ان سے کوئی مدت مقرر کر لوں اور وہ میرے اور کفار عرب کے درمیان میں دخل نہ دیں۔اگر میں غالب آ جاؤں تو اگر وہ چاہیں کہ اس دین میں داخل ہوں جس میں اور لوگ داخل ہوئے ہیں تو ایسا کریں اور میں غالب نہ آؤں تو پھر وہ آرام اٹھائیں۔ اور اگر وہ لوگ اس بات کو منظور نہ کریں گے تو قسم ہے اس کی جس کے ہاتھ میں میری جان ہے کہ میں اپنی اسی حالت میں ان سے لڑوں گا یہاں تک کہ میں قتل کر دیا جاؤں اور بیشک اﷲ اپنے دین کو جاری کرے گا۔

۷۔ محمدﷺ کی بادشاہوں سے بڑھ کر تعظیم 

… یہ سن کر بدیل قریش کے پاس پہنچا اور نبیﷺ کی بات اُن سے بیان کی۔ تو عروہ بن مسعود کھڑے ہو گئے اور انہوں نے کہا کہ اے لوگو! کیا میں تمہارا باپ نہیں ہوں ؟ ان لوگوں نے کہا کہ ہاں۔ پھر عروہ نے کہا کہ کیا تم مثل میرے بیٹے کے نہیں ہو؟ ان لوگوں نے کہا کہ ہاں۔ عروہ نے کہا کیا تم مجھ سے کسی قسم کی بدظنی رکھتے ہو؟ ان لوگوں نے کہا کہ نہیں۔ عروہ نے کہا تو اچھا اب میری ایک بات مانو اس شخص یعنی رسول اﷲﷺ  نے تمہارے سامنے ایک اچھی بات پیش کی ہے۔ اس کو منظور کر لو اور مجھے اجازت دو کہ میں اس کے پاس جاؤں۔ سب لوگوں نے کہا اچھا تم اس کے پاس جاؤ چنانچہ عروہ نبیﷺ  کے پاس آیا اور نبیﷺ سے گفتگو کرنے لگا۔تو نبیﷺ  نے ویسی ہی گفتگو کی جیسی بدیل سے کی تھی۔ پھر عروہ اپنے لوگوں کے پاس لوٹ کرگیا اور کہا کہ اے لوگو! اﷲ کی قسم میں بادشاہوں کے دربار میں گیا ہوں اور قیصروکسریٰ اور نجاشی کے دربار میں گیا ہوں مگر اﷲ کی قسم میں نے کسی بادشاہ کو نہیں دیکھا کہ اس کے مصاحب اس کی اس قدر تعظیم کرتے ہوں، جس قدر محمدﷺ  کے اصحاب محمدؐ کی تعظیم کرتے ہیں۔ جب گفتگو کرتے ہیں تو اپنی آوازیں ان کے سامنے پست رکھتے ہیں۔بے شک انہوں نے تمہارے سامنے ایک عمدہ بات پیش کی ہے، لہٰذا تم اس کو مان لو۔

۸۔قربانی کے جانوروں کی تعظیم کرنا

… بنی کنانہ میں سے ایک شخص نے کہا کہ تم مجھے اجازت دو کہ میں ان کے پاس جاؤں۔ لوگوں سے اجازت ملنے پر جب وہ نبیﷺ  اور آپ کے اصحاب کے سامنے آیا تو نبیﷺ  نے فرمایا کہ یہ فلاں شخص ہے اور وہ اس قوم میں سے ہے جو قربانی کے جانوروں کی تعظیم کیا کرتے ہیں لہٰذا تم قربانی کا جانور اس کے سامنے پیش کرو۔ چنانچہ ہدی اس کے سامنے پیش کی گئی اور لوگوں نے تلبیہ کہتے ہوئے اس کا استقبال کیا۔ پس اس نے یہ دیکھا تو کہنے لگا: سبحان اﷲ ان لوگوں کو کعبہ سے روکنا زیبا نہیں۔ پھر جب وہ اپنے لوگوں کے پاس لوٹ کرگیا تو کہنے لگا میں نے قربانی کے جانوروں کو دیکھا کہ انہیں قلادہ پہنائے گئے تھے اور ان کا شعار کیا ہوا تھا۔ لہٰذا میں مناسب نہیں سمجھتا کہ یہ لوگ کعبہ سے روکے جائیں۔ 

۹۔صلح حدیبیہ کی شرائط کا تحریر کیا جانا

…پھر ایک شخص ان میں سے کھڑا ہو گیا۔ جس کا نام مکرز بن حفص تھا۔ اس نے کہا کہ مجھے اجازت دو کہ میں محمدﷺ  کے پاس جاؤں۔ لوگوں سے اجازت ملنے پر جب  وہ مسلمانوں کے پاس آیا تو نبیﷺ  نے فرمایا کہ مکرز ہے اور یہ ایک بدکار آدمی ہے۔ پھر وہ نبیﷺ  سے گفتگو کرنے لگا۔ اسی دوران سہیل بن عمر و نامی ایک شخص کافروں کی طرف سے آیا تو نبیﷺ  نے فرمایا کہ اب تمہارا کام آسان کر دیا گیا۔سہیل بن عمرو نے کہا کہ آپ ہمارے اور اپنے درمیان میں صلح نامہ لکھ دیجئے۔پس نبیﷺ  نے کاتب کو بلایا اور نبیﷺ نے اس سے فرمایا کہ لکھ ’’یہ وہ تحریر ہے کہ جس پر محمد رسول اﷲ (ﷺ ) نے صلح کی‘‘ سہیل نے کہا کہ اﷲ کی قسم اگر ہم جانتے کہ آپ اﷲ کے رسول ہیں تو ہم آپ کو کعبہ سے نہ روکتے اور نہ آپ سے جنگ کرتے۔ لہٰذا آپ یہ لکھوایئے کہ محمد بن عبداﷲ۔ نبیﷺ نے فرمایا کہ اﷲ کی قسم بے شک میں ا ﷲ کا رسول ہوں اور اگر تم لوگ میری تکذیب کرتے ہو تو محمد بن عبداﷲ لکھوا دو۔ پھر نبیﷺ  نے فرمایا ’’اس بات پر کہ اے کفار مکہ! تم ہمارے اور کعبہ کے درمیان میں راہ صاف کر دو کہ ہم اس کا طواف کر لیں ‘‘ سہیل نے کہا کہ اﷲ کی قسم ! کہیں عرب یہ نہ کہیں کہ ہم مجبور کر دیئے گئے لہٰذا آئندہ سال میں یہ بات ہو جائے گی۔ چنانچہ نبیﷺ  نے یہی لکھوا دیا۔ پھر سہیل نے کہا کہ یہ بھی لکھوا دیجئے کہ ’’ اور اس بات پر کہ اے محمدﷺ ! ہماری طرف سے جو شخص تمہارے ہاں جائے، اگرچہ وہ تمہارے دین پر ہو تم اسے ہماری طرف واپس کر دو‘‘۔ مسلمانوں نے کہا سبحان اﷲ وہ کیونکر مشرکوں کے پاس واپس کر دیا جائے ؟ حالانکہ وہ مسلمان ہوکے آیا ہے۔ 

۱۰۔ صلح حدیبیہ اور سید نا ابو جندلؓ کا پا بہ زنجیر آنا

… اسی دوران میں سیدنا ابو جندل بن سہیل اپنی بیڑیوں کو لڑکھڑاتے ہوئے آئے اور اپنے آپ کو مسلمانوں کے درمیان میں ڈال دیا۔ سہیل نے کہا کہ اے محمد (ﷺ )! صلح کی پہلی شرط یہی ہے کہ تم ابو جندل کو مجھے واپس دے دو تو نبیﷺ  نے فرمایا کہ ہم نے ابھی تحریرختم تو نہیں کی۔ سہیل نے کہا تو اﷲ کی قسم ہم تم سے کسی بات پر کبھی صلح نہ کریں گے تو نبیﷺ  نے فرمایا کہ اچھا اس ایک آدمی کی تم مجھے اجازت دے دو۔ سہیل نے کہا کہ میں ہرگز اس کی اجازت نہ دوں گا۔ ابو جندل نے کہا کہ اے مسلمانو! کیا میں مشرکوں کی طرف واپس کر دیا جاؤں گا؟ حالانکہ میں مسلمان ہوکے آیا ہوں کیا تم نہیں دیکھتے کہ میں نے اسلام کے لیے کیا کیا تکلیفیں اٹھائی ہیں ؟ درحقیقت ابوجندل کو اﷲ کی راہ میں بہت سخت تکلیف دی گئی تھی۔ 

۱۱۔سیدنا عمرؓ کا صلح حدیبیہ میں نہ دبنے پر اصرار 

سیدنا عمر بن خطابؓ کہتے ہیں کہ پھر میں نبیﷺ کے پاس آیا اور میں نے عرض کیا کہ کیا آپ اﷲ کے سچے نبی نہیں ہیں ؟ نبیﷺ نے فرمایا کہ ہاں !  میں نے عرض کیا کہ کیا ہم حق پر اور ہمارا دشمن باطل پر نہیں ہے ؟ نبیﷺ  نے فرمایا ہاں۔میں نے عرض کیا پھر ہم کیوں اپنے دین میں دبیں ؟ آپﷺ  نے فرمایا میں اﷲ کا رسول ہوں اور میں اس کی نافرمانی نہیں کرتا اور وہ میرا مدد گار ہے۔ میں نے عرض کیا کہ کیا آپ ہم سے نہ بیان کرتے تھے کہ ہم کعبہ جائیں گے اور اس کا طواف کریں گے ؟ آپﷺ  نے فرمایا ہاں مگر کیا میں نے تم سے کہا تھا کہ ہم اسی سال کعبہ جائیں گے ؟ میں نے کہا نہیں۔ آپﷺ  نے فرمایا تو تم کعبہ جاؤ گے اور اس کا طواف بھی کرو گے۔ سیدناعمرؓ  پھر سیدنا ابوبکر صدیقؓ کے پاس گئے اور ان سے بھی وہی باتیں دُہرائیں جو وہ نبیﷺ سے کر چکے تھے۔ سیدنا ابو بکرؓ نے بھی انہیں وہی جواب دیا جو نبیﷺ  نے انہیں دیا تھا۔ سیدنا عمرؓ کہتے ہیں کہ اس گستاخی کے کفارہ میں مَیں نے بہت سی عبادتیں کیں۔ 

۱۲۔صلح حدیبیہ کی شرائط اور صحابہؓ  کا رنج و غم

 جب صلح نامہ کی تحریر سے فراغت ہوئی تو رسول اﷲﷺ نے اپنے صحابہ سے فرمایا کہ اٹھو! قربانی کر ڈالو اور سر منڈوا ڈالو۔آپﷺ  نے تین مرتبہ یہی فرمایا لیکن صدمہ سے دوچار صحابہؓ میں سے کوئی بھی نہ اٹھے تو آپ سیدنا اُمّ سلمہؓ کے پاس گئے اور ان سے سارا ماجرا بیان کیا۔ اُمُّ المومنین اُمّ سلمہؓ نے کہا یا رسول اﷲ! اگر آپ ایسا چاہتے ہیں تو آپ ان میں سے کسی کے ساتھ کلام نہ کیجئے یہاں تک کہ آپ اپنے قربانی کے جانوروں کو ذبح کر دیجئے اور اپنا سر مونڈوا لیجئے۔ چنانچہ آپﷺ  نے ایسا ہی کیا۔ اپنے قربانی کے جانور ذبح کر لئے اور اپنے سرمونڈوا لیا۔ پس صحابہؓ نے جب یہ دیکھا تو اٹھے اور انہوں نے بھی قربانی کی اور ان میں سے ایک دوسرے کا سرمونڈنے لگے۔ ایسا معلوم ہوتا تھا کہ رنج و غم میں ایک دوسرے سے لڑ پڑیں گے۔ 

۱۳۔مشرک عورتوں سے شادی کی ممانعت کا حکم

پھر آپﷺ  کے پاس کچھ مسلمان عورتیں آئیں تو اﷲ نے یہ آیت نازل فرمائی ’’اے مسلمانو! جب تمہارے پاس مسلمان عورتیں ہجرت کر کے آئیں تو تم ان کا امتحان کر لو۔۔۔۔۔۔ اور کافر عورتوں کی ناموس اپنے قبضہ میں نہ رکھو‘‘ (الممتحنہ: ۱)  پس سیدنا عمرؓ نے اس دن دو مشرک عورتوں کو جوان کے نکاح میں تھیں، طلاق دے دی۔ پس ان میں سے ایک کے ساتھ تو معاویہ بن ابوسفیان نے اور دوسری کے ساتھ صفوان بن امیہ نے نکاح کر لیا۔

۱۴۔صلح نامہ کی پاسداری کی نادر مثال

 پھر جب نبیﷺ  مدینہ لوٹ کر آئے تو قریشی النسل سیدنا ابو بصیرؓ مکہ سے فرار ہو کر نبیﷺ  کے پاس آئے کہ وہ مسلمان ہو چکے تھے۔ کافروں نے ان کے تعاقب میں دو آدمی بھیجے اور نبیﷺ  سے کہلوا بھیجا کہ جو عہد ہم سے آپ نے کیا ہے اس کا خیال کیجئے۔ پس آپﷺ  نے سیدنا ابوبصیرؓ کو ان دونوں شخصوں کے حوالہ کر دیا اور وہ دونوں ابوبصیرؓ کو لے کر چلے۔

 ۱۵۔سیدنا ابوبصیرؓ کے ہاتھوں کافر کا قتل 

یہاں تک کہ جب ذوالحلیفہ میں پہنچے تو وہ لوگ اتر کر اپنی کھجوریں کھانے لگے تو سیدنا ابوبصیرؓ نے ان میں سے ایک شخص سے کہا کہ اے فلاں ! اﷲ کی قسم میں تیری تلوار کو بہت عمدہ دیکھتا ہوں۔ پس اس شخص نے اپنی تلوار میان سے نکال لی اور کہنے لگا ہاں اﷲ کی قسم یہ بہت عمدہ ہے۔ میں نے اس کو کئی مرتبہ آزمایا ہے۔ سیدنا ابو بصیر نے کہا مجھے دکھاؤ میں بھی اس کو دیکھوں چنانچہ وہ تلوار اس نے سیدنا ابوبصیر کو دے دی۔ ابوبصیر نے اسے مارا یہاں تک کہ اس کو ٹھنڈا کر دیا اور دوسرا شخص بھاگ گیا اور مدینہ میں آیا اور دوڑتا ہوا مسجد میں گھس گیا تو رسول اﷲﷺ  نے جب اسے دیکھا تو فرمایا کہ یہ کچھ خوف زدہ ہے۔ پھر جب وہ نبیﷺ  کے پاس پہنچا تو اس نے کہا ’’اﷲ کی قسم میرا ساتھی قتل کر دیا گیا اور میں بھی قتل کر دیا جاتا‘‘ 

۱۶۔کافروں کے مقابل ابو بصیرؓ ابو جندلؓ کا اتحاد

پھر سیدنا ابو بصیرؓ آئے اور انہوں نے کہا کہ ’’یا نبی اﷲ!بے شک اﷲ کی قسم! اﷲ نے آپﷺ  کا ذمہ بَری کر دیا۔ آپ نے مجھے کفار کی طرف واپس کر دیا تھا۔ پھر اﷲ نے مجھے ان سے نجات دے دی‘‘ نبیﷺ  نے فرمایا کہ یہ لڑائی کی آگ ہے اگر کوئی اس کا مددگار ہوتا تو یہ آگ بھڑک اٹھتی۔ پس جب یہ بات ابوبصیر نے سنی تو وہ سمجھ گئے کہ نبیﷺ  پھر انہیں کفار کی طرف واپس کر دیں گے لہٰذا وہ چل دیئے یہاں تک کہ وہ دریا کے کنارے پہنچے اور اس طرف سے سیدنا ابو جندلؓ بن سہیل بھی چھوٹ کر آ رہے تھے راستہ میں وہ ابوبصیرؓ سے مل گئے۔ پس جو شخص قریش کا مسلمان ہو کر آتا تھا وہ ابوبصیر سے مل جاتا تھا۔یہاں تک کہ ان سب سے ایک جماعت پوری ہو گئی۔ پس اﷲ کی قسم جب وہ قریش کے کسی قافلہ کی نسبت سنتے تھے کہ وہ سام کی طرف جا رہا ہے تو وہ اس کی گھات میں رہتے اور ان کے آدمیوں کو قتل کرتے اور ان کے مال لے لیتے۔ پس قریش نے نبیﷺ  کے پاس آدمی بھیجا اور  آپ کو اﷲ کا واسطہ دلایا تاکہ آپ ابوبصیرؓ کو ان باتوں سے منع کرا بھیجیں اور جو شخص آپ کے پاس مسلمان ہوکے جائے۔ وہ بے خوف ہے۔ چنانچہ نبیﷺ نے ابوبصیر وغیرہ کو منع کرا بھیجا۔

۱۷۔اللہ کے نناوے نام یاد کر نے والا جنتی ہے 

سیدنا ابو ہریرہؓ سے روایت ہے کہ رسول اﷲﷺ  نے فرمایا کہ اﷲ کے ننانوے نام ہیں، یعنی ایک کم سو۔ جو شخص ان کو یاد کر لے وہ جنت میں داخل ہو گا۔

٭٭٭
۵۱۔کتاب الوصایا (وسیت کا بیان)

۱۔ وصیت لکھ رکھنے کی تا کید
سیدنا عبداﷲ بن عمرؓ مروی ہیں کہ رسول اﷲﷺ  نے فرمایا کہ کسی مسلمان کو، جس کے پاس وصیت کے لائق کچھ مال ہو، یہ جائز نہیں کہ دو شب بھی بغیر اس کے رہے کہ وصیت اس کے پاس لکھی ہوئی نہ ہو۔

۲۔نبیﷺ  کا ترکہ سفید خچر اور ہتھیار
اُمُّ المومنین جویریہ بنت حارثؓ کے بھائی سیدنا عمرو بن حارثؓ کہتے ہیں کہ نبیﷺ  نے اپنی وفات کے وقت نہ کوئی درہم چھوڑا اور نہ کوئی غلام، نہ کوئی لونڈی نہ اور کوئی چیز سوائے اپنے سفید خچر اور ہتھیار کے اور ایک زمین کے جن کو آپﷺ  نے صدقہ کر دیا تھا۔

۳۔نبیﷺ  نے خود کوئی وصیت کیوں نہ کی
سیدنا عبداﷲ بن ابی اوفیؓ سے سوال کیا گیا کہ کیا نبیﷺ نے کچھ وصیت کی تھی؟ انہوں نے کہا کہ نہیں۔ پوچھا گیا کہ پھر کیونکر وصیت فرض کی گئی یا انہیں کیونکر وصیت کا حکم دیا گیا؟ تو انہوں نے کہا کہ نبیﷺ  نے کتاب اﷲ پر عمل کرنے کی وصیت کی تھی۔

۴۔بحا لتِ صحت صدقہ دینا  افضل ہے 

سیدنا ابو ہریرہؓ کہتے ہیں کہ ایک شخص نے نبیﷺ  سے پوچھا کہ کو ن سا صدقہ افضل ہے ؟ آپﷺ  نے فرمایا یہ کہ تم بحالت  صحت جب کہ تمہیں مال کی حرص ہو، مالداری کی خواہش ہو، تنگدستی کا خوف ہو، اس وقت صدقہ دو اور صدقہ میں تاخیر نہ کرو کہ جب جان حلق میں پہنچ جائے تو تم کہو کہ فلاں شخص کو اس قدر دینا اور فلاں شخص کو اس قدر دینا کیونکہ اب تو وہ فلاں شخص کا یعنی وارث کا ہو چکا ہے۔

۵۔عزیزو اقارب کو عذاب الٰہی سے ڈراؤ
سیدنا ابو ہریرہؓ کہتے ہیں کہ جب اﷲ نے یہ آیت نازل فرمائی ’’ اور اپنے قریب کے عزیز، رشتہ داروں کو عذاب الٰہی سے ڈراؤ‘‘ (الشعراء: ۲۱۶) تو نبیﷺ کھڑے ہو گئے اور فرمایا کہ اے گروہِ قریش! تم اپنی جانوں کو بچاؤ! میں اﷲ کے عذاب سے تمہیں بھی نہیں بچا سکتا۔ اے بنی عبد مناف! میں تمہیں اﷲ کے عذاب سے نہیں بچا سکتا۔ اے عباس بن عبدالمطلب! میں تمہیں اﷲ کے عذاب سے نہیں بچا سکتا اور اے صفیہ! (رسول اﷲﷺ  کی پھوپھی) میں تمہیں اﷲ کے عذاب سے نہیں بچا سکتا۔ اور اے فاطمہ بنت محمد (ﷺ )! تم مجھ سے میرا مال جس قدر چاہو لے لو مگر میں اﷲ کے عذاب سے تمہیں بھی نہیں بچا سکتا۔

۶۔ اللہ کی راہ میں جائیداد وقف کرنا

سیدنا ابن عمرؓ راوی ہیں کہ امیر المومنین عمر بن خطابؓؓؓ نے اپنا ایک باغ رسول اﷲﷺ  کے عہد میں خیرات کرنا چاہا تو نبیﷺ  نے فرمایا کہ تم اصل درخت کو اس شرط پر خیرات کر دو کہ وہ فروخت نہ کئے جائیں۔ نہ ہبہ کئے جائیں اور نہ ان میں وراثت جاری ہو بلکہ اس کا پھل اﷲ کی راہ میں خرچ ہو۔ چنانچہ سیدنا عمرؓ نے اس کو اسی شرط پر خیرات کر دیا۔ اس طرح کہ اس کی آمدنی مجاہدین، غلاموں کے آزاد کرانے، مسکینوں، مہمانوں، مسافروں اور قرابت والوں میں خرچ کیا جاتا تھا۔ انہوں نے یہ بھی کہہ دیا تھا کہ جو شخص اس کا متولی ہو اسے کچھ گناہ نہیں کہ دستور کے موافق کھا لے یا اپنے دوست کو کھلا دے۔ بشرطیکہ وہ اس فعل سے مال جمع کرنے کا ارادہ نہ رکھتا ہو۔

۷۔سات تباہ کرنے والے گناہوں سے بچنا

سیدنا ابوہریرہؓ نبیﷺ  سے روایت کرتے ہیں کہ آپﷺ  نے فرمایا کہ سات تباہ کرنے والے گناہوں سے بچے رہو۔ لوگوں نے پوچھا کہ یا رسول اﷲﷺ ! وہ کون سے گناہ ہیں ؟ آپﷺ  نے فرمایا: (۱) اﷲ کے ساتھ شرک کرنا۔(۲) جادو کرنا۔( ۳) اُس جان کا ناحق مارنا جس کو اﷲ نے حرام کیا ہے۔( ۴) سود کھانا۔( ۵) یتیم کا مال کھانا۔( ۶) جنگ سے بھاگنا۔(۷) اور پاک دامن، بے خبر مومن عورتوں پر زنا کی تہمت لگانا۔

۸۔وقف کے منتظم کا خرچہ

سیدنا ابو ہریرہؓ سے روایت ہے کہ نبیﷺ نے فرمایا کہ میرے وارث نہ دینار تقسیم کریں نہ درہم۔ جو کچھ میں اپنی بیبیوں کے خرچ اور اپنی جائیداد کے اہتمام کرنے والے کی مزدوری سے فاضل چھوڑوں تو وہ صدقہ ہے۔

۹۔ سیدنا عثمان بن عفانؓ کا باغیوں سے خطاب

 سیدنا عثمان بن عفانؓ جب محاصرہ میں آ گئے تو وہ بلندی پر چڑھ کر باغیوں کے سامنے آئے اور کہا کہ میں تمہیں اﷲ کی قسم دیتا ہوں اور یہ قسم میں صرف اصحاب نبیﷺ  کو دیتا ہوں کہ کیا تم نہیں جانتے کہ رسول اﷲﷺ  نے فرمایا تھا کہ جو شخص رومہ نامی کنواں خرید  لے اسے جنت ملے گی تو میں نے اسے خرید لیا۔ کیا تم نہیں جانتے کہ نبیﷺ  نے فرمایا کہ جو شخص غزوہ تبوک میں مجاہدین کو سامانِ جنگ مہیا کر دے اسے جنت ملے گی تو میں نے سامان مہیا کر دیا۔  صحابہ کرامؓ نے عثمانؓ کی تصدیق کی۔

۱۰۔ وصیت کے وقت دو گواہ ہو نے چاہیے 
سیدنا ابن عباسؓ کہتے ہیں کہ قبیلہ  بنی سہم کا ایک شخص تمیم داری اور عدی بن بدا کے ساتھ سفر کو نکلا۔ پھر وہ ایسی سرزمین میں فوت ہوئے کہ وہاں کوئی مسلمان نہ تھا۔ جب تمیم اور عدیؓ ان کا ترکہ لائے تو چاندی کا ایک گلاس جس میں سنہری نقش تھے کھو گیا تو نبیﷺ نے ان دونوں کو قسم دی اور انہوں نے قسم کھا لی۔ اس کے بعد وہ گلاس مکہ میں جن کے پاس ملا انہوں نے کہا کہ ہم نے اس کو تمیم اور عدی ص سے خریدا ہے۔ پھر وہ شخص میت کے اعزہ میں سے کھڑے ہو گئے اور انہوں نے قسم کھائی کہ ہماری شہادت بہ نسبت ان دونوں کی شہادت کے زیادہ قابل قبول ہے ہم یہ گواہی دیتے ہیں کہ یہ پیالہ ہمارے مرنے والے عزیز کاہے۔ ابن عباس کہتے ہیں کہ یہ آیت انہی کے حق میں نازل ہوئی کہ ’’اے مسلمانو! جب تم میں سے کسی کو موت آئے تو وصیت کے وقت دو انصاف والے تم میں سے یا تمہارے غیروں میں گواہ ہونے چاہئیں۔
٭٭٭
۵۲۔کتاب الجہاد والسیر(جہاد و سِریہ کا بیان)

۱۔ ثواب میں جہاد کے برابر کوئی عبادت نہیں 
سیدنا ابو ہریرہؓ کہتے ہیں کہ ایک شخص رسول اﷲﷺ  کے پاس آیا اور اس نے عرض کیا کہ مجھے کوئی ایسی عبادت بتائیے جو ثواب میں جہاد کے برابر ہو تو نبیﷺ نے فرمایا کہ مجھے ایسی عبادت معلوم نہیں۔پھر آپﷺ  نے فرمایا کہ کیا تو ایسا کر سکتا ہے کہ جب مجاہد جہاد کے لیے نکلے تو تو اپنی مسجد میں نماز پڑھنے کھڑا ہو جا اور سست نہ ہو اور برابر روزہ رکھنا شروع کر دے اور ترک نہ کر؟ اس نے عرض کیا کہ بھلا ایسا کون کر سکتا ہے ؟

 ۲۔جان و مال سے اﷲ کی راہ میں جہاد کرنا

سیدنا ابو سعید خدریؓ کہتے ہیں کہ عرض کیا گیا کہ یا رسول اﷲﷺ ! سب لوگوں میں افضل کون ہے ؟ تو رسول اﷲﷺ نے فرمایا کہ وہ مومن جو اپنی جان سے اور اپنے مال سے اﷲ کی راہ میں جہاد کرتا ہو۔ صحابہ کرام نے عرض کیا کہ اس کے بعد کون؟ تو آپﷺ  نے فرمایا کہ وہ مومن جو پہاڑ کے کسی دُرّے میں رہتا ہو اور وہیں اﷲ کی عبادت کرتا ہو اور لوگوں کو اپنے ضرر سے محفوظ رکھتا ہو۔

۳۔ شہید جنت میں بلا حساب کتاب داخل ہو گا

سیدنا ابو ہریرہؓ کہتے ہیں کہ میں نے رسول اﷲﷺ  کو یہ فرماتے ہوئے سنا کہ جو شخص اﷲ کی راہ میں جہاد کرتا ہو اور اﷲ تعالیٰ اس شخص کو خوب جانتا ہے جو اس کی راہ میں جہاد کرتا ہے، اس کی مثال مثل اس شخص کے ہے جو (برابر دن بھر) روزہ رکھتا ہو اور رات بھر نماز پڑھتا ہو اور اﷲ نے اپنی راہ میں جہاد کرنے والے کے لیے اس بات کی ذمہ داری کر لی ہے کہ اگر اس کو موت دے گا تو اسے بغیر حساب و کتاب کے جنت میں داخل کر دیگا یا اسے ثواب اور مالِ غنیمت کے ساتھ زندہ لوٹائے گا۔

۴۔جنت الفردوس کے اوپر رحمان کا عرش ہے 

سیدنا ابو ہریرہؓ کہتے ہیں کہ نبیﷺ  نے فرمایا کہ جو شخص اﷲ پر اور اس کے رسول پر ایمان لائے اور نماز پڑھے اور رمضان کے روزے رکھے، اﷲ کے ذمہ یہ وعدہ ہے کہ وہ اس کو جنت میں داخل کر دے گا، خواہ وہ جہاد فی سبیل اﷲ کرے یا نہ کرے۔ بلکہ جس سرزمین میں پیدا ہوا ہو وہیں بیٹھا رہے۔ آپﷺ  نے مزید فرمایا کہ جنت میں سو درجے ہیں وہ اﷲ تعالیٰ نے جہاد فی سبیل اﷲ کرنے والوں کے لیے مہیا کئے ہیں۔ ہر دو درجوں کے درمیان اتنا فاصلہ ہے جیسے آسمان و زمین کے درمیان ہے۔ پس جب تم اﷲ سے دعا مانگو تو اس سے فردوس طلب کرو کیونکہ وہ جنت کا افضل اور اعلیٰ حصہ ہے۔ نبیﷺ  نے یہ بھی فرمایا کہ جنت الفردوس کے اوپر رحمن کا عرش ہے اور وہیں سے  جنت کی نہریں جاری ہوئی ہیں۔
۵۔ را ہ خدا صبح و شام چلنا دنیا و ما فیہا سے بہتر ہے 

سیدنا ابو ہریرہؓ نبیﷺ  سے روایت کرتے ہیں کہ آپﷺ  نے فرمایا کہ بے شک جنت کا ایک چھوٹا سا مقام جو بقدر ایک کمان کے ہو، ان سب دنیاوی چیزوں سے بہتر ہے جن پر سورج طلوع و غروب ہوتا ہے۔ آپﷺ  نے مزید فرمایا کہ اﷲ کی راہ میں صبح کو یا شام کو چلنا تمام ان چیزوں سے بہتر ہے جن پر آفتاب طلوع ہوتا ہے یا غروب ہوتا ہے۔

۶۔جنت کی حور اگر زمین کی طرف جھانک لے 

سیدنا انس بن مالکؓ کہتے ہیں کہ نبیﷺ  نے فرمایا ’’اگر جنت کی کوئی عورت یعنی حور زمین والوں کی طرف جھانک بھی لے تو وہ آسمان و زمین کے درمیان تمام فضا کو روشن اور خوشبو سے معطر کر دے۔اس کے سر کا دوپٹہ بھی تمام دنیا و ما فیہا سے بڑھ کر ہے۔

۷۔جہاد کے زخمی کے خون سے مشک کی خوشبو

سیدنا ابو ہریرہؓ سے روایت ہے کہ رسول اﷲﷺ  نے فرمایا ’’اس ذات کی قسم جس کے قبضہ میں میری جان ہے، جو شخص بھی اﷲ کی راہ میں زخمی ہوا اور اﷲ خوب جانتا ہے کہ کون اس کی راہ میں زخمی ہوا ہے۔ قیامت کے دن وہ اس حالت میں آئے گا کہ اس کے زخموں سے خون بہہ رہا ہو گا۔ خون کا رنگ تو خون جیساہی ہو گا لیکن خوشبو مشک کی خوشبوجیسی ہو گی۔

۸۔شہادت سے قبل جنت کی خوشبو پانا

سیدنا انس بن مالکؓ کہتے ہیں کہ میرے چچا انس بن نضرؓ جنگِ بدر میں شریک نہ ہوئے تھے تو انہوں نے عرض کیا کہ یا رسول اﷲ! سب سے پہلی جنگ جو آپﷺ نے مشرکین سے کی، میں اس میں شریک نہ تھا۔ خیر اب اگر اﷲ نے مجھے مشرکوں سے کسی جنگ میں شریک کیا تو بے شک اﷲ، آپﷺ  کو دکھلا دے گا کہ میں کیا کروں گا۔ پھر جب جنگِ اُحد میں مسلمانوں کو پسپائی ہوئی تو انہوں نے کہا اے اﷲ! مسلمانوں نے جو کیا اس سے تو میں معذرت کرتا ہوں اور مشرکوں نے جو کچھ کیا اس سے بیزار ہوں۔ پھر وہ آگے بڑھ گئے تو سیدنا سعد بن معاذؓ سے ملے۔ انہوں نے کہا کہ اے سعدؓ ! قسم ہے پروردگار کی کہ جنت قریب ہے۔ میں اُحد کے دوسری طرف سے جنت کی خوشبو پا رہا ہوں۔ سیدنا سعدؓ کہا کرتے تھے کہ یا رسول اﷲ! جو کچھ انس بن نضرؓ نے کیا میں نہیں کر سکا۔ سیدنا انسؓ کہتے ہیں کہ ہم نے اپنے چچا کو میدان جنگ میں مقتول پایا تو اسّی (۸۰) سے زیادہ زخم تلوار، نیزے اور تیر کے ان کے جسم پر پائے اور مشرکوں نے ان کا مثلہ بھی کیا تھا یعنی ان کے اعضاء ناک کان وغیرہ کاٹ دیئے تھے۔

  ۹۔پہلے اسلام لانا پھر جہاد کرنا

سیدنا براء بن عازبؓ کہتے ہیں نبیﷺ  کے پاس ایک شخص اسلام لانے سے قبل ہتھیاروں سے آراستہ آیا اور اس نے عرض کیا کہ یا رسول اﷲ! میں جہاد میں جاؤں یا پہلے اسلام لے آؤں ؟ تو آپﷺ  نے فرمایا پہلے اسلام لا پھر جہاد کر۔ چنانچہ اس نے ایسا ہی کیا اور جہاد میں وہ شہید ہو گیا تو رسول اﷲﷺ  نے فرمایا کہ اس نے کام تو بہت کم کیا لیکن ثواب بہت پایا۔

۱۰۔حارثہ بن سراقہؓ کی شہادت اور نبیؐ کا فرمان

سیدنا انس بن مالکؓ کہتے ہیں کہ اُمّ الربیع براء کی بیٹی جو حارثہ بن سراقہ کی ماں تھیں، نبیﷺ  کے پاس آئیں اور عرض کیا کہ یا رسول اﷲﷺ ! مجھے بدر کے دن مقتول ہونے والے حارثہ کی کیفیت بتائیے جسے ایک نامعلوم تیر لگ گیا تھا۔ اگر وہ جنت میں ہوں تو میں صبر کروں کہ وہ آرام میں ہیں اور اگر کوئی دوسری بات ہو تو میں ان پر خوب روؤں۔ آپﷺ  نے فرمایا کہ اے اُمّ حارثہ ایک جنت کیا، جنت کے اندر بہت سی جنتیں ہیں اور بے شک تمہارا بیٹا سب سے اعلیٰ جنت، جنت الفردوس میں ہے۔

۱۱۔ اﷲ کا کلمہ بلند کرنے کے لیے جہاد کرنا

سیدنا ابو موسیٰ اشعریؓ کہتے ہیں کہ ایک شخص نبیﷺ  کے پاس آیا اور عرض کیا کہ کوئی شخص تو مالِ غنیمت کی غرض سے جہاد کرتا ہے۔ کوئی ناموری اور کوئی شخص اپنی بہادری دکھانے کے لیے لڑتا ہے۔ تو فی سبیل اﷲ مجاہد کون ہے ؟ آپﷺ  نے فرمایا کہ صرف وہ شخص جو محض اس لئے لڑے کہ اﷲ کا کلمہ بلند ہو جائے وہ مجاہد فی سبیل اﷲ ہے۔

۱۲۔جنگ خندق اور بنو قریظہ کے خلاف لشکر کشی
اُمُّ المومنین حضرت عائشہ صدیقہؓ سے روایت ہے کہ رسول اﷲﷺ  جب خندق کے دن جنگ سے لوٹے اور اپنے ہتھیار رکھ دیئے اور غسل فرمایا تو جبریلؑ آپﷺ  کے پاس آئے اور آپﷺ  کے سر پر غبار جما ہوا تھا۔ جبریلؑ نے کہا کہ آپﷺ  نے ہتھیار رکھ دیئے حالانکہ میں نے ابھی تک نہیں رکھے تو رسول اﷲﷺ  نے فرمایا کہ پھر اب کہاں کا ارادہ ہے ؟  جبریلؑ نے بنی قریظہ کی طرف اشارہ کرتے ہوئے کہا کہ اس طرف۔ اُمُّ المومنینؓ کہتی ہیں کہ پھر رسول اﷲﷺ  نے بنو قریظہ کے خلاف لشکر کشی کی۔ ( بنو قریظہ نے معاہدے کے خلاف جنگِ خندق میں حضورﷺ  کے خلاف حصہ لیا تھا)۔

۱۳۔کافر کا مسلمان کو قتل کرنا پھر شہید ہونا

سیدنا ابو ہریرہؓ سے روایت ہے کہ رسول اﷲﷺ  نے فرمایا کہ اﷲ تعالیٰ دو آدمیوں کو دیکھ کر ہنس دے گا کہ ان میں سے ایک نے دوسرے کو قتل کیا ہو گا پھر وہ دونوں جنت میں جائیں گئے۔ ایک تو اس وجہ سے کہ اﷲ کی راہ میں جہاد کیا اور شہید ہو گیا۔ پھر قاتل نے توبہ کی، مسلمان ہوا اور وہ بھی اﷲ کی راہ میں شہید ہو گیا۔

۱۴۔ جہاد کو نفلی روزہ پر ترجیح دینا
سیدنا انس بن مالکؓ کہتے ہیں کہ سیدنا ابو طلحہؓ نبیﷺ کے عہد میں جہاد کی وجہ سے نفلی روزے نہ رکھتے تھے تاکہ طاقت کم نہ ہو۔ پھر جب نبیﷺ  کی وفات ہو گئی تو میں نے ان کو کبھی روزہ ترک کرتے ہوئے نہیں دیکھا سوائے عیدالفطر اور عید الاضحی کے دن کے۔

۱۵۔طاعون سے مرنے والا مسلما ن بھی شہید 

سیدنا انس بن مالکؓ روایت کرتے ہیں کہ نبیﷺ نے فرمایا کہ طاعون ہر مسلمان کی شہادت کا سبب ہے۔ 

۱۶۔ اصل زندگی تو بس آخرت ہی کی زندگی ہے 

سیدنا انسؓ کہتے ہیں کہ رسول اﷲﷺ  خندق کی طرف تشریف لے گئے جو مدینہ کے گرد کھودی جا رہی تھی تو دیکھا کہ مہاجرین اور انصار سردی کے دنوں میں صبح صبح خندق کھود رہے ہیں۔ ان کے پاس غلام بھی نہ تھے، جو یہ کام کر لیتے۔ پس جب آپﷺ  نے ان کی پریشانی اور بھوک کی یہ حالت دیکھی تو فرمایا ’’اے اﷲ! زندگی تو بس آخرت ہی کی زندگی ہے۔ پس تو مہاجرین و انصار کو معاف کر دے ‘‘ تو اس کے جواب میں مہاجرین و انصار نے کہا ’’ہم وہ لوگ ہیں جنہوں نے محمدﷺ  کے ہاتھ پر اس شرط کے ساتھ بیعت کی ہے کہ جب تک ہمارے جسم میں جان باقی رہے گی، جہاد کرتے رہیں گے ‘‘۔

۱۷۔ غزوۂ احزاب میں نبیﷺ  کا مٹی اٹھانا

سیدنا براء عازبؓ کہتے ہیں کہ میں نے نبیﷺ  کو غزوۂ احزاب کے دن مٹی اٹھاتے دیکھا۔مٹی نے آپﷺ  کے پیٹ کے رنگ کو چھپا لیا تھا۔ آپﷺ  یہ فرماتے جاتے تھے ’’ اے اﷲ اگر تو نہ ہوتا تو ہم نہ ہدایت پاتے،نہ صدقہ دیتے اور نہ نماز پڑھتے۔ پس تو ہم پر اطمینان نازل فرما اور جب ہم دشمن سے مقابلہ کریں تو ہمیں ثابت قدم رکھ۔ بے شک ان لوگوں نے ہم پر بغاوت کی ہے۔ یہ جب بھی کوئی فساد کرنا چاہتے ہیں تو ہم ان کی بات نہیں مانتے ‘‘۔

۱۸۔ شرعی عذر کے سبب جہاد میں عدم شرکت

سیدنا انس بن مالکؓ کہتے ہیں کہ جب ہم غزوۂ تبوک سے نبیﷺ  کے ہمراہ لوٹے تو آپﷺ  نے فرمایا کہ کچھ لوگ مدینہ میں ہم سے پیچھے رہ گئے۔ وہ ایسے ہیں کہ جس دُرّے یا میدان میں ہم چلے، یقیناً وہ اس میں ہمارے ساتھ ثواب میں شریک رہے۔ کیونکہ ان کو کسی شرعی عذر نے جہاد میں آنے سے روک لیا۔

۱۹۔ روزہ دار مجاہد سے دوزخ دور کی جاتی ہے 

سیدنا ابو سعید خدریؓ راوی ہیں کہ نبیﷺ  نے فرمایا کہ بے شک جو شخص اﷲ کی راہ میں یعنی جہاد میں ایک دن بھی روزہ رکھے، اﷲ اس کے منہ کو دوزخ سے بقدر ستر سال کی مسافت کے دور کر دیتا ہے۔

۲۰۔مجاہدین کی مدد کرنا بھی جہاد کا حصہ ہے 

سیدنا زید بن خالد جہنیؓ سے روایت ہے کہ رسول اﷲﷺ  نے فرمایا کہ جو شخص اﷲ کی راہ میں جہاد کرنے والے کا سامان تیار کر دے تو گویا اس نے خود جہاد کیا اور جو شخص اﷲ کی راہ میں جہاد کرنے والے کے پیچھے اس کے گھر والوں کی خبر گیری کرے تو گویا اس نے خود جہاد کیا۔

۲۱۔دشمن کی جاسوسی کرنے والے کی فضیلت
سیدنا جابرؓ کہتے ہیں کہ نبیﷺ  نے غزوۂ احزاب میں فرمایا کہ میرے پاس دشمن کی خبر کون لائے گا؟ تو سیدنا زبیرؓ بولے کہ میں لاؤں گا۔ اس کے بعد آپﷺ نے پھر فرمایا کہ میرے پاس دشمن کی خبر کون لائے گا؟ وہ پھر بولے کہ میں لاؤں گا تو نبیﷺ  نے فرمایا کہ ہر نبی کے حواری ہوتے ہیں اور میرے حواری زبیرؓ ہیں۔
۲۲۔ جہاد کے لیے گھوڑے پالنے کا اجر و ثواب

سیدنا ابو ہریرہؓ کہتے ہیں کہ نبیﷺ  نے فرمایا کہ جو شخص اﷲ کی راہ میں جہاد کرنے کے لیے گھوڑا رکھے، صرف اﷲ پر ایمان لانے کی وجہ سے اور اس کے وعدوں کو سچا سمجھ کر، تو بیشک اس کا کھانا، پینا، لید اور اس کا پیشاب، غرض اس کی ہر چیز قیامت کے دن ثواب بن کر اُس کی ترازوئے اعمال میں تُلے گی۔

۲۳۔گھوڑے اور گدھے کا نام رکھنا 

سیدنا سہل بن سعدؓ کہتے ہیں کہ ہمارے باغ میں نبیﷺ کا ایک گھوڑا رہتا تھا اس کا نام لحیف تھا۔ایک اور روایت میں سیدنا معاذؓ کہتے ہیں کہ میں ایک گدھے پر نبیﷺ  کے پیچھے بیٹھا تھا، اس گدھے کا نام عفیر تھا۔ 

۲۴۔شہر کا خوف دور کرنے کے لیے گشت کرنا

سیدنا انس بن مالکؓ کہتے ہیں کہ ایک مرتبہ مدینہ میں کچھ خوف تھا تو نبیﷺ  ہمارے گھوڑے پر سوار ہوئے جس کا نام مندوب تھا۔ آپﷺ  تشریف لے گئے۔ جب واپس لوٹے تو فرمایا کہ ہم نے خوف کی کوئی بات نہیں دیکھی اور بے شک ہم نے اس گھوڑے کو دریا کی طرح تند و تیز پایا۔

۲۵۔ غزوۂ حنین میں نبیﷺ  کی ثابت قدمی 

سیدنا براء بن عازبؓ سے ایک شخص نے پوچھا کہ کیا تم لوگ غزوۂ حنین میں رسول اﷲﷺ  کو چھوڑ کر بھاگ گئے تھے ؟ انہوں نے کہا کہ ہاں لیکن رسو ل اﷲﷺ نہیں بھاگے۔ وجہ یہ تھی کہ قبیلہ  ہوازن کے لوگ بڑے تیر انداز تھے۔ ہم نے جب ان سے مقابلہ کیا اور ان پر حملہ کیا تو وہ بھاگ نکلے۔ پھر مسلمان مالِ غنیمت پر جھک پڑے اور کافروں نے تیر برسانا شروع کئے تو ہم پیچھے ہٹ گئے۔ مگر رسول اﷲﷺ  نہیں بھاگے۔آپﷺ  اپنے سفید خچر پر سوار تھے اور ابو سفیانؓ اس کی لگام پکڑے ہوئے تھے اور نبیﷺ  یہ فرماتے جاتے تھے ’’میں نبی ہوں، اس میں کچھ جھوٹ نہیں۔ میں عبدالمطلب جیسے سردار کا بیٹا ہوں ‘‘۔

۲۶۔اللہ دُنیوی بلندی کو پست بھی کر دیتا ہے 

سیدنا انسؓ کہتے ہیں کہ کوئی اونٹنی نبیﷺ  کی عضباء  نامی اونٹنی سے آگے نہ بڑھتی تھی۔ ایک مرتبہ ایک اعرابی نوجوان اونٹ پر سوار ہو کر آیا اور وہ اس سے آگے نکل گیا تو مسلمانوں کو یہ بات بہت شاق گزری تو آپﷺ  نے فرمایا کہ اﷲ پر یہ حق ہے کہ دنیا بھر کی جو چیز بلند ہو اس کوپست بھی کر دے۔

۲۷۔جہاد میں عورتوں نے ضروریات فراہم کی
سیدنا عمر بن خطابؓ سے روایت ہے کہ انہوں نے مدینہ کی عورتوں کو کچھ چادریں تقسیم کی تھیں تو ایک نہایت عمدہ چادر بچ گئی۔ کسی نے مشورہ دیا کہ اے امیر المومنین ! یہ چادر رسول اﷲﷺ  کی نواسی اُمّ کلشوم بنت علی کودے دیجئے جو آپ کے نکاح میں ہے۔ سیدنا عمرؓ نے کہا کہ اُمّ سلیطؓ اس کی زیادہ مستحق ہیں کیونکہ یہ وہ انصاری خاتون ہے جنہوں نے رسول اﷲﷺ سے بیعت کی اور جنگِ اُحد میں ہمارے لئے پانی کی مشکیں بھر بھر کرلاتی تھیں۔
۲۸۔عورتوں کا جہاد میں زخمیوں کی نرسنگ کرنا

سیدنا ربیع بنت معوذؓ کہتی ہیں کہ ہم جہاد میں نبیﷺ کے ہمراہ جاتے تھے اور پانی پلاتے تھے اور زخمیوں کا علاج کرتے تھے اور شہید اور زخمی لوگوں کو اٹھا کر مدینہ میں لاتے تھے۔

۲۹۔مال و دولت کا غلام ہلاک ہوا

سیدنا ابو ہریرہؓ نبیﷺ  سے روایت کرتے ہیں کہ آپﷺ  نے فرمایا کہ درہم و دینار کا غلام ہلاک ہوا کہ اگر اسے کچھ دیا جاتا ہے تو وہ خوش ہو جاتا ہے اور اگر نہیں دیا جاتا تو ناخوش ہو جاتا ہے۔ ایسا شخص ہلاک و برباد ہوا اور اگر اس کو کانٹا چبھ جائے تو کوئی نہ نکالے۔ خوشخبری ہو ایسے بندے کو جو اﷲ کی راہ میں جہاد کرنے کے لیے اپنی گھوڑے کی لگام ہر وقت اپنے ہاتھ میں لئے رہے، اس کا سرغبار آلود ہو، اس کے دونوں پیر غبار آلود ہوں۔ اگر اس سے کہا جائے کہ پہرہ دے تو وہ پہرہ دے اور اگر لشکر کے پیچھے حفاظت کے لیے مقرر ہو تو لشکر کے پیچھے رہے۔ خواہ اس کی دنیوی حیثیت یہ ہو کہ اگر وہ کسی سے ملنے کی اجازت مانگے تو اسے اجازت نہ ملے اور اگر وہ کسی کی سفارش کرے تو اس کی سفارش نہ مانی جائے۔

۳۰۔اُحد پہاڑ سے نبیﷺ  کی محبت

سیدنا اَنس بن مالکؓ کہتے ہیں کہ میں رسول اﷲﷺ کے ہمراہ ان کی خدمت کرنے کے لیے خیبر گیا۔ پھر جب نبیﷺ  خیبر سے واپس آنے لگے اور آپﷺ  کو اُحد پہاڑ دکھائی دیا تو فرمایا کہ یہ وہ پہاڑ ہے جس سے ہم محبت کرتے ہیں اور جو ہم سے محبت کرتا ہے۔

۳۱۔سفر میں غیر روزہ دار کا ثواب لوٹنا

 سیدنا انسؓ کہتے ہیں کہ ہم ایک سفر میں نبیﷺ  کے ہمراہ تھے تو ہم میں زیادہ سایہ اس شخص کے پاس تھا جس پر اُس کی چادر سے سایہ کیا جاتا تھا اور جن لوگوں نے روزہ رکھا تھا انہوں نے کچھ کام نہیں کیا اور جن لوگوں نے روزہ نہ رکھا تھا انہوں نے اونٹوں کو اٹھایا اور ان پر پانی بھر بھر کر لائے۔ غرض ہر طرح کی خدمت کی اور کام کیا تو نبیﷺ  نے فرمایا کہ آج تو روزہ نہ رکھنے والے سب ثواب لوٹ کر لے گئے۔

۳۲۔اللہ کی راہ میں سرحد پر پہرہ کا اجر

سیدنا سہل بن سعد ساعدیؓ سے روایت ہے کہ رسول اﷲﷺ  نے فرمایا اﷲ کے راستے میں دشمن سے ملی ہوئی سرحد پر ایک دن کا پہرہ دینا دنیا و ما فیہاسے بہتر ہے اور جنت میں کسی کے لیے ایک کوڑے جتنی جگہ دنیا و ما فیہاسے بہتر ہے۔ اور اللہ کی راہ میں ایک صبح یا ایک شام گذار دینادنیا و مافیہاسے بہتر ہے۔

۳۳۔مالداروں کے رزق کا سبب غرباء ہیں 
حضرت مصعب بن سعدؓ نے بیان کیا کہ کہ فاتحِ ایران سیدنا سعد بن ابی وقاصؓ کا خیال تھا کہ انہیں دوسرے بہت سے صحابہ پر اپنی مالداری اور بہادری کی وجہ سے فضیلت حاصل ہے تو نبیﷺ  نے اس خیال کی تردید میں فرمایا کہ تمہاری مدد اور تمہاری روزی (اللہ تعالیٰ کی طرف سے ) انہی کمزوروں کی وجہ سے تمہیں دی جاتی ہے۔

۳۴۔صحابہ، تابعین اور تبع تابعین کی فضیلت
سیدنا ابو سعیدؓ روایت کرتے ہیں کہ نبیﷺ نے فرمایا: ’’ایک دَور ایسا آئے گا کہ لوگ جہاد کریں گے تو یہ کہا جائے گا کہ کیا تم میں کوئی شخص ایسا ہے جسے نبیﷺ کی صحبت کا شرف حاصل ہو (یعنی صحابی ہو)؟ جواب دیا جائے گا کہ ہاں ہے تو ان کے ذریعے فتح کی دعا مانگی جائے گی۔ پھر ایک دَور ایسا آئے گا کہ لوگ کہیں گے کہ کیا تم میں کوئی ایسا ہے کہ جس نے نبیﷺ کے صحابہ کی صحبت اٹھائی ہو (یعنی تابعی ہو)؟جو اب دیا جائے گا کہ ہاں ہے تو ان کے ذریعے فتح کی دعا مانگی جائے گی۔ پھر ایک دَور ایسا آئے گا کہ کہا جائے گا کیا تم میں کوئی شخص ایسا ہے جس نے نبیﷺ  کے اصحاب کی صحبت اٹھانے والے (تابعی)کی صحبت اٹھائی ہو(یعنی تبع تابعی ہو)؟ جواب دیا جائے گا کہ ہاں ہے،تو ان کے ذریعے فتح کی دعا مانگی جائے گی
۳۵۔ سعد بن ابی وقاصؓ  پر نبیﷺ  کی شفقت

امیر المومنین علیؓ کہتے ہیں کہ میں نے نبیﷺ  کو نہیں دیکھا کہ سعد بن ابی وقاصؓ کے سوا کسی اور شخص کے لیے اپنے ماں باپ کے فدا ہونے کو کہتے ہوں۔غزوۂ اُحد میں میں نے آپﷺ  کو یہ فرماتے ہوئے سنا ہے کہ تیر چلاؤ سعدؓ تم پر میرے ماں باپ فدا ہوں۔

۳۶۔ صحابہ کرامؓ کے تلواروں کی آرائش

سیدنا ابو امامہؓ کہتے ہیں کہ ایک ایسی قوم (صحابہ کرامؓ ) نے بہت سی فتوحات کی ہیں جن کی تلواروں کی آرائش سونے چاندی سے نہیں ہوتی تھی۔بلکہ ان کی تلواروں پر چمڑے اور لوہے کا کام ہوتا تھا۔

۳۷۔غزوہ بدر میں نبیﷺ کا زرہ پہننا

سیدنا ابن عباسؓ کہتے ہیں کہ نبیﷺ  نے بدر کے دن جب آپ ایک قبہ کے اندر تھے یہ فرمایا کہ اے اﷲ! میں تجھے تیرے عہد اور تیرے وعدے کا واسطہ دے کر (مسلمانوں کی فتح کی) فریاد کرتا ہوں۔ اے اﷲ! اگر تو چاہے تو آج کے بعد پھر کبھی تیری عبادت نہ کی جائے گی (مسلمانوں کی شکست کی صورت میں )۔ پس سیدنا ابوبکر صدیقؓ نے آپﷺ  کا ہاتھ پکڑ لیا اور کہا کہ بس کیجیے یا رسول اﷲ!ﷺ ۔ آپ نے اپنے پروردگار سے دعا کی حد کر دی ہے۔ نبیﷺ  اس وقت زرہ پہنے ہوئے تھے۔ پس آپﷺ  یہ آیت پڑھتے ہوئے باہر تشریف لائے ’’عنقریب یہ جماعت بھگا دی جائے گی اور یہ لوگ پیٹھ پھیر لیں گے، بلکہ قیامت کا ان سے وعد ہ ہے اور قیامت بہت سخت اور تلخ چیز ہے ‘‘۔(سورۂ القمر ۴۵ - ۴۶ ) 
۳۸۔ ریشمی کپڑا پہننے کی اجازت کا موقع

سیدنا انس بن مالکؓ بیان کرتے ہیں کہ نبیﷺ  نے سیدنا عبدالرحمن بن عوفؓ اور سیدنا زبیرؓ کو ریشمی قمیص پہننے کی اجازت دے دی تھی، اس وجہ سے کہ ان کے جسم پر خارش تھی۔( ریشمی کپڑا خارش کے لیے مفید ہوتا ہے )۔ سیدنا انسؓ سے روایت ہے کہ سیدنا عبدالرحمن اور سیدنا زبیرؓ نے نبیﷺ  سے جووں کی شکایت کی تو آپﷺ  نے انہیں ریشمی کپڑے کی اجازت دے دی۔ چنانچہ ایک جہاد میں مَیں نے ان کے جسم پر ریشمی کپڑا دیکھا۔(اگر کپڑے کا تانا بانا دونوں ریشمی ہوں تو قطعاً حرام ہے۔ اگر صرف تانا ریشمی ہو تو حلال اور اگر صرف بانا ریشمی ہو تو مجبوراً اجازت ہے )

۳۹۔روم پر چڑھائی کرنے والا پہلا اسلامی لشکر

اُمّ حرامؓ سے روایت ہے کہ نبیﷺ  نے فرمایا کہ میری اُمت میں سب سے پہلے جو لوگ سمندر میں جنگ کریں گے ان کے لیے جنت واجب ہے۔ میں نے عرض کیا یا رسول اﷲﷺ ! میں انہیں میں ہوں ؟ تو آپﷺ  نے فرمایا کہ ہاں۔ پھر نبیﷺ  نے فرمایا کہ میری اُمت میں سب سے پہلا لشکر جو رومی بادشاہ قیصر کے شہر (قسطنطیہ) پر چڑھائی کرے گا ان کی مغفرت ہو گی۔ میں نے عرض کیا کہ یا رسول اﷲﷺ ! میں ان لوگوں میں ہوں ؟ تو آپؐ نے فرمایا کہ نہیں۔
۴۰۔یہودیوں سے لڑنے کی فضیلت
سیدنا عبداﷲ بن عمرؓ سے روایت ہے کہ رسول اﷲﷺ نے فرمایا کہ ایک وقت آئے گا کہ تم یہودیوں سے جنگ کرو گے۔یہاں تک کہ کوئی یہودی پتھر کی آڑ میں چھپے گا تو وہ پتھر بھی بول اُٹھے گا کہ اے اﷲ کے بندے ! یہ یہودی میرے پیچھے چھپا ہوا ہے اسے قتل کر دے۔ دوسری روایت میں کہتے ہیں کہ رسول اﷲﷺ  نے فرمایا کہ قیامت اس وقت تک قائم نہیں ہو گی جب تک یہودیوں سے تمہاری جنگ نہ ہولے۔

۴۱۔غزوۂ خندق کے دن مشرکوں کے لیے بددعا

سیدنا عبداﷲ بن ابی اوفیؓ کہتے ہیں کہ نبیﷺ نے غزوۂ خندق کے دن مشرکوں کے لیے بددعا کی تھی کہ اے اﷲ! کتاب کے نازل کرنے والے ! حساب کے جلد لینے والے ! ان جماعتوں کو شکست دے، ان کے قدم اکھیڑ دے اور ان کو جھنجھوڑ کر رکھ دے۔

۴۲۔’السامُ علیکم ‘ کاجواب  ’وعلیکم ‘ 

اُمُّ المومنین حضرت عائشہ صدیقہؓ سے روایت ہے کہ ایک روز ایک یہودی نبیﷺ  کے پاس آیا اور کہا کہ ’’السامُ علیکم ‘‘ (تم پر موت آئے )  تو میں نے اس پر لعنت ملامت کی۔ آپﷺ  نے فرمایا کہ تمہیں کیا ہو گیا ہے ؟ میں نے عرض کیا کہ کیا آپؐ نے نہیں سنا جو اُس نے کہا؟ آپﷺ  نے فرمایا کہ تم نے نہیں سنا کہ میں نے کہہ دیا کہ ’’وعلیکم ‘‘ (یعنی جو تم نے مجھے دیا ہے وہ تم پر آئے )۔

۴۳۔قبیلہ دوس کی سرکشی اور نبیﷺ  کی دعا

سیدنا ابو ہریرہؓ کہتے ہیں کہ طفیل بن عمرالدوسی اور ان کے ساتھی نبیﷺ  کے پاس آئے اور انہوں نے کہا کہ یا رسول اﷲﷺ ! قبیلہ  دوس کے لوگوں نے نافرمانی کی اور پیروی سے انکار کر دیا لہٰذا اﷲ سے ان کے لیے بددعا کیجئے۔ لوگ کہنے لگے کہ اب دوس ہلاک ہوئے۔ مگر آپﷺ  نے دعا کی کہ اے اﷲ! دوس کو ہدایت دے اور ان کو دائرہ اسلام میں لے آ۔

۴۴۔ فتح خیبر، جھنڈا حضرت علیؓ کے ہاتھوں میں 
سیدنا سہل بن سعدؓ سے روایت ہے کہ انہوں نے نبیﷺ  کو خیبر کے دن یہ فرماتے ہوئے سنا کہ میں اب جھنڈا اس شخص کو دوں گا جس کے ہاتھ پر فتح ہو جائے گی پس صحابہ کرامؓ کھڑے ہوئے اس بات کی امید کر رہے تھے کہ ان میں جھنڈا کس کو ملتا ہے۔ پھر دوسرے دن ہر شخص اس بات کی امید کرتا رہا کہ جھنڈا ہمیں عطا ہو گا مگر آپﷺ  نے فرمایا کہ علیؓ کہاں ہیں ؟ کسی نے بتایا کہ اُن کی دونوں آنکھوں میں درد ہے آپﷺ  نے حکم دیا تو وہ بلائے گئے۔ آپﷺ  نے ان کی دونوں آنکھوں میں لعابِ دہن   لگا دیا تو وہ فوراً ٹھیک ہو گئے۔حضرت علیؓ نے فرمایا کہ ہم ان کافروں سے جنگ کریں گے۔ آپﷺ  نے فرمایا کہ ابھی توقف کرو۔ پہلے ان کے میدان میں اتر کر انہیں اسلام کی طرف بلانا اور جو اﷲ کی طرف سے ان پر فرض ہے وہ بتانا۔ (پھر اگر وہ نہ مانیں تب لڑنا) اﷲ کی قسم اگر تمہارے ذریعہ ایک شخص بھی ہدایت پا جائے تو وہ تمہارے لئے سرخ اونٹوں سے بڑھ کر ہے۔

۴۵۔مجرموں کو آگ میں جلانے کی ممانعت

سیدنا ابو ہریرہؓ کہتے ہیں کہ ہمیں رسول اﷲﷺ  نے کسی لشکر میں بھیجا اور ہم سے فرمایا کہ اگر تم قریش کے فلاں اور فلاں شخص کو پانا تو انہیں آگ میں جلا دینا۔ سیدنا ابو ہریرہؓ کہتے ہیں کہ پھر جب ہم سفر میں جانے لگے تو ہم آپﷺ  کے پاس رخصت ہونے کو آئے تو آپﷺ  نے فرمایا کہ میں نے تمہیں حکم دیا تھا کہ فلاں اور فلاں شخص کو آگ میں جلا دینا۔ مگر آگ سے تو اﷲ ہی عذاب کرتا ہے۔ لہٰذا اگر تم ان کو پکڑو تو انہیں قتل کر دینا۔

۴۶۔امام کی بات سننا اور اطاعت کرنا

سیدنا عبداﷲ بن عمرؓ روایت کرتے ہیں کہ نبیﷺ نے فرمایا کہ امام کی بات سننا اور ماننا ہر شخص پر ضروری ہے، جب تک خلاف شرع نہ ہو۔ پھر اگر کسی گناہ کا حکم دیا جائے تو نہ سننا ضروری ہے اور نہ اس پر عمل کرنا۔

۴۷ امیر کی اطاعت اللہ اور رسول کی اطاعت ہے 

سیدنا ابو ہریرہؓ سے روایت ہے کہ نبیﷺ  نے فرمایا کہ ہم لوگ اور امتوں کے مقابلہ میں آخیر میں ہیں مگر مرتبہ میں سب سے سبقت لے جانے والے ہیں۔ جس نے میری اطاعت کی اس نے اﷲ کی اطاعت کی اور جس نے میری نافرمانی کی اس نے اﷲ کی نافرمانی کی۔ جس نے (شرعی) امیر کی اطاعت کی اس نے بے شک میری اطاعت کی اور جس نے (شرعی) امیر کی نافرمانی کی اس نے بے شک میری نافرمانی کی۔ امام تو مثل ڈھال کے ہوتا ہے اس کے پیچھے سے جنگ کی جاتی ہے اور اسی کی طرف پناہ لی جاتی ہے۔ پس اگر وہ اﷲ سے تقویٰ کا حکم دے اور انصاف کرے تو اس کی وجہ سے اسے ثواب ملے گا اور اگر اس کے خلاف کرے تو اس کی وجہ سے اس پر گناہ ہو گا۔

۴۸۔ بیعتِ رضوان والے درخت کا نشان نہ ملنا

سیدنا ابن عمرؓ کہتے ہیں کہ بیعت الرضوان کے بعد آئندہ سال جب ہم پھر آئے تو ہم میں سے دو آدمیوں نے بھی بالاتفاق اس درخت کو نہ بتایا جس کے نیچے ہم نے بیعت الرضوان کی تھی کہ اسی میں کچھ اﷲ کی مہر بانی تھی۔ پوچھا گیا کہ صحابہ رضوان اﷲ علیہم اجمعین سے کس بات پر بیعت لی گئی تھی، موت پر؟ تو انہوں نے کہا نہیں بلکہ صبر پر بیعت لی گئی تھی۔

۴۹۔موت پر بیعت نہ کرنا

سیدنا عبداﷲ بن زیدؓ کہتے ہیں کہ جب واقعہ حرہ کا دَور آیا تو ایک شخص ان کے پاس آیا اور ان سے کہا کہ حنظلہ کے بیٹے لوگوں سے موت پر بیعت لے رہے ہیں تو عبداﷲ بن زیدؓ نے کہا کہ ہم نبیؐ کے بعد کسی سے اس شرط پر (یعنی موت پر) بیعت نہ کریں گے۔

۵۰۔اسلام اور جہاد پر بیعت کرنا

سیدنا مجاشعؓ کہتے ہیں کہ میں نبیﷺ  کے پاس اپنے بھائی کے بیٹے کو لے کر آیا اور میں نے عرض کیا کہ آپﷺ  ہم سے ہجرت پر بیعت لے لیجئے۔ آپﷺ  نے فرمایا کہ ہجرت تو اپنے لوگوں کے لیے ختم ہو چکی ہے۔ میں نے عرض کیا پھر آپﷺ  کس بات پر ہم سے بیعت لیں گے ؟ تو فرمایا کہ اسلام پر اور جہاد پر۔

۵۱۔ جنت تلواروں کے سائے کے نیچے ہے 

سیدنا عبداﷲ بن ابی اوفیؓ سے روایت ہے کہ رسول اﷲﷺ  نے بعض دفعہ جہاد میں، جس میں دشمن سے مقابلہ ہوا، لڑائی میں دیر کی۔ جب سورج ڈھل گیا، اس وقت کھڑے ہو کر خطبہ سنایا اور فرمایا کہ اے لوگو! دشمن سے مقابلہ کی آرزو نہ کرو اور اﷲ سے عافیت طلب کرو۔ پھر جب تم دشمن سے مقابلہ کرو تو صبر کرو اور خوب سمجھ لو کہ جنت تلواروں کے سائے کے نیچے ہے۔ اس کے بعد فرمایا: اے اﷲ! کتاب (قرآن) کے نازل فرمانے والے اور بادل کے جاری کرنے والے اور کفار کی فوجوں کو شکست دینے والے ! ان لوگوں کو بھگا دے اور ہمیں ان پر فتح عنایت فرما۔

۵۲۔نبیﷺ  کی رعب کے ذریعہ مدد کی گئی
سیدنا ابو ہریرہؓ سے روایت ہے کہ نبیﷺ  نے فرمایا کہ میں جامع باتیں دے کر بھیجا گیا ہوں اور رعب کے ذریعے میری مدد کی گئی ہے۔ ایک دن اس حال میں سورہا تھا میرے پاس زمین کے تمام خزانوں کی چابیاں لا کر میرے ہاتھ میں رکھ دی گئیں۔ سیدنا ابو ہریرہؓ کہتے ہیں کہ رسول اﷲﷺ  تو دنیا سے تشریف لے گئے اور اب تم ان خزانوں ( یعنی فتوحات )کو نکال رہے ہو۔

۵۳۔فتح مکہ کے روز نبیؐ کا کعبہ میں داخل ہونا

سیدنا عبداﷲ بن عمرؓ سے روایت ہے کہ رسول اﷲﷺ فتح مکہ کے دن مکہ کی بلندی کی طرف سے ایک اونٹنی پر سوار سیدنا اسامہ بن زیدؓ کو اپنے ساتھ بٹھائے ہوئے تشریف لائے۔ آپﷺ  کے ہمراہ بلالؓ تھے اور آپﷺ  کے ہمراہ کعبہ کے دربان عثمان بن طلحہ بھی تھے۔یہاں تک کہ آپﷺ  نے مسجد میں اونٹ کو بٹھایا۔ پھر عثمان کو حکم دیا کہ کعبہ کی کنجی لے آئیں پھر کعبہ کو کھولا گیا اور رسول اﷲﷺ  اس میں داخل ہوئے۔

۵۴چڑھتے اُترتے ہوئے اﷲ اکبر سبحان اﷲ کہنا

سیدنا ابو موسیٰ اشعریؓ کہتے ہیں کہ ہم حج میں رسول اﷲﷺ  کے ہمراہ تھے۔ پس جب ہم کسی بلندی پر چڑھتے تو لا الٰہ الا اﷲ اور اﷲ اکبر کہتے تھے۔ ہماری آوازیں بلند ہوتی تھیں تو نبیﷺ  نے فرمایا کہ اے لوگو! اتنا نہ چلاؤ۔ اپنی جانوں پر آسانی کرو کیونکہ تم لوگ نہ کسی بہرے کو پکار رہے ہو نہ کسی غائب کو۔ بے شک وہ تمہارے ساتھ ہے اور وہ سنتا ہے، وہ قریب ہے۔ سیدنا جابر بن عبداﷲؓ کہتے ہیں کہ جب ہم بلندی پر چڑھتے تو اﷲ اکبر کہتے تھے اور جب پستی میں اترتے تھے تو سبحان اﷲ کہتے تھے۔ 

۵۵۔بیمارمسافر کو معمول کی عبادت کا ثواب ملنا

سیدنا ابو موسیٰ اشعریؓ کہتے ہیں کہ رسو ل اﷲﷺ  نے فرمایا کہ جب بندہ بیمار ہو جاتا ہے یا سفر کرتا ہے تو جس قدر عبادت وہ گھر میں رہ کر یا حالت صحت میں کیا کرتا تھا، وہ سب اس کے لیے لکھی جاتی ہیں۔
۵۶۔رات کو تنہا سفر کرنے کی ممانعت

سیدنا ابن عمرؓ روایت کرتے ہیں کہ نبیﷺ نے فرمایا کہ اگر لوگوں کو معلوم ہو جائے کہ تنہائی میں کیا خرابی ہے تو کوئی مسافر رات کے وقت تنہا سفر نہ کرے۔

۵۷والدین کو بے سہارا چھوڑ کر جہاد میں نہ جانا

سیدنا عبداﷲ بن عمرؓ کہتے ہیں کہ ایک شخص نبیﷺ  کے پاس آیا اور اس نے آپﷺ  سے جہاد کی اجازت مانگی۔ آپﷺ  نے فرمایا کہ کیا تیرے والدین زندہ ہیں ؟ اس نے کہا جی ہاں تو آپﷺ  نے فرمایا کہ تو انہیں کی خدمت میں کوشش کر۔ (کیونکہ وہ بوڑھے اور بے سہارا تھے )

۵۸۔اونٹ کے گردن میں کنگن وغیرہ نہ ڈالنا

سیدنا ابو بشیر انصاریؓ سے روایت ہے کہ وہ سفر میں نبیﷺ  کے ہمراہ تھے اور لوگ اپنی خواب گاہوں میں تھے۔ پس رسول اﷲﷺ  نے ایک قاصد کو بھیجا کہ کسی اونٹ کی گردن میں کوئی کنگن تانت کایا اور کسی قسم کا باقی نہ رہے بلکہ اگر ہوں تو انہیں کاٹ دیا جائے۔

۵۹۔نامحرم مرد و زن تنہائی میں نہ بیٹھیں 
سیدنا ابن عباسؓ سے روایت ہے کہ انہوں نے نبیﷺ کو یہ فرماتے ہوئے سنا کہ کوئی مرد کسی عورت کے ساتھ تنہائی میں نہ بیٹھے اور نہ کوئی عورت بغیر اپنے محرم رشتہ دار کے سفر کرے۔ تو ایک شخص کھڑا ہو گیا اور اس نے عرض کیا کہ یا رسول اﷲﷺ ! فلاں فلاں جہاد میں میرا نام لکھا گیا ہے اور میری بیوی حج کے لیے جا رہی ہے۔ تو آپﷺ  نے فرمایا تو جا اور اپنی بیوی کے ساتھ حج ادا کر۔

۶۰۔ دارالحرب والوں پر شب خون مارنا

سیدنا صعب بن جثامہؓ کہتے ہیں کہ نبیﷺ  مقام ابواء میں یا ودان میں میری طرف سے گزرے اور آپﷺ  سے دارالحرب والے مشرکوں کی نسبت پوچھا گیا کہ ان پر شب خون کیا جاتا ہے تو ان کی عورتیں اور بچے بھی قتل ہو جاتے ہیں تو آپﷺ  نے فرمایا کہ وہ بھی ان ہی میں سے ہیں۔راوی کہتے ہیں کہ میں نے آپﷺ  کو یہ بھی فرماتے ہوئے سنا کہ چراگاہیں اﷲ اور رسول کے سوا کسی کے لیے جائز نہیں۔
۶۱۔جہادمیں عورتوں اور بچوں کو قتل نہ کرنا

سیدنا عبداﷲ بن عمرؓ بیان کرتے ہیں کہ نبیﷺ  کے  زمانہ میں کسی جہاد میں ایک مقتول عورت ملی تو نبیﷺ  نے عورتوں اور بچوں کے قتل سے منع فرما دیا۔

۶۲۔انسان کو آگ میں جلانے کی ممانعت

سیدنا ابن عباسؓ کو جب یہ خبر پہنچی کہ امیر المومنین  حضرت علیؓ نے کچھ لوگوں کو آگ میں جلا دیا ہے تو انہوں نے کہا کہ اگر میں ہوتا تو ہرگز انہیں نہ جلاتا۔ اس لئے کہ نبیﷺ  نے فرمایا ہے کہ اﷲ کے عذاب سے کسی کو عذاب نہ کرو اور بے شک میں انہیں قتل کر دیتا جیسا کہ نبیﷺ  نے فرمایا ہے کہ جو شخص اپنا دین بدل دے اسے قتل کر دو۔

۶۳۔حشرات کو آگ میں جلانے کی ممانعت

سیدنا ابو ہریرہؓ کہتے ہیں کہ میں نے رسول اﷲﷺ  کو یہ فرماتے ہوئے سنا کہ ایک چیونٹی نے نبیوں میں سے کسی نبی کو کاٹ لیا تھا تو انہوں نے حکم دیا تو چیونٹی کا چھتہ جلا دیا گیا۔ پس اﷲ تعالیٰ نے اُن کی طرف وحی کی کہ تمہیں ایک چیونٹی نے کاٹا تھا تم نے بدلہ میں ایک گروہ کو جلا دیا جو اﷲ کی تسبیح پڑھتی تھیں۔
۶۴۔یمن کے کعبہ کو نبیؐ نے جلوا دیا 

سیدنا جریر بن عبداﷲؓ کہتے ہیں کہ ایک دن رسول اﷲﷺ  نے مجھ سے فرمایا تم ذی الخلصہ کو تباہ کر کے مجھے آرام کیوں نہیں دیتے ؟ ذی الخلصہ قبیلہ خثعم میں ایک بت خانہ تھاجسے یمن کا کعبہ کہتے تھے۔ سیدنا جریرؓ کہتے ہیں کہ میں قبیلہ  احمس کے ڈیڑھ سو سواروں کے ساتھ چلا اور ان سب کے پاس گھوڑے تھے۔ اور میرے پاؤں گھوڑے پر جمتے نہ تھے۔ نبیﷺ  نے میرے سینے پر ہاتھ مارا یہاں تک کہ میں نے آپؐ کی انگلیوں کا نشان اپنے سینے پر دیکھا اور آپﷺ  نے دعا کی کہ اے اﷲ! ان کو قائم رکھ اور ان کو ہدایت کرنے والا اور ہدایت یافتہ بنا دے۔ پس وہ وہاں گئے اور اسے توڑ کر جلا ڈالا۔ رسول اﷲﷺ  کو اس کی خبر کی دی گئی تو آپﷺ  نے قبیلہ احمس کے گھوڑوں اور سواروں کے لیے پانچ مرتبہ برکت کی دعا کی۔

۶۵۔قیصر و کسریٰ کی ہلاکت کی پیشین گوئی
سیدنا ابو ہریرہؓ نبیﷺ  سے روایت کرتے ہیں کہ آپﷺ  نے فرمایا کہ کسریٰ ہلاک ہو گیا اب اس کے بعد کوئی کسریٰ نہ ہو گا اور قیصر بھی ہلاک ہو جائے گا۔ اس کے بعد کوئی قیصر نہ ہو گا اور بے شک تم قیصر و کسریٰ کے خزانے اﷲ کی راہ میں تقسیم کرو گے۔

۶۶۔جنگِ اُحد میں تیر اندازوں کو نبیؐ کی ہدایت
سیدنا براء بن عازبؓ کہتے ہیں کہ نبیﷺ  نے اُحد کے دن عبداﷲ بن جبیرؓ کو پچاس تیر اندازوں کے ایک پیدل دستے کا سردار مقرر کیا اور فرمایا کہ اگر تم ہمیں اس حالت میں دیکھو کہ( ہم قتل ہو گئے ہیں اور ) پرندے ہمارا گوشت کھا رہے ہیں تب بھی تم اپنے اس مقام کو نہ چھوڑنا جب تک میں تمہیں واپس نہ بلا لوں۔ اور اگر تم ہمیں دیکھنا کہ ہم نے کافروں کو بھگا دیا اور انہیں پامال کر ڈالا ہے تب بھی تم نہ ہٹنا جب تک میں تمہیں واپس نہ بلا لوں۔

۶۷۔نبیؐ کی ہدایت بھول کر مالِ غنیمت سمیٹنا
 چنانچہ آپﷺ  نے کافروں کو شکست دی۔ سیدنا برائؓ کہتے ہیں کہ اﷲ کی قسم میں نے مشرک عورتوں کو دیکھا کہ وہ اپنے کپڑے اٹھائے ہوئے، پازیبیں پنڈلیاں کھولے بھاگے جا رہی تھیں۔ پس سیدنا عبداﷲ بن جبیرؓ کے ساتھ والوں نے کہا کہ اے لوگو! غنیمت کا مال، غنیمت کا مال، تمہارے ساتھی غالب آ گئے، اب تم کیا انتظار کر رہے ہو؟ سیدنا عبداﷲ بن جبیرؓ نے کہا کہ کیا تم رسول اﷲﷺ  کا ارشاد بھول گئے ؟ ان لوگوں نے کہا اﷲ کی قسم ہم لوگوں کے پاس جائیں گے اور مالِ غنیمت لوٹیں گے۔

۶۸۔ہدایتِ نبویؐ کی خلاف ورزی کا انجام

 چنانچہ جب وہ لوگ وہاں گئے اور ان کا رخ بدل گیا تو کفار بھاگتے ہوئے سامنے گئے اور لڑائی پھر ہونے لگی۔ پس نبیﷺ  کے ہمراہ بارہ آدمیوں کے سوا کوئی نہ رہا۔ پس کافروں نے ہمارے ستر آدمی شہید کئے اور نبیﷺ ، صحابہ کرامؓ نے بدر کے دن ایک سو چالیس مشرکوں کا نقصان کیا تھا، ستر قیدی اور ستر مقتول۔ ابوسفیان نے تین مرتبہ کہا کہ کیا محمد (ﷺ ) لوگوں میں زندہ ہیں ؟ نبیﷺ  نے جواب دینے سے منع فرمایا دیا۔ اس کے بعد ابو سفیان نے تین مرتبہ کہا کہ کیا ابو قحافہ کے بیٹے (ابوبکر صدیقؓ ) لوگوں میں زندہ ہیں ؟۔ اس کے بعد اس نے کہا کہ کیا لوگوں میں خطاب کے بیٹے (سیدنا عمرؓ ) زندہ ہیں ؟ تین مرتبہ یہی کہا اس کے بعد اپنے ساتھیوں کی طرف مخاطب ہوا اور کہنے لگا کہ یہ لوگ تو مقتول ہو گئے۔ 

۶۹۔ جنگ بدر کا بد لہ جنگ اُحد میں،ابو سفیان 

پس عمرؓ اپنے آپ کو نہ رو ک سکے اور بول اٹھے کہ اﷲ کی قسم اے اﷲ کے دشمن! جن لوگوں کا تو نے نام لیا وہ سب زندہ ہیں اور ابھی تیرا برا دن آنے والا ہے۔ ابو سفیان نے کہا کہ آج بدر کے دن کا بدلہ ہو گیا اور لڑائی تو ڈول کے مثل ہے۔ اور تم لوگوں میں کچھ مثلہ پاؤ گے مگر میں نے اس بات کا حکم دیا اور نہ مجھے یہ بات ناگوار ہوئی۔ اس کے بعد ابو سفیان رجز پڑھنے لگا کہ ’’اے ہبل! بلند ہو جا، اے ہبل! بلند ہو جا‘‘ تو نبیﷺ نے فرمایا کہ اب تم اس کو جواب کیوں نہیں دیتے ؟ صحابہ نے عرض کیا کہ یا رسول اﷲ!ﷺ  ہم کیا جواب دیں ؟ تو آپﷺ  نے فرمایا کہو ’’اﷲ سب سے بلند مرتبہ اور بزرگ ہے ‘‘ پھر ابو سفیان نے کہا کہ ہمارے لئے عزیٰ ہے اور تمہارے لئے عزیٰ نہیں ہے تو نبیﷺ  نے فرمایا کہ تم اس کو جواب کیوں نہیں دیتے ؟ صحابہ نے عرض کیا کہ یا رسول اﷲﷺ ! ہم کیا جواب دیں ؟ تو آپﷺ  نے فرمایا کہو ’’اﷲ ہمارا مولا ہے اور تمہارا کوئی مولا نہیں ‘‘۔

۷۰۔ڈاکووں کے قبضہ سے نبیؐ کی اونٹنیاں چھڑانا

سیدنا سلمہ بن اکوعؓ کہتے ہیں کہ میں مدینہ سے غابہ کی طرف جا رہا تھا کہ غابہ کی پہاڑی پر مجھے سیدنا عبدالرحمن بن عوفؓ کا ایک غلام ملا۔ غلام نے کہا کہ غطفان اور فرازہ نے نبیﷺ  کی اونٹنیاں پکڑ لی گئی ہیں اور میں ان کی تلاش میں ہوں۔یہ سن کر میں دوڑا اور ڈاکوؤں کو پا لیا اور انہیں تیر مارنا شروع کر دیا۔ چنانچہ میں نے اونٹنیاں ان سے چھڑا لیں پھر میں ان کو ہانکتا ہوا لا رہا تھا کہ نبیﷺ  مجھے ملے۔ میں نے عرض کیا کہ یا رسول اﷲﷺ  وہ لوگ پیاسے تھے اور میں نے قبل اس کے کہ وہ ان کا دودھ پئیں جلدی سے یہ اونٹنیاں لے لیں۔ پس آپﷺ  ان کے تعاقب میں فوج روانہ کر دیجئے۔ آپﷺ  نے فرمایا کہ اے ابن اکوعؓ ! تم ان پر قابو پاچکے، اب جانے دو۔وہ تو اپنی قوم میں پہنچ گئے، وہاں ان کی مہمانی ہو رہی ہو گی۔ 

۷۱۔قرآن کے سوا کوئی وحی نہیں،حضرت علیؓ 
سیدنا ابو جحیفہؓ کہتے ہیں کہ میں نے سیدنا علیؓ سے پوچھا کہ کتاب اﷲ کے سوا کچھ اور وحی بھی آپ کے پاس ہے ؟ انہوں نے کہا نہیں۔ قسم ہے اس کی جس نے دانہ کو زمین چیر کر نکالا اور جس نے روح پیدا کی، میں اس کے سوا اور کچھ نہیں جانتا کہ اﷲ کسی شخص کو قرآن کا فہم عطا کر دے یا وہ چیز جو اس صحیفہ میں لکھی ہوئی ہے (کچھ احادیث حضرت علیؓ کے پاس لکھی ہوئی تھیں )۔میں نے پوچھا کہ اس صحیفے میں کیا ہے ؟ انہوں نے کہا کہ دیت کے احکام، مسلمان قیدی کو رہا کرانا اور یہ کہ کسی مسلمان کو کافر کے بدلے میں قتل نہ کرنا۔

۷۲۔ مشرک عزیز و اقارب کا فدیہ نہ چھوڑ نا 

سیدنا انس بن مالکؓ کہتے ہیں کہ انصار کے کچھ لوگوں نے رسول اﷲﷺ سے کہا کہ یا رسول اﷲ! آپ ہمیں اجازت دیجئے تاکہ ہم اپنے بھانجے عباس بن عبدالمطلب کو ان کا فدیہ معاف کر دیں تو آپﷺ نے فرمایا ایک درہم بھی ان سے نہ چھوڑو۔

۷۳۔دشمن کے جاسوس کو قتل کرنا

 سیدنا سلمہ بن اکوعؓ کہتے ہیں کہ نبیﷺ  کے پاس مشرکوں کا ایک جاسوس آیا اور آپﷺ  اس وقت سفر میں تھے پس وہ آپﷺ  کے صحابہؓ کے پاس بیٹھ کر باتیں کرنے لگا۔ اس کے بعد وہ چلا تو نبیﷺ  نے فرمایا کہ اسے پکڑ لو اور اس کو قتل کر دو اور آپﷺ  نے اس کا سامان قاتل کو دلا دیا۔

۷۴۔ مشرکوں کو عرب سے نکال دینے کی ہدایت
سیدنا ابن عباسؓ سے روایت ہے کہ جمعرات کے دن رسول اﷲﷺ  کا مرض بڑھ گیا تھا تو آپﷺ  نے فرمایا کہ میر پاس لکھنے کی کوئی چیز لاؤ تاکہ میں تمہیں ایک تحریر لکھ دوں کہ پھر میرے بعد تم گمراہ نہ ہو گے۔پھر آپﷺ  نے تین باتوں کی وصیت فرمائی۔( ۱) مشرکوں کو جزیرہ عرب سے نکال دینا۔ (۲) سفیروں سے ایسے ہی سلوک کرنا جیسا میں کیا کرتا تھا۔ راوی کہتے ہیں کہ تیسری بات میں بھول گیا۔ 

۷۵۔ہر نبی نے کانے دجال سے ڈرایا ہے 

سیدنا ابن عمرؓ کہتے ہیں کہ نبیﷺ  لوگوں کے درمیان کھڑے ہو گئے اور آپﷺ  نے اﷲ کی تعریف کی اس کے بعد آپﷺ نے دجال کا ذکر کیا اور فرمایا کہ میں تمہیں دجال سے ڈراتا ہوں اور ہر نبی نے اپنی قوم کو دجال سے ڈرایا ہے مگر میں تم سے ایک ایسی بات کہتا ہوں جو کسی نبی نے اپنی قوم سے نہیں کہی۔ تم یہ سمجھ لو کہ وہ کانا ہو گا۔

۷۶۔حاکم کی طرف سے مردم شماری کرانا

سیدنا حذیفہ بن یمانؓ کہتے ہیں کہ ایک مرتبہ نبیﷺ نے فرمایا جتنے لوگ اسلام کا کلمہ پڑھتے ہیں ان سب کے نام لکھ کر میرے سامنے لے آؤ چنانچہ ہم نے ڈیڑھ ہزار آدمیوں کے نام لکھ کر آپﷺ  کی خدمت میں پیش کیے۔ پھر ہم نے کہا کہ کیا ہم اب ابھی کافروں کا خوف کریں گے حالانکہ ہماری تعداد ڈیڑھ ہزار ہو گئی ہے ؟ لیکن (حضورﷺ  کے بعد)ہم فتنوں میں اس طرح گھر گئے کہ مسلمان تنہا نماز پڑھتے ہوئے بھی ڈرنے لگا۔

۷۷۔ دشمن پر فتح کے بعد وہیں ۳دن تک ٹھہرنا

سیدنا ابوطلحہؓ نبیﷺ  سے روایت کرتے ہیں کہ آپﷺ جب کسی قوم پر غالب ہو جاتے تو تین دن تک اسی میدان میں ٹھہرے رہتے تھے۔

۷۸۔بھاگا ہوا غلام، مسلمان کوواپس کرنا

سیدنا ابن عمرؓ کہتے ہیں کہ اُن کا ایک گھوڑا بھاگ نکلا۔ دشمن اسے پکڑ کر لے گئے۔ پھر مسلمانوں نے کافروں پر غلبہ پایا تو گھوڑا ابنِ عمرؓ کو رسو ل اﷲﷺ  کے عہد میں واپس کر دیا گیا۔ ان کا ایک غلام بھی بھاگ گیا اور روم میں کافروں سے جا ملا۔ مسلمان جب ان پر غالب ہوئے تو خالد بن ولیدؓ نے نبیﷺ  کی وفات کے بعد وہ غلام ابن عمرؓ کو واپس دلا دیا۔

۷۹۔نبیؐ کا حبشی زبان میں بات کرنا

 سیدہ اُمّ خالد بنتِ خالد بن سعیدؓ کہتی ہیں کہ میں اپنے والد کے ہمراہ رسول اﷲﷺ  کے پاس گئی اور میرے جسم پر اس وقت ایک زرد رنگ کا کرتہ تھا تو رسول اﷲﷺ  نے یہ حبشی زبان میں فرمایا :  سنہ سنہ،جس کے معنی ہیں حسنہ یعنی اچھی ہے۔ اُمّ خالدؓ کہتی ہیں کہ جب میں مہر نبوت کے ساتھ کھیلنے لگی تو میرے والد نے مجھے ڈانٹا تو رسول اﷲﷺ  نے فرمایا کہ اسے رہنے دو اس کے بعد رسول اﷲﷺ  نے (مجھے درازی  عمر کی دعا دیتے ہوئے ) فرمایا کہ پُرانا کرو اور پھاڑو۔ پھر پُرانا کرو اور پھاڑو پھر پُرانا کرو اور پھاڑو۔

۸۰۔مالِ غنیمت میں خیانت کرنا سخت گناہ ہے 

سیدنا ابو ہریرہؓ کہتے ہیں کہ ایک دن رسو ل اﷲﷺ  ہمارے مجمع میں کھڑے ہوئے پھر آپﷺ  نے مالِ  غنیمت میں خیانت کا ذکر کرتے ہوئے اسے سخت گناہ بتلایا۔ آپﷺ  نے فرمایا کہ میں تم میں سے کسی شخص کو قیامت کے دن اس حال میں نہ پاؤں کہ اس کی گردن پر بکری سوار ہو اور وہ بول رہی ہو یا اس کی گردن پر گھوڑا سوار ہو اور وہ ہنہنا رہا ہو۔ اور ایسا شخص کہے کہ یا رسول اﷲﷺ  میری فریاد رسی کیجئے اور میں کہہ دوں کہ تیرے لئے میں کچھ اختیار نہیں رکھتا۔ میں نے تو تجھے پیغامِ الٰہی پہنچا دیا تھا۔اسی طرح کسی کی گردن پر اونٹ بلبلا رہا ہو یا کسی کی گردن پر کپڑے ہوں جو ہل رہے ہوں۔ ان سب کی فریاد رسی پر میں کہہ دوں کہ میں تیرے لئے کچھ اختیار نہیں رکھتا۔میں تو تجھے پیغامِ الہٰی پہنچا چکا ہوں۔

۸۱۔مالِ غنیمت میں خیانت کرنے والا جہنمی 

سیدنا عبداﷲ بن عمرؓ کہتے ہیں کہ نبیﷺ  کے اسباب پر ایک شخص متعین تھا۔جب وہ مرگیا تو نبیﷺ نے فرمایا کہ وہ دوزخ میں ہے۔ پھر لوگ اس کی حالت دیکھنے لگے تو انہوں نے اس کے مال میں مالِ غنیمت کی ایک چادر پائی جس کو اس نے خیانت سے لے لیا تھا۔

۸۲۔غازیوں کے استقبال کے لیے جانا 

سیدنا ابن زبیرؓ نے سیدنا ابن جعفرؓ سے کہا کہ کیا تمہیں یاد ہے جب ہم اور تم اور ابن عباسؓ رسول اﷲﷺ کے استقبال کے لیے گئے تھے۔ انہوں نے کہا جی ہاں یاد ہے۔پھر رسول اﷲ نے ہمیں اپنے ساتھ سوار کر لیا تھا اور تمہیں نہیں کیا تھا۔سیدنا سائب بن یزیدؓ کہتے ہیں کہ ہم لڑکوں کے ساتھ مل کر ثنیتہ الوداع تک رسول اﷲﷺ  کے استقبال کے لیے جایا کرتے تھے۔

۸۳۔جہاد سے لوٹتے وقت اللہ کا ذکر کرنا

سیدنا انس بن مالکؓ کہتے ہیں کہ ہم عسفان سے لوٹتے وقت نبیﷺ  کے ساتھ تھے اور رسول اﷲﷺ  اپنی اونٹنی پر سوار تھے اور اُمُّ المومنین صفیہ بنت حییؓ کو آپﷺ  نے پیچھے بٹھا لیا تھا۔ پھر آپﷺ  کی اونٹنی کا پیر پھسل گیا تو آپ دونوں گر پڑے۔ پس سیدنا ابو طلحہؓ نے سواری کو درست کیا پھر رسول اﷲﷺ  اور اُمّ المومنین صفیہؓ سوار ہوئے اور ہم نے رسول اﷲﷺ کو گھیر لیا تھا اس کے بعد جب ہم مدینے کے قریب پہنچے تو آپﷺ  نے فرمایا (ترجمہ) ’’ہم لوٹ رہے ہیں اگر اﷲ نے چاہا تو توبہ کر کے، عبادت گزار ہو کر اپنے پروردگار کی تعریف کرتے ہوئے ‘‘ آپﷺ  برابر یہی فرماتے رہے یہاں تک کہ مدینہ پہنچ گئے۔

۸۴۔جب سفر سے لوٹے تو نماز پڑھنا 

سیدنا کعب بن مالکؓ سے روایت ہے کہ نبیﷺ  جب کسی سفر سے چاشت کے وقت لوٹتے تو مسجد میں تشریف لے جاتے اور بیٹھنے سے پہلے دو رکعت نماز پڑھتے تھے۔

۸۵۔خمس کے فرض ہونے کی کیفیت کا بیان
سیدنا عمر بن خطابؓ کہتے ہیں کہ رسول اﷲﷺ  نے فرمایا کہ ہمارا کوئی وارث نہیں ہوتا۔ جو کچھ ہم چھوڑ جائیں وہ صدقہ ہے۔ اور رسول اﷲﷺ  اسی مال میں سے اپنے گھر والوں کے لیے سال بھر کا خرچ لے لیتے تھے۔ اس کے بعد جو کچھ بچتا، اس کو اس مصرف میں خرچ کر دیتے تھے جہاں اﷲ کا مال یعنی صدقہ خرچ کیا جاتا ہے۔ پھر سیدنا عمرؓ نے اپنے پاس بیٹھے ہوئے صحابہ سے کہا کہ میں تمہیں اس اﷲ کی قسم دلاتا ہوں جس کے حکم سے آسمان و زمین قائم ہیں۔ بتاؤ کیا تم جانتے ہو کہ رسول اﷲﷺ  نے یہ فرمایا تھا؟ انہوں نے کہا کہ بے شک آپﷺ نے یہ فرمایا تھا اور اس مجلس میں سیدنا علی، عباس، عثمان، عبدالرحمن بن عوف، زبیر اور سعد بن ابی وقاصؓ تھے۔ 

۸۶۔نبیؐ کی ذاتی استعمال کی یاد گار اشیاء
سیدنا انسؓ سے روایت ہے کہ انہوں نے دو جوتے بغیر بال کے چمڑے کے صحابہ کرامؓ کے سامنے نکالے، جن پر دو تسمے لگے ہوئے تھے۔ اور بیان کیا کہ وہ نبیﷺ کے جوتے تھے۔ اُمُّ المومنین حضرت عائشہ صدیقہؓ نے ایک چادر جسے ملبدہ کہتے ہیں نکالی اور کہا کہ اسی کو اوڑھے ہوئے رسول اﷲﷺ  نے وفات پائی۔ایک اور روایت میں اُمُّ المومنین حضرت عائشہ صدیقہؓ کہتی ہیں کہ انہوں نے ایک موٹا تہبند، اس قسم کا جیسا کہ اہل یمن بناتے ہیں اور ایک چادر اسی قسم کی جس کو ملبدہ کہتے ہیں نکالی کہ یہ رسول اﷲﷺ  کی ہے۔سیدنا انسؓ سے روایت ہے کہ رسول اﷲﷺ  کا پیالہ جب ٹوٹ گیا تو آپﷺ  نے ٹوٹے ہوئے مقام پر چاندی کا ایک تار لگا لیا تھا۔

۸۷۔میں تو تقسیم کرنے والا ہوں، محمدﷺ 

سیدنا ابو ہریرہؓ سے روایت ہے کہ رسول اﷲﷺ  نے فرمایا کہ نہ میں تمہیں کچھ دیتا ہوں اور نہ تم سے روکتا ہوں۔ میں تو قاسم یعنی تقسیم کرنے والا ہوں، جہاں مجھے حکم دیا جاتا ہے میں صرف کر دیتا ہوں۔

۸۸۔اللہ کے مال میں بلا حق تصرف کرنا

سیدہ خولہ انصاریہؓ کہتی ہیں کہ رسول اﷲﷺ  کو میں نے یہ کہتے ہوئے سنا کہ کچھ لوگ اﷲ کے مال میں بغیر حق کے تصرف کرتے ہیں۔ قیامت کے دن ان کے لیے دوزخ ہو گی۔

۸۹۔ انہیں جہاد میں نہ لے جایا جانا چاہیے 
سیدنا ابو ہریرہؓ کہتے ہیں کہ نبیﷺ  نے فرمایا کہ پہلے نبیوں میں سے ایک نبیؑ نے جہاد کیا تو انہوں نے اپنی قوم سے کہا کہ میرے ساتھ وہ شخص نہ جائے جس نے ابھی نئی شادی کی ہو کہ دلہن کے ساتھ کوئی رات بھی نہ گذاری ہو۔ اور نہ وہ شخص جس نے گھر بنایا ہو اور اس کی چھت نہ بنا سکا ہو اور نہ وہ شخص جس نے حاملہ بکریاں اور اونٹنیاں خریدی ہوں اور اسے ان کے بچے جننے کا انتظار ہو۔ پھر انہوں نے جہاد کیا۔ پس وہ اس بستی کے قریب نمازِ عصر کے وقت یا اس کے قریب پہنچے۔ پھر انہوں نے آفتاب سے کہا کہ تو بھی اﷲ کا محکوم ہے اور میں بھی اس کا محکوم ہوں۔ اے اﷲ اس کو ہمارے سامنے غروب ہونے سے روک لے۔ چنانچہ وہ روک لیا گیا یہاں تک کہ اﷲ نے ان کو فتح دی۔

۹۰سابقہ امتوں میں مالِ غنیمت حلال نہ تھا

 پھر انہوں نے مالِ غنیمت کو جمع کیا۔ آسمان سے آگ آئی تاکہ اس مال کو کھا جائے مگر اس نے نہیں کھایا تو نبیﷺ نے کہا کہ تم لوگوں میں کسی نے چوری کی ہے۔ لہٰذا ہر قبیلے کا ایک ایک آدمی مجھ سے بیعت کرے تو ایک شخص کا ہاتھ ان کے ہاتھ سے چپک گیا تو نبیﷺ نے کہا کہ وہ چوری کرنے والا تمہیں میں سے ہے لہٰذا تمہارے قبیلے کے سب لوگ مجھ سے بیعت کریں۔ چنانچہ دو یا تین آدمیوں کے ہاتھ ان کے ہاتھ سے چپک گئے۔ نبیﷺ نے کہا کہ چوری تمہیں نے کی ہے۔پس وہ سونے کا بنا ہوا گائے کا سرجیسا لے آئے تب آگ آ گئی اور اس نے کھا لیا۔ نبیﷺ  نے فرمایا پھر اﷲ نے ہماری کمزوری اور ہماری عاجزی دیکھی۔ اس سبب سے مالِ غنیمت کو ہمارے لئے حلال کر دیا۔

۹۱۔تقسیم مالِ غنیمت : حصہ سے زیادہ عطا کرنا

سیدنا ابن عمرؓ سے روایت ہے کہ رسول اللہﷺ  نے ایک فوج نجد کی طرف روانہ کی جس میں عبداﷲ بن عمرؓ بھی تھے تو انہوں نے بہت سے اونٹ مالِ غنیمت میں پائے تو ان سب کے حصے میں بارہ بارہ یا گیارہ گیارہ اونٹ آئے اور ایک اونٹ انہیں حصہ سے زیادہ دیا گیا۔

۹۲۔حنین کے قیدیوں کی مفت رہائی
سیدناعبداللہ بن عمرؓ سے روایت کہ ان کے والدسیدنا عمر بن خطابؓ نے حنین کے قیدیوں میں سے دو لونڈیاں پائی تھیں اور اُن کو مکہ میں کسی گھر میں رکھا تھا۔ پھر رسول اﷲﷺ  نے حنین کے قیدیوں کو مفت چھوڑ دینے کا حکم دیا تو لوگ گلیوں میں دوڑنے لگے۔ سیدنا عمرؓ نے اپنے بیٹے سے کہا کہ اے عبداﷲؓ دیکھو تو یہ کیا ہے ؟ انہوں نے کہا کہ رسول اﷲﷺ  نے حنین کے قیدی مفت چھڑوا دئیے ہیں۔ سیدنا عمرؓ نے کہا جاؤ تم بھی ان دونوں لونڈیوں کو چھوڑ دو۔ (یہ لونڈیاں خمس میں سے ان کو ملی تھیں )۔

۹۳۔ بدر:کمسن لڑکوں کے ہاتھوں ابو جہل کا قتل

سیدنا عبدالرحمن بن عوفؓ کہتے ہیں میں بدر کے دن صف میں کھڑا ہوا تھا کہ اپنے دائیں اور بائیں جانب مجھے انصار کے دو کمسن لڑکے دکھائی دیئے۔ان میں سے ایک نے مجھ سے کہا کہ اے چچا! تم ابو جہل کو پہچانتے ہو؟ مجھے یہ خبر ملی ہے کہ وہ رسول اﷲﷺ  کو بُرا کہتا ہے۔ قسم ہے اس کی جس کے ہاتھ میں میری جان ہے کہ اگر میں اس کو دیکھ لوں تو پھر میرا جسم اس کے جسم سے ٹل نہیں سکتا یہاں تک کہ ہم میں سے پہلے جس کی موت مقدر ہے وہ مر جائے۔ دوسرے لڑکے نے بھی اسی قسم کی گفتگو کی۔ تھوڑی ہی دیر بعد میں نے ابوجہل کو دیکھا تو میں نے ان نوجوانوں سے کہا کہ سنو! یہی وہ شخص ہے جس کی بابت تم مجھ سے پوچھ رہے تھے۔ پس وہ دونوں اپنی تلواریں لے کر اُس کی طرف بڑھے اور اسے قتل کر دیا۔ جب وہ رسول اﷲﷺ  کے پاس آئے تو آپﷺ  نے پوچھا کہ تم میں سے کس نے اسے قتل کیا ہے ؟ ان میں سے ہر ایک نے کہا کہ میں نے اس کو قتل کیا ہے۔  پس آپﷺ  نے ان کی تلواروں کو دیکھا تو فرمایا کہ بے شک تم نے اسے قتل کیا ہے مگر اس کا اسباب معاذ بن عمرو بن جموح کو ملے گا اور وہ دونوں لڑکے معاذ بن عفر اور معاذ بن جموح کے تھے۔

۹۴۔ قریشیوں کو مالِ غنیمت میں سو سو اونٹ ملے 

 سیدنا انسؓ کہتے ہیں کہ نبیﷺ  نے  ایک مرتبہ فرمایا کہ میں قریش کے لوگوں کو ان کی تالیف کرنے کے لیے دیتا ہوں کیونکہ ان کا دَور جاہلیت سے قریب ہے۔… جب اﷲ نے اپنے رسول کو ہوازن کے اموال جس قدر غنیمت میں دلانے تھے دلا دیئے تو آپﷺ  قریش کے بعض لوگوں کو سو سو اونٹ دینے لگے۔ بعض انصاری لوگ کہنے لگے کہ اﷲ تعالیٰ نبیﷺ کو معاف کرے۔ آپﷺ  قریش کو دے رہے ہیں اور ہمیں نہیں دیتے حالانکہ ہماری تلواریں کافروں کے خون سے ٹپک رہی ہیں۔ سیدنا انسؓ کہتے ہیں کہ رسول اﷲﷺ  سے یہ گفتگو بیان کی گئی تو آپﷺ نے انصار کو چمڑے کے ایک خیمے میں جمع کیا اور آپﷺ  نے ان کے ساتھ کسی اور کو نہیں بلایا۔ پھر جب لوگ جمع ہو گئے تو رسول اﷲﷺ  تشریف لائے اور فرمایا کہ آپ لوگوں کے بارے میں جو بات مجھے معلوم ہوئی ہے وہ کہاں تک درست ہے ؟ انصار کے سمجھ دار لوگوں نے عرض کیا کہ یا رسول اﷲﷺ ! ہم میں سے عقلمند لوگوں نے کچھ نہیں کہا بلکہ چند کم عمر لوگوں نے ایسا کہا ہے۔

۹۵۔دارالحرب میں اگر کھانے کی کوئی چیز ملے 

سیدنا عبداﷲ بن عمرؓ کہتے ہیں کہ ہم اپنے جہادوں میں شہد اور انگور پاتے تھے تو اس کو اسی وقت کھا لیتے اور اس کو تقسیم کرنے کے لیے باقی نہ رکھتے تھے۔

۹۶۔حضرت عمرؓ کا پارسیوں سے جزیہ لینا
امیر المومنین عمر بن خطابؓ سے روایت ہے کہ انہوں نے اپنی وفات سے ایک سال قبل اہلِ بصرہ کی طرف ایک خط لکھا کہ اگر کسی مجوسی (پارسی) نے اپنی محرم عورت کو اپنی بیوی بنایا تو اُن دونوں کو جدا کر دو۔ اور امیر المومنین عمرؓ نے مجو سیوں سے جزیہ نہیں لیا یہاں تک کہ سیدنا عبدالرحمن بن عوفؓ نے اس امر کی شہادت دی کہ رسول اﷲﷺ  نے مقامِ ہجر کے مجہوسیوں سے جزیہ لیا تھا۔

۹۷۔محتاجی سے زیادہ کشادگی کا خوف

سیدنا عمرو بن عوف انصاریؓ راوی ہیں کہ رسول اﷲﷺ نے سیدنا ابو عبیدہ بن جراحؓ کو جزیہ لینے بحرین بھیجا۔ وہ بحرین کا مال لے آئے اور انصار کو اس بات کی خبر ملی تو نمازِ فجر کے بعد انصار نبیﷺ کے سامنے آ گئے۔ رسول اﷲﷺ  نے جب انہیں دیکھا تو مسکرائے اور فرمایا کہ میں سمجھتا ہوں کہ تم نے سنا ہے کہ ابو عبیدہؓ کچھ مال لائے ہیں۔ انہوں نے کہا ’’جی ہاں یا رسول اﷲﷺ ‘‘۔ آپﷺ  نے فرمایا تم خوش رہو اور خوشی کی امید رکھو۔ اﷲ کی قسم مجھے یہ ڈر نہیں کہ تم محتاج ہو جاؤ گے بلکہ تم پر اس بات کا خوف رکھتا ہوں کہ دنیا تمہارے لئے کشادہ کر دی جائے گی۔ جس طرح پہلے لوگوں کے لیے کشادہ کر دی گئی تھی پھر تم اس میں حسد و بغض کرنے لگو۔ نا اتفاقی سے جھگڑا کرنے لگو جس طرح انہوں نے کیا تھا۔ اور وہ جھگڑا تم کو بھی پہلے لوگوں کی طرح ہی ہلاک کر دے۔

۹۸۔ عمرؓ کو پہلے کسریٰ پر حملہ کرنے کا مشورہ

امیر المومنین عمر بن خطابؓ سے روایت ہے کہ انہوں نے بڑے بڑے شہروں میں لوگوں کو بھیجا تاکہ وہ مشرکوں سے لڑیں۔ چنانچہ مدائن کا حاکم ہر مزان مسلمان ہو گیا تو سیدنا عمرؓ نے اس سے  مشورہ کرتے ہوئے پوچھا کہ پہلے ان تین مقاموں (فارس، اصفہان اور آذر بائیجان) میں سے کہاں سے لڑائی شروع کی جائے۔ ہر مزان نے کہا کہ مسلمانوں کے دشمنوں کی مثال اس پرندے کی ہے جس کا ایک سر، دو بازو اور اس کے دو پیر ہوں۔پس سر تو کسریٰ (شاہِ ایران) ہے اور ایک بازو قیصر (شاہِ روم) ہے اور دوسرا بازو فارس ہے۔ لہٰذا آپ مسلمانوں کو حکم دیجئے کہ کسریٰ پر حملہ کریں۔
۹۹۔ایک اﷲ کی عبادت کرو یا جزیہ دو

 پس سیدنا عمرؓ نے یا اور نعمان بن مقرن کو ہم پر سردار مقرر کیا یہاں تک کہ جب ہم دشمن کے ملک میں پہنچے تو کسریٰ کا عامل چالیس ہزار فوج لے کر ہمارے سامنے آیا۔ اس کا ایک ترجمان کھڑا ہو کر پوچھنے لگا کہ تم کون لوگ ہو؟ سیدنا مغیرہؓ نے کہا ہم عرب کے لوگ ہیں۔ ہم سخت بدبختی اور سخت مصیبت میں تھے۔ مارے بھوک کے چمڑے اور کھجور کی گٹھلیوں کو چوسا کرتے تھے اور ہم چمڑے اور بال کی پوشاک پہنتے تھے اور درختوں اور پتھروں کی پرستش کیا کرتے تھے کہ اچانک آسمانوں کے مالک اور زمینوں کے مالک نے ہماری طرف ایک نبی ہماری قوم میں سے بھیجا۔ جن کے ماں باپ کو ہم لوگ جانتے تھے۔ پس ہمارے نبیﷺ نے ہمیں حکم دیا کہ ہم تم سے لڑیں یہاں تک کہ تم ایک اﷲ کی عبادت کرو یا جزیہ دو۔ اور ہمارے نبیﷺ  نے ہمارے پروردگار کا یہ پیغام پہنچایا کہ جو شخص ہم میں مقتول ہو گا وہ جنت میں آرام سے رہے گا اور جو شخص ہم میں سے باقی رہے گا۔ وہ تمہاری گردنوں کا مالک ہو جائے گا۔ 

۱۰۰۔ نبیؐ اوّل وقت جنگ شروع نہ کرتے 

سیدنا مغیرہؓ نے یہ گفتگو تمام کر کے سیدنا نعمانؓ سے کہا کہ لڑائی شروع کرو تو سیدنا نعمانؓ نے کہا کہ تم تو اکثر نبیﷺ  کے ہمراہ جنگ میں شریک ہوئے اور تمہیں کچھ مزاہمت و ذلت نہیں ہوئی یعنی شکست نہیں ہوئی اس کے باوجود کے آپ کو جنگ کا قاعدہ معلوم نہیں ؟ مگر میں اکثر آپؐ کے ساتھ شریک جنگ ہوا ہوں۔ آپؐ دن میں اوّل وقت جنگ شروع نہ کرتے انتظار فرماتے یہاں تک کہ ہوائیں چلنے لگتیں اور نماز کا وقت آ جاتا تب جنگ کرتے تھے۔

۱۰۱۔غزوۂ تبوک، ایلہ کے بادشاہ کا برقرار 

سیدنا ابو حمید ساعدیؓ کہتے ہیں کہ ہم نے رسول اﷲﷺ کے ہمراہ تبوک میں جہاد کیا اور ایلہ کے بادشاہ نے نبیﷺ  کو ایک سفید خچر دیا تھا اور آپﷺ  کو ایک چادر دی تھی۔ آپﷺ  نے اس کا ملک اسی کے نام لکھ دیا یعنی اسی کو وہاں کا حاکم رہنے دیا۔

۱۰۲۔ذمی کافر کو ناحق قتل کرنا جنت سے محرومی 

سیدنا عبداﷲ بن عمروؓ روایت کرتے ہیں کہ نبیﷺ نے فرمایا کہ جو شخص کسی ذمی کافر کو ناحق قتل کرے گا وہ جنت کی خوشبو تک نہ پائے گا اور بے شک جنت کی خوشبو چالیس برس کی مسافت سے معلوم ہوتی ہے۔

۱۰۳۔یہودیوں کا زہر ملی روسٹ بکری نبیؐ کو بھیجنا
سیدنا ابو ہریرہؓ کہتے ہیں کہ جب خیبر فتح ہوا تو یہود کی طرف سے ایک روسٹ کی ہوئی بکری جس میں زہر ملا ہوا تھا نبیﷺ  کے پاس ہدیہ میں آئی تو نبیﷺ  نے وہاں موجود تمام یہودیوں کو جمع کر کے اُن سے فرمایا کہ میں تم سے ایک بات پوچھنے والا ہوں تو کیا تم مجھ کو سچ سچ بتادو گے ؟ انہوں نے کہا جی ہاں، تو نبیﷺ  نے ان سے فرمایا کہ اچھا بتاؤ تمہارا باپ کون ہے ؟ ان لوگوں نے کہا کہ فلاں شخص۔ آپﷺ  نے فرمایا تم نے جھوٹ کہا تمہارا باپ تو فلاں شخص ہے۔ انہوں نے کہا آپﷺ  سچ کہتے ہیں۔پھر آپﷺ  نے ان سے پوچھا کہ بتاؤ دوزخ والے لوگ کون ہیں ؟ انہوں نے کہا کہ ہم تو دوزخ میں تھوڑے ہی دنوں رہیں گے پھر ہمارے بعد تم اس میں جانشین ہو گے نبیﷺ نے فرمایا کہ تم اس میں ذلیل رہو گے۔ اﷲ کی قسم ہم کبھی اس میں تمہاری جانشینی نہیں کریں گے۔ پھر آپﷺ  نے پوچھا کہ کیا تم نے اس بکری میں زہر ملایا تھا؟ انہوں نے کہا جی ہاں۔ آپﷺ  نے فرمایا تم کو کس چیز نے اس بات پر آمادہ کیا؟ تو ان لوگوں نے کہا کہ ہم نے چاہا تھا کہ آپﷺ  اگر جھوٹے ہیں تو ہمیں آپﷺ  سے نجات مل جائے گی اور اگر آپؐ سچے نبی ہیں تو یہ آپﷺ  کو ضرر نہ کرے گا۔

۱۰۴ ۔ نو  لاکھ عیسائی فوجی مسلمانوں سے لڑیں گے 

سیدنا عوف بن مالکؓ کہتے ہیں کہ میں غزوہ تبوک میں چمڑے کے ایک خیمے میں قیام پذیر نبیﷺ  کے پاس گیا تو آپؐ نے فرمایا: قیامت سے پہلے چھ باتیں ہوں گی (۱) میری موت (۲) فتح بیت المقدس۔ (۳) طاعون تم میں اس طرح پھیلے گی جیسے بکریوں میں مری کی بیماری پھیلتی ہے۔( ۴) مال کا بکثرت ہونا یہاں تک کہ اگر کسی شخص کو سو اشرفیاں دی جائیں گی،تب بھی وہ ناخوش رہے گا۔( ۵) ایک فتنہ ہو گا کہ عرب کا کوئی گھر ایسا نہ ہو گا کہ جس میں وہ داخل نہ ہو۔ (۶) ایک صلح تمہارے اور عیسائیوں کے درمیان ہو گی پھر وہ بے وفائی کریں گے اور اَسّی جھنڈے لئے تم سے لڑنے آئیں گے اور ہر جھنڈے کے نیچے بارہ ہزار آدمی ہوں گے۔( یعنی نو لاکھ ساٹھ ہزار فوج)۔

۱۰۵۔قیامت کے روز عہد شکن نمایاں ہو گا

سیدنا عبداﷲؓ اور سیدنا انسؓ روایت کرتے ہیں کہ نبیﷺ نے فرمایا کہ قیامت کے دن ہر دغا باز کے لیے ایک جھنڈا ہو گا، جس سے وہ پہچان لیا جائے گا کہ یہ بندہ دغا باز تھا۔

٭٭٭

۵۳۔کتاب بدء الخلق  (آغازِ خلق کا بیان)

۱۔جب اللہ کے سوا کچھ نہ تھا

سیدنا عمران بن حصینؓ ایک روایت میں کہتے ہیں کہ نبی کریمﷺ  نے فرمایا کہ اﷲ تھا اور اس کے سوا کچھ نہ تھا اور اس کا عرش پانی پر تھا اور لوحِ محفوظ میں اس نے ہر چیز لکھ دی تھی اور اس نے آسمان اور زمین کو پیدا کیا۔

۲۔ ابن آدم کا اللہ کو گالی دینا
سیدنا ابو ہریرہؓ کہتے ہیں کہ رسو ل اﷲﷺ  نے فرمایا اﷲ عزوجل فرماتا ہے کہ ابن آدم مجھے گالی دیتا ہے حالاں کہ اسے ایسا کرنا زیب نہیں دیتا۔ اسی طرح یہ میری تکذیب کرتا ہے حالانکہ اسے ایسا کرنا زیب نہیں دیتا۔ ابن آدم کا اللہ کو گالی دینا اس کا یہ کہنا ہے کہ اﷲ کی اولاد ہے۔ اور اللہ کی تکذیب کرنا اس کا یہ کہنا ہے کہ جس طرح اللہ نے مجھے پیدا کیا ہے اس طرح دوبارہ (موت کے بعد) اﷲ مجھے پھر زندہ نہیں کر سکتا۔

۳۔اللہ کی رحمت اس کے غضب پر غالب ہے 

سیدنا ابو ہریرہؓ کہتے ہیں کہ رسول اﷲﷺ  نے فرمایا کہ جب اﷲ تعالیٰ مخلوق کی پیدائش کو مکمل کر چکا تو اس نے اپنے پاس عرش میں موجود کتاب لوحِ محفوظ میں یہ لکھ دیا کہ میری رحمت میرے غضب پر غالب ہے۔

۴۔سال میں چار مہینے حرمت کے ہیں 
سیدنا ابو بکر صدیقؓ روایت کرتے ہیں کہ رسول اللہﷺ نے فرمایا زمانہ اپنی اصلی حالت پر آ گیا، اس دن کے مطابق جس دن اﷲ نے آسمانوں کو اور زمین کو پیدا کیا تھا۔ سال بارہ مہینے کا ہوتا ہے اس میں چار مہینے حرمت کے ہیں۔ تین مہینے تو یکے بعد دیگرے ہیں یعنی ذی القعد، ذوالحجہ اور محرم جبکہ چوتھا مہینہ رجب ہے جو جمادی الثانی اور شعبان کے درمیان آتا ہے۔

۵۔جب سورج مغرب سے طلوع ہو گا

سیدنا ابو ذرؓ راوی ہیں کہ نبیﷺ  نے غروبِ آفتاب کے وقت اُن سے پوچھاکہ کیا تم جانتے ہو کہ یہ کہاں جاتا ہے ؟ میں نے کہا کہ اﷲ اور اس کا رسول اﷲﷺ  خوب واقف ہے۔ آپﷺ  نے فرمایا کہ وہ جا کر عرش کے نیچے سجدہ کرتا ہے پھر مشرق سے طلوع ہونے کی اﷲ سے اجازت مانگتا ہے تو اُسے اجازت دے دی جاتی ہے۔ اور قریب ہے کہ وہ سجدہ کرے اور اس کا سجدہ قبول نہ کیا جائے اور اجازت مانگے مگر اسے اجازت نہ ملے بلکہ اس سے کہہ دیا جائے کہ تو جہاں سے آیا ہے وہیں لوٹ جا پس وہ مغرب سے طلوع ہو گا۔

۶۔سورج اور چاند لپیٹ دیے جائیں گے 

سیدنا ابو ہریرہؓ نبیﷺ  سے روایت کرتے ہیں کہ آپﷺ  نے فرمایا کہ سورج اور چاند قیامت کے دن لپیٹ دیئے جائیں گے۔ 

۷۔قومِ عاد پر عذابِ الٰہی کے بادل

اُمُّ المومنین حضرت عائشہ صدیقہؓ کہتی ہیں کہ نبیﷺ جب کوئی ابر کا ٹکڑا آسمان پر دیکھتے کبھی آگے بڑھتے کبھی پیچھے ہٹتے، کبھی اندر آتے کبھی باہر جاتے اور چہرہ مبارک کا رنگ بدل جاتا۔ پھر جب پانی برسنے لگتا تو آپﷺ  کی وہ حالت دُور ہو جاتی۔ اُمّ المومنین نے اس کا سبب پوچھا تو نبیﷺ  نے فرمایا کہ مجھے کیا معلوم، شاید یہ وہ بادل نہ ہو کہ جسے دیکھ کر قومِ عاد نے کہا تھا ’’پس جب انہوں نے اپنی وادیوں کی طرف بادل کو آتے دیکھا تو کہنے لگے کہ یہ تو رحمت کا بادل ہے۔  الاحقاف۔ ۲۴… (حالانکہ وہ تو عذاب الٰہی تھا)۔

۸۔روح پھونکے جانے سے قبل رزق و عمر کا تعین
سیدنا عبداﷲ بن مسعودؓ کہتے ہیں کہ ہم سے رسول اﷲﷺ  نے بیان فرمایا کہ تم میں سے ہر شخص کی پیدائش اس کی ماں کے پیٹ میں تمام کی جاتی ہے۔ چالیس دن تک نطفہ رہتا ہے پھر اتنے ہی عرصے تک بَستہ خون رہتا ہے پھر اتنے ہی دنوں تک گوشت کا لوتھڑا رہتا ہے۔ پھر اﷲ تعالیٰ فرشتہ بھیجتا ہے اور اسے چار باتوں کے لکھنے کا حکم دیا جاتا ہے۔( ۱) اس کا عمل۔ (۲) اس کا رزق۔ (۳) اس کی عمر۔( ۴) خوش بخت ہے یا بدبخت۔ پھر اس میں رُوح پھونک دی جاتی ہے۔ تم میں سے کوئی شخص ایسا عمل کرتا ہے کہ اس کے اور جنت کے درمیان صرف ایک گز کا فاصلہ رہ جاتا ہے۔ پھر اس پر اﷲ کا نوشتہ تقدیر غالب آ جاتا ہے اور وہ دوزخیوں کے عمل کرنے لگتا ہے۔ اور کوئی شخص ایسا عمل کرتا ہے کہ اس کے اور دوزخ کے درمیان صرف ایک گز کا فاصلہ باقی رہ جاتا ہے پھر اس پر اﷲ کا نوشتہ تقدیر غالب آ جاتا ہے اور وہ اہل جنت کے کام کرنے لگتا ہے۔

۹۔جب اﷲ کسی بندے سے محبت کرتا ہے 

سیدنا ابو ہریرہؓ نبیﷺ  سے روایت کرتے ہیں کہ آپﷺ  نے فرمایا کہ جب اﷲ کسی بندے سے محبت کرتا ہے تو جبریلؑ کو آواز دیتا ہے کہ اﷲ فلاں شخص کو دوست رکھتا ہے لہٰذا تم بھی اس کو دوست رکھو۔ پس جبریلؑ اس کو دوست رکھنے لگتے ہیں۔ پھر جبریلؑ تمام آسمان والوں میں اعلان کر دیتے ہیں کہ اﷲ فلاں شخص کو دوست رکھتا ہے لہٰذا تم بھی اس کو دوست رکھو چنانچہ اس کو تمام آسمان والے دوست رکھتے ہیں پھر زمین والوں میں اس کی قبولیت رکھ دی جاتی ہے۔

۱۰۔شیاطین کا آسمانی خبروں سے کاہن کو آگاہ کرنا

اُمُّ المومنین حضرت عائشہ صدیقہؓ سے روایت ہے کہ انہوں نے رسول اﷲﷺ  کو یہ فرماتے ہوئے سنا کہ فرشتے عنان (بادل یا آسمانِ دنیا) میں اترتے ہیں اور اُن امور کا تذکرہ کرتے ہیں جن کا فیصلہ اﷲ تعالیٰ کی بارگاہ سے ہو چکا ہوتا ہے۔ یہیں سے شیاطین چھپ کر اُسے سن لیتے ہیں اور کاہنوں کو اس کی اطلاع دیتے ہیں۔ اور یہ کاہن اس کے ساتھ کچھ جھوٹ اپنی طرف سے ملا کر آگے بیان کرتے ہیں۔
۱۱۔خطبہ جمعہ سے قبل آنے والے نمازیوں کا اندراج

سیدنا ابو ہریرہؓ کہتے ہیں کہ نبیﷺ  نے فرمایا ہے کہ جب جمعہ کا دن ہوتا ہے تو مسجد کے دروازوں میں سے ہر دروازے پر فرشتے متعین ہوتے ہیں، اور وہ سب سے پہلے اور بعد میں آنے والے نمازیوں سب کے نام لکھتے  رہتے ہیں۔ پھر جب امام (منبر پر خطبہ دینے ) بیٹھ جاتا ہے تو وہ اپنے صحیفوں کو لپیٹ دیتے ہیں اور خطبہ سننے کے لیے آ جاتے ہیں۔
۱۲۔ جبریلؑ کا حضرت عائشہ ؓ کو سلام کہنا

اُمُّ المومنین حضرت عائشہ صدیقہؓ سے روایت ہے کہ نبیﷺ  نے ان سے فرمایا کہ اے عائشہؓ ! یہ جبریلؑ تم کو سلام کہتے ہیں تو انہوں نے کہا وعلیکم السلام و رحمۃ اﷲ و برکاتہ، بے شک آپ (ﷺ ) وہ دیکھتے ہیں جو میں نہیں دیکھ سکتی۔

۱۳۔جبرئیلؑ کا اللہ کے حکم سے نبیؐ کے پاس آنا

سیدنا ابن عباسؓ کہتے ہیں کہ نبیﷺ  نے جبریلؑ سے کہا کہ جس قدر اب تم ہمارے پاس آتے ہو اس سے زیادہ کیوں نہیں آتے ؟ ابن عباسؓ کہتے ہیں پس یہ آیت نازل ہوئی ’’ اور ہم نہیں نازل ہوتے مگر تمہارے پروردگار کے حکم سے، اس کاہے جو کچھ ہمارے سامنے ہے اور ہمارے پیچھے ہے ‘‘ (سورۃ مریم: ۶۴)
۱۴۔قرآن کا سات قرأتوں میں نازل ہونا

سیدنا ابن عباسؓ سے روایت ہے کہ رسول اﷲﷺ  نے فرمایا کہ مجھے جبریلؑ نے ایک قرأت میں قرآن پڑھایا تھا پھر میں برابر ان سے زیادہ چاہتا رہا یہاں تک کہ سات قرأتوں تک پہنچ گیا۔

۱۵۔نبیﷺ  پر سخت ترین دن طائف میں گذرا

اُمّ المومنین عائشہ صدیقہؓ بیان کرتی ہیں کہ انہوں نے نبیﷺ  سے پوچھا کیا اُحد سے بھی زیادہ سخت کوئی دن آپﷺ  پر گذرا ہے تو آپﷺ  نے فرمایا کہ میں نے تمہاری قوم قریش سے جو جو تکالیف اٹھائی ہیں وہ میرا ہی دل جانتا ہے اور سب سے زیادہ سخت دن مجھ پر (طائف کی طرف واقع) مقامِ عقبہ کا دن گزرا ہے جب میں نے اپنے آپ کو طائف کے رئیس ابن عبد یا یعل لیل بن عبد کلال کی پناہ کے لیے پیش کیا اور اس نے میری خواہش رد کر دی۔ میں نہایت رنج میں چلا۔ میں اپنے ہوش میں نہ آیا تھا کہ مقام  قرن الثعالب میں پہنچا۔ اپنا سر اٹھایا تو کیا دیکھتا ہوں کہ ایک ابر کے ٹکڑے نے مجھ پر سایہ کر لیا ہے پھر میں نے دیکھا تو اس میں جبریلؑ تھے۔ انہوں نے مجھے آواز دی کہ اﷲ نے آپﷺ  کی قوم کی گفتگو سن لی اور وہ جواب جو انہوں نے آپﷺ کو دیا اور اﷲ نے آپﷺ  کے پاس پہاڑوں کے فرشتے کو بھیجا ہے۔ آپﷺ  اس کو کافروں کی نسبت جو چاہیں حکم دیں۔ پھر مجھے پہاڑوں کے فرشتے نے آواز دی۔ مجھے سلام کیا اور کہا کہ اے محمد(ﷺ )! جو تم چاہو موجود ہے۔ اگر تم چاہو تو میں اخشبین نامی دونوں پہاڑ ان پر رکھ دوں ؟ آپؐ نے فرمایا ’’نہیں میں یہ نہیں چاہتا بلکہ میں امید کرتا ہوں کہ اﷲ ان کی پشت سے ایسے لوگ پیدا کرے گا جو صرف اﷲ عزوجل کی عبادت کریں گے اور اس کے ساتھ کسی کو شریک نہ کریں گے۔

۱۶۔نبیؐ نے اللہ کو نہیں بلکہ جبریلؑ کو دیکھا تھا
اُمُّ المومنین عائشہ صدیقہؓ کہتی ہیں کہ جو شخص خیال کرتا ہے کہ محمدﷺ  نے اپنے پروردگار کو دیکھا تو اس نے بُرا خیال کیا بلکہ آپﷺ  نے جبریلؑ کو اُن کی اصلی صورت و خلقت میں دیکھا تھا جنہوں نے آسمان کے کنارے بھر دیئے تھے۔

۱۷۔خاوند کو انکار کرنے والی بیوی پر لعنت 

سیدنا ابو ہریرہؓ کہتے ہیں کہ رسول اﷲﷺ  نے فرمایا کہ جب خاوند اپنی بیوی کو ہم بستری کے لیے بلائے اور وہ انکار کر دے اور خاوند اس پر غصہ ہو کر سوجائے تو فرشتے اس عورت پر صبح تک لعنت بھیجتے رہتے ہیں۔
۱۸۔ حضرت موسیٰ، حضرت عیسیٰؑ کا حلیہ مبارک

سیدنا ابن عباسؓ مروی ہیں کہ آپﷺ  نے فرمایا کہ معراج کی شب میں نے موسیٰؑ کو دیکھا کہ وہ ایک گندمی رنگ، دراز قامت اور گھنگریالے بالوں والے آدمی ہیں۔ جیسے قبیلہ  شنو ۃ کے لوگ ہوتے ہیں۔ اور میں نے عیسیٰؑ کو بھی دکھا کہ وہ میانہ قامت، میانہ بدن، سرخ سفید سیدھے بالوں والے آدمی ہیں۔
۱۹۔مرنے کے بعد جنت یا دوزخ کا دکھلایا جانا

سیدنا عبداﷲ بن عمرؓ سے روایت ہے کہ رسول اﷲﷺ نے فرمایا کہ جب تم میں سے کوئی شخص مر جاتا ہے تو اُسے (ہر روز) اس کا مقام صبح و شام دکھایا جاتا ہے۔ اگر وہ اہل جنت میں سے ہو تو جنت میں اسے اس کا مقام دکھایا جاتا ہے اور اگر وہ اہل دوزخ میں سے ہو تو دوزخ میں اسے اس کا مقام دکھایا جاتا ہے۔ 

۲۰جنت میں غربا،دوزخ میں عورتوں کی کثرت

سیدنا عمران بن حصینؓ روایت کرتے ہیں کہ نبیﷺ نے فرمایا کہ میں نے جنت میں دیکھا تو وہاں کے لوگوں میں اکثرغریبوں کو پایا اور میں نے دوزخ میں دیکھا تو دوزخ والوں میں عورتوں کی کثرت دیکھی۔

۲۱۔ نبیﷺ  کاحضرت عمرؓ کے جنتی محل کو دیکھنا
سیدنا ابو ہریرہؓ کہتے ہیں کہ ایک دن ہم نبیﷺ  کے پاس تھے کہ آپﷺ  نے فرمایا ’’اس حالت میں کہ میں سورہا تھا تو میں نے اپنے آپ کو جنت میں دیکھا ایک عورت ایک محل کے گوشہ میں وضو کر رہی تھی۔ میں نے پوچھا کہ یہ محل کس کاہے ؟ لوگوں نے کہا کہ عمرؓ کاہے تو میں نے ان کی غیرت کا خیال کیا اور وہاں سے لوٹ آیا‘‘ یہ سن کر سیدنا عمرؓ رونے لگے اور کہا کہ یا رسول اﷲﷺ  ! کیا میں آپﷺ  کے ساتھ بھی غیرت کروں گا؟

۲۲۔جنتیوں کو بول و براز کی حاجت نہ ہو گی
سیدنا ابو ہریرہؓ کہتے ہیں کہ رسول اﷲﷺ  نے فرمایا کہ سب سے پہلا گروہ جو جنت میں داخل ہو گا ان کی صورت چودھویں کے چاند کی طرح روشن ہو گی۔ ان لوگوں کو نہ تھوک آئے گا نہ ہی ناک سے لعاب اور نا وہ وہاں بول و براز کریں گے۔ ان کے برتن وہاں سونے کے ہوں گے اور ان کی کنگھیاں سونے چاندی کی اور ان کی انگیٹھیوں میں عود سلگے گا اور ان کا پسینہ مشک کا جیسا خوشبو دار ہو گا۔ ان میں سے ہر ایک کے لیے حسین و جمیل اور نازک مزاج دو دو بیویاں ہوں گی۔ اہل جنت میں نہ باہم اختلاف ہو گا اور نہ دشمنی۔ ان سب کے دل ایک ہوں گے وہ صبح و شام اﷲ کی پاکی بیان کر تے رہیں گے۔

۲۳۔سات لاکھ کا گروہ جنت میں داخل ہو گا

سیدنا سہل بن سعدؓ نبیﷺ  سے روایت کرتے ہیں کہ آپؐ نے فرمایا کہ بیشک میری امت میں ستر ہزار یا سات لاکھ کی ایک جماعت جنت میں بیک وقت داخل ہو گی جن کے چہرے چودھویں رات کے چاند کی طرح چمکتے ہوں گے۔

۲۴۔جنتی درخت طوبیٰ کی خوبی
سیدنا انسؓ سے روایت کرتے ہیں کہ نبیﷺ نے فرمایا کہ جنت میں ایک ایسا درخت ہے کہ اگر سوار اس کے سائے میں سو برس تک چلتا رہے تب بھی اس کو طے نہ کر سکے (یہ درخت طوبیٰ ہے )۔

۲۵۔افضل جنتیوں کو باقی جنتی دیکھیں گے 

 سیدنا ابو سعید خدریؓ روایت کرتے ہیں کہ نبیﷺ نے فرمایا کہ اہل جنت اپنے اوپر والوں کو ایسے دیکھیں گے جیسے تم روشن ستارے کو دیکھتے ہو۔ کیونکہ ان میں ایک جنتی دوسرے سے افضل ہو گا۔ صحابہ کرامؓ نے عرض کیا کہ یا رسول اﷲﷺ ! یہ انبیاء کے مقامات ہیں۔ کوئی اور وہاں کیسے پہنچ سکتا ہے ؟ تو آپؐ نے فرمایا کیوں نہیں ! قسم اس کی جس کے ہاتھ میں میری جان ہے کہ کچھ لوگ جو اﷲ پر ایمان لائے اور انہوں نے پیغمبروں کی تصدیق کی وہ بھی وہاں پہنچیں گے۔

۲۶۔بخار کو پانی سے ٹھنڈا کرو

اُمُّ المومنین عائشہ صدیقہ روایت کرتی ہیں کہ نبیﷺ نے فرمایا کہ بخار جہنم کے جوش سے پیدا ہوتا ہے لہٰذا تم اس کو پانی سے ٹھنڈا کرو۔

۲۷۔ جہنمی آگ دنیاکی آگ سے ستر گنا زیادہ 

سیدنا ابو ہریرہؓ سے روایت ہے کہ رسول اﷲﷺ  نے فرمایا کہ تمہاری آگ کی گرمی جہنم کی آگ کی گرمی کے ستر حصوں میں سے ایک حصہ ہے۔ عرض کیا گیا کہ یا رسول اﷲﷺ ! دنیا کی آگ ہی جلانے کے لیے کافی تھی تو آپﷺ نے فرمایا کہ وہ اس پر انہتر حصے بڑھا دی گئی ہے۔ ہر ایک حصہ اسی کے برابر گرم ہے۔

۲۸:اوروں کو نصیحت اور خود عمل نہ کرنے کا انجام

 سیدنا اسامہؓ کہتے ہیں کہ میں نے رسول اﷲﷺ  کو یہ فرماتے ہوئے سنا کہ قیامت کے دن ایک شخص لایا جائے گا اور وہ آگ میں ڈال دیا جائے گا پھر اس کی آنتیں آگ میں نکل پڑیں گی اور وہ اس طرح سے گھومے گا جیسے گدھا اپنی چکی کو لے کر گھومتا ہے۔ پھر دوزخ والے اس کے پاس جمع ہو جائیں گے اور کہیں گے کہ اے فلاں ! یہ کیا معاملہ ہے ؟ کیا تو ہمیں اچھی باتوں کا حکم نہ دیتا تھا اور ہمیں بُری باتوں سے منع نہ کرتا تھا؟ وہ کہے گا کہ ہاں میں تمہیں اچھی باتوں کا حکم دیتا تھا مگر خود نہ کرتا تھا اور تمہیں بُری باتوں سے منع کرتا تھا مگر خود اُن پر عمل کرتا تھا۔

۲۹۔کنگھی، بال اور کھجور سے نبیؐ پر یہودی کا جادو

اُمُّ المومنین حضرت عائشہ صدیقہؓ کہتی ہیں کہ ایک مرتبہ نبیﷺ  پر جادو کیا گیا اس کا اثر یہ ہوا کہ آپﷺ کو خیال ہوتا تھا کہ ایک کام کیا ہے حالانکہ آپﷺ  نے اس کو نہ کیا ہوتا۔ آخر آپﷺ  نے ایک دن دعا کی اور اس کے بعد مجھ سے فرمایا کہ تم کو معلوم ہے کہ اﷲ نے مجھے وہ بات بتا دی جس میں میری شفا ہے۔ دو آدمی میرے پاس آئے، ان میں سے ایک میرے سر کے پاس اور دوسرا میرے پیروں کے پاس بیٹھ گیا۔ پھر اُن میں سے ایک نے دوسرے سے پوچھا کہ اس شخص کو کیا بیماری ہے ؟ دوسرے نے کہا کہ ان پر جادو کیا گیا ہے۔ اس نے پوچھا کہ کس نے ان پر جادو کیا ہے ؟ دوسرے نے کہا کہ لبید بن اعصم نامی یہودی نے۔ اس نے پوچھا کہ کس چیز میں ؟ دوسرے نے کہا کہ کنگھی میں اور بالوں میں اور نر کھجور کے خوشے کے اوپر والے چھلکے میں۔ اس نے پوچھا کہ وہ کہاں ہے ؟ دوسرے نے کہا کہ ذروان نامی کنوئیں میں۔ پس نبیﷺ  وہاں تشریف لے گئے۔ جب وہاں سے واپس آئے تو آپﷺ  نے اُمُّ المومنین عائشہ صدیقہؓ سے فرمایا کہ اس کنوئیں کے قریب والے درخت گویا کہ شیاطین کے سر ہیں حضرت عائشہ صدیقہؓ کہتی ہیں کہ میں نے پوچھا کہ آپﷺ  نے اس کو نکلوا لیا؟ فرمایا کہ نہیں۔ اﷲ نے تو مجھے شفا دے دی اور اس کے نکلوانے میں مجھے یہ خیال ہوا کہ لوگوں میں فساد پھیلے گا۔اس کے بعد وہ کنواں بند کر دیا گیا۔

۳۰۔شیطانی وسوسوں پر اعو ذ باللہ پڑھنا

سیدنا ابو ہریرہؓ کہتے ہیں کہ رسول اﷲﷺ  نے فرمایا کہ شیطان تم میں سے کسی کے پاس آتا ہے اور کہتا ہے یعنی وسوسہ ڈالتا ہے کہ یہ کس نے پیدا کیا ہے ؟ وہ کس نے پیدا کیا ہے ؟ اخیر میں کہتا ہے کہ بتاؤ تمہارے رب کو کس نے پیدا کیا ہے ؟ پس جب یہاں تک نوبت پہنچ جائے تو وہ شخص اعوذ باﷲ پڑھے اور شیطانی خیال چھوڑ دے۔

۳۱۔شیاطین شام ڈھلے پھیل جاتے ہیں 
سیدنا جابرؓ نبیﷺ  سے روایت کرتے ہیں کہ آپﷺ نے فرمایا کہ جب رات کا اندھیرا چھا جائے تو تم اپنے بچوں کو گھر میں روک لو کیونکہ اس وقت شیاطین پھیل جاتے ہیں۔ جب عشاء کے وقت میں سے ایک گھڑی گزر جائے تو اس وقت بچوں کو چھوڑ دو اور بسم اﷲ کہہ کر اپنا دروازہ بند کر لو اور بسم اﷲ کہہ کر اپنا چراغ بجھا دو، پانی کا برتن بسم اﷲ کہہ کر ڈھانک دو اگر ڈھانکنے کے لیے کوئی چیز نہ ملے تو کوئی لکڑی وغیرہ اس کے اوپر رکھ دو۔

۳۲۔غصہ کا علاج اعوذ باﷲ پڑھنا
سیدنا سلیمان بن صُردؓ کہتے ہیں کہ میں نبیﷺ  کے پاس بیٹھا ہوا تھا اور دو آدمی باہم گالی گلوچ کر رہے تھے۔ ایک کا چہرہ غصے سے سرخ ہو گیا اور رگیں پھول گئیں۔ پھر نبیﷺ  نے فرمایا کہ میں ایک ایسی دعا جانتا ہوں کہ اگر یہ شخص پڑھے تو اس کا غصہ ختم ہو جائے گا اگر یہ کہہ دے اعوذ باﷲ من الشیطان الرجیم تو اس کا غصہ جاتا رہے تو لوگوں نے اس شخص سے کہا کہ نبیﷺ  نے یہ فرمایا ہے کہ اس لئے تو شیطان سے اﷲ کی پناہ مانگ!

۳۳۔جمائی کو روکنا کہ یہ شیطانی حرکت ہے 

سیدنا ابو ہریرہؓ نبیﷺ  سے روایت کرتے ہیں کہ آپﷺ  نے فرمایا:جمائی شیطان کی حرکات میں سے ہے پس جب تم میں سے کسی کو جمائی آئے تو وہ حتی الامکان اس کو روکے کیونکہ جب تم میں سے کوئی شخص جمائی لیتے وقت (منہ کھول کر) ہا کہتا ہے تو شیطان ہنستا ہے۔

۳۴۔اچھا اور بُرا خواب: اللہ و شیطان کی طرف 

سیدنا ابو قتادہؓ کہتے ہیں کہ نبیﷺ  نے فرمایا عُمدہ خواب اﷲ کی طرف سے اور بُرا خواب شیطان کی طرف سے ہے۔ جب تم میں سے کسی کو بُرا خواب نظر آئے،جس سے وہ ڈر جائے تو جاگتے ہی اپنی بائیں طرف تھوکے اور اس بُرائی سے اﷲ کی پناہ مانگے۔یوں وہ خواب اسے کچھ نقصان نہ پہنچائے گا۔

۳۵شیطان رات بھر ناک کے سرے پر رہتا ہے 

سیدنا ابو ہریرہؓ نبیﷺ  سے روایت کرتے ہوئے کہتے ہیں کہ جب کوئی تم میں سے سوکر جاگے اور وضو کرے تو تین بار ناک میں پانی ڈالنا چاہیے کیونکہ شیطان رات بھر اس کی ناک کے سرے پر رہتا ہے۔

۳۶۔گھروں کے سانپ جن بھی ہو سکتے ہیں 
سیدنا ابن عمرؓ کہتے ہیں کہ میں نے نبیﷺ  کو منبر پر خطبہ میں یہ فرماتے ہوئے سنا کہ سانپ جہاں دیکھو مار ڈالو اور دو سفید دھاری والے اور دُم کٹے سانپ کو زندہ نہ چھوڑو کیونکہ یہ آنکھ کی بینائی ختم کر دیتے ہیں اور پیٹ والی عورت کا حمل گرا دیتے ہیں۔ سیدنا عبداﷲؓ کہتے ہیں کہ میں ایک سانپ کو مارنے کے لیے اس کے پیچھے لگا ہوا تھا کہ سیدنا ابو لبابہؓ نے مجھے پکارا اور کہا کہ اسے مت مارو تو میں نے کہا کہ بے شک رسول اﷲﷺ  نے سانپوں کو مار ڈالنے کا حکم دیا ہے تو انہوں نے کہا کہ بے شک مگر اس کے بعد آپﷺ  نے گھریلو سانپوں کو مار ڈالنے سے منع کر دیا تھا کہ ایسے سانپ عوامر کہلاتے ہیں۔ (گھروں میں رہنے والے سانپ میں جنات بھی ہو سکتے ہیں۔ ابو سعید خدریؓ کی ایک حدیث کے مطابق انہیں پہلے تین مرتبہ وارننگ دینی چاہیے پھر بھی اگر وہ نہ جائیں تو انہیں مار دینا چاہیے )۔

۳۷۔کفر کی بنیاد مشرق میں ہے 

سیدنا ابو ہریرہؓ سے روایت ہے کہ رسول اﷲﷺ  نے فرمایا کہ کفر کی بنیاد مشرق میں ہے۔ فخر اور تکبر گھوڑے والوں، اونٹ والوں اور زمینداروں میں ہوتا ہے۔ جبکہ سکونِ قلب اور اطمینان بکری والوں میں ہے۔

۳۸۔مرغ فرشتے کو اور گدھا شیطان کو دیکھتا ہے 

سیدنا ابو ہریرہؓ سے روایت ہے کہ نبیﷺ  نے فرمایا کہ جب تم مرغ  کوبانگ دیتے ہوئے سنو تو اﷲ س کے فضل کے لیے دعا کرو کیونکہ مرغ فرشتے کو دیکھ کر بانگ دیتا ہے۔ اور جب گدھے کی آواز سنو تو شیطان سے اﷲ کی پناہ مانگو کیونکہ وہ شیطان کو دیکھ کر چیختا ہے۔
۳۹۔ کچھ اسرائیلیوں کا چوہا بننے کی روایت 

سیدنا ابو ہریرہؓ نبیﷺ سے روایت کرتے ہیں کہ آپﷺ  نے فرمایا کہ بنی اسرائیل میں کچھ لوگ غائب ہو گئے۔ کوئی نہیں جانتا تھا کہ انہوں نے کیا کیا، ان کی صورتیں مسخ ہو گئیں۔ میں سمجھتا ہوں کہ وہ لوگ چوہا بن گئے کیونکہ اگر اونٹ کا دودھ چوہے کے سامنے رکھو تو وہ نہیں پیتا (بنی اسرائیل کے دین میں اونٹ حرام تھا) اور جب بکری کا دودھ رکھو تو پی جاتا ہے۔ راوی نے یہ حدیث سیدنا کعبؓ سے بیان کی تو انہوں نے کہا کہ تم نے یہ حدیث نبیﷺ  سے سنی ہے ؟ میں نے کہا ہاں۔ سیدنا کعبؓ نے مجھ سے بار بار یہی پوچھا تو میں نے کہا کہ اگر رسول اﷲﷺ  سے نہیں سنی تو کیا میں تو رات پڑھتا ہوں ؟

۴۰۔ مکھی : ایک پَر میں بیماری دوسرے میں شفاء

سیدنا ابو ہریرہؓ کہتے ہیں کہ نبیﷺ  نے فرمایا کہ جب تم میں سے کسی کے پینے کی چیز میں مکھی گر جائے تو اس کو ڈبو دے پھر نکال ڈالے اس لئے کہ اس کے ایک پَر میں بیماری اور دوسرے میں شفاء ہے۔

۴۱:پیاسے کتے کو پانی پلانا مغفرت کا سبب بن گیا
سیدنا ابو ہریرہؓ نبیﷺ  سے روایت کرتے ہیں کہ آپﷺ  نے فرمایا کہ ایک بدکار عورت کو اﷲ تعالیٰ نے صرف اس وجہ سے معاف کر دیا کہ اس نے کنوئیں کے دہانے پر ایک کتے کو ہانپتے ہوئے دیکھا۔ وہ پیاس کی وجہ سے مرنے کے قریب تھا۔ اس عورت نے اپنا موزہ اتارا پھر اپنی چادر میں باندھ کر اس کتے کے لیے کنوئیں سے پانی نکالا اور اسے پلایا۔چنانچہ اﷲ تعالیٰ نے اس کو اس نیکی کے بدلے میں جہنم سے بچا لیا۔

٭٭٭
۵۴۔کتاب احادیث الانبیاء
۱۔آدمؑ ساٹھ ہاتھ لمبے قد کے تھے 

سیدنا ابو ہریرہؓ نبیﷺ  سے روایت کرتے ہیں کہ آپﷺ  نے فرمایا اﷲ تعالیٰ نے آدمؑ کو ساٹھ ہاتھ لمبا بنایا پھر فرمایا کہ جاؤ ان فرشتوں کو سلام کرو اور دیکھو کہ وہ کن الفاظ سے جواب دیتے ہیں کیونکہ وہی تمہارا اور تمہاری اولاد کا سلام ہو گا۔ آدمؑ نے کہا ’’السلام علیکم‘‘ تو انہوں نے جواب دیا ’’السلام علیکم و رحمۃ اﷲ‘‘۔ گویا انہوں نے ’’و رحمۃ اﷲ‘‘ کا لفظ بڑھا دیا۔ جو کوئی بھی جنت میں داخل ہو گا وہ آدمؑ کی شکل و صورت میں داخل ہو گا۔آدمؑ کے بعد سے آج تک انسانوں میں قد چھوٹے ہی ہوتے رہے۔

۲۔جنت میں پہلا کھانا مچھلی کی کلیجی ہو گی
سیدنا انسؓ کہتے ہیں کہ یہودیوں کے عالم سیدنا عبداﷲ بن سلامؓ کو رسول اﷲﷺ  کے مدینہ تشریف لانے کی خبر پہنچی تو وہ آپﷺ  کے پاس آئے اور کہا کہ میں آپﷺ  سے تین باتیں پوچھتا ہوں۔ پیغمبر کے سوا کوئی اور ان کو نہیں جان سکتا۔ (۱) قیامت کی پہلی نشانی کیا ہے ؟ (۲)جنتی لوگ جنت میں جا کر پہلے کیا کھائیں گے ؟ (۳) بچہ اپنے باپ کے مشابہ کیوں ہوتا ہے ؟ رسول اﷲﷺ  نے فرمایا کہ ابھی ابھی جبریلؑ نے مجھے یہ باتیں بتا دیں ہیں تو سیدنا عبداﷲؓ نے کہا کہ فرشتوں میں یہی تو یہودیوں کے دشمن ہیں۔ پھر رسول اﷲﷺ  نے فرمایا قیامت کی پہلی نشانی ایک آگ ہے جو لوگوں کو مشرق سے مغرب کی طرف لے جائے گی۔ اور پہلا کھانا جنتی لوگوں کا مچھلی کی کلیجی کا ایک منفرد ٹکڑا ہو گا۔ بچہ کے مشابہ ہونے کی وجہ یہ ہے کہ جب مرد عورت سے صحبت کرتا ہے اس وقت اگر مرد کی منی غالب ہو جاتی ہے تو بچہ باپ کے مشابہ ہوتا ہے اور اگر عورت کی منی غالب ہو جاتی ہے تو بچہ ماں کے مشابہ ہوتا ہے۔ پس عبداﷲ بن سلام نے یہ سن کر کہا کہ میں گواہی دیتا ہوں کہ آپﷺ  اﷲ کے رسول ہیں۔
۳۔یہودی عالم عبداﷲ بن سلامؓ کا مسلمان ہونا 

…پھر انہوں نے عرض کیا کہ یا رسول اﷲ! یہودی نہایت جھوٹے لوگ ہیں۔ آپﷺ  کے پوچھنے سے پہلے اگر ان کو معلوم ہو جائے کہ میں مسلمان ہو گیا ہوں تو وہ مجھے جھوٹا کہیں گے۔ یہودی رسول اﷲﷺ  کے پاس آئے اور سیدنا عبداﷲ بن سلام ایک کوٹھڑی میں چلے گئے۔ رسول اﷲﷺ  نے ان یہودیوں سے پوچھا کہ عبداﷲ بن سلام تم میں کیسا آدمی ہے ؟ انہوں نے کہا عبداﷲ بن سلام عالم ہیں اور عالم کے بیٹے اور سب سے افضل اور سب سے افضل کے بیٹے۔ رسول اﷲﷺ  نے فرمایا کہ اگر عبداﷲ مسلمان ہو جائے تو کیا تم بھی مسلمان ہو جاؤ گے ؟ انہوں نے کہا کہ اﷲ انہیں مسلمان ہونے سے بچائے رکھے۔ پس سیدنا عبداﷲ کوٹھڑی سے نکلے اور کہا کہ ’’میں گواہی دیتا ہوں کہ اﷲ کے سوا کوئی معبود نہیں اور میں گواہی دیتا ہوں کہ محمد اﷲ کے رسول ہیں ‘‘ اس وقت یہودی کہنے لگے کہ ’’تو ہم سب میں بُرا آدمی ہے اور سب سے بُرے شخص کا بیٹا ہے ‘‘ اور انہیں بُرا بھلا کہنے لگے۔

۴۔نہ گوشت سڑتانہ عورتیں خیانت کرتیں 
سیدنا ابو ہریرہؓ نبیﷺ  سے روایت کرتے ہیں کہ آپﷺ نے فرمایا کہ اگر بنی اسرائیل نہ ہوتے تو گوشت نہ سڑتا اور اگربی بی حوا ؑ نہ ہوتیں تو کوئی عورت اپنے شوہر سے خیانت نہ کرتی۔

۵۔دوزخ کا سب سے ہلکا عذاب

سیدنا انسؓ سے روایت ہے کہ رسول اﷲﷺ  نے فرمایا کہ جس شخص کو دوزخ میں سب سے ہلکا عذاب ہو گا، اﷲ تعالیٰ اس سے پوچھے گا کہ اگر تیرے پاس اس وقت زمین بھر کا مال ہو تو اس کو دے کر تو اپنے آپ کو چھڑانا چاہے گا؟ تو وہ کہے گا کہ بے شک۔ اﷲ تعالیٰ فرمائے گا کہ میں نے تو تجھ سے اس سے بھی بہت آسان بات چاہی تھی۔جب تو آدم کی پشت میں تھا کہ میرے ساتھ کسی کو شریک نہ بنانا۔ تو نہ مانا اور شرک پر ہی اڑا رہا۔

۶۔ قتل ناحق کے گناہوں میں قابیل کی شرکت

سیدنا عبداﷲ بن مسعودؓ کہتے ہیں کہ رسول اﷲﷺ  نے فرمایا کہ جب کوئی شخص دنیا میں ناحق قتل کیا جاتا ہے تو اس کے خون کے گناہ کا ایک حصہ آدم کے پہلے بیٹے قابیل کے نامہ اعمال میں بھی لکھا جاتا ہے کیونکہ قتل ناحق کی ابتدا اسی نے کی تھی۔

۷۔بُرائی کا پھیلنا نیک و بد کی ہلاکت کا سبب 

اُمُّ المومنین حضرت زینب بنت جحشؓ سے روایت ہے کہ نبیﷺ  گھبرائے ہوئے ان کے پاس آئے اور فرمایا کہ ’’لا الہ الا اﷲ، عرب کی خرابی اس آفت سے ہونے والی ہے جو نزدیک آ پہنچی۔ آج یا جوج ماجوج کی دیوار میں اتنا سوراخ ہو گیا‘‘ آپﷺ نے انگوٹھے اور شہادت کی انگلی سے حلقہ کر کے بتلایا۔ حضرت زینبؓ نے عرض کیا کہ یا رسول اﷲﷺ ! کیا ہم اس کے باوجود ہلاک ہو جائیں گے کہ ہم میں نیک لوگ بھی موجود ہیں ؟ آپﷺ  نے فرمایا ہاں جب بُرائی زیادہ پھیل جائے۔

۸۔ہزار میں سے نو سو ننانوے جہنمی ہوں گے 

سیدنا ابو سعید خدریؓ نبیﷺ  سے روایت کرتے ہیں کہ آپﷺ  نے فرمایا کہ اﷲ تعالیٰ قیامت کے دن فرمائے گا کہ اے آدمؑ ! پس وہ کہیں گے کہ میں حاضر ہوں اور مستعد ہوں۔ سب بھلائی آپ ہی کے ہاتھ میں ہے۔ پھر اﷲ کہے گا کہ دوزخ میں جانے والوں کو باہر نکالو۔وہ پوچھیں گے کہ کتنے لوگوں کو نکالوں ؟ اﷲ تعالیٰ فرمائے گا کہ ہر ہزار میں سے نوسو ننانوے۔ پس اس وقت مارے خوف کے بچہ بوڑھا ہو جائے اور حاملہ کا حمل گر جائے گا اور تو لوگوں کو دیکھے گا کہ جیسے وہ مست بیہوش ہیں۔ حالانکہ ان کو نشہ نہ ہو گا لیکن اﷲ کا عذاب بہت سخت ہے۔

۹۔جنت کی نصف آبادی اُمتِ محمدیہؐ ہو گی
 صحابہ نے عرض کیا کہ یا رسول اﷲﷺ  ہزار میں سے ایک جنتی ہم میں سے کون ہو گا؟ آپﷺ  نے فرمایا کہ خوش ہو جاؤ کہ وہ ایک آدمی تم میں سے ہو گا اور جہنم میں جانے والے ایک ہزار یا جوج ما جوج کی قوم سے ہوں گے۔پھر فرمایا کہ قسم اس ذات کی جس کے قبضہ میں میری جان ہے، مجھے امید ہے کہ تم لوگ تمام جنتی لوگوں کے ایک چوتھائی ہو گے۔ ہم نے مارے خوشی کے تکبیر کہی۔ پھر فرمایا کہ مجھے امید ہے کہ تم تمام جنتی لوگوں کے تہائی حصہ ہو گے ہم نے پھر تکبیر کہی۔ آپﷺ  نے پھر فرمایا کہ مجھے امید ہے کہ تم تمام جنتی لوگوں کے نصف برابر ہو گے۔ ہم نے پھر تکبیر کہی۔ پھر آپﷺ  نے فرمایا کہ (محشر میں ) تم  لوگ تمام انسانوں کے مقابلے میں ایسے ہو جیسے سفید بیل کی کھال میں ایک کالا بال یا کالے بیل کی کھال میں ایک سفید بال۔

۱۰۔سب سے پہلے ابراہیم کو لباس پہنایا جائے گا
سیدنا ابن عباسؓ روایت کرتے ہیں کہ نبیﷺ نے فرمایا کہ تم قیامت کے دن ننگے پاؤں، ننگے بدن اور بغیر ختنہ اکٹھے کئے جاؤ گے۔ پھر انہوں نے یہ آیت پڑھی ’’جیسے ہم نے اوّل دفعہ پیدائش کی تھی اسی طرح دوبارہ کریں گے، یہ ہمارے ذمے وعدہ ہے اور ہم اسے ضرور کر کے ہی رہیں گے ‘‘ (الانبیاء: ۱۴) اور قیامت کے دن سب سے پہلے ابراہیمؑ کو کپڑے پہنائے جائیں گے۔ اور میری امت میں سے کئی لوگ بائیں (دوزخ کی) طرف کھینچ لئے جائیں گے تو میں کہوں گا کہ یہ تو میرے ساتھی ہیں۔ یہ میرے ساتھی ہیں تو کہا جائے گا کہ یہ لوگ آپﷺ  کی وفات کے بعد اسلام سے پھر گئے تھے۔ اس وقت میں وہی کہوں گا جو ایک نیک بندے (عیسیٰؑ ) نے کہا تھا کہ ’’ اور میں جب تک ان میں رہا ان پر گواہ رہا۔تو زبردست ہے، حکمت والا ہے ‘‘ (المائدہ: ۱۱۸، ۱۱۷)
۱۱۔حشر میں ابراہیمؑ کی اپنے والد سے ملاقات

سیدنا ابو ہریرہؓ روایت کرتے ہیں کہ نبیﷺ نے فرمایا کہ ابراہیمؑ قیامت کے دن اپنے والد آزر سے ملیں گے اور آزر کے منہ پر سیاہی گردو غبار ہو گا تو ابراہیمؑ ان سے کہیں گے کہ ’’میں نے دنیا میں تم سے نہیں کہا تھا کہ میری نافرمانی نہ کرو‘‘ تو ان کا باپ کہے گا کہ ’’آج میں تمہاری نافرمانی نہ کروں گا‘‘۔ پھر ابراہیمؑ کہیں گے کہ اے میرے رب تو نے مجھ سے وعدہ کیا تھا کہ تو مجھے قیامت کے دن ذلیل نہ کرے گا تو اس سے زیادہ ذلت کیا ہو گی کہ میرا باپ تیری رحمت سے دُور ہوا؟ اﷲ تعالیٰ فرمائے گا کہ میں نے کافروں پر جنت حرام کر دی ہے۔ پھر کہا جائے گا کہ اے ابراہیمؑ ! دیکھو تمہارے پاؤں کے نیچے کیا ہے ؟ وہ دیکھیں گے کہ ایک ذبح کیا ہوا جانور خون میں لتھڑا ہوا پڑا ہو گا۔ پھر اس کے پاؤں پکڑ کر اسے دوزخ میں ڈال دیا جائے گا۔

۱۲۔سب سے زیادہ شریف کون؟

سیدنا ابو ہریرہؓ نے پوچھا کہ یا رسول اﷲﷺ ! سب زیادہ شریف کون ہے ؟ آپﷺ  نے فرمایا کہ جو سب سے زیادہ پرہیز گار ہو؟ لوگوں نے کہا کہ ہم یہ نہیں پوچھتے۔ آپﷺ  نے فرمایا پھر حضرت یوسفؑ تھے جو خود نبی تھے، باپ نبی، دادا نبی، پر دادا نبی، اﷲ کے خلیل۔ انہوں نے کہا ہم یہ بھی نہیں پوچھتے تو آپﷺ نے فرمایا کہ تم عرب کے خاندان کے بارے میں پوچھتے ہو؟ جو لوگ جاہلیت کے دَور میں شریف تھے وہی اسلام میں بھی شریف ہیں بشرطیکہ وہ اسلام کو اچھی طرح سمجھیں۔
۱۳۔محمدﷺ  کا ابراہیمؑ کوخواب میں دیکھنا
سیدنا سمرہ بن جندبؓ کہتے ہیں کہ رسول اﷲﷺ  نے فرمایا کہ رات کو خواب میں میرے پاس دو فرشتے (جبرئیلؑ اور میکائیلؑ ) آئے۔ پھر یہ دونوں مجھے ایک اتنے لمبے بزرگ کے پاس لے گئے کہ میں ان کا سر نہیں دیکھ پاتا تھا اور یہ ابراہیمؑ تھے۔

۱۴۔ابراہیمؑ نے اسّی برس کی عمر میں ختنہ کیا
 سیدنا ابو ہریرہؓ کہتے ہیں کہ رسول اﷲﷺ  نے فرمایا کہ حضرت ابراہیمؑ نے اسّی برس کی عمر میں بسولے سے ختنہ کیا تھا۔

۱۵۔ابراہیمؑ نے زندگی میں تین جھوٹ بولا

سیدنا ابو ہریرہؓ کہتے ہیں کہ رسول اﷲﷺ  نے فرمایا کہ ابراہیمؑ نے ساری عمر جھوٹ نہیں بولا سوائے تین دفعہ کے۔ دو جھوٹ تو خالص اﷲ کے لیے۔ ایک تو یہ کہنا کہ ’’میں بیمار ہوں ‘‘ دوسرے یہ کہنا کہ ’’ ( بتوں کو میں نے  نہیں توڑا) بلکہ اس بڑے بت نے توڑا ہے ‘‘ اور تیسرے یہ کہ ابراہیمؑ اور بی بی سارہؓ ایک ظالم بادشاہ کے ملک میں پہنچے تو اس بادشاہ سے کہا گیا کہ یہاں ایک مرد آیا ہے اور اس کے ساتھ ایک بہت خوبصورت عورت ہے۔ تو اس بادشاہ نے ابراہیمؑ کو بلایا اور ان سے اس عورت کے بارے میں پوچھا تو انہوں نے کہا کہ میری بہن ہے۔ 

۱۶۔گرگٹ کو مارو کہ یہ ابراہیمؑ پر آگ پھونکتا تھا

سیدہ اُمّ شریکؓ سے روایت ہے کہ رسول اﷲﷺ نے گرگٹ کے مارنے کا حکم دیا اور کہا کہ یہ ابراہیمؑ کی آگ پر پھونکتا تھا۔(تاکہ آگ اور بھڑ کے )

۱۷۔سیدہ ہاجرہؓ اور اسماعیل کو مکہ میں تنہاچھوڑ دیا 

سیدنا ابن عباسؓ کہتے ہیں کہ عورتوں میں (کام کاج کے دوران) پٹکا باندھنے کا طریقہ سیدہ ہاجرہؓ سے چلا ہے۔ انہوں نے بی بی سارہؓ کی ناراضگی کو دور کر نے کے لیے (خود کو خادمہ کا روپ دے کر) سب سے پہلے پٹکا باندھا تھا۔ پھر سیدنا ابراہیم انہیں اور ان کے بیٹے اسماعیلؑ کو مکہ میں لے آئے اور انہیں بیت اﷲ کے قریب ایک بڑے درخت کے پاس جو زم زم کے اوپر مسجد کے بالائی حصہ میں تھا، انہیں لا کر بٹھا دیا۔ ان دنوں مکہ میں کوئی انسان نہ رہتا تھا اور نہ ہی وہاں پانی تھا۔ ابراہیمؑ نے ان دونوں کو وہاں بٹھایا اور چمڑے کا ایک تھیلا کھجوروں سے بھرا ہوا اور پانی سے بھرا ہوا ایک چھوٹا مشکیزہ دیا۔ پھر واپس جانے لگے تو اُمّ اسماعیل ان کے پیچھے ہوئیں اور کہنے لگیں کہ اے ابراہیمؑ ! ہمیں اس جنگل میں چھوڑ کر کہاں جا رہے ہو کہ جہاں نہ کوئی انسان ہے اور نہ کوئی اور چیز؟ ہاجرہؓ نے بار بار پکار کر یہی کہا لیکن ابراہیمؑ نے انہیں مڑ کر نہیں دیکھا تو حاجرہؓ نے کہا کہ کیا اﷲ نے ایسا کرنے کا حکم دیا ہے ؟ ابراہیمؑ نے کہا ’’ہاں ‘‘ انہوں نے جواب دیا کہ پھر اﷲ ہمیں ہلاک نہیں کرے گا، یہ کہہ کر وہ واپس لوٹ آئیں 
۱۸بی بی ہاجرہ کا صفا مروہ کے گرد سات چکر لگانا

… اور ابراہیمؑ چل دئیے یہاں تک کہ جب اس پہاڑی ثنیہ پر پہنچے جہاں سے وہ ہاجرہؓ کو دکھائی نہ دے سکتے تھے تو انہوں نے کعبہ کی طرف منہ کیا پھر ان کلمات کے ساتھ دونوں ہاتھ بلند کر کے دعا کی۔ (دیکھیے سورۃ ابراہیم: ۳۷) اور سیدہ ہاجرہ اسماعیلؑ کو دودھ پلاتی اور مشک میں سے پانی پیتی رہیں۔ یہاں تک کہ جب مشک میں سے پانی ختم ہو گیا اور انہیں خود کو بھی پیاس لگی اور ان کے بیٹے کو بھی۔ اور وہ بچے کو دیکھ رہی تھیں کہ وہ پیاس کی وجہ سے تڑپ رہا تھا تو وہ وہاں سے ہٹ گئیں تاکہ بچے کا یہ حال نہ دیکھیں۔ ان کے سامنے صفا پہاڑ قریب ہی تھا وہ اس پر چڑھ گئیں۔ پھر وادی میں دیکھا کہ شاید کوئی آدمی نظر آئے لیکن کوئی بھی نظر نہ آیا۔ پھر وہ وہاں سے اتریں اور اپنا کرتہ سمیٹ کر نالے کے نشیب میں اس طرح دوڑیں جیسے کوئی مصیبت زدہ دوڑتا ہے یہاں تک کہ نالے کو پار کر کے مروہ پہاڑی پر پہنچیں اور اس پر چڑھ کر دیکھا کہ شاید کوئی آدمی نظر آئے۔ لیکن کوئی نظر نہ آیا۔ پھر اسی طرح صفا و مروہ کے درمیان سات دفعہ چکر لگایا۔ سیدنا ابن عباس نے کہا کہ رسول اﷲﷺ  نے فرمایا کہ یہی ان دونوں صفا مروہ کے درمیان سعی کرنا ہے (جو بعد میں حج و عمرہ میں مسلمانوں پر فرض کی گئیں )۔

۱۹۔جبریلؑ نے زم زم چشمہ کی پر سے کھدائی کی
 پھر جب بی بی ہاجرہ آخری چکر میں مروہ پر چڑھیں تو انہوں نے ایک آواز سنی تو اپنے آپ سے ہی کہنے لگیں کہ چپ رہ۔ پھر وہی آواز سنی تو کہنے لگیں کہ اے اﷲ کے بندے ! تو جو کوئی بھی ہے، میں نے تیری آواز سن لی۔ کیا تو ہماری کوئی مدد کر سکتا ہے ؟ پھر دیکھا کہ آب زم زم کے قریب ایک فرشتہ جبریلؑ ہے جو اپنی ایڑھی مار کر اپنا پَر مار کر زمین کھود رہا ہے یہاں تک کہ اس جگہ سے پانی نکلنے لگا۔ وہ اپنے ہاتھ سے اس کے گرد حوض سا بنانے لگیں اور پانی چلو سے بھر بھر کی اپنی مشک میں ڈالتیں۔ جوں جوں وہ پانی لیتیں وہ چشمہ اور جوش مارتا۔ سیدنا ابن عباسؓ کہتے ہیں کہ نبیﷺ نے فرمایا کہ اﷲ تعالیٰ اسماعیلؑ کی والدہ پر رحم کرے۔ اگر وہ زم زم کو اس کے حال پر چھوڑ دیتیں تو زم زم ایک چشمہ کی صورت بہتا رہتا۔ پھر رسول اﷲﷺ نے فرمایا کہ ہاجرہ نے خود بھی پانی پیا اور بچے کو بھی پلایا۔ فرشتے نے ان سے کہا کہ تم اپنی جان کا خوف نہ کرو۔ بے شک یہاں اﷲ کا گھر ہے جسے یہ بچہ اور اس کے والد مل کر بنائیں گے اور اﷲ اپنے بندوں کو تباہ نہیں کرنے والا۔ 

۲۰۔ جُر ہم قبیلہ کا زم زم چشمہ کے گرد آباد ہونا

 اور اس وقت بیت اﷲ کی جگہ ٹیلے کی طرح زمین سے اونچا تھا اور جب برسات کا پانی آتا تو وہ دائیں بائیں سے نکل جاتا۔ سیدہ ہاجرہؓ نے ایک مدت اسی طرح گزاری یہاں تک کہ جُر ہم قبیلے کے کچھ آدمی ان پر گزرے جو کَداء کے راستے سے آ رہے تھے۔ وہ مکہ کے نشیب میں اترے۔ انہوں نے ایک پرندے کو وہاں گھومتے ہوئے دیکھا تو کہنے لگے کہ یہ پرندہ ضرور پانی کے گرد گھوم رہا ہے۔ حالانکہ ہم اس میدان سے اچھی طرح واقف ہیں اور یہاں پانی کہیں بھی نہیں ہے۔ پھر انہوں نے ایک یا دو آدمیوں کو بھیجا۔ انہوں نے دیکھا کہ پانی موجود ہے، وہ لوٹ کر گئے اور انہیں پانی کی خبر دی، وہ بھی وہاں آئے۔ نبیﷺ  نے فرمایا کہ پانی کے پاس ہی اُمّ اسماعیلؑ بیٹھی تھیں ان لوگوں نے کہا کہ کیا تم ہمیں یہاں اترنے کے اجازت دیتی ہو؟ انہوں نے کہا ہاں ! لیکن پانی میں تمہارا کوئی حق نہیں، انہوں نے قبول کیا۔ سیدنا ابن عباسؓ کہتے ہیں کہ نبیﷺ  نے فرمایا کہ جُرہم کے لوگوں نے وہاں رہنے کی اس وقت اجازت مانگی جب خود اسماعیل کی والدہ یہ چاہتی تھیں کہ یہاں بستی ہو۔ پس وہ لوگ وہیں اتر پڑے اور اپنے اہل و عیال کو بھی بلا لیا۔ وہ بھی وہیں ان کے پاس آ گئے یہاں تک کہ جب وہاں کئی گھر بن گئے۔

۲۱۔اسماعیلؑ نے ناشکر گذار بیوی کو طلاق دے دی

… اور اسماعیلؑ جوان ہوئے اور انہوں نے عربی انہی جُر ہم کے لوگوں سے سیکھی اور جوان ہو کر ان کی نگاہ میں بہت اچھے نکلے۔ جُر ہم کے لوگ ان سے محبت کرنے لگے اور اپنے خاندان کی ایک عورت سے ان کی شادی کر دی۔ بعد میں جب اُمّ اسماعیل فوت ہو گئیں، ابراہیم، اسماعیلؑ کی شادی کے بعد اپنے اہل و عیال کی خبر لینے کو آئے جنہیں وہ چھوڑ کر گئے تھے۔ اسماعیل اپنے گھر میں نہ تھے تو ابراہیمؑ نے ان کی بیوی سے ان کے بارے میں پوچھا۔ اس نے کہا کہ روزی کی تلاش میں گئے ہیں۔ ابْراہیمؑ نے پوچھا کہ تمہاری گزر بسر کیسی ہوتی ہے ؟ اس نے کہا کہ بہت بُری اور بڑی تنگی سے گزر بسر ہوتی ہے اور ان سے خوب شکایت کی۔ ابْراہیمؑ نے کہا کہ جب تیرا شوہر آئے تو انہیں میری طرف سے سلام کہنا اور یہ کہنا کہ اپنے دروازے کی چوکھٹ بدل دیں۔ پھر جب اسماعیلؑ گھر میں آئے اور اپنے باپ کی کچھ خوشبو پائی تو بیوی سے کہا کہ کیا تمہارے پاس کوئی آیا تھا؟ اس نے کہا ہاں۔ اور سارا احوال کہہ سنایا۔ اسماعیلؑ نے کہا کہ وہ میرے والد تھے اور انہوں نے مجھے حکم دیا کہ میں تجھے چھوڑ دوں۔ تو اپنے گھر والوں میں چلی جا اور اسے طلاق دے دی۔ اور (جُر ہم قبیلہ میں سے ) کسی دوسری عورت سے شادی کر لی۔

۲۲۔اسماعیلؑ کا مکہ میں گوشت اور پانی پر گذارا 

… جتنی دیر اﷲ کو منظور تھا ابُراہیمؑ اپنے ملک میں ٹھہرے رہے پھر اس کے بعد دوبارہ آئے تو اسماعیلؑ گھر میں نہ ملے۔ وہ ان کی دوسری بیوی کے پاس گئے اور اس سے اسماعیلؑ کا پوچھا تو اس نے کہا کہ روزی کی تلاش میں گئے ہیں۔ ابراہیمؑ نے کہا کہ تمہارا کیا حال ہے ؟ اور اس سے ان کے گزر بسر اور رہن سہن کے متعلق پوچھا تو اس نے کہا کہ اﷲ کا شکر ہے ہم بہت خیرو خوبی کے ساتھ رہتے ہیں۔ ابْراہیمؑ نے کہا کہ تم کیا کھاتے ہو؟ اس نے کہا کہ گوشت۔ پھر پوچھا کہ تم پیتے کیا ہو؟ اس نے کہا پانی، ابْراہیمؑ نے کہا کہ اے اﷲ ان کے گوشت اور پانی میں بَرکت کر دے۔ نبیﷺ نے فرمایا کہ ان دنوں مکہ میں اناج کا نام نہیں تھا۔ اگر ہوتا تو ابْراہیم اس میں بھی بَرکت کی دعا کرتے۔ اگر دوسرے ملک والے صرف گوشت اور پانی پر گزربسر کریں تو بیمار ہو جائیں۔ ابْراہیمؑ نے کہا کہ جب تیرا شوہر آئے تو اسے میری طرف سے سلام کہنا اور کہنا اپنے دروازے کی چوکھٹ کو حفاظت سے رکھے۔ پھر جب اسماعیلؑ آئے تو بیوی نے سارا ماجرا کہہ سنایا۔ اسماعیلؑ نے کہا کہ وہ میرے والد تھے اور تم میرے گھر کے دروازے کی چوکھٹ ہو۔ انہوں نے مجھے حکم دیا ہے کہ میں تمہیں اپنی زوجیت میں رہنے دوں۔

۲۳۔ ابراہیمؑ اور اسماعیلؑ کا کعبہ کی تعمیر کرنا
…پھر جب تک اﷲ کو منظور تھا ابْراہیمؑ اپنے ملک میں ٹھہرے رہے۔ اس کے بعد آئے تو اسماعیلؓ اس وقت چاہِ زم زم کے قریب ایک درخت کے نیچے بیٹھے اپنے تیر درست کر رہے تھے۔ ابْراہیمؑ نے کہا کہ اے اسماعیلؑ ! اﷲ تعالیٰ نے مجھے ایک حکم دیا ہے کہ میں اس جگہ پر ایک گھر بناؤں اور ایک اونچے ٹیلے کی طرف اشارہ کیا کہ اس کے ارد گرد۔ نبیﷺ  نے فرمایا کہ اس وقت دونوں باپ بیٹے نے اس گھر کی دیواریں بلند کیں، اسماعیلؑ پتھر لاتے جاتے تھے اور ابْراہیمؑ تعمیر کرتے تھے۔ جب دیواریں اونچی ہو گئیں تو اسماعیلؑ ایک پتھر (مقامِ ابْراہیم) لے آئے اور اس کو رکھ دیا پھر ابْراہیمؑ اس پر کھڑے ہو کر دیوار تعمیر کرتے اور اسماعیلؑ انہیں پتھر لا کر دیتے اور دونوں کہتے کہ ’’اے ہمارے پروردگار! تو ہماری یہ کوشش قبول فرما تو ہی سننے والا اور جاننے والا ہے ‘‘ (بقرہ: ۱۲۷)۔

۲۴۔زمین پر پہلی مسجد کعبہ اور دوسری مسجد اقصیٰ 

سیدنا ابو ذرؓ کہتے ہیں کہ میں نے عرض کیا کہ یا رسول اﷲﷺ ! زمین پر سب سے پہلے کون سی مسجد بنائی گئی؟ آپﷺ  نے فرمایا مسجد حرام۔ پھر کہتے ہیں کہ میں نے پوچھا کہ پھر کون سی؟ آپﷺ  نے فرمایا کہ مسجد  اقصیٰ (بیت المقدس) میں نے پھر پوچھا کہ ان دونوں کے بننے میں کتنا فاصلہ تھا؟ آپﷺ  نے فرمایا چالیس برس کا۔ پھر فرمایا کہ لیکن اب جہاں بھی نماز کا وقت ہو جائے وہیں فوراً ادا کر لو کہ فضیلت اسی میں ہے۔
۲۵۔رسول اللہﷺ  پر درود بھیجنے کا طریقہ
سیدنا ابو حمید الساعدیؓ راوی ہیں کہ لوگوں نے عرض کیا کہ یا رسول اﷲ! ہم آپﷺ  پر درود کیسے بھیجیں ؟ رسول اﷲﷺ  نے فرمایا کہ کہو ’’اے اﷲ محمد (ﷺ ) اور ان کی ازواج پر اور ان کی اولاد پر اپنی رحمت نازل فرما جس طرح تو نے ابراہیمؑ کی اولاد پر اپنی رحمت نازل فرمائی تھی، اور محمد (ﷺ ) اور ان کی ازواج پر اور ان کی اولاد پر برکت نازل فرما جس طرح تو نے ابراہیمؑ کی اولاد پر برکت نازل فرمائی بے شک تو خوبیوں والا بڑائی والا ہے ‘‘۔

۲۶۔اولاد کے لیے اللہ کی پناہ مانگنے کا طریقہ
سیدنا ابن عباسؓ کہتے ہیں کہ نبیﷺ  سیدنا حسن اور حسینؓ کے لیے اﷲ کی پناہ مانگا کرتے تھے اور فرماتے کہ ’’بے شک تمہارے دادا ابراہیم اپنے بیٹوں اسماعیل اور اسحاق علیہم السلام کے لیے ان کلمات کے ساتھ اﷲ کی پناہ مانگا کرتے تھے کہ ’’اﷲ تعالیٰ کے پورے کلموں کے ذریعے سے ہر شیطان اور زہریلے، ہلاک کرنے والے جانور سے اور ہر نظر لگانے والی آنکھ سے پناہ مانگتا ہوں ‘‘۔

۲۷۔تیر اندازی کے کھیل میں نبیؐ کی شرکت

سیدنا سلمہ بن اکوعؓ کہتے ہیں کہ نبیﷺ  قبیلہ  اسلم کے کچھ لوگوں پر گزرے جو تیر اندازی کر رہے تھے تو آپﷺ نے فرمایا: اسماعیل کے بیٹو! تیر چلاؤ کیونکہ تمہارے دادا تیر انداز تھے اور میں اِس جماعت کے ساتھ ہوتا ہوں۔ یہ سن کر دوسری جماعت والوں نے ہاتھ روک لئے رسول اﷲﷺ  نے فرمایا کہ تم تیر کیوں نہیں چلا رہے ؟ انہوں نے کہا کہ یا رسول اﷲﷺ ! ہم کیسے مقابلہ کریں، آپﷺ  تو ان کے ساتھ ہو گئے ؟ آپﷺ  نے فرمایا کہ تیر چلاؤ میں تم دونوں کے ساتھ ہوں۔

۲۸۔حجر، تبوک میں قوم ثمود پر اﷲ کا عذاب  

سیدنا ابن عمرؓ راوی ہیں کہ نبیﷺ  جب غزوہ تبوک میں مقامِ حجر میں اترے،جہاں قوم ثمود پر اﷲ کا عذاب آیا تھا تو آپﷺ  نے لوگوں کو حکم دیا کہ یہاں کے کنوئیں سے نہ پانی پیو نہ مشکیں بھرو۔ انہوں نے کہا کہ ہم نے تو اس پانی سے آٹا بھی گوندھ ڈالا اور مشکیں بھی بھر لیں۔ آپﷺ  نے فرمایا یہ آٹا پھینک دو اور پانی بھی بہا دو۔

۲۹۔حضرت خضرؑ کے نام کی وجۂ تسمیہ
سیدنا ابو ہریرہؓ نبیﷺ  سے روایت کرتے ہیں کہ آپﷺ  نے فرمایا کہ خضرؑ کا نام اس لئے خضر رکھا گیا کہ وہ ایک خشک بنجر زمین پر بیٹھے لیکن جب وہ وہاں سے چلے تو زمین سرسبز ہو کر لہلہانے لگی۔

۳۰۔ پیلو کے کالے پھل مزیدار ہوتے ہیں 
سیدنا جابر بن عبداﷲؓ کہتے ہیں کہ ہم رسول اﷲﷺ  کے ساتھ پیلو کے پھل چُن رہے تھے کہ آپﷺ  نے فرمایا کہ کالے کالے دیکھ کر چنو۔ وہ پختہ اور مزیدار ہوتا ہے۔ صحابہ نے عرض کیا کہ کیا آپﷺ  نے جنگل میں بکریاں چرائی ہیں ؟ تو آپﷺ  نے فرمایا کہ بھلا کوئی ایسا پیغمبر بھی گزرا ہے جس نے بکریاں نہ چرائی ہوں ؟

۳۱۔زوجۂ فرعو ن آسیہ اور مریم ؑ کی فضیلت 

سیدنا ابو موسیٰؓ کہتے ہیں کہ رسول اﷲﷺ  نے فرمایا کہ مَردوں میں تو بہت سے کامل انسان گزرے ہیں مگر عورتوں میں دو ہی کمال کو پہنچیں۔ ایک تو فرعون کی بیوی آسیہ ہیں اور دوسری عمران کی بیٹی مریمؑ اور عائشہ (رضی اﷲ عنہا) کو تمام عورتوں پر ایسی فضیلت حاصل ہے جیسی کہ ثرید کو تمام کھانوں پر فضیلت حاصل ہے۔

۳۲۔داؤد ؑ پر زبور پڑھنا آسان کر دیا گیا تھا

 سیدنا ابو ہریرہؓ روایت کرتے ہیں کہ نبیﷺ نے فرمایا کہ داؤدؑ پر زبور پڑھنا اتنا آسان کر دیا گیا تھا کہ وہ اپنی سواری کے جانوروں پر زین کسنے کا حکم دیتے اور زین کسے جانے سے پہلے پڑھ چکتے تھے اور اپنے ہاتھ سے محنت کر کے کھاتے تھے۔

۳۳۔بچے کی ملکیت کا جھگڑا، سلیمانؑ کا فیصلہ
سیدنا ابو ہریرہؓ سے راوی ہیں کہ رسول اﷲﷺ  نے یہ واقعہ بیان فرمایا کہ دو عورتیں تھیں ہر ایک کے پاس ایک لڑکا تھا۔ بھیڑیا آیا اور ایک کا بچہ اٹھا کر لے گیا تو اس کے ساتھ والی کہنے لگی کہ تیرا بچہ بھیڑیا لے گیا ہے۔ دوسری کہنے لگی کہ نہیں بلکہ تیرا بچہ لے کر گیا ہے۔ دونوں فیصلہ کروانے کے لیے داؤدؑ کے پاس آئیں تو انہوں نے بڑی عورت کو بچہ دلا دیا۔پھر وہ دونوں سلیمانؑ کے پاس گئیں اور ان سے بیان کیا تو انہوں نے کہا کہ چھری لاؤ میں اس بچے کے دو ٹکڑے کر کے دونوں کو دے دیتا ہوں۔ یہ سن کر چھوٹی عورت بولی کہ اﷲ تجھ پر رحم کرے ایسا نہ کرو کیونکہ یہ دوسری عورت ہی کا بچہ ہے۔(چھوٹی عورت کے اس جذبۂ مامتا سے سلیمانؑ پہچان گئے کہ یہی بچے کی اصل ماں ہے ) چنانچہ انہوں نے وہ بچہ چھوٹی عورت کو دلا دیا۔ 

۳۴۔اُمت کی بہترین خاتون خدیجہؓ ہیں 
امیر المومنین سیدنا علیؓ کہتے ہیں کہ میں نے نبیﷺ  کو یہ فرماتے ہوئے سنا کہ(اپنے زمانے میں ) عمران کی بیٹی مریمؑ سب سے بہترین عور ت تھیں اور اس اُمت کی سب سے بہترین خاتون اُمُّ المومنین حضرت خدیجہؓ ہیں۔
۳۵۔اونٹ سواروں میں قریش کی عورتیں بہتر 

سیدنا ابو ہریرہؓ کہتے ہیں کہ میں نے نبیﷺ  کو یہ فرماتے ہوئے سنا کہ قریش کی عورتیں ان سب عورتوں میں بہتر ہیں جو اونٹ پر سوار ہوتی ہیں۔ اولاد پر بہت مہربان اور شوہر کے مال کا بہت خیال رکھنے والیاں۔
۳۶۔جنت میں جانے کی کم سے کم شرائط

سیدنا عبادہؓ نبیﷺ  سے روایت کرتے ہیں کہ آپﷺ نے فرمایا کہ جو اس بات کی گواہی دے کہ ’’اﷲ کے سوا کوئی معبود نہیں، اس کا کوئی شریک نہیں اور محمدﷺ  اس کے بندے اور رسول ہیں اور عیسیٰؑ اس کے بندے اور رسول ہیں اور عیسیٰؑ اللہ کا وہ کلمہ ہیں جو اس نے مریمؑ کی طرف ڈالا تھا اور اس کی طرف سے ایک روح ہیں اور جنت و دوزخ بَرحق ہے ‘‘ تو اﷲ تعالیٰ ایک نہ ایک دن اسے جنت میں لے جائے گا خواہ وہ کیسے ہی اعمال کرتا ہو۔

۳۷۔ شیرخوار بچہ کا ماں کے الزام کی تردید کرنا

 سیدنا ابو ہریرہؓ روایت کرتے ہیں کہ نبیﷺ نے فرمایا کہ گود میں کسی بچے نے بات نہیں کی سوائے تین بچوں کے، ایک حضرت عیسیٰؑ دوسرے (بچہ کا قصہ کچھ یوں ہے کہ) بنی اسرائیل میں جریج نامی ایک شخص تھا۔ وہ نماز پڑھ رہا تھا کہ اس کی ماں آئی اور اسے بلایا تو وہ دل میں کہنے لگا کہ میں نماز پڑھے جاؤں یا اپنی ماں کو جواب دوں ؟ (یہی سوچتے ہوئے ماں کو جواب نہ دیا) تو اس کی ماں نے (ناراض ہو کر بد دعا دی) کہ یا اﷲ! یہ اس وقت تک نہ مرے جب تک فاحشہ عورتوں کا منہ نہ دیکھ لے۔ پھر ایسا ہوا کہ جریج اپنے عبادت خانہ میں تھا کہ ایک فاحشہ عورت آئی اور جریج سے بدکاری چاہی، جریج نہ مانا۔ پھر وہ ایک چروا ہے کے پاس گئی۔ اس سے منہ کالا کیا اور ایک لڑکا جنا۔ لوگوں نے پوچھا کہ یہ لڑکا کہاں سے لائی؟ اس نے کہا کہ یہ جریج کاہے۔ لوگ یہ سن کر بہت غصے ہوئے کہ ایسا عابد ہو کر بدکاری کرتا ہے انہوں نے آ کر اس کے عبادت خانہ کو توڑ ڈالا۔ اُسے نیچے اتار دیا اور گالیاں دیں۔ جریج نے وضو کیا نماز پڑھی پھر اس نومولود بچے کے پاس آیا اور اس سے پوچھا کہ تیرا باپ کون ہے ؟ اس نے کہا کہ میرا باپ فلاں چرواہا ہے۔یہ حال دیکھ کر لوگ شرمندہ ہوئے اور جریج سے کہنے لگے کہ ہم تیرا عبادت خانہ سونے سے بنا دیتے ہیں انہوں نے کہا نہیں، مٹی سے بنا دو۔

۳۸۔شیر خوار بچہ کا ماں کے بر عکس دعا کرنا

… تیسرے بنی اسرائیل میں ایک عورت تھی جو اپنے بچے کو دودھ پلارہی تھی ادھر سے ایک بہت خوش وضع، خوبصورت سوار گزرا۔ عورت اسے دیکھ کر کہنے لگی کہ یا اﷲ میرے بیٹے کو اس سوار کی طرح کرنا۔ یہ سنتے ہی بچہ بول اُٹھا: یا اﷲ مجھے اس کی طرح نہ کرنا۔ یہ کہہ کروہ پھر دودھ پینے لگا۔پھر ایک لونڈی ادھر سے گزری،جسے لوگ مارتے جاتے تھے۔ عورت نے کہا کہ یا اﷲ میرے بیٹے کو اس کی طرح نہ کرنا۔ یہ سن کر بچہ پھر بول اُٹھا: یا اﷲ مجھے اسی لونڈی کی طرح کرنا۔ اس وقت عورت نے اپنے بچے سے تعجب سے پوچھا کہ یہ کیا بات ہوئی؟ تواس نے کہا کہ یہ سوار جو گزرا ہے، ظالموں کا ایک ظالم ہے اور یہ لونڈی بے قصور ہے۔ لوگ اس پر الزام دھرتے ہیں کہ تو نے چوری کی ہے، زنا کیا ہے، حالانکہ اس نے کچھ نہیں کیا۔

۳۹۔ عیسیٰؑ اور دجال کو طوافِ کعبہ کرتے دیکھنا
سیدنا عبداﷲ بن عمرؓ کہتے ہیں کہ نبیﷺ  نے فرمایا کہ میں نے رات خواب میں خود کو کعبہ کے پاس دیکھا اور دیکھا کہ ایک شخص بہت اچھا گندمی رنگ والا جس کے بال کاندھوں تک صاف سیدھے تھے۔ اس کے سر سے پانی ٹپک رہا تھا۔ وہ اپنے دونوں ہاتھ دو شخصوں کے کندھوں پر رکھے ہوئے کعبے کا طواف کر رہا ہے۔ میں نے کہا کہ یہ کون ہے ؟ لوگوں نے کہا کہ مسیح ابن مریمؑ ہیں پھر اُن کے پیچھے میں نے ایک اور شخص کو عبدالعزیٰ بن قطن کے بہت مشابہ دیکھا جو سخت گھونگھریالے بال اور داہنی آنکھ سے کانا تھا۔وہ اپنے دونوں ہاتھ ایک شخص کے کندھوں پر رکھے کعبے کا طواف کر رہا ہے تو میں نے کہا کہ یہ کون ہے ؟ لوگوں نے کہا کہ مسیح دجال ہے۔

۴۰۔حضرت عیسیٰؑ نے قسم کا اعتبار کیا
سیدنا ابو ہریرہؓ روایت کرتے ہیں کہ نبیﷺ نے فرمایا کہ عیسیٰؑ نے ایک شخص کو چوری کرتے دیکھ لیا تو اس سے کہا کہ کیا تو نے چوری کی ہے ؟ اس نے کہا ہرگز نہیں اﷲ کی قسم جس کے سوا کوئی سچا معبود نہیں۔ عیسیٰؑ نے کہا کہ میں اﷲ پر ایمان لایا اور اپنی آنکھ کو کہتا ہوں کہ اس نے غلطی کی۔

۴۱۔نبی کی حیثیت میں مبالغہ آرائی نہ کرنا

سیدنا عمر بن خطابؓ کہتے ہیں کہ میں نے نبیﷺ  کو یہ فرماتے ہوئے سنا کہ مجھے اتنا بلند مت چڑھاؤ جیسے نصاریٰ نے عیسیٰؑ کو چڑھا دیا ہے۔ میں تو اﷲ کا بندہ ہوں اور کچھ نہیں پس اس طرح کہو کہ اﷲ کے بندے اور اس کے رسولﷺ ۔

۴۲۔ عیسیٰ ابن مریمؑ آسمان سے اتریں گے 

سیدنا ابو ہریرہؓ کہتے ہیں کہ رسول اﷲﷺ  نے فرمایا کہ اس وقت تمہارا کیا حال ہو گا کہ جب مریم کے بیٹے عیسیٰؑ  تم میں اتریں گے اور تمہارا امام تمہاری قوم میں سے ہو گا۔

۴۳۔دجال آگ اور پانی کے ساتھ نکلے گا

سیدنا حذیفہؓ کہتے ہیں کہ میں نے رسول اﷲﷺ  کو یہ فرماتے ہوئے سنا کہ دجال جب نکلے گا تو اس کے ساتھ پانی اور آگ دونوں ہوں گے مگر جس کو لوگ آگ سمجھیں گے وہ درحقیقت ٹھنڈا پانی ہو گا اور جس کو لوگ ٹھنڈا پانی سمجھیں گے وہ جلانے والی آگ ہو گی۔  تم میں سے جو کوئی یہ دَور پائے تو ظاہر میں جو آگ معلوم ہو اس میں گر پڑے۔ وہ حقیقت میں ٹھنڈا پانی ہے۔

۴۴۔اللہ کے خوف سے کئے گئے غلط کام  

سیدنا حذیفہؓ کہتے ہیں کہ میں نے رسول اﷲﷺ  کو یہ فرماتے ہوئے سنا کہ کسی دور میں ایک شخص جب اپنی زندگی سے نا امید ہو گیا تو اپنے گھر والوں کو یہ وصیت کی کہ جب میں مر جاؤں تو مجھے آگ میں جلا ڈالنا۔ جب آگ میرا گوشت کھا کر ہڈی تک پہنچ جائے اور ہڈی بھی جل کر کوئلہ ہو جائے تو ہڈیاں لے کر خوب پیسنا۔پھر جس دن زور کی ہوا چلے، وہ راکھ دریا میں اڑا دینا۔ اس کے گھر والوں نے ایسا ہی کیا تو اﷲ تعالیٰ نے اس کا سارا بدن اکٹھا کر لیا اور اس سے فرمایا کہ تو نے ایسا کیوں کیا؟ اس نے کہا کہ پروردگار تیرے ڈر سے۔ پھر اﷲ نے اس کو معاف کر دیا۔

۴۵۔خلیفۂ  وقت کی بیعت اور اطاعت کا حکم

سیدنا ابو ہریرہؓ روایت کرتے ہیں کہ نبیﷺ نے فرمایا کہ بنی اسرائیل کے لوگوں پر پیغمبر حکومت کیا کرتے تھے۔ جب ایک پیغمبر فوت ہو جاتا تو دوسرا اس کا قائم مقام ہوتا مگر میرے بعد کوئی پیغمبر نہ ہو گا البتہ خلیفہ ہوں گے اور بہت ہوں گے۔ صحابہ نے پوچھا کہ پھر آپﷺ  ہمیں ایسے وقت میں کیا حکم دیتے ہیں ؟ آپﷺ  نے فرمایا: سب سے پہلے جس سے بیعت کر لو، اس کی وفاداری کرو اور ان کا حق (اطاعت) ادا کرتے رہو۔بے شک اﷲ تعالیٰ ان سے قیامت کے دن پوچھے گا کہ انہوں نے رعیت کا حق کیسے ادا کیا۔

۴۶۔مسلمانوں کا یہود و نصاریٰ کی پیروی کرنا

سیدنا ابو سعید خدریؓ نبیﷺ  سے روایت کرتے ہیں کہ آپﷺ  نے فرمایا کہ تم  لوگ پہلی امتوں کی قدم بہ قدم پیروی کرو گے۔ یہاں تک کے اگر وہ کسی گوہ کے سوراخ میں داخل ہوئے ہوں گے تو تم بھی داخل ہو گے۔ ہم نے عرض کیا یا رسول اﷲ! اگلے لوگوں سے یہود و نصاریٰ مراد ہیں ؟ آپﷺ  نے فرمایا کہ پھر اور کون ہو سکتا ہے ؟

۴۷۔نبیﷺ سے قصداً جھوٹ منسوب کرنا

سیدنا عبداﷲ بن عمروؓ نبیﷺ  سے روایت کرتے ہیں کہ آپﷺ  نے فرمایا کہ میرا پیغام لوگوں کو پہنچاؤ اگرچہ ایک آیت ہی سہی اور بنی اسرائیل سے جو سنو وہ بھی بیان کرو اس میں کوئی حرج نہیں۔ اور جو شخص قصداً میرے اوپر جھوٹ لگائے وہ اپنا ٹھکانہ دوزخ میں بنا لے۔

۴۸۔بالوں میں خضاب لگایا کرو

سیدنا ابو ہریرہؓ سے روایت ہے کہ رسول اﷲﷺ  نے فرمایا کہ یہود اور نصاریٰ بالوں میں خضاب نہیں کرتے تم ان کے خلاف کرو یعنی خضاب لگایا کرو۔

۴۹۔خود کشی کرنے والے پر جنت حرام ہے 

سیدنا جندب بن عبداﷲؓ کہتے ہیں کہ نبیﷺ  نے فرمایا کہ سابقہ امتوں میں ایک شخص کو ایک زخم لگا تو اس نے چھری لے کر اپنا ہاتھ کاٹ ڈالا۔ خون بہتا رہا حتیٰ کہ وہ مرگیا تو اﷲ نے فرمایا کہ اس شخص نے جلدی کر کے جان دی۔ میں نے بھی جنت اس پر حرام کر دی
۵۰۔بنی اسرائیل کے جزامی کی آزمائش

سیدنا ابو ہریرہؓ سے روایت ہے کہ انہوں نے نبیﷺ کو یہ فرماتے ہوئے سنا کہ بنی اسرائیل میں تین شخص تھے، ایک جذامی (کوڑھی) ایک گنجا اور ایک اندھا۔ اﷲ نے ان تینوں کو آزمانا چاہا۔ چنانچہ ایک فرشتہ جذامی کے پاس آیا اور کہنے لگا کہ تو کیا چاہتا ہے ؟ اس نے کہا کہ اچھا رنگ اور اچھی جلد کیونکہ اس حال میں لوگ مجھ سے نفرت کرتے ہیں۔ فرشتے نے اس پر ہاتھ پھیردیا تو کوڑھ دُور ہو گئی اور وہ خوبصورت ہو گیا۔ پھر فرشتے نے پوچھا تجھے کون سا مال بہت زیادہ پسند ہے ؟ وہ کہنے لگا کہ اونٹ۔ تو اسے دس مہینے کی گابھن اونٹنی دی گئی اور فرشتے نے کہا کہ اﷲ تجھے اس میں برکت دے۔… اسی حدیث میں آگے بیان ہوا کہ پھر وہی فرشتہ اپنی اسی شکل و صورت میں جذامی کے پاس آیا اور کہا کہ میں ایک محتاج آدمی ہوں سفر میں میرا سارا سامان جاتا رہا اب میں اﷲ کی مدد اور اس کے بعد تیری عنایت چاہتا ہوں۔ مجھے ایک اونٹ دے دے جس پر سوار ہو کرمیں اپنے ٹھکانے پر پہنچ جاؤں۔ جذامی نے بہانہ کیا کہ بہت سے آدمیوں کا مجھے قرض دینا ہے۔ فرشتے نے کہا میں تجھے بخوبی پہچانتا ہوں۔ کیا تو کوڑھی نہ تھا، سب لوگ تجھ سے نفرت کرتے تھے اور تو محتاج تھا تو اﷲ نے تجھے یہ سب عنایت کیا؟ جذامی نے کہا کہ میں تو بزرگوں کے وقت سے مالدار چلا آتا ہوں۔ فرشتے نے کہا کہ اگر تو جھوٹ بولتا ہے تو اﷲ پھر تجھے ویسا ہی کر دے۔

۵۱۔بنی اسرائیل کے گنجے کی آزمائش

… پھر فرشتہ گنجے کے پاس آیا اور اس سے پوچھا کہ تو کیا چاہتا ہے ؟ اس نے کہا کہ اچھے بال تاکہ یہ گنجا پن دُور ہو جائے۔ کیونکہ لوگ مجھ سے نفرت کرتے ہیں۔ فرشتے نے اس پر ہاتھ پھیرا تو گنجا پن ختم ہو گیا اور بہت اچھے بال نکل آئے۔ پھر فرشتے نے کہا دنیا کا کون سا مال تجھے زیادہ پسند ہے ؟ اس نے کہا گائے۔ فرشتے نے ایک گابھن گائے اس کو دی اور کہا کہ اﷲ تجھ اس میں برکت دے گا۔… اسی حدیث میں آگے بیان ہوا کہ پھر وہ فرشتہ اسی شکل اور صورت میں گنجے کے پاس گیا اور اس سے بھی وہی کہا جو کوڑھی سے کہا تھا تو اس نے بھی ویسا ہی جواب دیا تو فرشتے نے کہا کہ اگر تو جھوٹ بولتا ہے تو اﷲ پھر تجھے ویسا ہی کر دے۔

۵۲۔بنی اسرائیل کے اندھے کی آزمائش

… پھر وہ فرشتہ اندھے کے پاس گیا اور پوچھا کہ تو کیا چاہتا ہے ؟ کہنے لگا کہ اﷲ مجھے میری بینائی واپس کر دے تاکہ میں لوگوں کو دیکھوں، فرشتے نے اس کی آنکھوں پر ہاتھ پھیرا تو اﷲ نے اس کی بینائی لوٹا دی۔ فرشتے نے کہا کہ تجھے کونسا مال زیادہ پسند ہے ؟ اس نے کہا کہ بکریاں۔ فرشتے نے اسے ایک جننے والی بکری دی۔ پھر اونٹنیاں اور گائے بکریاں بھی جنیں تو جذامی کے پاس اونٹوں کا اور گنجے کے پاس گایوں کا اور اندھے کے پاس بکریوں کا ایک جنگل ہو گیا۔ … اسی حدیث میں آگے بیان ہوا کہ پھر وہ فرشتہ اپنی اسی شکل میں اندھے کے پاس گیا اور کہا کہ میں ایک محتاج اور مسافر آدمی ہوں اور میرے پاس سفر کا سامان بالکل نہیں رہا اب بغیر اﷲ کی مدد اور تیری توجہ کے میں اپنے وطن نہیں پہنچ سکتا، مجھے اس اﷲ کے نام پر جس نے تیری آنکھیں دوبارہ روشن کیں ایک بکری دے دے جس سے میں سفر میں اپنے ٹھکانے پہنچ جاؤں۔ اندھے نے کہا کہ بیشک میں اندھا تھا، اﷲ نے مجھے بینائی دی۔ محتاج تھا، مجھے مالدار کر دیا۔ جوتیرا جی چاہے وہ لے لے، میں آج تجھے تنگ نہیں کرنے کا۔ فرشتے نے کہا کہ تو بکریاں رہنے دے، اﷲ نے تم تینوں کو آزمایا تھا، تجھ سے خوش ہوا اور تیرے دونوں کوڑھی اور گنجے ساتھیوں سے ناراض۔

۵۳۔سَو افراد کے قاتل شخص کی مغفرت

سیدنا ابو سعید خدریؓ روایت کرتے ہیں کہ نبیﷺ نے فرمایا کہ بنی سرائیل میں ایک شخص تھا جس نے ننانوے قتل کیا تھا پھر نادم ہو کر مسئلہ پوچھنے نکلا تو ایک راہب کے پاس آیا اور اس سے کہا کہ کیا میری توبہ قبول ہو سکتی ہے ؟ اس نے کہا نہیں۔ اس شخص نے اس پادری کو بھی مار ڈالا پھر وہ دوسروں سے پوچھنے لگا تو ایک دوسرے پادری نے کہا کہ تو فلاں بستی میں چلاجا۔ ابھی وہ راستے ہی میں تھا کہ موت آ پہنچی۔ مرتے مرتے اس نے اپنا سینہ اس بستی کی طرف جھکا دیا۔ اب رحمت اور عذاب کے فرشتے جھگڑنے لگے تو اﷲ تعالیٰ نے نصرہ بستی کو،جس طرف وہ جا رہا تھا یہ حکم دیا کہ اس شخص سے نزدیک ہو جا۔ اور اس بستی کو،جہاں سے وہ نکلا تھا یہ حکم دیا کہ تو اس سے دُور ہو جا۔ پھر فرشتوں سے فرمایا کہ ایسا کرو جہاں یہ مرا ہے وہاں سے دونوں بستیوں کا فاصلہ ناپو۔ جب فاصلہ ناپا گیا تو دیکھا کہ وہ نصرہ سے ایک بالشت زیادہ نزدیک ہے، پس وہ جہنم سے بچا لیا گیا۔

۵۴۔خرید و فروخت میں دیانت کی اعلیٰ مثال

سیدنا ابو ہریرہؓ کہتے ہیں کہ نبیﷺ  نے فرمایا کہ ایک شخص نے دوسرے شخص سے گھر خریدا۔ جس نے خریدا تھا اس نے اُس گھر میں سونے سے بھرا ہوا ایک گھڑا پایا اور بیچنے والے سے کہنے لگا کہ بھائی یہ گھڑا لے جا۔ میں نے تجھ سے گھر خریدا ہے، سونا نہیں خریدا۔بیچنے والا کہنے لگا کہ میں نے گھر بیچا اور اس میں جو کچھ تھا وہ بھی بیچا۔ آخر دونوں جھگڑتے ہوئے ایک شخص کے پاس گئے انہوں نے کہا کہ تمہاری اولاد بھی ہے ؟ ایک نے کہا کہ میرا لڑکا ہے اور دوسرے نے کہا کہ میری ایک لڑکی ہے۔ انہوں نے کہا کہ ان دونوں کا آپس میں نکاح کر دو اور یہ سونا ان دونوں پر خرچ کر دو اور خیرات بھی کرو۔

۵۵۔طاعون زدہ علاقے میں نہ جانا

سیدنا اسامہ بن زیدؓ سے روایت ہے کہ ان سے پوچھا گیا کہ آپ نے رسول اﷲﷺ  سے طاعون کے بارے میں کیا سنا ہے ؟ تو سیدنا اسامہؓ نے کہا کہ رسول اﷲﷺ  نے فرمایا ہے کہ طاعون ایک عذاب ہے جو بنی اسرائیل کے ایک گروہ پر بھیجا گیا تھا۔پھر جب تم سنو کہ کسی ملک میں طاعون پھیلا ہے تو وہاں مت جاؤ اور جب اس ملک میں پھیلے جہاں تم لوگ رہتے ہو تو بھاگنے کی نیت سے وہاں سے مت نکلو۔ ( واضح رہے کہ طاعون ایک وبائی مرض ہے، جو ایک سے دوسرے کو لگتا ہے )

۵۶،اللہ کا عذاب طاعون مسلمانوں کے لئے رحمت

اُمُّ المومنین حضرت عائشہ صدیقہؓ کہتی ہیں کہ میں نے رسول اﷲﷺ  سے طاعون کے بارے میں پوچھا تو آپﷺ  نے فرمایا کہ طاعون ایک عذاب ہے، اﷲ تعالیٰ جن پر چاہتا ہے یہ عذاب بھیجتا ہے۔ لیکن اﷲ نے مسلمانوں کے لیے اسے رحمت بنا دیا ہے۔ جب کسی بستی میں طاعون پھیلے اور مسلمان صبر کر کے ثواب کی نیت سے اسی بستی میں ٹھہرا رہے اور اس کا یہ اعتقاد ہو کہ اﷲ نے جو مصیبت قسمت میں لکھ دی ہے وہی پیش آئے گی تو اس کو شہید کا ثواب ملے گا۔

۵۷۔تکبر سے لباس زمین سے گھسٹنے کا عذاب

سیدنا عبداﷲ بن عمرؓ سے روایت ہے کہ نبیﷺ  نے فرمایا کہ ایک شخص تکبر کی وجہ سے اپنا تہبند زمین سے گھسٹتا ہوا جا رہا تھا تو اسے زمین میں دھنسا دیا گیا۔ اب وہ قیامت تک اسی طرح زمین میں دھنستا چلا جائے گا۔
٭٭٭
۵۵۔کتا ب المناقب 

۱۔سب سے بُرا آدمی کون ہے ؟

سیدنا ابو ہریرہؓ روایت کرتے ہیں کہ رسول اللہﷺ نے فرمایا : جو لوگ جاہلیت کے دَور میں اچھے، شریف گنے جاتے تھے وہی اسلام کے دَور میں بھی اچھے اور شریف ہیں۔ جب کہ انہوں نے دین کا علم بھی حاصل کر لیا ہو۔ حکومت اور سرداری کے زیادہ لائق تم اس کو پاؤ گے جو حکومت اور سرداری کو بہت ناپسند کرتا ہو۔ اور آدمیوں میں سب سے بُرا اس کو پاؤ گے جو ایک طرف ایک طرح بات کرے اور دوسری طرف دوسری طرح کی۔

۲۔مسلمان امامت و خلافت میں قریش کے تابع 

سیدنا ابو ہریرہؓ سے روایت ہے کہ نبیﷺ  نے فرمایا کہ مسلمان لوگ امامت اور خلافت میں مسلمان قریش کے تابع ہیں۔ جیسے دَورِکفر میں بھی عرب کے کافر قریش کے تابع تھے۔

۳۔ دین کو قائم رکھنا، خلافت قریش میں رہے گی
جب سیدنا معاویہؓ کو یہ خبر پہنچی کہ سیدنا عبداﷲ بن عمرو بن عاصؓ یہ حدیث بیان کرتے ہیں کہ عنقریب عرب کا بادشاہ ایک قحطانی ہو گا تو آپ یہ سُن کر سخت غصہ ہوئے اور خطبہ میں کھڑے ہو کر کہنے لگے کہ میں نے رسول اﷲﷺ  کو یہ فرماتے ہوئے سنا ہے کہ یہ خلافت قریش میں رہے گی اور ان سے جو بھی چھیننے کی کوشش کرے گا، اﷲ تعالیٰ اسے ذلیل کر دے گا۔یہ صورت اس وقت تک قائم رہے گی جب تک کہ قریش دین کو قائم رکھیں گے۔ ایک اور روایت میں سیدنا ابن عمرؓ روایت کرتے ہیں کہ نبیﷺ نے فرمایا کہ یہ خلافت قریش میں رہے گی، جب تک دنیا میں ان کے دو آدمی بھی باقی رہیں۔
۴۔رسول اللہﷺ کے خیر خواہ قبائل

سیدنا ابو ہریرہؓ کہتے ہیں کہ رسول اﷲﷺ  نے فرمایا کہ قریش، انصار، جُہینہ، مُزینہ، اسلم، اشجع اور غفار، ان سب قبیلوں کے لوگ میرے خیر خواہ ہیں اور اﷲ اور رسول (ﷺ ) کے سوا ان کا کوئی حمایتی نہیں۔
۵۔ولدیت ر حسب نسب تبدیل کرنے والا جہنمی 

 سیدنا ابوذرؓ سے روایت ہے کہ انہوں نے نبیﷺ  کو یہ فرماتے ہوئے سناکہ جس شخص نے اپنے باپ کے علاوہ کسی دوسرے شخص کو جان بوجھ کر اپنا باپ بنایا وہ کافر ہو گیا اور جو شخص اپنے آپ کو کسی دوسری قوم کا بتلائے، جس میں سے وہ نہیں ہے تو وہ اپنا ٹھکانہ دوزخ میں بنا لے۔

۶۔رسول اللہ کے فرمانبردار اور نافرمان قبائل

سیدنا ابن عمرؓ سے روایت ہے کہ رسول ا ﷲﷺ  نے منبر پر کھڑے ہو کر فرمایا کہ قبیلہ غفار کو اﷲ نے بخش دیا اور قبیلہ اسلم کو اﷲ نے بچا دیا اور قبیلہ عصیّہ نے اﷲ اور اس کے رسول اﷲﷺ  کی نافرمانی کی۔

۷۔ قیامت سے قبل قبیلہ قحطان کا بادشاہ ہو گا

سیدنا ابو ہریرہؓ نبیﷺ  سے روایت کرتے ہیں کہ آپﷺ  نے فرمایا کہ قیامت اس وقت تک نہ آئے گی جب تک قبیلہ قحطان کا ایک شخص بادشاہ ہو کر لوگوں کو اپنی لاٹھی سے نہ ہانکے گا۔

۸۔ قومیت پر لوگوں کو جمع کرنا جاہلیت ہے 

سیدنا جابرؓ کہتے ہیں کہ ہم نے نبیﷺ  کے ساتھ جہاد کیا اس وقت آپﷺ  کے پاس مہاجرین میں سے بہت لوگ جمع ہو گئے تھے ان مہاجرین میں سے ایک نے ایک انصاری کے سر پر ضرب لگائی۔ انصاری بہت سخت غصے ہوا اور اس نے اپنی ذات والوں کو پکارا، اے انصار دوڑو جواباً مہاجر نے کہا کہ اے مہاجرین دوڑو۔یہ شور و غل سن کر رسول اﷲﷺ  اپنے خیمہ سے باہر نکل کر آئے اور فرمایا کہ یہ جاہلیت کی سی باتیں کیسی؟ پھر پوچھا کہ قصہ کیا ہے ؟ لوگوں  کے بتانے پر آپﷺ  نے فرمایا کہ ایسی جہالت کی ناپاک باتیں چھوڑ دو۔ عبداﷲ ابی ابن سلول (منافق) نے کہا کہ اب مہاجر ہمارے خلاف اپنی قوم والوں کو پکارتے ہیں۔ پس جب ہم مدینہ پہنچیں گے تو یقیناً عزت دار ذلیل کو مدینہ سے نکال باہر کرے گا۔ سیدنا عمرؓ نے کہا کہ یا رسول اﷲ کیا میں اس ناپاک شخص کا سرنہ اُڑا دوں ؟ نبیﷺ  نے فرمایا کہ نہیں ! لوگ کہیں گے کہ محمدﷺ  اپنے اصحاب کو قتل کرتے ہیں۔
۹۔سائبہ کی بدعت شروع کرنے والے کا انجام

سیدنا ابو ہریرہؓ کہتے ہیں کہ نبیﷺ  نے فرمایا کہ میں نے عمرو بن عامر کو دیکھا کہ وہ اپنی انتڑیاں دوزخ میں کھینچ رہا تھا۔ اسی نے سب سے پہلے سائبہ کی بدعت نکالی تھی۔ (سائبہ ایسی اونٹنی کو کہتے ہیں جسے کسی بت کے نام پر چھوڑا جائے اور اس پر سواری وغیرہ کرنا ناجائز تصور کیا جائے )

۱۰۔سیدنا ابو ذرؓ غفاری کے اسلام لانے کا واقعہ

سیدنا ابن عباسؓ کے مطابق سیدنا ابو ذرؓ غفاری کہتے ہیں جب ہمیں یہ خبر پہنچی کہ مکہ میں ایک شخص اپنے آپ کو پیغمبر کہتا ہے تو میں نے اپنے بھائی کو مکہ بھیجا۔وہ آپﷺ  سے مل کر واپس آیا اور کہا کہ اﷲ کی قسم میں نے ایک  ایسے شخص کو دیکھا ہے جو اچھی بات کا حکم دیتا ہے اور بُری بات سے منع کرتا ہے۔سیدنا ابو ذرؓ غفاری کہتے ہیں اس خبر سے میری تسلی نہیں ہوئی تو میں خود مکہ پہنچ گیا۔ سیدنا علیؓ مجھے مسجد  سے مسافر جان کر اپنے گھر لے گئے۔ نہ انہوں نے مجھ سے کچھ پوچھا اور نہ میں نے انہیں کچھ بتایا۔ اگلی صبح پھر مجھے مسجد میں دیکھ کر سیدنا علی نے مجھ سے مکہ آنے کا سبب پوچھا تو میں نے سارا ماجرا کہہ سنایا۔سیدنا علیؓ نے کہا کہ  بے شک تو نے اچھا راستہ نکالا ہے۔ وہ مجھے لے کرایک مکان میں داخل ہوئے جہاں نبیﷺ  موجود تھے۔ میں نے آپﷺ  سے عرض کیا کہ مجھے اسلام سکھایئے پس آپﷺ  نے مجھے سکھایا تو میں اسی جگہ مسلمان ہو گیا۔ آپﷺ  نے مجھے مشورہ دیا کہ اے ابوذر! تم اپنے ایمان کو فی الحال چھپا کر اپنے ملک میں لوٹ جا اور جب تجھے ہمارے غلبے کی خبر ملے تو اس وقت آنا۔ میں نے کہا کہ یا رسول اﷲﷺ !قسم اس ذات کی جس نے آپﷺ  کو حق کے ساتھ بھیجا ہے، میں تو اس کلمہ کو ان کافروں کے درمیان میں زور سے پکاروں گا کہ جو ہونا ہے سو ہو۔ چنانچہ سیدنا ابو ذر مسجد میں آئے اور قریش کے کافروں کی موجودگی میں کہا کہ بے شک میں اس بات کی گواہی دیتا ہوں کہ اﷲ کے سوا کوئی معبود نہیں اور یہ گواہی بھی دیتا ہوں کہ محمدﷺ  اس کے بندے اور اس کے بھیجے ہوئے رسول ہیں۔ یہ سنتے ہی انہوں نے مجھے خوب مارا۔ سیدنا عباس بن عبدالمطلبؓ کافروں سے کہنے لگے کہ تم قومِ غفار کے ایک شخص کو مار ڈالتے ہو جبکہ تمہاری سودا گری کا اور آنے جانے کا راستہ اسی قوم کے قریب سے ہے۔یہ سن کر انہوں نے میرا پیچھا چھوڑ دیا۔

۱۱۔حسان بن ثابتؓ کی شاعری کا کمال

اُمُّ المومنین حضرت عائشہ صدیقہؓ راوی ہیں کہ سیدنا حسان بن ثابتؓ نے نبیﷺ  سے مشرکین مکہ کی ہجو کرنے کی اجازت مانگی تو آپﷺ  نے فرمایا کہ میں بھی انہی کے خاندان سے ہوں۔ سیدنا حسانؓ نے کہا کہ میں شاعری کے کمال سے آپﷺ  کو ان مشرکوں میں سے اس طرح نکال لوں گا جیسے آٹے میں سے بال نکالتے ہیں۔
۱۲۔رسول اﷲﷺ  کے پانچ نام 

سیدنا جبیر بن مطعمؓ کہتے ہیں کہ رسول اﷲﷺ  نے فرمایا کہ میرے پانچ نام ہیں، میں محمد ہوں اور احمد اور ماحی یعنی مٹانے والا ہوں کہ اﷲ تعالیٰ میرے ذریعہ کفر کو مٹائے گا اور میں حاشر ہوں یعنی تمام لوگوں کا میرے بعد حشر ہو گا اور  میں عاقب ہوں یعنی نبیوں میں سب کے بعد آنے والا۔ 

۱۳۔ وفات کے وقت نبیؐ کی عمر ۶۳ برس تھی
اُمُّ المومنین حضرت عائشہ صدیقہؓ سے روایت ہے کہ وفات کے وقت نبیﷺ  کی عمر تریسٹھ برس تھی۔

۱۴۔حضرت حسنؓ نبیﷺ  کے مشابہ تھے 

سیدنا عقبہ بن حارثؓ کہتے ہیں کہ سیدنا ابوبکر صدیقؓ نے عصر کی نماز پڑھائی پھر پیدل تشریف لے گئے رستے میں امام حسنؓ کو بچوں کے ساتھ کھیلتے ہوئے دیکھا تو سیدنا ابوبکر نے انہیں اپنے کاندھے پر اٹھا لیا اور کہا کہ میرا باپ تجھ پر قربان ہو۔تو بالکل نبیﷺ  کے مشابہ ہے اور علیؓ کے مشابہ نہیں ہے۔ یہ سن کرسیدنا علیؓ ہنسنے لگے۔

۱۵۔رسول اللہﷺ  کا حلیہ مبارک

سیدنا انس بن مالکؓ کہتے ہیں کہ نبیﷺ  میانہ قامت تھے، نہ بہت لمبے اور نہ بہت چھوٹے۔ آپﷺ کا رنگ سرخی مائل سفید تھا، نہ ایسے کہ بالکل سفید نہ بہت گندمی۔ زرد رنگ بلکہ سرخی مائل بال نہ سخت گھونگھریالے تھے اور نہ بالکل ہی سیدھے۔
۱۶۔محمدﷺ  خوبصورت اور خوش اخلاق تھے 

سیدنا برائؓ کہتے ہیں کہ رسول اﷲﷺ  سب لوگوں میں خوش رَو، خوبصورت اور اخلاق میں بھی سب سے اچھے تھے۔ قد میں نہ بہت لمبے اور نہ بہت چھوٹے تھے۔ ایک روایت میں سیدنا انسؓ سے سوال کیا گیا کہ کیا نبیﷺ  نے خضاب کیا تھا؟  تو انہوں نے کہا کہ نہیں۔ آپﷺ  کی دونوں کنپٹیوں پر تھوڑی سی سفید آئی تھی۔

۱۷۔میانہ قامت، چوڑا سینہ اور گول چہرہ 

سیدنا براء بن عازبؓ کہتے ہیں کہ نبیﷺ  میانہ قامت کے تھے اور آپﷺ  کے دونوں کندھوں میں فاصلہ تھا  یعنی سینہ چوڑا تھا اور آپﷺ  کے بال کان کی لو تک پہنچتے تھے۔ آپﷺ  سے بڑھ کر خوبصورت شخص میں نے کبھی نہیں دیکھا۔ایک دوسری روایت میں سیدنا براء بن عازبؓ سے پوچھا گیا کہ کیا نبیﷺ  کا چہرہ مبارک تلوار کی طرح لمبا پتلا تھا؟ تو انہوں نے کہا کہ نہیں بلکہ چاند کی طرح گول اور چمکدار۔

۱۸۔نبیؐ کا ہاتھ مبارک ٹھنڈا اور خوشبو دار تھا

سیدنا ابو جحفیہؓ سے روایت ہے کہ انہوں نے نبیﷺ کو دوپہر میں وادی بطحا میں نماز پڑھتے ہوئے دیکھا … لوگ اٹھ کر نبیﷺ  کے ہاتھ تھام کر برکت کے لیے اپنے  چہروں پر پھیرنے لگے۔ سیدنا ابو جحیفہؓ کہتے ہیں کہ میں نے بھی آپﷺ  کا ہاتھ تھاما اور اپنے منہ پر رکھا تو وہ برف سے زیادہ ٹھنڈا اور مشک سے زیادہ خوشبو دار تھا۔

۱۹۔اللہ کے رسول سر میں مانگ نکالا کرتے تھے 

سیدنا ابن عباسؓ سے روایت ہے کہ رسول اﷲﷺ  شروع میں پیشانی کے بال سامنے لٹکاتے تھے۔ اس وقت مشرک لوگ مانگ نکالا کرتے اور اہل کتاب بالوں کو لٹکایا کرتے۔ اور رسول اﷲﷺ  جس بات میں کوئی حکم نہ آتا تو مشرکوں کے مقابلہ میں اہل کتاب کی موافقت پسند فرماتے پھر اس کے بعد آپﷺ سر میں مانگ نکالنے لگے۔

۲۰۔ نبیﷺ  لڑنے جھگڑنے والے نہ تھے 

 سیدنا عبداﷲ بن عمر وؓ کہتے ہیں کہ نبیﷺ  بد زبان اور لڑنے جھگڑنے والے نہیں تھے۔ آپﷺ فرمایا کرتے کہ تم میں بہتر وہ شخص ہے، جن کے اخلاق اچھے ہوں۔

۲۱۔رسول اللہ آسان طریقہ کو پسند کرتے تھے 

 اُمُّ المومنین حضرت عائشہ صدیقہؓ سے راوی ہیں کہ جب نبیﷺ  کو دو باتوں میں اختیار دیا جاتا تو آپؐ اس کو اختیار کرتے جو آسان ہوتی بشرطیکہ گنا ہ نہ ہو۔ اگر گناہ ہوتی تو آپ سب لوگوں سے زیادہ اس سے الگ رہتے۔ آپﷺ  نے کسی سے اپنی ذات کے لیے بدلہ نہیں لیا بلکہ جب اﷲ کے حکم کو کوئی ذلیل کرتا تو اﷲ کے لیے اس سے بدلہ لیا کرتے۔

۲۲۔ہاتھ ریشم کی طرح نرم اور خوشبودار تھے 

سیدنا انسؓ کہتے ہیں کہ میں نے ریشم یا اور کوئی باریک کپڑا رسول اﷲﷺ  کی ہتھیلی سے زیادہ ملائم نہیں دیکھا اور نہ کوئی خوشبو نبیﷺ  کی خوشبو سے بہتر سونگھی۔

۲۳۔کنواری لڑکیوں سے زیادہ حیا دار تھے 

سیدنا ابو سعید خدریؓ کہتے ہیں کہ نبیﷺ  اس لڑکی سے زیادہ حیا دار تھے جو کنواری ابھی پردے میں رہتی ہے۔ایک روایت میں ہے کہ جب آپﷺ  کسی بات کو بُرا سمجھتے تو آپﷺ  کے چہرے سے معلوم ہو جاتا۔

۲۴۔آپؐ نے کبھی کسی کھانے کو برا نہیں کہا

سیدنا ابو ہریرہؓ کہتے ہیں کہ نبیﷺ  نے کبھی کسی کھانے کو بُرا نہیں کہا۔ اگر آپﷺ  کا دل چاہتا تو اسے کھا لیتے ورنہ چھوڑ دیتے۔
۲۵۔ گفتگو میں جلدی جلدی نہ کرتے 

اُمّ المومنین عائشہ صدیقہؓ سے روایت ہے کہ نبیﷺ اس طرح آرام سے اور ٹھہر ٹھہر کر گفتگو کرتے کہ اگر کوئی  چاہے تو آپﷺ  کے الفاظ کو بآسانی گن سکے۔ آپ کہتی ہیں کہ بے شک رسول اﷲﷺ  اس طرح جلدی جلدی باتیں نہ کیا کرتے تھے جیسے تم  لوگ کرتے ہو۔

۲۶۔نبیؐ کی آنکھیں سوتی تھیں دل نہیں 
سیدنا انسؓ شب معراج کا قصہ بیان کرتے ہیں کہ آپﷺ  پر وحی نازل ہونے سے پہلے تین فرشتے آئے اور آپﷺ  اس وقت مسجد حرام میں سیدنا جعفر بن ابی طالب اور سیدنا حمزہؓ کے درمیان سورہے تھے۔ ان فرشتوں میں سے ایک نے کہا کہ ان میں سے وہ کون ہے جسے لے جانے کا حکم ہوا ہے ؟ دوسرے نے کہا کہ وہ درمیان والا ان میں سے بہتر ہے۔ تیسرے نے کہا کہ جو اُن سب سے بہتر ہے اسی کو لے چلو۔ اس رات اتنا ہی ہوا اور اس کے بعد آپﷺ  نے انہیں دوسری رات کو دیکھا جیسے آپﷺ  دل سے دیکھا کرتے تھے۔ اور نبیﷺ  کی آنکھیں سوتی تھیں لیکن دل نہیں سوتا تھا۔ اور سب پیغمبروں کا یہی حال ہے کہ ان کی آنکھیں سوتی ہیں اور دل نہیں سوتا۔ پس جبریلؑ نے آپﷺ  کو اپنے ساتھ لیا پھر آسمان پرلے گئے۔

٭٭٭
۵۶۔کتاب فضائل الصحابہ

۱۔نبیﷺ  کی انگلیوں سے پانی پھوٹنے لگا

سیدنا عبداﷲ بن مسعودؓ کہتے ہیں کہ ہم تو معجزوں کو اﷲ کی برکت اور عنایت سمجھتے تھے اور تم ان سے ڈرتے ہو۔ ہم نبیﷺ  کے ساتھ ایک سفر میں تھے کہ پانی کم پڑگیا۔ رسول اﷲﷺ  نے فرمایا کہ بچا ہوا پانی ہو تو لے آؤ تو لوگ ایک برتن لائے جس میں تھوڑا سا پانی تھا۔آپﷺ  نے اپنا ہاتھ اس برتن میں ڈال دیا پھر فرمایا کہ آؤ برکت والا پانی لو اور برکت اﷲ کی طرف سے ہے۔ سیدنا عبداﷲ بن مسعودؓ کہتے ہیں کہ میں نے خود دیکھا کہ پانی رسول اﷲﷺ  کی انگلیوں سے پھوٹ رہا تھا۔ایک اور روایت میں سیدنا انسؓ کہتے ہیں کہ نبیﷺ  مقامِ زوراء میں تھے کہ آپﷺ  کے پاس پانی کا ایک برتن لایا گیا۔ آپﷺ  نے اپنا ہاتھ اس برتن میں رکھ دیا۔ پھر پانی آپﷺ  کی انگلیوں سے پھوٹنے لگا۔ سب لوگوں نے وضو کر لیا۔ سیدنا انسؓ سے کہا گیا کہ آپ کتنے آدمی تھے ؟ تو جواب دیا کہ تین سو یا تین سو کے قریب۔

۲۔ خوز اور کرمان سے مسلمانوں کی جنگ

سیدنا ابو ہریرہؓ کہتے ہیں کہ نبیﷺ  نے فرمایا کہ قیامت اس وقت تک نہیں آئے گی جب تک تم عجم کے ممالک خوز اور کرمان سے نہ لڑو۔ جن کے منہ سرخ، ناکیں پھیلی ہوئی، آنکھیں چھوٹی ہوں گی ان کے منہ تہ بتہ ڈھالوں کی مانند ہوں گے، جوتے بالوں والے پہنتے ہوں گے۔

۳۔مسلمانوں کی جماعت نہ ملے توالگ رہنا

 سیدنا حذیفہ بن یمانؓ کہتے ہیں کہ لوگ رسول اﷲﷺ سے اچھی باتوں کے بارے میں پوچھا کرتے تھے اور میں آپﷺ  کے بعد ہونے والی برائیوں کے بارے میں پوچھا کرتا تھا اس ڈر سے کہیں میں ان میں نہ پھنس جاؤں۔ نبیﷺ  نے فرمایاپھر ایسے لوگ پیدا ہوں گے جو دوزخ کے دروازوں پر کھڑے بلاتے ہوں گے جس نے ان کی بات سنی انہوں نے اسے دوزخ میں جھونک دیا۔ میں نے کہا یا رسول اﷲﷺ  ان کا حال تو بیان فرمائیے ؟ فرمایا کہ وہ ظاہر میں ہماری طرح مسلمان ہوں گے ہماری زبان بولیں گے۔ میں نے کہا کہ اگر میں یہ دَور پاؤں تو آپ مجھے کیا حکم دیتے ہیں ؟ فرمایا کہ تو مسلمانوں کی جماعت اور برحق امام کے پیچھے رہو۔ میں نے کہا کہ اگر اس وقت جماعت یا امام نہ ہو تو؟ آپﷺ  نے فرمایا کہ پھر تو سب فرقوں سے الگ رہ اگرچہ تو بھوک کی وجہ سے جنگلی درخت کی جڑ چباتا رہے یہاں تک کہ تو مر جائے تو یہ تیرے لئے ان کی صحبت میں جانے سے بہتر ہے۔

۴۔ ایماندارسابقہ امتیوں پر کافروں کی سختیاں 
سیدنا خباب بن ارتؓ کہتے ہیں کہ ہم نے نبیﷺ  سے کافروں کی ایذاد ہی کا شکوہ کرتے ہوئے کہا کہ آپﷺ  ہمارے لئے اﷲ کی مدد کیوں نہیں مانگتے ؟ آپﷺ  نے فرمایا تم سے پہلے جو لوگ ایماندار تھے۔ انہیں گڑھے میں گاڑھ کر ان کے سر پر آراچلایا جاتا اور انہیں دو ٹکڑے کر دئیے جاتے مگر پھر بھی وہ اپنے سچے دین سے نہ پھرتے تھے۔ لوہے کی کنگھیاں ان کی ہڈی اور پٹھوں تک چلاتے، پھر بھی وہ اپنا ایمان نہ چھوڑتے۔ اﷲ کی قسم کہ وہ اس دین کو ضرور پورا کرے گا۔ ایک شخص سوار ہو کر صنعاء سے حضر موت تک جائے گا اس کو اﷲ کے سوا کسی کا ڈر نہ ہو گا یا تو بھیڑیا کا ہو گا اپنی بکریوں پر لیکن تم لوگ جلدی کرتے ہو۔

۵۔سیدنا ثابت بن قیسؓ کو جنت کی خوش خبری
سیدنا انسؓ سے روایت ہے کہ نبیﷺ  نے سیدنا ثابت بن قیسؓ کے بارے میں پوچھا تو ایک آدمی نے کہا کہ یا رسول اﷲﷺ  میں اس کی خبر لاتا ہوں۔ وہ گیا تو دیکھا کہ ثابتؓ اپنے گھر میں غم سے سر جھکائے بیٹھے ہیں۔ پوچھنے پر انہوں نے کہا کہ بُرا حال ہے۔ اور یہ کہ ان کے تمام اعمال مٹ گئے اور وہ اہل دوزخ میں سے ہیں۔ وہ آدمی واپس گیا اور نبیﷺ  کو سارا ماجرا بتایا۔راوی کہتے ہیں کہ پھر وہ آدمی دوبارہ سیدنا ثابتؓ کے پاس یہ عظیم خوشخبری لے کر گیا کہ نبیﷺ  نے کہا ہے کہ تو اہل دوزخ میں سے نہیں بلکہ اہل جنت میں سے ہے۔

۶۔سورۂ کہف کی تلاوت پر سکینت کا نزول

سیدنا براء بن عازبؓ کہتے ہیں کہ ایک شخص نے نماز سورۂ کہف پڑھی تو ان کے گھر میں بندھا ہوا گھوڑا بدکنے لگا۔ سلام پھیرنے کے بعد وہ کیا دیکھتے ہیں کہ ایک ابر سا ہے جو سارے گھر پر چھا گیا ہے۔ یہ واقعہ سن کر نبیﷺ  نے فرمایا تلاوت کو مزید طول دینا چاہیے تھا کیوں کہ یہ سکینت تھی جو قرآن پڑھنے کی وجہ سے نازل ہوئی تھی۔

۷۔ مرتدکاتب وحی کی لاش کو قبر نے قبول نہ کیا
سیدنا انسؓ کہتے ہیں کہ ایک شخص عیسائی مسلمان ہو گیا اور سورۂ بقرہ اور آلِ عمران پڑھ لی۔ وہ نبیﷺ  کے لیے وحی کی کتابت بھی کرنے لگا۔ پھر وہ دوبارہ عیسائی ہو گیا اور کہنے لگا کہ (نعو ذُ باللہ) محمد (ﷺ ) کیا جانیں۔میں جو اُن کو لکھ کر دیتا تھا وہی جانتے تھے۔ پھر جب اﷲ نے اسے موت دی اور لوگوں نے اسے دفن کر دیا تو اگلی صبح اس کی لاش قبر کے باہر پڑی ہوئی تھی۔ عیسائی کہنے لگے کہ یہ محمد (ﷺ ) اور ان کے اصحاب کا کام ہے کہ جب ان کو چھوڑ کر بھاگ آیا تو انہوں نے رات کو قبر کھود کر ہمارے ساتھی کی لاش کو باہر پھینک دیا۔ آخر انہوں نے بہت گہری قبر کھودی اور اس کی لاش دوبارہ دفن کیا۔ اگلی صبح کو انہوں نے پھر دیکھا کہ لاش قبر سے باہر پڑی ہے تو وہ اپنا الزام دہرانے لگے۔ پھر تیسری بارمزید گہری قبر کھود کر اسے دفن کیا۔ اس بار بھی جب انہیں لاش قبر سے باہر ملی تو انہیں یہ یقین ہو گیا کہ یہ کسی انسان کا کام نہیں ہے بلکہ اﷲ کا غضب ہے۔ چنانچہ وہ اس کی لاش کو یوں ہی پھینک گئے۔

۸اپنے قتل کی پیشین گوئی،اُمیہ بن خلف کی تصدیق
سیدنا سعد بن معاذؓ کہتے ہیں کہ میں نے امیہ بن خلف سے کہا کہ میں نے محمدﷺ  سے سنا ہے کہ وہ تمہیں قتل کر دیں گے۔ امیہ نے کہا کہ کیا مجھے ؟ سیدنا سعدؓ نے کہا ہاں۔ امیہ نے کہا کہ اﷲ کی قسم محمد (ﷺ ) کی بات جھوٹی نہیں ہوتی۔ اﷲ تعالیٰ نے اسے بدر کے دن قتل کرا دیا۔ 

۹۔جبریلؑ کاصحابی دحیہ کلبیؓ کی صورت میں آنا 

سیدنا اسامہ بن زیدؓ سے روایت ہے کہ ایک بار جب جبریل امینؑ نبیﷺ  کے پاس آئے تو آپﷺ کے پاس اُمُّ المومنین اُمّ سلمہؓ موجود تھیں۔جبریلؑ نبیﷺ  سے باتیں کر کے چلے گئے تو نبیﷺ  نے اُمّ سلمہؓ سے پو چھا کہ کیا تم جانتی ہو یہ کون تھے ؟ انہوں نے کہا کہ یہ صحابی دحیہ کلبی تھے۔ اُمّ سلمہؓ کہتی ہیں کہ اﷲ کی قسم میں تو انہیں دحیہ ہی سمجھی تھی یہاں تک کہ نبیﷺ  نے لوگوں کو خطبہ دیا اور جبرئیل کا حوالہ دے رہے تھے اور خطبہ میں وہ باتیں سنائیں جو جبریلؑ نے آپﷺ  سے کی تھیں۔
۱۰۔  ابوبکرؓ و عمرؓ کا دورِ خلافت نبیؐ کے خواب میں 
سیدنا عبداﷲ بن عمرؓ سے روایت ہے کہ رسول اﷲﷺ نے اپنا ایک خواب یوں بیان فرمایا کہ آپﷺ نے لوگوں کو ایک میدان میں جمع دیکھا۔ مجمع سے ابوبکر صدیقؓ اٹھ کھڑے ہوئے اور کنوئیں سے ایک یا دو ڈول نکالے مگر نا توانی کے ساتھ، اﷲ ان کو بخشے۔پھر حضرت عمر بن خطابؓ نے وہ ڈول سنبھالا تو ان کے ہاتھ میں جاتے ہی وہ ڈول ایک بڑا ڈول بن گیا۔ نبیﷺ  نے خواب بیان کرنے کے بعد فرما یا کہ میں نے ایسا شاہ زور پہلو ان، ان کی طرح کام کرنے والا نہیں دیکھا۔ انہوں نے اتنا پانی نکالا کہ لوگ اپنے اونٹوں کو بھی پلا کر لے گئے۔

۱۱۔تورات میں زانی و زانیہ کو سنگسار کرنے کا حکم 

سیدنا عبداﷲ بن عمرؓ سے روایت ہے کہ یہودی لوگ رسول اﷲﷺ  کے پاس آئے اور بیان کیا کہ ان میں سے ایک مرد اور ایک عورت نے زنا کیا ہے۔آپ کیا حکم دیتے ہیں ؟ تو رسول اﷲﷺ  نے فرمایا کہ تورات میں سنگسار کرنے کے بارے میں کیا لکھا ہوا ہے ؟ انہوں نے کہا ہم زانی اور زانیہ کو منہ کالا کر کے رسوا کرتے ہیں اور ان کو کوڑے لگاتے ہیں۔ سیدنا عبداﷲ بن سلامؓ نے کہا کہ تم جھوٹ بولتے ہو۔ تو رات میں سنگسار کرنے کا حکم ہے۔ وہ تو رات لائے، اسے کھولا تو ایک یہودی نے اپنا ہاتھ رجم کی آیت پر رکھ دیا اور اس کے آگے اور پیچھے والی عبارت پڑھنے لگا تو سیدنا عبداﷲ بن سلام نے اسے کہا کہ اپنا ہاتھ اٹھا! اس نے اپنا ہاتھ اٹھایا تو وہاں رجم کی آیت تھی۔ یہودی کہنے لگے کہ محمد (ﷺ ) نے سچ کہا بے شک تورات میں رجم یعنی سنگسار کا حکم ہے پھر آپﷺ  نے حکم دیا تو وہ دونوں زانی مرد اور عورت رجم کئے گئے۔

۱۲۔ مشرکین کے مطالبہ پر شق القمر کا معجزہ دکھلانا

سیدنا عبداﷲ بن مسعودؓ کہتے ہیں کہ مشرکین کے مطالبہ پر اللہ کے حکم اور رسول اﷲﷺ  کے اشارہ پر چاند پھٹ کر دو ٹکڑے ہو گیا تو نبیﷺ  نے فرمایا کہ لوگو!گواہ رہنا۔

۱۳۔عروہؓ کی تجارت میں نبیؐ کی دعا سے برکت

سیدنا عروہ البارقیؓ سے روایت ہے کہ نبیﷺ  نے انہیں ایک دینار دیا کہ ایک بکری خرید لاؤ۔ وہ گئے اور ایک دینار میں دو بکریاں خریدیں پھر ان میں سے ایک بکری ایک دینار میں بیچ ڈالی اور ایک بکری اور ایک دینار نبیﷺ  کے پاس لائے آپﷺ  نے ان کی تجارت میں برکت کی دعا کی۔ آپﷺ  کی دعا سے عروہؓ کا یہ حال ہو گیا کہ اگر وہ مٹی خریدتے تو اس میں بھی فائدہ ہوتا۔

۱۴۔سیدنا ابو بکرؓ کی خلافتِ اوّل پرنبیؐ کا اشارہ

سیدنا جبیر بن مطعمؓ کہتے ہیں کہ ایک عورت مالی مدد کی خاطر نبیﷺ  کے پاس آئی تو آپﷺ  نے اسے دوبارہ آنے کی ہدایت کی۔ اُس نے کہا کہ اگر میں آؤں اور آپﷺ  نہ ملیں (یعنی وفات پا چکے ہوں ) تو؟ نبیﷺ  نے فرمایا کہ اگر میں نہ ہوں تو ابوبکرؓ کے پاس چلی جانا۔

۱۵۔ابوبکرؓ و عمرؓ کی تکرار پر نبیﷺ  کا فیصلہ
 سیدنا ابو درداءؓ کہتے ہیں کہ نبیﷺ  کے پاس سیدنا ابو بکرؓ اپنے کپڑے کا کونہ اٹھائے ہوئے اس طرح آئے کہ گھٹنا کھل گیا تھا۔ نبیﷺ  نے یہ دیکھ کر فرمایا کہ تمہارے صاحب کسی سے لڑ کر آ رہے ہیں۔ سیدنا ابوبکرؓ نے سلام کے بعد کہا کہ یا رسول اﷲﷺ ! مجھ میں اور عمر بن خطابؓ میں کچھ تکرار ہو گئی تومیں نے انہیں سخت سست کہہ دیا۔پھر میں شرمندہ ہوا اور ان سے معافی چاہی لیکن انہوں نے انکار کیا۔اب میں آپﷺ  کے پاس آیا ہوں۔ آپﷺ  نے فرمایا کہ ابوبکرؓ اﷲ تمہیں بخشے۔ تین بار یہی فرمایا۔ پھر جب سیدنا عمرؓ شرمندہ ہوئے اور سیدنا ابوبکرؓ کے گھر آئے اور پوچھا کہ ابوبکر ہیں ؟ تو گھر والوں نے کہا کہ نہیں۔ پس وہ نبیﷺ  کے پاس آئے اور ر سلام کیا تو نبیﷺ  کے چہرے کا رنگ بدلنے لگا یہاں تک کہ سیدنا ابوبکرؓ ڈرگئے کہ نبیﷺ  سیدنا عمرؓ پر خفا نہ ہو جائیں۔سیدنا ابوبکرؓ نے دوزانوں ہو کر عرض کیا کہ یا رسول اﷲﷺ ! اﷲ کی قسم میری ہی غلطی تھی۔ دو دفعہ یوں ہی کہا۔ تب نبیﷺ  نے فرمایا کہ لوگو! اﷲ نے مجھے تمہاری طرف پیغمبر بنا کر بھیجا لیکن تم نے مجھے جھوٹا کہا اور ابوبکرؓ نے سچا کہا اور اپنے مال اور جان سے میری خدمت کی۔ کیا تم میرے واسطے میرے دوست کو ستانا چھوڑ دو گے ؟ دو دفعہ یہی فرمایا۔ پھر اس کے بعد سیدنا ابوبکرؓ کو کسی نے نہیں ستایا۔

۱۶۔ عمر بن خطابؓ پرسیدنا ابوبکرؓ کی فضیلت
سیدنا عمرو بن عاصؓ سے روایت ہے کہ نبیﷺ  نے مجھے ذات السلاسل کی لڑائی میں لشکر کا سردار بنا کر بھیجا۔ میں آپﷺ  کے پاس آیا اور کہا کہ آپﷺ  کو لوگوں میں سب سے زیادہ کس سے محبت ہے ؟ آپﷺ  نے فرمایا کہ عائشہؓ سے۔ میں نے کہا کہ مَردوں میں سے ؟ فرمایا کہ اس کے والد سیدنا ابوبکرؓ سے۔ میں نے کہا پھر کس سے ؟ آپﷺ  نے فرمایا پھر عمر بن خطابؓ سے اور اسی طرح کئی آدمیوں کے نام لئے۔

۱۷۔تکبر کے بغیر زمین تک لٹکے کپڑے کا بیان
سیدنا عبداﷲ بن عمرؓ کہتے ہیں کہ رسول اﷲﷺ  نے فرمایا کہ جو شخص غرور اور تکبر کی وجہ سے اپنا کپڑا لٹکائے اﷲ تعالیٰ اس کو قیامت کے روز رحمت کی نگاہ سے دیکھے گا بھی نہیں۔ سیدنا ابوبکرؓ نے کہا کہ میرا کپڑا چلنے میں ایک طرف لٹک جاتا ہے۔ اگر خیال رکھوں اور مضبوط باندھوں تو شاید نہ لٹکے تو رسول اﷲﷺ  نے فرمایا کہ بے شک تو غرور اور تکبر سے ایسا نہیں کرتا۔

۱۸۔ابو بکرؓ ، عمرؓ ، عثمانؓ اور نبیؐ کا کنویں پر بیٹھنا
سیدنا ابو موسیٰ اشعریؓ سے روایت ہے کہ وہ اپنے گھر سے وضو کر کے یہ سوچ کر نکلے کہ آج میں دن بھر رسول اﷲﷺ  کا ساتھ نہ چھوڑوں گا۔معلوم ہوا کہ آپﷺ  مقام اریس کے باغ میں گئے ہیں۔میں کھجور کی ڈالیوں سے بنے دروازے کے قریب بیٹھ گیا۔جب رسول اﷲﷺ  حاجت سے فارغ ہوئے اور وضو کر چکے تو میں آپﷺ  کی طرف چل دیا۔ میں نے دیکھا کہ آپﷺ  اریس کنوئیں کی منڈیر پر بیٹھے ہیں اور دونوں پنڈلیاں کھول کر کنوئیں میں لٹکا دی ہیں۔ میں نے آپﷺ  کو سلام کیا پھر لوٹ کر دروازے کے قریب دربان بن کر بیٹھ گیا۔ اتنے میں سیدنا ابوبکر آئے اور دروازے کو دھکیلا تو میں نے کہا ذرا ٹھہرو۔ پھر میں نبیﷺ  کے پا س گیا اور کہا کہ ابوبکرؓ اندر آنے کی اجازت چاہتے ہیں ؟ آپﷺ  نے فرمایا کہ ان کو آنے دو اور جنت کی خوشخبری دو۔ چنانچہ سیدنا ابوبکر داخل ہوئے اور نبیﷺ  کی داہنی طرف اسی منڈیر پر دونوں پاؤں لٹکا کر پنڈلیاں کھول کر بیٹھ گئے۔ تھوڑی دیر بعد عمر بن خطابؓ آئے تو رسول اﷲﷺ  نے فرمایا کہ انہیں اجازت دو اور جنت کی خوشخبری بھی دو۔چنانچہ حضرت عمرؓ بھی داخل ہوئے اور رسول اﷲﷺ  کے بائیں طرف اسی منڈیر پر بیٹھ گئے اور دونوں پاؤں کنوئیں میں لٹکا دیئے۔کچھ دیر بعد حضرت عثمان بن عفان آئے اور میں نے رسول اﷲﷺ  کو اطلاع دی تو آپﷺ  نے فرمایا کہ انہیں اجازت دو اور جنت کی خوشخبری دو مگر وہ ایک بلا میں مبتلا ہوں گے۔ پس وہ بھی داخل ہوئے اور دیکھا کہ منڈیر کا ایک حصہ بھر گیا ہے چنانچہ وہ دوسرے کنارے پر آپﷺ  کے سامنے بیٹھ گئے۔

۱۹۔ میرے صحابہ ؓ کو بُرا نہ کہو، محمدﷺ 

سیدنا ابو سعید خدریؓ کہتے ہیں کہ نبیﷺ  نے فرمایا کہ میرے صحابہؓ  کو بُرا نہ کہو۔ اگر تم میں سے کوئی اُحد پہاڑ کے برابر سونابھی خرچ کرے تو ان کے مدیا آدھے مد غلہ کے برابر نہیں ہو سکتا۔

۲۰۔ سیدنا ابوبکرؓ ، عمرؓ اور عثمانؓ نبیؐ کے ہمراہ اُحد پر 

سیدنا انس بن مالکؓ سے روایت ہے کہ نبیﷺ  اُحد پہاڑ پر چڑھے اور آپﷺ  کے ساتھ سیدنا ابوبکرؓ اور عمرؓ اور عثمانؓ بھی چڑھے۔ اتنے میں پہاڑ کو جنبش ہوئی تو نبیﷺ  نے فرمایا کہ اے اُحد پہاڑ ٹھہرا رہ۔ تجھ پر اور کوئی نہیں چڑھا سوائے ایک پیغمبر، ایک صدیق اور دو شہیدوں کے۔
۲۱۔ ابوبکرؓ و عمرؓ کی شان میں سیدنا علیؓ کی گواہی
سیدنا ابن عباسؓ کہتے ہیں کہ ہم لوگ سیدنا عمر بن خطابؓ کے جنازہ کے سامنے کھڑے ان کے لیے مغفرت کی دعا کر رہے تھے کہ سیدنا علی بن ابی طالبؓ نے پیچھے سے اپنی کہنی میرے کندھے پر رکھی اور کہنے لگے کہ اے عمرؓ ! اﷲ تجھ پر رحم کرے۔ مجھے یہی امید ہے کہ اﷲ تمہیں تمہارے دونوں ساتھیوں نبیﷺ  اور سیدنا ابوبکرؓ کے ساتھ ہی رکھے گا۔ کیونکہ میں نے اکثر رسول اﷲﷺ  کو یہ فرماتے ہوئے سنا کہ فلاں فلاں جگہ میں تھا اور ابوبکرؓ اور عمرؓ تھے۔ میں نے یہ کیا اور ابوبکرؓ اور عمرؓ نے بھی کیا۔ میں وہاں کے لیے چلا تو ابوبکرؓ اور عمرؓ بھی ساتھ تھے۔ پس مجھے امید ہے کہ اﷲ تمہیں ان کے ساتھ ہی رکھے گا۔

۲۲۔حشر میں انہی کا ساتھ ہو گا جن سے محبت ہے 

سیدنا انس بن مالکؓ سے روایت ہے کہ ایک آدمی کے پوچھنے پر کہ قیامت کب آئے گی؟ آپﷺ  نے فرمایا کہ کیا تو نے اس کے لیے تیاری کر رکھی ہے ؟ اس نے کہا کہ نہیں سوائے اس کے کہ میں اﷲ اور اس کے رسول اﷲﷺ  سے محبت رکھتا ہوں۔ آپﷺ نے فرمایا کہ تو روزِ قیامت انہی کے ساتھ ہو گا جن سے محبت رکھتا ہے۔ یہ سن کر ہم بہت خوش ہوئے۔ سیدنا انس کہتے ہیں کہ میں نبیﷺ  اور سیدنا ابوبکرؓ اور سیدنا عمرؓ سے محبت رکھتا ہوں اور امید کرتا ہوں کہ اس محبت کی وجہ سے میرا حشر انہی کے ساتھ ہو گا۔ اگرچہ میں ان کی طرح کے نیک اعمال نہ کر سکا۔

۲۳۔فرشتے غیر نبیوں سے بھی کلام کرتے تھے 

سیدنا ابو ہریرہؓ کہتے ہیں کہ نبیﷺ نے فرمایا کہ بنی اسرائیل میں ایسے لوگ بھی گزر چکے ہیں جو نبی نہ تھے مگر جن سے فرشتے باتیں کرتے تھے۔اگر میری امت میں کوئی ایسا ہوا تو وہ عمربن خطابؓ ہوں گے۔

۲۴۔سیدنا عثمانؓ  پر تین الزامات کی حقیقت 

سیدنا ابن عمرؓ سے روایت ہے کہ ان کے پاس اہل مصر سے ایک شخص آیا اور ابن عمر سے کہا کہ کیا تو جانتا ہے کہ عثمان اُحد کے دن بھاگ نکلے تھے ؟ بدر کی لڑائی میں غیر حاضر رہے تھے ؟ اور بیعت الرضوان میں بھی شریک نہ تھے تھے۔ سیدنا ابن عمرؓ نے کہا کہ آمیں تجھے ان سب باتوں کی حقیقت بیان کرتا ہوں۔ اُحد کی لڑائی میں ان کا بھاگ جانا تو میں گواہی دیتا ہوں کہ اﷲ نے ان کے اس قصور سے درگزر کیا اور معاف کر دیا اور بدر کی لڑائی میں شریک نہ ہونا تو اس کی وجہ یہ تھی کہ ا ن کے نکاح میں موجودرسول اﷲﷺ  کی بیٹی بیمار تھیں تو رسول اﷲﷺ  نے انہیں کہا کہ تمہیں جہاد میں شریک ہونے کا ثواب بھی ملے گا اور مالِ غنیمت میں حصہ بھی۔ اور بیعت الرضوان میں غائب ہونا تو آپؓ کی فضیلت ہے کہ اگر مکہ والوں میں نبیﷺ  کے نزدیک سیدنا عثمان سے زیادہ کوئی عزت والا ہوتا تو اسی کو اپنی طرف سے بھیجتے۔ رسول اﷲﷺ  نے سیدنا عثمان کو بھیجا اور بیعت الرضوان سیدنا عثمان کے مکہ جانے کے بعد ہوئی۔ رسول اﷲﷺ  نے اپنے سیدھے ہاتھ سے اشارہ کر کے فرمایا کہ یہ عثمان کا ہاتھ ہے اور اس کو بائیں ہاتھ پر مارا اور فرمایا کہ یہ عثمان کی بیعت ہے۔ پھر سیدنا ابن عمرؓ نے اس شخص سے کہا کہ یہ تینوں جواب اپنے ساتھ مصر لے جا۔

 ۲۵۔سبحان اﷲ ۳۳، الحمدﷲ ۳۳، اﷲ اکبر ۳۴ بار 

سیدنا علیؓ سے روایت ہے کہ سیدہ فاطمہؓ کو چکی پیستے ہاتھوں میں گٹے پڑگئے تو انہوں نے اس کی شکایت کی۔ اس وقت نبیﷺ  کے پاس قیدی آئے تو وہ آپﷺ  کے پاس آئیں لیکن آپﷺ  نہ ملے تو اُمُّ المومنین عائشہ صدیقہؓ کو ایک غلام کا کہہ کر چلی آئیں۔ جب نبیﷺ  آئے تو حضرت عائشہ صدیقہؓ نے آپﷺ کو سیدہ فاطمہؓ کے آنے کی وجہ بتلائی۔ نبیﷺ ہمارے پاس آئے تو ہم لیٹے ہوئے تھے۔ میں نے اٹھنا چاہا تو آپﷺ  نے فرمایا کہ اپنی جگہ رہو۔آپؐ نے فرمایا کہ میں تمہارے سوال سے بہترایک بات بتاتا ہوں۔ جب تم لیٹو تو ۳۳ مرتبہ سبحان اﷲ، ۳۳ مرتبہ الحمدﷲ اور ۳۴ مرتبہ اﷲ اکبر پڑھو 

۲۶۔سیدنا طلحہؓ اور سعد بن ابی وقاص کا اعزاز

طلحہ بن عبید اﷲؓ کہتے ہیں کہ نبیؐ نے جو لڑائیاں لڑیں ان میں سے بعض لڑائیوں میں نبیؐ کے پاس سوائے سیدنا طلحہؓ اور سیدنا سعد بن ابی وقاصؓ کے کوئی نہ رہا۔

۲۷۔سیدہ فاطمہؓ سے نبیﷺ کی محبت 

سیدنا مسور بن مخرمہؓ کہتے ہیں کہ سیدنا علیؓ نے ابوجہل کی بیٹی جویریہ کو شادی کا پیغام دیا۔ یہ خبر سیدہ فاطمتہ الزہراءؓ کو پہنچی تو وہ نبیﷺ  کے پاس آئیں اور کہا کہ آپﷺ  کی قوم والے یہ کہتے ہیں کہ آپ کو اپنی بیٹیوں کے ستانے پر کوئی غصہ نہیں آتا کہ سیدنا علیؓ ابوجہل کی بیٹی سے نکاح کرتے ہیں۔ پس آپؐ کھڑے ہوئے اور فرمایا کہ فاطمہ میرے جسم کا ایک ٹکڑا ہے۔ اس لیے جس نے اسے ناراض کیا، اس نے مجھے ناراض کیا۔اﷲ کی قسم! اﷲ کے رسولﷺ  کی بیٹی اور اﷲ کے دشمن کی بیٹی ایک آدمی کے نکاح میں نہیں رہ سکتیں۔ پس سیدنا علیؓ نے وہ پیغام چھوڑ دیا۔

۲۸۔دامادِ رسولؐ ابوالعاص بن الربیع ؓ کی فضیلت
سیدنا مسور بن مخرمہؓ کہتے ہیں کہ میں نے نبیﷺ  کو بنی عبد شمس میں سے اپنے ایک داماد ابوالعاص بن الربیع کا ذکر کرتے ہوئے سنا، آپﷺ  نے ان کی تعریف کی کہ انہوں نے دامادی کا پورا پورا حق ادا کیا اور فرمایا کہ انہوں نے جو بات کہی، سچی کہی اور جو وعدہ کیا اسے پورا کیا۔

۲۹۔ زید بن حارثہؓ اور اسامہ بن زید کی فضیلت  

سیدنا عبداﷲ بن عمرؓ کہتے ہیں کہ نبیﷺ  نے ایک لشکر کا کمسن اسامہ بن زیدؓ کو سردار مقرر کیا۔ جب بعض لوگوں نے سیدنا اسامہ کی سرداری پر اعتراض کیا تو نبیﷺ  نے فرمایا کہ لوگو اگر تم اسامہ کی سرداری پر طعن کرتے ہو تو اس سے پہلے تم نے اس کے باپ زید بن حارثہؓ کی سرداری پر بھی اعتراض کیا تھا۔ اﷲ کی قسم وہ سرداری کے لائق تھا اور مجھے سب سے زیادہ محبوب بھی۔ اور اس کے بعد یہ اسامہؓ بھی مجھے محبوب ہے۔

۳۰۔با اثر شخص کا جرم بھی قابلِ سزا ہے 

اُمُّ المومنین حضرت عائشہ صدیقہؓ سے روایت ہے کہ بنی مخزوم کی ایک عورت فاطمہ نے چوری کی۔ لوگوں نے سیدنا اسامہ بن زیدؓ کے ذریعہ نبیﷺ  سے سفارش کرانی چاہی تو آپﷺ نے سخت ناراضگی کا اظہار کرتے ہوئے فرمایا کہ بنی اسرائیل میں بھی جب کوئی با اثر شخص چوری کرتا تو اسے چھوڑ دیتے اور اگر کوئی عام شخص چوری کرتا تو اس کا ہاتھ کاٹ ڈالتے۔ اگر آج چوری کرنے والی میری بیٹی فاطمہؓ بھی ہوتی تو میں اس کا بھی ہاتھ کٹوا دیتا۔

۳۱۔سیدنا عمارؓ اور سیدنا حذیفہؓ کی فضیلت
سیدنا ابو درداءؓ سے روایت ہے کہ ایک کوفی لڑکا ان کے پاس یہ کہتے ہوئے بیٹھا کہ اے اﷲ مجھے ایک نیک ساتھی عنایت فرمایا تو سیدنا ابودرداءؓ نے کہا کہ کیا تمہارے شہر میں حذیفہؓ نہیں ہیں جو نبیﷺ  کے ایسے رازوں سے واقف تھے جن کو ان کے سوا کوئی نہیں جانتا تھا؟ کیا تمہارے شہر میں عمار بن یاسرؓ نہیں ہیں جن کو اﷲ تعالیٰ نے اپنے پیغمبر کی زبان پر شیطان کے شر سے پناہ دے رکھی ہے ؟ کیا تمہارے شہر میں عبداﷲ بن مسعودؓ  نہیں  ہیں جو نبیﷺ  کی مسواک رکھتے تھے ؟ اس نے کہا کہ ہاں ہیں۔ 

۳۲۔ ابو عبیدہ بن جراحؓ اُمت کے امین ہیں 
سیدنا انس بن مالکؓ سے روایت ہے کہ رسول اﷲﷺ نے فرمایا کہ ہرامت کا ایک امین گزرا ہے اور اس امت میں ہمارے امین ابو عبیدہ بن جراحؓ ہیں۔
۳۳۔کبیرہ گناہ نظر انداز، صغیرہ گناہ کی تحقیق
سیدنا ابن عمرؓ سے کسی عراقی نے پوچھا کہ اگر کوئی حالتِ احرام میں مکھی مار ڈالے ؟ تو سیدنا ابن عمرؓ نے کہا کہ اہل عراق مکھی کو مار ڈالنے کے بارے میں تو مسئلہ پوچھتے ہیں جبکہ انہوں نے نبیﷺ  کے نواسے حضرت حسینؓ کو قتل کر ڈالا جن کے بارے میں نبیؐ نے فرمایا تھا کہ یہ دونوں دنیا میں میرے پھول ہیں۔
۳۴۔سیدنا ابن عباسؓ کے لیے علمِ حکمت کی دعا

سیدنا ابن عباسؓ روایت کرتے ہیں کہ رسول اللہﷺ نے مجھے اپنے سینے سے لگایا اور دعا کی کہ اے اﷲ! اسے حکمت کا علم عطا فرما۔

۳۵۔ قرآنی علوم کے ماہر چار صحابیؓ 

سیدنا عبداﷲ بن عمروؓ سے روایت ہے کہ میں نے رسول اﷲﷺ  کو یہ فرماتے ہوئے سنا کہ قرآن چار آدمیوں یعنی عبداﷲ بن مسعودؓ ، ابو حذیفہؓ کے غلام سالمؓ ، ابی بن کعبؓ  اور معاذ بن جبلؓ سے سیکھو۔

٭٭٭
۵۷۔کتاب  فضائل انصار

۱۔ قبل از اسلام جنگِ بعاث کا انصار کو فائدہ

اُمُّ المومنین حضرت عائشہ صدیقہؓ کہتی ہیں کہ اسلام سے پہلے اوس و خزرج میں ہونے والی جنگِ بعاث کو اﷲ تعالیٰ اپنے رسولﷺ  سے پہلے ہی مقدر کر رکھا تھا۔ لہٰذا جب آپﷺ  مدینہ میں تشریف لائے تو مدینہ میں انصار کی جماعت میں پھوٹ پڑی ہوئی تھی۔ ان کے سردارقتل  یا زخمی کئے جا چکے تھے۔ اﷲ نے اس جنگ کو حضورﷺ  سے پہلے اس لیے مقدر کیا تھا تاکہ انصار کا اسلام میں داخل ہونا مشکل نہ رہے۔

۲۔ ہجرت نہ ہوتی تو محمدؐ  بھی انصاری ہوتے 

سیدنا ابو ہریرہؓ نبیﷺ  سے روایت کرتے ہیں کہ رسول اللہﷺ  نے فرمایا کہ اگر ہجرت نہ ہوتی تو میں بھی قبیلہ انصار کا ایک فرد ہوتا۔

۳۔انصار کا مومن دوست اور منافق دشمنی ہو گا

سیدنا براءؓ کہتے ہیں کہ نبیﷺ  نے فرمایا کہ انصار سے سوائے مومن کے کوئی دوستی نہ رکھے گا اور ان کے ساتھ سوائے منافق کے کوئی دشمنی نہ رکھے گا۔پس جو کوئی انصار سے محبت کرے اﷲ بھی اس سے محبت کرے گا اور جو کوئی انصار سے دشمنی کرے تو اﷲ بھی اس سے دشمنی کرے گا۔

۴۔انصاریوں سے محمدﷺ کی چاہت کا اظہار

سیدنا انسؓ کہتے ہیں کہ نبیﷺ  نے انصاری عورتوں اور بچوں کو شادی میں سے آتے دیکھا تو نبیﷺ سیدھے کھڑے ہو گئے اور تین دفعہ فرمایا کہ اﷲ کی قسم! میں تمہیں سب لوگوں سے زیادہ چاہتا ہوں۔ایک اور روایت میں سیدنا انسؓ کہتے ہیں کہ ایک انصاری عورت اپنا بچہ لے کر نبیﷺ  کے پاس آئی۔ نبیﷺ  نے اس سے باتیں کیں اور دو مرتبہ فرمایا کہ قسم ہے اس ذات کی جس کے ہاتھ میں میری جان ہے کہ بے شک میں تم لوگوں کو سب سے زیادہ چاہتا ہوں۔ 

۵۔انصار کے حلیف بھی انہی کی طرح ہیں 
سیدنا زید بن ارقمؓ کہتے ہیں کہ انصار نے کہا کہ یا رسول اﷲ! ہر نبی کے حلیف ہوتے ہیں اور ہم آپ کے حلیف ہیں۔ آپﷺ  اللہ سے دعا کیجیے کہ جو لوگ ہمارے حلیف ہیں، انہیں بھی ہماری ہی طرح قرار دیا جائے۔چنانچہ اللہ کے رسولﷺ نے اس کی دعا فرمائی۔

۶۔انصار کے بہترین گھرانوں کا بیان
سیدنا ابو حمیدؓ نبیﷺ  سے روایت کرتے ہیں کہ آپﷺ  نے فرمایا کہ انصار کا بہترین گھرانہ بنو نجار کا گھرانہ ہے پھر عبداشہل کا، پھر بنی حارث کا، پھر بنی سعدہ کا اور خیر انصار کے تمام گھرانوں میں ہے۔ یہ حدیث سن کر سیدنا سعد بن عبادہؓ نے نبیﷺ  سے کہا کہ یا رسول اﷲﷺ ! انصار کے بہترین گھرانوں کا بیان ہوا اور ہم اخیر درجہ میں رکھے گئے تو آپﷺ  نے فرمایا کہ کیا تمہارے لیے یہ کافی نہیں کہ تمہارا گھرانہ بھی بہترین گھرانہ ہے ؟

۷۔حوضِ کوثر پر محمدؐ سے ملنے تک حق تلفی پر صبر کرنا 

سیدنا اسید بن حضیرؓ سے روایت ہے کہ ایک انصاری نے کہا کہ یا رسول اﷲ! آپ مجھے حکومت نہیں دیتے جیسے فلاں شخص کو آپ نے حکومت دی ہے ؟ آپﷺ نے فرمایا تم میرے بعد اپنے ساتھ حق تلفی دیکھو گے تو صبر کئے رہنا یہاں تک کہ تم روزِ قیامت مجھ سے حوضِ کوثر پر ملو۔سیدنا انسؓ سے ایک دوسری روایت میں آپﷺ  نے یوں فرمایا کہ ’’ اور تمہارے ملنے کا مقام حوضِ کوثر ہو گا‘‘۔

۸۔ اپنی ضرورت پر دوسروں کو ترجیح دینا
سیدنا ابو ہریرہؓ سے روایت ہے کہ ایک بھوکا آدمی نبیﷺ  کے پاس آیا تو آپﷺ  نے اپنی بیویوں کے پاس پیغام بھجوایا کہ کھانے کو کچھ ہے ؟ جواب ملا کہ ہمارے پاس پانی کے سوا کچھ نہیں ہے۔ رسول اﷲﷺ نے حاضرین مجلس سے فرمایا کہ کون اس کی ضیافت کرتا ہے ؟ تو ایک انصاری انہیں اپنے ساتھ گھر لے گئے اور اپنی بیوی سے کہا کہ یہ نبیﷺ  کے مہمان ہیں۔ بیوی نے کہا کہ ہمارے پاس تو صرف اتنا ہی کھانا ہے جو بچوں کو کافی ہو۔انصاری نے کہا کہ بچوں کو تو بغیر کھانا کھلائے سلادو۔ پھر مہمان کے سامنے کھانا رکھ کر چراغ بجھا دینا۔یوں اندھیرے میں میزبانوں نے یوں ظاہر کیا جیسے وہ دونوں بھی کھا رہے ہوں۔ اس طرح دونوں نے وہ رات بھوکے ہی گزار دی۔ دوسری صبح جب وہ انصاری نبیﷺ کے پاس گئے تو آپﷺ  نے فرمایا کہ اﷲ تعالیٰ نے رات کو تم دونوں کے اندازِ میزبانی کو بہت پسند کیا۔

۹۔انصار کی نیکی کو قبول اور بُرائی سے درگزر کرنا

سیدنا انس بن مالکؓ کہتے ہیں کہ سیدنا ابوبکر صدیقؓ اور سیدناعباسؓ نے ایک جگہ کچھ لوگوں کو روتے دیکھ کر وجہ پوچھی تو انہوں نے کہا کہ ہمیں نبیﷺ  کا آخری مرتبہ منبر رسولﷺ  پر چڑھنا یاد آ رہا ہے۔ اس وقت آپﷺ  نے سر پر چادر کا حاشیہ باندھا ہوا تھا۔ اﷲ تعالیٰ کی حمد و ثناء کے بعد انہوں نے فرمایا کہ میں تمہیں انصار کے بارے میں وصیت کرتا ہوں کہ وہ میرے جسم و جان ہیں ان پر جو میرا حق تھا وہ ادا کر چکے اب ان کا حق (جنت کا ملنا) باقی ہے پس ان کی نیکی کو قبول کرنا اور ان کی برائی سے درگزر کرنا۔

۱۰۔ اُحد میں ابو طلحہ انصاریؓ نبیؐ سینہ سپر رہے 

سیدنا انسؓ کہتے ہیں کہ جنگ اُحد کے دن جب مسلمان نبیﷺ  کو چھوڑ کر بھاگے تو سیدنا ابو طلحہ نبیﷺ کے سامنے ایک چمڑے کی سپر کی آڑ کئے رہے تاکہ کافروں کے تیر آپﷺ  کو نہ لگ جائیں۔ ایک مرتبہ نبیﷺ  سر اٹھا کر کافروں کو دیکھنے لگے تو سیدنا ابو طلحہ نے کہا کہ یا رسول اﷲﷺ ! میرے ماں باپ آپﷺ  پر فدا ہوں آپﷺ سر نہ اٹھائیے کہیں کافروں کے تیروں میں سے کوئی تیر آپؐ کے نہ لگ جائے، میرا سینہ آپﷺ  کی آڑ کر رہا ہے۔ 

۱۱۔عبداﷲ بن سلامؓ کا ایک عمدہ خواب

عبداﷲ بن سلامؓ کہتے ہیں کہ میں نے خواب میں دیکھا کہ میں ایک کشادہ اور سرسبزباغ میں ہوں۔ باغ کے وسط میں ایک لوہے کا ستون ہے جس کا پایہ زمین میں ہے تو سرا آسمان میں۔ اس پایے کے اوپر کی طرف ایک گھنا درخت العروہ ہے۔مجھے کہا گیا کہ اس کے اوپر چڑھ تومیں نے کہا کہ میں اتنی طاقت نہیں رکھتا۔چنانچہ ایک خدمتگار نے پشت سے میری مدد کی تو میں چڑھنے لگا یہاں تک کہ چوٹی پر پہنچ گیا اور میں نے وہ گھنا درخت پکڑ لیا تو مجھ سے کہا گیا کہ مضبوطی کے ساتھ پکڑے رہو۔ ابھی میں اسے اپنے ہاتھوں سے پکڑے ہوئے ہی تھا کہ میری آنکھ کھُل گئی۔  میں نے یہ خواب نبیﷺ  سے بیان کیا تو آپﷺ  نے فرمایا کہ باغ سے دین اسلام مراد ہے اور ستون سے مراد اسلام کا ستون اور گھنا درخت عروۃ الوثقی ہے اور تو اپنی موت تک اسلام پر قائم رہے گا۔

۱۲۔ عائشہؓ کا حضرت خدیجہؓ سے رشک کرنا

اُمُّ المومنین عائشہ صدیقہؓ کہتی ہیں کہ میں نے نبیﷺ کی کسی بیوی پر اتنا رشک نہیں کیا جتنا حضرت خدیجہؓ پر کیا حالانکہ میں نے ان کو دیکھا تک نہیں لیکن نبیﷺ  ان کا بہت ذکر کیا کرتے تھے اور جب کبھی بکری ذبح کرتے تو اس کا حصہ حضرت خدیجہؓ کی سہیلیوں کو بھی بھیجتے۔ حضرت عائشہ صدیقہؓ کہتی ہیں کہ رشک کے باعث میں اکثر آپؐ سے یوں کہتی کہ شاید دنیا میں حضرت خدیجہؓ کے سوا اور کوئی عورت نہیں ہے تو آپﷺ حضرت خدیجہؓ کی صفتیں بیان کرنے لگتے اور کہتے کہ میری اولاد انہی کے بطن سے ہوئی۔

۱۳۔اللہ اور جبرئیلؑ نے خدیجہؓ کو سلام کہلوایا
سیدنا ابوہریرہؓ مروی ہیں کہ ایک مرتبہ جبریل ؑ نبیﷺ کے پاس آئے اور کہا کہ یا رسول اﷲﷺ !حضرت خدیجہؓ آپﷺ  کے پاس کھانے پینے کا ایک برتن لا رہی ہیں جب وہ آپﷺ  کے پاس آئیں تو انہیں ان کے رب کی طرف سے اور میری طرف سے سلام کہئے اور انہیں جنت میں ایک گھر کی خوشخبری دیجئے جو ایک خولدار موتی کا ہو گا جس میں نہ شور ہو گا اور نہ کوئی اور پریشانی ہو گی۔

۱۴۔ ہند بنت عتبہ بن ربیعہؓ کی نظر میں نبیؐ کا گھرانہ 

اُمُّ المومنین حضرت عائشہ صدیقہؓ کہتی ہیں کہ ایک مرتبہ ہند بنت عتبہ کہنے لگی کہ یا رسول اﷲﷺ ! مجھے اسلام لانے سے پہلے ساری دنیا میں کسی گھرانے کی ذلت آپﷺ  کے گھرانے کی ذلت سے زیادہ پسند نہ تھی۔ جب کہ آج کے دن مجھے ساری دنیا میں کسی گھرانے کا عزت دار ہونا اتنا پسند نہیں جتنا آپﷺ  کے گھرانے کا عزت دار ہونا پسند ہے تو نبیﷺ  نے فرمایا کہ اس ذات کی قسم جس کے ہاتھ میں میری جان ہے کہ میں بھی ایسا ہی سمجھتا ہوں۔

۱۵۔ زید بن عمروؓ کا قبل از اسلام تقویٰ
سیدنا عبداﷲ بن عمرؓ راوی ہیں کہ نزولِ وحی سے پہلے ایک مرتبہ نبیؐ کی ملاقات حضرت زید بن عمرو بن نفیلؓ سے وادی بلدح میں ہوئی۔ جب کچھ لوگوں نے نبیؐ کے سامنے کھانے کا دستر خوان چنا تو زید بن عمروؓ نے وہ کھانا کھانے سے یہ کہہ کر انکار کیا کہ میں ان جانوروں کا گوشت نہیں کھاتا جنہیں تم بتوں کے نام پر ذبح کرتے ہو۔ میں صرف اسی جانور کا گوشت کھاتا ہوں جو اﷲ کے نام پر ذبح کیا جائے۔ اور زید بن عمروؓ قریش کا جانوروں کو ذبح کرنے کا طریقہ بُرا سمجھتے تھے اور کہتے تھے کہ اﷲ نے ہی بکری کو پیدا کیا اور آسمان سے اس کے پینے کے لیے پانی نازل فرمایا اور اس کے کھانے کے لیے زمین میں چارہ اگایا پھر تم اسے اﷲ کے نام کے سوا اور وں کے نام پر ذبح کرتے ہو۔ وہ اس فعل کو بڑا گناہ خیال کرتے تھے۔

۱۶۔اللہ کے سوا کسی اور کی قسم نہ کھائی جائے 

سیدنا ابن عمرؓ نبیﷺ  سے روایت کرتے ہیں کہ آپﷺ  نے فرمایا کہ سُن رکھو! جو کوئی قسم کھانا چاہے تو وہ اﷲ کے سوا اور کسی کی قسم نہ کھائے۔ قریش کے لوگ اپنے باپ دادا کی قسم کھایا کرتے تھے۔ آپﷺ نے فرمایا کہ اپنے باپ دادا کی قسم نہ کھاؤ۔

 ۱۷۔نبیﷺ  پر مشرکوں کی سخت ترین ایذا
سیدنا عبداﷲ بن عمرو بن عاصؓ سے روایت ہے کہ ان سے پوچھا گیا کہ مشرکوں نے نبیﷺ  کو سخت ایذا کو ن سی دی تھی؟ تو انہوں نے کہا کہ ا ایک مرتبہ نبیﷺ کعبہ میں نماز پڑھ رہے تھے کہ عقبہ بن ابی معیط آیا اور اس نے اپنا کپڑا آپﷺ  کی گردن میں ڈالا اور آپﷺ  کا گلا زور سے گھونٹا،اتنے میں سیدنا ابوبکرؓ آ گئے اور انہوں نے اس کا کندھا پکڑ کر اس کو نبیؐ سے الگ کیا اور کہا کہ ’’کیا تم ایک شخص کو محض اس بات پر قتل کرتے ہو کہ وہ کہتا ہے کہ میرا رب اﷲ ہے۔

۱۸۔نبیﷺ  کی حمایت کا ابو طالب کو فائدہ

سیدنا عباس بن عبدالمطلبؓ سے روایت ہے کہ انہوں نے نبیؐ سے کہا کہ یا رسول اﷲ! آپؐ اپنے چچا ابو طالب کے کیا کام آئے کہ وہ آپؐ کی حفاظت و حمایت کرتے تھے۔ آپؐ نے فرمایا کہ وہ اسی وجہ سے صرف ٹخنوں تک آگ میں ہیں اور اگر میں نہ ہوتا تو وہ دوزخ کی سب سے نچلی تہہ میں ہوتے۔

۱۹۔نبیؐ کا کعبہ سے بیت المقدس کو بلا حجاب دیکھنا
سیدنا جابر بن عبداﷲؓ سے روایت ہے کہ انہوں نے نبیﷺ  کو یہ فرماتے ہوئے سنا کہ قریش نے جب میرے سفرِ معراج کو جھٹلایا تو میں کعبہ میں کھڑا ہو گیا اور اﷲ تعالیٰ نے بیت المقدس کو میرے سامنے بے حجاب کر دیا۔ لہٰذا میں نے اسے دیکھ کر قریش سے اس کی تمام جزئیات بیان کرنے لگا۔

۲۰۔ معراج : نبیؐ کے دل کو ایمان سے دھویا گیا
سیدنا مالک بن صعصعہؓ سے روایت ہے کہ اﷲ کے نبیﷺ  نے معراج کی رات کا قصہ بیان فرمایا کہ میں کعبہ میں لیٹا ہوا تھا کہ اتنے میں ایک فرشتہ آیا۔ اس نے میرے پیٹ کو سینے کے سرے سے ناف تک چیرا۔ میرا دل نکالا پھر ایک سونے کا طشت لایا گیا جو ایمان سے بھرا ہوا تھا اس سے میرا دل دھویا گیا پھر اسے اس کی جگہ پر رکھ دیا گیا۔

۲۱۔ پہلے آسمان پر نبیؐ کی حضرت آدمؑ سے ملاقات

پھر میرے لئے ایک سفید جانور بُراق لایا گیا جو خچر سے ذرا نیچا اور گدھے سے کچھ اونچا تھا۔ وہ اپنا اگلا قدم وہاں رکھتا تھا جہاں تک اس کی نگاہ پہنچتی تھی۔ پس میں اس پر سوار کیا گیا اور جبرئیل میرے ساتھ چلے یہاں تک کہ آسمان دنیا پر پہنچے۔ جبرئیلؑ کے دروازہ کھولنے کی درخواست  پر پوچھے گئے سوالات کے جواب میں انہوں نے کہا کہ میں جبرئیلؑ ہوں اور میرے ساتھ محمدﷺ  ہیں، جنہیں بلایا گیا ہے۔ تب دروازہ کھولا گیا اور ہمیں خوش آمدید کہا گیا۔ میں اندر گیا تو دیکھا کہ وہاں آدمؑ ہیں۔ جبریلؑ نے کہا کہ یہ تمہارے باپ آدمؑ ہیں انہیں سلام کرو۔ میں نے انہیں سلام کیا تو انہوں نے سلام کا جواب دیا اور کہا کہ کیا اچھا بیٹا اور  کیا اچھا نبی ہے۔ 

۲۲۔یحییٰ ؑ ، عیسیٰ ؑ اور یوسفؑ سے نبیؐ کی ملاقاتیں 
پھر ہم اوپر چڑھے اور دوسرے آسمان تک پہنچے تو وہاں بھی پہلے کی طرح سوال و جواب کے بعد دروازہ کھولا گیا۔ میں اندر گیا تو دیکھا کہ وہاں موجود خالہ زاد بھائی یحییٰ ؑ اور عیسیٰؑ سے جبریلؑ نے میرا تعارف کرایا۔ میں نے انہیں سلام کیا تو انہوں نے سلام کا جواب دیا اور کہا کہ مرحبا اچھا بھائی ہے اور اچھا پیغمبر ہے۔ پھر جبریل ؑ میرے ساتھ اوپر تیسرے آسمان تک چڑھے تو وہاں بھی پہلے کی طر ح سوال و جواب کے بعد دروازہ کھولا گیا۔میں اندر گیا تو دیکھا کہ وہاں یوسفؑ ہیں، جبریل نے کہا کہ یہ یوسف ؑ ہیں انہیں سلام کرو۔ میں نے انہیں سلام کیا تو انہوں نے سلام کا جواب دیا، پھر کہا کہ مرحبا اچھا بھائی ہے اور اچھا نبی ہے۔

۲۳ادریسؑ چوتھے، ہارونؑ پانچویں آسمان پر ملے 

 پھر جبریلؑ میرے ساتھ چوتھے آسمان تک چڑھے۔ پہلے کی طرح سوال و جواب کے بعد دروازہ کھولا گیا۔ میں اندر گیا تو دیکھا کہ وہاں ادریسؑ ہیں۔ جبریلؑ کے تعارف کرانے پر میں نے انہیں سلام کیا تو انہوں نے جواب دیا پھر کہا کہ اچھے بھائی اور اچھے نبی کو مرحبا۔ پھر جبریلؑ میرے ساتھ پانچویں آسمان تک چڑھے۔سوال و جواب کے بعد دروازہ کھولا گیا۔ میں اندر گیا تو جبریلؑ کے تعارف کرانے پر وہاں موجود ہارونؑ کو سلام کیا تو انہوں نے جواباً کہا کہ مرحبا کیا اچھا بھائی ہے اور کیا اچھا نبی۔

 ۲۴۔موسیٰ  ؑ کا نبیؐ سے ملنے کے بعد رونا

 پھر جبریلؑ میرے ساتھ چھٹے آسمان تک چڑھے۔سوال و جواب کے بعد دروازہ کھولا گیا۔ میں اندر گیا تو وہاں موجود موسیٰ  ؑ سے جبریلؑ نے تعارف کرایا۔میں نے انہیں سلام کیا تو انہوں نے جواب دیا پھر کہا کہ مرحبا کیا اچھا بھائی ہے اور کیا اچھا نبی ہے۔ جب میں آگے بڑھا تو وہ رونے لگے۔ ان سے پوچھا کہ آپ کیوں رو رہے ہیں ؟ تو انہوں نے کہا کہ میں اس لئے روتا ہوں کہ یہ لڑکا میرے بعدنبی بنا کر بھیجا گیا اور اس کی امت کے لوگ میری امت سے زیادہ تعداد میں جنت میں داخل ہوں گے۔

۲۵ ساتویں آسمان پر ابراہیمؑ سے ملاقات ہوئی
 پھر جبریلؑ میرے ساتھ ساتویں آسمان تک چڑھے۔ سوال و جواب کے بعد دروازہ کھولا گیا۔  میں اندر گیا تو وہاں موجود ابراہیمؑ سے جبریلؑ نے تعارف کرایا۔میں نے انہیں سلام کیا۔تو انہوں نے جواب دیا اور کہا کہ مرحبا کیا اچھا بیٹا ہے اور کیا اچھا نبی 

۲۶۔ نیل و فرات، سدرۃ المنتہیٰ سے بہتی ہیں 
 پھر مجھے سدرۃ المنتہیٰ تک بلند کیا گیا تو میں نے دیکھا کہ اس کے پھل (بیر) مدینہ کے قریب مقامِ ہجر کے مٹکوں کے برابر ہیں اور اس کے پتے ہاتھی کے کانوں کی طرح ہیں۔ جبریلؑ نے بتلایا کہ یہ سدرۃ المنتہیٰ ہے۔میں نے دیکھا کہ وہاں اس کی جڑ سے چار نہریں نکل رہی ہیں دو نہریں ڈھکی ہوئی ہیں اور دو کھلی۔ میرے پوچھنے پر جبریلؑ  نے کہا کہ بند نہریں تو جنت میں بہہ رہی ہیں جب کہ کھلی دو نہریں دنیا میں نیل اور فرات ہیں۔
۲۷بیت المعمور میں روز ستر ہزار فرشتوں کا داخل ہونا

 پھر مجھے بیت المعمور بلند کر کے دکھایا گیا جہاں روزانہ ستر ہزار فرشتے داخل ہوتے ہیں۔ پھر میرے سامنے ایک پیالہ شراب کا اور ایک دودھ کا اور ایک شہد کا بھرا ہوا لایا گیا تو میں نے دودھ کا پیالہ لے کر پی لیا۔ جبریلؑ نے کہا کہ یہ اسلام کی فطرت ہے جس پر تم ہو اور تمہاری امت ہے۔

۲۸۔معراج النبیؐ خواب نہیں بلکہ عینی رویت تھی
سیدنا ابن عباسؓ ،اﷲ تعالیٰ کے اس قول ’’ اور جو رویا ہم نے آپ کو دکھلائی تھی وہ لوگوں کے لیے صاف آزمائش ہی تھی‘‘ (بنی اسرائیل: ۶) کے بارے میں کہتے ہیں کہ اس میں رویا سے مراد خواب نہیں بلکہ حقیقی آنکھ سے دیکھنا مراد ہے جو رسول اﷲﷺ  کو اس رات دکھایا گیا جب آپﷺ  کو بیت المقدس تک لے جایا گیا۔ سیدنا ابن عباسؓ کہتے ہیں کہ اﷲ کا یہ قول کہ ’’ اور وہ درخت، جس سے قرآن میں اظہار نفرت کیا گیا ہے ‘‘ (بنی اسرائیل: ۶) میں درخت سے تھوہر کا درخت مراد ہے۔

۲۹۔چھ سالہ عائشہؓ کا نکاح اور ۹ سال میں رخصتی
اُمُّ المومنین حضرت عائشہ صدیقہؓ کہتی ہیں کہ جب نبیﷺ  نے مجھ سے نکاح کیا تو میری عمر چھ برس تھی۔ پھر ہم مدینہ آئے اور بنی حارث بن خزرج کے محلّہ میں اترے۔ مجھے بخار ہوا اور میرے سارے بال جھڑ گئے۔بعد میں دوبارہ کندھوں تک میرے بال نکل آئے اور میری ماں اُمّ رومان میرے پاس آئیں تو میں اس وقت اپنی ہم جولیوں  کے ساتھ جھولا جھول رہی تھی۔ انہوں نے میرا ہاتھ پکڑا اور گھر کے دروازے پر لے جا کر پانی سے میرا سر اور منہ پونچھا پھر گھر کے اندر لے گئیں۔ وہاں انصار کی چند عورتیں بیٹھی تھیں۔ انہوں نے کہا کہ مبارک ہو مبارک ہو! تمہارا نصیب بہت اچھا ہے۔میری ماں نے مجھے ان کے سپرد کیا انہوں نے میرا بناؤ سنگھار کیا۔ اور میں اس وقت گھبرا گئی جب چاشت کے وقت یکا یک نبیﷺ  تشریف لائے اور مجھے آپﷺ  کے سپُرد کر دیا گیا۔ اس وقت میری عمر نو سال تھی۔

۳۰۔ قبل از نکاح عائشہؓ کو خواب میں دیکھا 

اُمُّ المومنین حضرت عائشہ صدیقہؓ سے روایت ہے کہ نبیﷺ  نے آپؓ سے فرمایا کہ میں نے تجھے دو دفعہ خواب میں دیکھا کہ تو ایک ریشمی کپڑے کے ٹکڑے میں لپٹے ہوئے ہے اور مجھ سے کہا جاتا ہے کہ یہ تمہاری بیوی ہے۔ میں نے جو کھول کر دیکھا تو اندر تو ہی تھی۔ میں نے اپنے دل میں کہا کہ اگر یہ اﷲ کی طرف سے ہے تو اﷲ اس کو ضرور پورا کرے گا۔

۳۱۔ابو بکر صدیقؓ کی ہجرت حبشہ کو روانگی 

اُمُّ المومنین حضرت عائشہ صدیقہؓ کہتی ہیں کہ جب سے مجھے اپنے والدین کی شناخت ہوئی تو میں نے ان کو دین اسلام ہی پر پایا اور ہمارا کوئی دن نہیں گزرتا تھا کہ اس میں نبیﷺ  ہمارے پاس تشریف نہ لائیں۔ آپﷺ  دن میں دو دفعہ آتے، صبح اور شام کو۔ پھر جب مسلمانوں کو مشرکین سے سخت تکالیف پہنچنے لگیں تو سیدنا ابوبکر حبشہ کی طرف ہجرت کی نیت سے نکلے تو برک الغماد کے مقام پر قومِ قارہ کا سردار ابن دغنہ سے ملا۔ اس نے پوچھا کہ اے ابوبکرؓ کہاں کا قصد ہے ؟ سیدنا ابوبکر نے کہا کہ مجھے میری قوم قریش نے نکال دیا ہے۔ اب میں چاہتا ہوں کہ زمین میں سیر و سیاحت کروں اور اپنے رب کی عبادت کروں۔

۳۲۔ابن دغنہ کی پناہ میں ابو بکرؓ کی مکہ واپسی
 ابن الدغنہ نے کہا کہ اے ابوبکرؓ ! تیرے جیسے لوگ نہ نکلتے ہیں اور نہ نکالے جاتے ہیں۔ تم لوگوں کو ان کی ضرورتیں مہیا کرتے ہو۔ لوگوں کا بوجھ اپنے سر پر اٹھا لیتے ہو۔ مہمان نوازی کرتے ہو اور جھگڑوں میں حق کی مدد کرتے ہو۔ لہٰذا میں تمہیں پناہ دیتا ہوں۔ تم واپس لوٹ جاؤ اور اپنے شہر میں ہی اپنے رب کی عبادت کرو۔ چنانچہ سیدنا ابو بکرؓ واپس آ گئے۔ ابن دغنہ نے اس بارے میں قریش کے سرداروں سے ملاقات کی تو انہوں نے ابن الدغنہ سے کہا کہ تم ابوبکرؓ کو سمجھا دو کہ وہ اپنے گھر میں اﷲ کی عبادت کریں اور وہیں نمازیں پڑھیں اور قرأت کریں اور اس سے ہمیں اذیت نہ دیں اور نہ اس کو اعلانیہ پیش کریں۔ کیونکہ ہم اعلانیہ پیش کرنے سے اپنی عورتوں اور بیٹوں کے بگڑ جانے کا خوف رکھتے ہیں۔
۳۳۔ابوبکرؓ کا صحن میں مسجد بنانے پر اعتراض 

 ابن دغنہ نے سیدنا ابوبکرؓ کو ان شرائط سے آگاہ کیا اور سیدنا ابوبکرؓ اسی شرط پر مکہ میں رہے۔ وہ اپنے گھر میں اپنے رب کی عبادت کرتے اور اعلانیہ نماز نہ پڑھتے اور نہ اپنے گھر کے سوا کہیں اور قرآن پڑھتے۔ پھر سیدنا ابوبکرؓ نے اپنے گھر کے صحن میں ایک مسجد بنائی اور اس میں نماز پڑھتے اور قرآن کی تلاوت کرتے۔ پس مشرکین کی عورتیں اور ان کے بیٹے اکٹھے ہو جاتے اور وہ سب قرآن سننے لگتے۔ اس صورتِ حال سے مشرکینِ قریش گھبرا گئے اور انہوں نے ابن دغنہ کو بلوا کر ان سے کہا کہ ہم نے ابوبکرؓ کو تیری پناہ میں دینا اس شرط سے قبول کیا تھا کہ وہ اپنے گھر میں رہ کر پروردگار کی عبادت کریں۔مگر انہوں نے اس شرط کے خلاف کیا اور اس نے اپنے گھر کے صحن میں ایک مسجد بنائی ہے۔ وہاں وہ اعلانیہ نماز ادا کرتے اور قرآن پڑھتے ہیں اور ہم اس بات سے ڈرتے ہیں کہ کہیں ہماری عورتیں اور بچے گمراہ نہ ہو جائیں۔ تم ابوبکرؓ کو اس سے روکو یا اپنی پناہ ان سے واپس مانگ لو۔ ہم تمہاری پناہ توڑنا پسند نہیں کرتے اور یہ بھی نہیں کر سکتے کہ ابوبکر کو علانیہ عبادت کرنے دیں۔
۳۴۔ابوبکر صدیقؓ کا امان واپس کرنا

 عائشہؓ کہتی ہیں کہ ابن دغنہ یہ سب سن کر سیدنا ابوبکرؓ کے پاس آیا اور کہا کہ تم جانتے ہو کہ میں نے جو شرط قریش کے لوگوں سے ٹھہرائی تھی اب تم یا تو اس شرط پر قائم رہو یا میری پناہ واپس کر دو۔ کیونکہ میں یہ پسند نہیں کرتا کہ عرب لوگ یہ خبر سنیں کہ میں نے جس شخص کو امان دی تھی اس کی امان توڑ دی گئی۔ سیدنا ابوبکرؓ نے کہا کہ میں تجھے تیری امان واپس کرتا ہوں اور اﷲ عزوجل کی پناہ پر راضی ہوں۔ 

۳۵۔نبیﷺ  کو ہجرت کا مقام دکھلایا جانا

نبیﷺ  بھی ان دنوں مکہ ہی میں تھے۔ آپﷺ  نے مسلمانوں سے فرمایا کہ مجھے تم لوگوں کی ہجرت کا مقام دکھلایا گیا وہاں کھجور کے درخت ہیں اور دونوں طرف پتھریلے میدان ہیں یعنی مدینہ کے وہ دونوں سنگستان جن کو حرتین کہتے ہیں۔ جن مسلمانوں سے ہو سکا وہ مدینہ کی طرف ہجرت کر گئے اور قبل ازیں حبشہ کی طرف ہجرت کرنے والے مسلمان بھی مدینہ ہی میں لوٹ آئے۔ جب حضرت ابو بکرؓ نے بھی مدینہ جانے کی تیاری کی تو رسول اﷲﷺ  نے ان سے فرمایا کہ تم ٹھہر جاؤ۔ مجھے امید ہے کہ مجھے بھی ہجرت کی اجازت ملے گی۔

۳۶۔نبیؐ کا حضرت ابوبکرؓ کوہجرت کی خبر دینا
 چنانچہ سیدنا ابوبکرؓؓ رک گئے اور اپنی دو اونٹنیوں کو تیز کرنے کے لیے چار ماہ تک کیکر کے پتے کھلاتے رہے۔ حضرت عائشہؓ کہتی ہیں کہ ایک دن ٹھیک دوپہر کے وقت رسول اﷲﷺ  حضرت ابوبکرؓ کے گھر میں آئے تو سیدنا ابوبکرؓ نے اس خلاف معمول آمد پر کہا کہ آپﷺ  جو اس وقت آئے ہیں تو ضرور کوئی بڑا کام ہے۔ آپﷺ  اجازت لے کر اندر داخل ہوئے اور حضرت ابوبکرؓ سے فرمایا کہ اپنے لوگوں سے کہو ذرا باہر جائیں۔ حضرت ابوبکرؓ نے کہا کہ یا رسول اﷲ یہاں صرف آپ کے گھر والے یعنی عائشہ اور ان کی والدہ اُمّ رومانؓ ہی ہیں۔ نبیﷺ  نے فرمایا کہ مجھے ہجرت کی اجازت مل گئی ہے۔ تو سیدنا ابوبکرؓ نے کہا کہ یا رسول اﷲ میں آپﷺ  کے ساتھ رہوں گا؟ رسول اﷲﷺ  نے فرمایا ہاں تو سیدنا ابوبکرؓ نے کہا کہ یا رسول اﷲﷺ ! ان دونوں اونٹنیوں میں سے کوئی اونٹنی لے لیجئے۔ آپﷺ  نے فرمایا اچھا ٹھیک ہے لیکن میں اس کی قیمت ادا کروں گا۔

۳۷۔نبیؐ کا ابوبکرؓ کے ہمراہ غارِ ثور میں قیام کرنا 

حضرت عائشہؓ کہتی ہیں کہ ہم نے جلدی سے دونوں کے سفر کا سامان تیار کیا اور ایک چمڑے کے تھیلے میں رکھا تو سیدہ اسماءؓ نے اپنا کمر بند پھاڑا اور اس سے تھیلے کا منہ باندھا۔ اسی وجہ سے اس کا نام ذات النطا قین (یعنی دو تسمہ والی) رکھا گیا۔ حضرت عائشہؓ کہتی ہیں کہ پھر رسول اﷲﷺ  اور ابوبکر صدیقؓ دونوں مکہ سے تین میل دور ثور پہاڑ کی غار میں چلے گئے جہاں یہ لوگ تین راتوں تک رہے۔ نوجوان عبداﷲ بن ابو بکرؓ جوبہت ہوشیار تھے، رات کو غار میں ان کے پاس رہتے اور صبح سویرے قریش کے لوگوں کے ساتھ اس طرح ملتے جیسے رات مکہ ہی میں گزاری ہو۔ یوں آپ جتنی باتیں نبیﷺ  اور سیدنا ابوبکرؓ کو نقصان پہنچانے کی سنتے وہ رات کا اندھیرا ہوتے ہی غار پر آ کر نبیﷺ اور ابوبکرؓ کو سنا دیتے۔ اس دوران حضرت بوبکرؓ کے غلام عامر بن فہیرہ گلے میں سے ایک بکری روکے رہتے اور جب ایک گھڑی رات گزر جاتی تو وہ بکری اس غار میں لے کر آتے اور دونوں صاحب تازہ اور گرم گرم دودھ پی کر رات بسر کرتے۔

۳۸۔غارِ ثور سے روانگی کا احوال

 نبیﷺ  اور ابوبکرؓ نے قبیلہ بنی الدیل میں سے ایک شخص کو اجرت پر راہ بتلانے والا ٹھہرایا۔ پس نبیﷺ  اور سیدنا ابوبکرؓ دونوں نے اس پربھروسہ کیا اور اپنی اونٹنیاں اس کے حوالے کیں اور اس سے یہ وعدہ لیا کہ وہ تین راتوں کے بعد اونٹنیاں لے کر غارِ ثور پر آ جائے۔چنانچہ وہ حسب وعدہ اونٹنیاں لے کر آ گیا۔ یوں نبیؐ ، حضرت ابوبکر صدیقؓ عامر بن فہیرہ  رستہ بتانے والے شخص کے ساتھ روانہ ہو گئے۔

۳۹۔ نبیؐ اور ابوبکرؓ کے قتل پر انعام کا اعلان

 سیدنا سراقہ بن مالک بن جعشم المدلجیؓ کہتے ہیں کہ ہمارے پاس قریش کے کافروں کا ایک ایلچی آیا اور انہوں نے رسول اﷲﷺ  اور ابوبکرؓ میں سے ہر ایک کے قتل کرنے یا پکڑ لینے والے کے لیے دیت یعنی سو اونٹوں کا وعدہ کیا تھا۔ ایک بار میں بنی مدلج کی ایک مجلس میں بیٹھا ہوا تھا کہ اتنے میں ایک شخص نے آ کر کہا کہ اے سراقہ! میں نے ابھی چند آدمیوں کو ساحل کے راستے سے جا تے ہوئے دیکھا ہے اور میں سمجھتا ہوں کہ وہ محمد (ﷺ ) اور ان کے ساتھی ہیں۔
۴۰۔ نبیﷺ  اور ابوبکرؓ کا تعاقب کیا گیا
 کچھ دیر بعد میں اپنے گھر گیا اور اپنی لونڈی سے کہا کہ تو میرا گھوڑا نکال اور ٹیلے کے پرے جا کر گھوڑے سمیت میرا انتظار کر۔ میں نے اپنا نیزہ سنبھالا اور گھر کے پچھلے دروازے سے  نیزہ جھکائے ہوئے باہر نکلا  اور گھوڑے کے پا س پہنچ کر اس پر سوار ہو گیا۔ جب میں نبیﷺ  اور آپ کے ساتھیوں کے قریب پہنچا تو میرے گھوڑے نے ٹھوکر کھائی اور میں اس پر سے گر پڑا۔ پھر میں اٹھ کر کھڑا ہوا اور ترکش کی طرف ہاتھ بڑھایا اور اس میں سے تیر نکالے اور ان سے فال لی کہ کیا میں انہیں ضرر پہنچا سکوں گیا یا نہیں تو وہ بات میرے خلاف نکلی۔ لیکن اونٹوں کے لالچ میں میں پھر اپنے گھوڑے پر سوار ہوا اور فال کے خلاف کیا۔ میرا گھوڑا مجھے لے کر آپﷺ  کے قریب پہنچ گیا یہاں تک کہ میں نے آپﷺ  کے قرآن پڑھنے کی آواز سنی۔ اتنے میں میرے گھوڑے کے پاؤں زمین میں گھس گئے۔ یہاں تک کہ گھٹنوں تک زمین میں سما گیا اور میں اس کے اوپر سے گر پڑا۔ میں نے پھر تیروں سے فال نکالی تو میری ناپسندیدہ بات ہی نکلی۔لہٰذا میں نے انہیں امان دینے کے ساتھ پکارا تو وہ رُک گئے۔میں ان کے پاس پہنچا تو دل میں خیال آیا کہ عنقریب رسول اﷲﷺ  کا دین غالب آ جائے گا۔ میں نے انہیں بتلایا کہ آپ کی قوم نے آپ کے بارے میں دیت مقرر کی ہے۔ میں نے ان کے سامنے زادِ راہ اور سفر کا سامان پیش کیا لیکن انہوں نے مجھ سے کچھ نہیں لیا۔ صرف یہ کہا کہ ہمارا حال پوشیدہ رکھنا۔ میں نے نبیﷺ  سے درخواست کی کہ میرے لئے امن کی ایک تحریر لکھ دیں تو آپﷺ  نے عامر بن فہیرہ کو حکم دیا۔ انہوں نے مجھے چمڑے کے ایک ٹکڑے پر لکھ دیا اور پھر رسول اﷲﷺ  روانہ ہو گئے۔

۴۱۔مدینہ میں نبیﷺ  کی آمد کا انتظار

 عروہ بن زبیر کہتے ہیں کہ رسول اﷲﷺ  زبیرؓ اور مسلمانوں کے کئی سواروں سے ملے جو تاجر تھے اور شام کے ملک سے لوٹے آ رہے تھے۔ پس سیدنا زبیرؓ نے نبیﷺ  اور سیدنا ابوبکرؓ کو سفید کپڑے پہنائے۔ ادھر مدینہ میں مسلمانوں نے نبیﷺ  کے مکہ سے نکلنے کی خبر سنی تو وہ ہر روز صبح کو مقام حرہ تک آتے اور آپﷺ کا انتظار کرتے رہتے۔ ایک دن ایک یہودی اپنے کسی کام سے اپنے ایک گھر کی چھت پر چڑھا تو اس نے رسول اﷲﷺ  اور آپ کے ساتھیوں کو سفیدکپڑے پہنے ہوئے دیکھا کہ سراب ان سے چھپ گیا تھا۔ یہ دیکھ کر یہودی اپنے آپ کو بلند آواز سے یہ کہنے سے نہ روک سکا کہ اے گروہِ عرب! تم اپنے جس سردارانتظار کر رہے تھے، وہ آن پہنچا ہے۔

۴۲۔مسجد قبا اور مسجد نبویﷺ  کی تعمیر
یہ ربیع الاوّل کا مہینہ اور پیر کا دن تھا۔ سیدنا ابوبکرؓ لوگوں سے ملنے کے لیے کھڑے ہو گئے اور رسول اﷲﷺ خاموش بیٹھے رہے۔نبیﷺ  دس سے کچھ اوپر راتوں تک بنی عمرو بن عوف میں رہے اور مسجد قبا کی بنیاد رکھی۔رسول اﷲﷺ  نے اس میں نماز ادا فرمائی پھر اپنی سواری اونٹنی پر سوار ہو کر چلے اور لوگ آپﷺ  کے ساتھ پیدل چل رہے تھے یہاں تک کہ مدینہ میں موجودہ مسجد نبوی کے پاس جا کر اونٹنی بیٹھ گئی اور ان دنوں اس جگہ کچھ مسلمان نماز پڑھا کرتے تھے۔یہ زمین دو یتیم لڑکوں سہیل اور سہل کی تھیں۔ جب اونٹنی بیٹھ گئی تو رسول اﷲﷺ  نے فرمایا کہ ان شاء اﷲ یہی ہمارا رہنے کا مقام ہو گا۔ پھر رسول اﷲﷺ  نے دونوں لڑکوں سے اس زمین کی قیمت پوچھی تو انہوں نے کہا کہ یا رسول اﷲﷺ  ہم یہ زمین آپؐ کو ہبہ کرتے ہیں۔نبیﷺ  نے بطور ہبہ لینے سے انکار کر دیا اور ان دونوں سے زمین خرید کر وہاں مسجد بنانا شروع کی۔ اس کے بنانے کے لیے آپؐ خود بھی سب لوگوں کے ہمراہ اینٹیں اٹھا اٹھا کر لے جاتے ہوئے فرماتے کہ یہ بوجھ اٹھانا خیبر کا بوجھ اٹھانے سے بہتر ہے۔ اے اﷲ! بے شک بہتر فائدہ تو آخرت ہی کاہے۔ پس تو انصار اور مہاجرین پر رحم فرما۔

۴۳۔قبا میں سیدنا عبداﷲ بن زبیرؓ کی پیدائش
سیدہ اسمائؓ سے کہتی ہیں کہ میں مکہ سے ہجرت کی نیت سے اس وقت نکلی جب میں پورے حمل سے تھی۔ میں مدینہ میں آ کر قبا میں اتری تو وہاں سیدنا عبداﷲ بن زبیرؓ پیدا ہوئے۔ میں انہیں لیکر نبیﷺ  کے پاس آئی۔ آپﷺ  نے انہیں اپنی گود میں بٹھایا پھر ایک کھجور منگوائی اور اس کو چبایا۔ اور اس کا جوس ان کے منہ میں ڈال دیا تو پہلی چیز جو عبداﷲ کے پیٹ میں پہنچی وہ رسول اﷲ کا تھوک تھا۔ اس کے بعد رسول اﷲﷺ  نے کھجور چبا کر ان کے منہ میں ڈالی اور ان کے لیے دعا فرمائی اور برکت کی دعا فرمائی۔

۴۴۔غارِ ثور تک مشرکین کی آمد پر حضور کا فرمان

سیدنا ابوبکرؓ کہتے ہیں کہ میں نبیﷺ  کے ساتھ غار ثور میں تھا کہ میں نے اپنا سر اٹھایا تو مشرک لوگوں کے پاؤں دیکھے تو میں نے کہا کہ یا رسول اﷲﷺ ! اگر ان میں سے کسی نے اپنی نظر نیچے کی تو ہمیں دیکھ لے گا آپؐ نے فرمایا کے ابوبکرؓ ! خاموش رہو۔تمہارا کیا خیال ہے کہ ہم دو ہیں۔ہمارے ساتھ تیسرا اﷲ ہے۔

۴۵۔ نبیؐ کی آمد پر اہل  مدینہ کا اظہارِ مسرت

سیدنا برائؓ کہتے ہیں کہ سب سے پہلے ہمارے پاس مکہ سے سیدنا مصعب بن عمیرؓ آئے۔ ان کے بعد سیدنا ابن اُمّ مکتومؓ آئے جو نابینا تھے اور لوگوں کو قرآن پڑھایا کرتے تھے۔ پھر سیدنا بلالؓ ،سعد بن ابی وقاصؓ اور عمار بن یاسرؓ آئے۔ پھر سیدنا عمر بن خطابؓ نبیﷺ  کے بیس صحابہؓ کے ساتھ آئے۔ پھر نبیﷺ  تشریف لائے پس میں نے مدینہ والوں کو کسی بات سے اتنا خوش ہوتے نہیں دیکھا جتنا وہ رسول ا ﷲﷺ  کے تشریف لانے سے خوش ہوئے یہاں تک کہ لونڈیاں بھی یہی کہنے لگیں کہ رسول اﷲﷺ  تشریف لائے۔

۴۶۔حج کے بعد مکہ میں تین دن تک رہنا

سیدنا العلاء بن حضرمیؓ کہتے ہیں کہ رسول اﷲﷺ  نے فرمایا کہ مہاجر کو منیٰ سے لوٹنے کے بعد جب حج ختم ہو جائے توتین دن تک مکہ میں رہنا درست ہے۔

۴۷۔اگر دس یہودی بھی ایمان لے آتے 

سیدنا ابو ہریرہؓ نبیﷺ  سے روایت کرتے ہیں کہ آپﷺ  نے فرمایا کہ اگر دس یہودی بھی مجھ پر ایمان لے آتے تو سب یہودی مسلمان ہو جاتے۔

٭٭٭
۵۸۔کتاب المغازی (غزوات کا بیان)

۱۔نبیﷺ  نے ۱۹؍ غزوات میں شرکت کی
سیدنا زید بن ارقمؓ سے پوچھا گیا کہ نبیﷺ  نے کتنے غزوات میں شرکت کی ؟ تو انہوں نے جواب دیا کہ انیس (۱۹)۔ پھر پوچھا گیا کہ آپ کتنے غزوات میں نبیﷺ  کے ہمراہ تھے ؟ تو انہوں نے کہا کہ سترہ غزوات میں اور سب سے پہلا غزوہ ’’غزوہ عشیر یا عسیرۃ‘‘ تھا۔

۲۔ غزوۂ بدر میں مسلمانوں کی تعداد

سیدنا برائؓ کہتے ہیں کہ مجھ سے نبیﷺ  کے بدری  اصحاب نے بیان کیا کہ جنگِ بدر میں ان کی تعداد اتنی ہی تھی جتنی طالوت بادشاہ کے ساتھیوں کی تھی، جو اُن کے ساتھ نہر پار کر گئے تھے اور وہ تین سو دس سے کچھ اوپر آدمی تھے۔ سیدنا برائؓ کہتے ہیں کہ اﷲ کی قسم! سوائے مومن لوگوں کے کوئی ان کے ساتھ دریا پار نہ جاسکا۔ 

۳۔بدر کے مقتول قریشی سرداروں کا احوال

سیدنا ابو طلحہؓ کہتے ہیں کہ نبیﷺ  نے بدر کے دن قریش کے چوبیس سرداروں کی لاشوں کو بدر کے کنووں میں سے ایک گندے اور ناپاک کنوئیں میں پھینکنے کا حکم دیا۔ نبیﷺ  جب کسی قوم پر غلبہ پاتے تو تین راتیں اسی مقام پر ٹھہرے رہتے تھے۔ بدر میں تیسرے دن پھر آپﷺ  چلے اور آپ کے پیچھے صحابہ بھی چلے۔ یہاں تک کہ آپﷺ  اس کنوئیں کی منڈیر پر کھڑے ہوئے اور مقتول کفارِ قریش کو ان کے اپنے نام اور ان کے باپوں کے نام سے پکارنے لگے کہ اے فلاں کے بیٹے فلاں ! اے فلاں کے بیٹے فلاں ! کیا اب تمہیں یہ اچھا معلوم ہوتا ہے کہ تم اﷲ اور اس کے رسول کی اطاعت کر لیتے۔بے شک ہم سے ہمارے رب نے جو وعدہ کیا تھا، ہم نے پا لیا۔ کیا تم سے بھی تمہارے رب نے جو وعدہ کیا تھا تم نے اسے سچا پایا؟ سیدنا ابو طلحہؓ کہتے ہیں کہ پھر سیدنا عمرؓ نے کہا کہ یا رسول اﷲﷺ ! آپ ان جسموں سے باتیں کرتے ہیں جن میں روح موجود نہیں ہے ؟ تو رسول اﷲﷺ  نے فرمایا کہ قسم اس ذات کی جس کے ہاتھ میں محمدﷺ  کی جان ہے کہ میں جو کچھ کہہ رہا ہوں اس کو تم ان کافروں سے زیادہ نہیں سن رہے۔( یہ آپﷺ  کا معجزہ تھا۔ اﷲ تعالیٰ اپنی قدرتِ کاملہ کے ساتھ درختوں کو، دیواروں کو اور مُردوں کو سنوا سکتا ہے۔)

۴۔بدر : مسلمانوں کے ساتھ فرشتوں کی شرکت

جنگ بدر میں شریک رہنے والے سیدنا رفاعہ بن رافع زر قیصؓ کہتے ہیں کہ جبرئیلؑ ، نبیﷺ  کے پاس آئے اور کہا کہ آپﷺ  بدر میں لڑنے والوں کو اپنے درمیان کے ساتھ سمجھتے ہیں ؟ آپﷺ  نے فرمایا کہ مَیں سب مسلمانوں میں انہیں افضل سمجھتا ہوں تو جبرئیلؑ نے کہا کہ اسی طرح جو فرشتے جنگ بدر میں حاضر ہوئے تھے وہ بھی تمام فرشتوں میں افضل ہیں۔
۵۔ بدر: جبرئیلؑ کی ہتھیاروں کے ساتھ شرکت

 سیدنا ابن عباسؓ سے روایت ہے کہ نبیؐ نے غزوۂ بدر کے دن فرمایا کہ یہ جبریلؑ اپنے گھوڑے کا سر تھامے اور لڑائی کے ہتھیار لگائے ہوئے آئے ہیں۔
۶۔بدر میں استعمال ہونے والے نیزہ کا اعزاز

 سیدنا زبیرؓ کہتے ہیں کہ میں جنگ بدر کے دن عبیدہ بن سعید بن عاص سے ملا۔ وہ ہتھیاروں میں اس طرح غرق تھا کہ اس کی صرف دونوں آنکھیں نظر آ رہی تھیں۔ اس نے اپنی کنیت بتائی کہ میں ابو ذات الکرش ہوں۔ میں نے اس کی آنکھ پر نیزہ مارا تو وہ مر گیا اور میں نے بہت مشکل سے وہ نیزہ اس کی آنکھ سے نکالا۔ اس کے دونوں کنارے ٹیڑھے ہو گئے تھے۔ یہ نیزہ رسول اﷲﷺ  نے مجھ سے مانگا تو میں نے آپﷺ  کو دے دیا۔ جب رسول اﷲﷺ کی وفات ہو گئی تو میں نے پھر اسے لے لیا۔جب سیدنا ابوبکرؓ نے مجھ سے وہ نیزہ مانگا تو میں نے انہیں دے دیا۔ سیدنا ابو بکرؓ کی وفات ہو گئی تو سیدنا عمرؓ نے مانگا۔ میں نے انہیں دے دیا۔ پھر سیدنا عمرؓ کی شہادت واقع ہوئی تو میں نے لے لیا۔ پھر سیدنا عثمانؓ نے مانگا تو میں نے انہیں دے دیا۔ جب سیدنا عثمانؓ شہید ہو گئے تو وہ سیدنا علیصؓ اور ان کی اولاد کے پاس رہا۔ آخر میں سیدنا عبداﷲ بن زبیرؓ نے ان سے مانگ لیاجواُن کی شہادت تک ان کے پاس رہا۔

۷۔کیا نبیﷺ  جانتے تھے کہ کل کیا ہو گا؟

 سیدہ ربیع بنت معوذؓ کہتی ہیں کہ نبیﷺ  میرے  عروسی والے روز میرے پاس تشریف لائے توکچھ لڑکیاں اس وقت دف بجا رہی تھیں اور بدر کے دن شہید ہونے والے اپنے بزرگوں کی تعریفیں کر رہی تھیں۔ ان میں سے ایک لڑکی کہنے لگی کہ ہم میں ایک نبیﷺ ہے جو جانتا ہے کہ کل کیا ہو گا تو نبیؐ نے فرمایا کہ اس طرح مت کہو اور پہلے جو کہہ رہی تھی وہی کہو۔

۸۔کتے اور تصویر والے گھر فرشتے نہیں جاتے 

 جنگ بدر میں رسول اﷲﷺ  کے ساتھی سیدنا ابو طلحہؓؓ سے روایت ہے کہ نبیﷺ نے فرمایا : رحمت کے فرشتے اس گھر میں نہیں جاتے جہاں کتا اور جانداروں کی تصویریں ہوں۔

۹۔بیٹی کا رشتہ اپنے دوست کوپیش کرنا

 سیدنا عبداﷲ بن عمرؓ راوی ہیں کہ جب اُمُّ المومنین حفصہ بنت عمرؓ کے پہلے خاوند اور بدری صحابی حضرت ابن حذافہ سہمیؓ مدینہ میں فوت ہو گئے تو سیدنا عمرؓ کہتے ہیں کہ میں سیدنا عثمان بن عفانؓ سے ملا اور کہا کہ تم چاہو تو میں ان کا نکاح تم سے کر دوں ؟ تو انہوں نے کہا کہ ابھی میں یہی مناسب سمجھتا ہوں کہ ان دنوں دوسرا نکاح نہ کروں۔ پھر میں سیدنا ابو بکرؓ سے ملا اور کہا کہ اگر تم چاہو تو میں حفصہؓ کا نکاح تم سے کر دوں ؟ تو سیدنا ابو بکرؓ خاموش رہے اور مجھے کچھ جواب نہ دیا تو مجھے ان پر سیدنا عثمانؓ سے بھی زیادہ غصہ آیا۔ پھر نبیﷺ  نے حفصہؓ کو نکاح کا پیغام بھیجا تو میں نے ان کا نکاح نبیﷺ سے کر دیا۔ اس کے بعد سیدنا ابوبکرؓ مجھے ملے تو کہا کہ شاید تمہیں غصہ آیا ہو گا۔ لیکن میری خاموشی کی وجہ یہ تھی کہ رسول اﷲﷺ  نے مجھ سے حفصہؓ کا ذکر کیا تھا کہ کیا میں اس سے نکاح کر لوں اور میں رسول اﷲﷺ کا راز فاش نہیں کر سکتا تھا۔ اگر نبیﷺ  ان سے نکاح کرنے کا ارادہ چھوڑ دیتے تو بے شک میں ان سے نکاح کر لیتا۔

۱۰۔البقرہ کی آخری دو آیات رات میں پڑھنا

سیدنا ابو مسعود البدریؓ کہتے ہیں کہ رسول اﷲﷺ  نے فرمایا کہ جو کوئی رات کو سورۃ البقرہ کی آخری دو آیات پڑھ لے وہ اسے کفایت کرتی ہیں۔
۱۱۔جنگ میں کلمہ پڑھنے والے کافر کو قتل نہ کرنا

 بدری صحابی اور بنی زہرہ کے حلیف سیدنا مقداد بن عمر و کندیؓ کہتے ہیں کہ میں نے رسول اﷲﷺ  سے کہا کہ آپﷺ اس بارے میں کیا کہتے ہیں کہ اگر جنگ میں ایک کافر سے مڈ بھیڑ ہو اور وہ کافر تلوار میرے ہاتھ پر مار کر اسے کاٹ ڈالے۔ پھر وہ ایک درخت کی پناہ لے کر کہے کہ میں اﷲ کا تابعدارمسلمان ہو گیا تو کیا میں اس کے یوں کہنے کے بعد اسے قتل کر ڈالوں ؟ تو رسول اﷲﷺ  نے فرمایا کہ نہیں اسے قتل نہ کرو۔ میں نے کہا کہ یا رسول اﷲﷺ ! بے شک اس نے میرا ایک ہاتھ بھی کاٹ ڈالا۔ اور کاٹنے کے بعد ایسا کہنے لگا کہ مسلمان ہو گیا۔ رسول اﷲﷺ  نے فرمایا کہ نہیں اس کو قتل مت کرو ورنہ اسے وہ درجہ حاصل ہو جائے گا جو تجھے اس کے قتل کرنے سے پہلے حاصل تھا اور تیرا وہ حال ہو جائے گا جو اسلام کا کلمہ پڑھنے سے پہلے اس کافر کا حال تھا۔

۱۲۔کسی کی سفارش پر قیدیوں کو چھوڑ نا

سیدنا جبیر بن مطعمؓ سے روایت ہے کہ رسول اﷲﷺ نے بدر کے قیدیوں سے فرمایا کہ اگر آج مطعم بن عدیؓ زندہ ہوتا اور ان ناپاک لوگوں کی سفارش کرتا تو میں اس کے کہنے پر انہیں چھوڑ دیتا۔

۱۳۔یہودیوں کا نبیؐ کے ساتھ دھوکہ کرنا

 سیدنا ابن عمرؓ کہتے ہیں کہ نبیﷺ  سے بنی نضیر اور بنی قریظہ نے خلافِ معاہدہ لڑائی کی۔ آپﷺ  نے بنی نضیر کو جلا وطن کر دیا اور بنی قریظہ پر احسان کر کے رہنے دیا۔ جب قریظہ نے مسلمانوں پر دوبارہ چڑھائی کی تب آپؐ نے ان کے مَردوں کو مار ڈالا اور ان کی عورتوں، بچوں اور مال کو مسلمانوں میں تقسیم کر دیا  کچھ لوگ مطیع ہو گئے تو آپﷺ نے انہیں امن دیا۔ وہ مسلمان ہو گئے۔ پھر تمام یہودی مدینہ بنی قینقاع کو جو سیدنا عبداﷲ بن سلامص کی قوم کے تھے اور یہودِ بنی حارثہ اور باقی یہودِ مدینہ سب کوجلا وطن کر دیا۔

۱۴۔اللہ کے حکم سے یہودیوں کے درخت جلانا

 سیدنا ابن عمرؓ کہتے ہیں کہ جب رسول اﷲﷺ  نے بنی نضیر کے درخت جلا دیئے اور بعضے کاٹ دیئے جو کہ بویرہ میں تھے تو یہ آیت اتری ’’جو درخت تم نے کاٹ دیئے یا انہیں ان کی جڑوں پر قائم رہنے دیا، یہ سب اﷲ کے حکم سے ہے۔۔۔۔۔۔۔۔‘‘۔ (سورۂ الحشر آیت نمبر ۵)۔

۱۵۔نبیؐ کی وراثت صدقہ ہے 

اُمُّ المومنین حضرت عائشہ صدیقہؓ کہتی ہیں کہ رسول اﷲﷺ  کی ازواج مطہرات نے سیدنا عثمانؓ کو سیدنا ابو بکر صدیقؓ کے پاس اپنا آٹھواں حصہ مالِ غنیمت میں سے مانگنے کو بھیجا۔ میں ان کو منع کرتی تھی اور کہتی تھی کہ کیا تمہیں اﷲ کا ڈر نہیں ہے ؟ کیا تمہیں نبیﷺ  کا یہ قول معلوم نہیں ہے کہ ہمارے مال کا کوئی وارث نہیں۔ جو کچھ ہم چھوڑ دیں وہ صدقہ ہے۔ اس سے اپنی ذات مراد تھی۔ صرف آلِ محمدﷺ  اس مال میں سے کھا لے۔ پھر سب ازواجِ نبیﷺ  میرے کہنے سے اس حصہ کو طلب کرنے سے رک گئیں۔
۱۶۔ یہودی کعب بن اشرف کے قتل کا حکم

 سیدنا جابر بن عبداﷲؓ کہتے ہیں کہ رسول اﷲﷺ  نے فرمایا کہ کعب بن اشرف نے اﷲ اور اس کے رسولﷺ  کو بڑی تکلیف دی ہے۔ اس کے قتل کا ذمہ کون لیتا ہے ؟  سیدنا محمد بن مسلمہؓ نے کھڑے ہو کر کہا کہ مجھے اجازت دیجئے کہ میں کچھ بات بنا کر اسے قتل کروں۔ آپﷺ  نے فرمایا کہ تجھے اختیار ہے۔ چنانچہ سیدنا محمد بن مسلمہؓ اس یہودی کے پاس گئے اور اس سے کہا کہ اس شخص (یعنی محمدﷺ ) نے ہم سے صدقہ مانگا ہے اور ہمیں ستا رکھا ہے۔ میں تجھ سے کچھ قرض لینے آیا ہوں۔ کعب نے کہا کہ ابھی کیا ہے اﷲ کی قسم آگے چل کر تم کو بہت تکلیف ہو گی۔ وہ بولے کہ خیر اب تو ہم اس کا اتباع کر چکے اب ایک دم چھوڑنا تو اچھا نہیں لگتا۔ خیر میں تیرے پاس ایک دو وسق قرض لینے آیا ہوں۔ کعب بن اشرف نے کہا کہ پھر تم میرے پاس اپنی عورتوں کو گروی رکھ دو۔ انہوں نے جواب دیا ہم تیرے پاس عورتوں کو کیسے رکھ دیں کہ تو عربوں میں بے انتہا خوبصورت ہے۔ کعب بولا کہ پھر اپنے بیٹوں کو میرے پاس گروی رکھ دو۔ وہ بولے بھلا ہم انہیں کیونکر گروی رکھ دیں ؟ جو اُن سے لڑے گا یہ طعنہ دے گا کہ تو ایک دو وسق پر گروی رکھا گیا تھا ا البتہ ہم تیرے پاس اپنے ہتھیار گروی رکھ دیں گے۔

۱۷۔سیدنا محمد بن مسلمہؓ کا کعب کو قتل کے لئے گھیرنا
 سیدنا محمد بن مسلمہؓ نے کعب سے دوبارہ ملنے کا وعدہ کیا اور رات کے وقت کعب کے دودھ شریک بھائی ابونائلہ کے ہمراہ کعب کے پاس آئے۔ کعب نے انہیں قلعہ کے پاس بلایا اور خود قلعہ سے نیچے اتر کر جانے لگا تواس کی بیوی نے پوچھا کہ کہاں جا رہے ہو؟ کعب نے جواب دیا کہ محمد بن مسلمہؓ اور میرا بھائی ابو نائلہ مجھے بلا رہے ہیں۔ اور شریف آدمی کو تو اگر رات کے وقت نیزہ مارنے کے لیے بھی بلایا جائے تو وہ فوراً منظور کر لے۔ ادھر سیدنا محمد بن مسلمہؓ دو اور آدمیوں کے ساتھ لائے اور ان سے کہہ دیا کہ جب کعب بن اشرف آئے گا تو میں اس کے بال پکڑ کر سونگھوں گا۔ جب تم دیکھو گے کہ میں نے اس کے سر کو مضبوط پکڑلیا ہے تو تم جلدی سے اسے مار دینا۔ 

۱۸۔اور ملعون کعب کو قتل کر دیا گیا
جب کعب ان کے پاس چادر سے سر لپیٹے ہوئے آیا اور خوشبو کی مہک اس میں پھیل رہی تھی تو محمد بن مسلمہؓ نے کہا کہ میں نے آج کی خوشبو سے اچھی کبھی کوئی خوشبو نہیں دیکھی۔ کعب نے جواب دیا کہ میرے پاس عرب کی عورتوں میں سب سے زیادہ معطر رہنے والی اور سارے عرب کی با کمال عورت ہے۔ محمد بن مسلمہؓ نے پوچھا کہ کیا مجھے اپنا سر سونگھنے کی اجازت دیتے ہو؟ اس نے کہا ہاں کیوں نہیں۔ محمد بن مسلمہؓ نے سونگھا اور اپنے ساتھیوں کو سنگھایا۔ انہوں نے کہا کہ مجھے پھر سونگھنے کی اجازت ہے ؟ اس نے کہا ہاں ہے۔ چنانچہ جب سیدنا محمد بن مسلمہؓ نے اسے مضبوط پکڑلیا تب انہوں نے اپنے ساتھیوں سے کہا کہ اس کو مارو۔ چنانچہ انہوں نے کعب بن اشرف کو مار ڈالا اور رسول اﷲﷺ  کو اس کے قتل کی خوشخبری سنائی۔

۱۹۔ یہودی ابو رافع کے قتل کی منصوبہ بندی
 حجاز میں اپنے قلعہ میں رہنے والا عبداﷲ بن ابی الحقیق عرف ابو رافع نامی یہودی رسول اﷲﷺ  کو سخت ایذا دیتا تھا اور ہمیشہ آپﷺ  کے نقصان پر کمر بستہ رہتا تھا۔سیدنا براء بن عازبؓ کہتے ہیں کہ رسول اﷲﷺ نے چند انصار کو ابو رافع یہودی کے پاس بھیجا اور ان پر سیدنا عبداﷲ بن عتیکؓ کو امیر بنایا۔ یہ لوگ شام کے وقت اس کے قلعہ کے قریب پہنچے توسیدنا عبداﷲ بن عتیکؓ نے اپنے ساتھیوں سے کہا کہ تم یہاں بیٹھو۔ میں قلعہ کے اندر جانے کی کوئی تدبیر کرتا ہوں۔ پھر وہ قلعہ کی طرف چلے اور دروازہ کے قریب پہنچ کر اپنے آپ کو کپڑے میں اس طرح چھپایا جیسے کوئی رفع حاجت کے لیے بیٹھتا ہے۔ دربان نے  انہیں دیکھ کر آواز دی کہ اے اﷲ کے بندے ! اگر تو اندر آنا چاہتا ہے تو آ جا کیونکہ میں دروازہ بند کرتا ہوں۔سیدنا عبداﷲ بن عتیکؓ کہتے ہیں کہ یوں میں اندر چلا گیا۔ جب سب آ چکے تو دربان نے دروازہ بند کر کے کنجیاں کھونٹی پر لٹکا دیں۔ عبداﷲؓ کہتے ہیں کہ میں نے کنجیاں لیں پھر انہیں لے کر دروازہ کھولا۔

۲۰۔ قلعہ کے اندر داخل ہو کر ابو رافع کو قتل کرنا

 ابو رافع اپنے بالا خانے پر رہتا تھا جہاں اس کے پاس کہانیاں ہوا کرتی تھیں۔ جب اس کے پاس سے کہانی والے چلے گئے تو میں بالا خانے پر چڑھا۔ میں جب کوئی دروازہ کھولتا تو اندر کی جانب سے بند کر لیتا تھا تاکہ اگر لوگ مجھ سے واقف بھی ہو جائیں گے تو مجھ تک ابو رافع کے مارنے سے پہلے نہ آ سکیں۔ جب میں اس کے پاس پہنچا تو معلوم ہوا کہ وہ ایک اندھیرے کمرے میں اپنے بچوں کے ہمراہ سورہا ہے۔ میں نے زور سے ابو رافع کہہ کر آواز دی تواس نے جواب دیا کون ہے ؟ میں آواز کی طرف لپکا اور آواز پر تلوار کی ایک ضرب لگائی مگر میرا وار خالی گیا اور وہ چلانے لگا۔ میں مکان سے نکل کر تھوڑی دیر بعد پھر اندر گیا اور آواز بدل کر کہا کہ اے ابو رافع! یہ کیسی آواز تھی؟ اس نے کہا کہ تیری ماں پر مصیبت پڑے۔ کسی نے ابھی ابھی مجھے تلوار ماری تھی۔ یہ سنتے ہی میں نے ایک بڑا وا ر کیا اور تلوار کی نوک اس کے پیٹ پر رکھی اور زور سے دبایا تو تلوار اس کی پیٹھ تک پہنچ گئی۔ جب یقین ہو گیا کہ میں نے اسے مار دیا تو پھر ایک ایک دروازہ کھول کر باہر نکلتا جاتا۔ سیڑھیوں سے اتر رہا تھا کہ یہ سمجھ کر کہ اب زمین آ گئی ہے۔ نیچے گر پڑا اور میری پنڈلی کی ہڈی ٹوٹ گئی۔

۲۱۔ٹوٹی ہڈی کو نبیؐ نے ہاتھ پھیر کر جوڑ دیا
 میں پنڈلی کو اپنے عمامہ سے پٹی باندھ کر نکلا اور دروازہ پر یہ سوچ کر بیٹھ گیا کہ آج رات اس وقت تک نہ نکلوں گا جب تک میں یہ نہ جان لوں کہ کیا میں نے اسے قتل کر دیا ہے۔ جس وقت مرغ نے اذان دی تو اس وقت موت کی خبر سنانے والے ناعی نے دیوار پر کھڑا ہو کر اعلان کیا کہ اہل حجاز کے سوداگر ابو رافع کے مرنے کی خبر سناتا ہوں۔ تب میں نے اپنے ساتھیوں سے آ کر کہا کہ جلدی چلو۔ اﷲ نے ابو رافع کو قتل کرا دیا ہے۔ جب میں نے نبیﷺ  کو  پورا ماجرا سنایا تو آپﷺ  نے فرمایا کہ اپنا پاؤں پھیلاؤ۔ میں نے اپنا پیر پھیلایا تو آ پﷺ  نے اس پر ہاتھ پھیرا تو وہ ایسا ہو گیا جیسے مجھے کبھی اس کی شکایت ہی نہ تھی۔

۲۲۔جنت کی نوید سن کر لڑتے ہوئے شہید ہو گیا
سیدنا جابر بن عبداﷲؓ کہتے ہیں کہ ایک شخص نے اُحد کے دن نبیﷺ  سے پوچھا کہ اگر میں اﷲ کی راہ میں مارا جاؤں تو کہاں جاؤں گا؟ آپﷺ  نے فرمایا تو جنت میں جائے گا اس نے اپنے ہاتھ کی کھجوریں تک پھینک دیں اور اتنا لڑا کہ شہید ہو گیا۔

۲۳۔اُحد میں نبیؐ کی معاونت کرنے والے 

فاتح ایران سیدنا سعد بن ابی وقاصؓ راوی ہیں کہ میں نے غزوۂ اُحد میں رسول اﷲﷺ  کے ساتھ سفید کپڑے پہنے ہوئے دو مرد دیکھے جو آپﷺ  کی طرف سے خوب لڑ رہے تھے۔ میں نے ان کو کبھی نہیں دیکھا نہ اس سے پہلے نہ اس کے بعد۔ 

۲۴۔جنگ اُحد میں نبیﷺ  کا سر مبارک زخمی ہو گیا
سیدنا انس بن مالک سے روایت ہے کہ نبیﷺ  کا سر مبارک  جنگِ اُحد کے دن زخمی ہو گیا تو آپﷺ  نے فرمایا ’’بھلا وہ قوم کیسے فلاح پائے گی جس نے اپنے پیغمبر کو زخمی کیا‘‘ تو یہ آیت اتری ’’اے پیغمبرﷺ ! آپ کے اختیار میں کچھ نہیں ‘‘ (سورۂ آل عمران: ۱۲۸)۔ 

۲۵۔اللہ با اختیار ہے نبیؐ کے اختیار میں کچھ نہیں 
 سیدنا عبداﷲ بن عمرؓ نبیﷺ  سے روایت کرتے ہیں کہ آپﷺ  فجر کی نماز میں آخری رکعت میں رکوع کے بعد یوں دعا کرتے تھے ’’اے اﷲ! فلاں اور فلاں اور فلاں پر لعنت فرما‘‘۔ اس وقت اﷲ نے یہ آیت اتاری۔ ’’اے پیغمبرؐ ! آپ کے اختیار میں کچھ نہیں۔ اﷲ تعالیٰ چاہے تو اُن کی توبہ قبول کرے یا عذاب دے کیونکہ وہ ظالم ہیں ‘‘ (سورۂ آل عمران: ۱۲۸)۔

۲۶۔ سید شہداء حضرت حمزہؓ کی شہادت کا پس منظر

 عبید اﷲ بن عدی بن خیار سے روایت ہے کہ انہوں نے وحشی سے کہا کہ کیا تم ہمیں حضرت حمزہؓ کے قتل کی خبر نہیں بتاؤ گے ؟ اس نے کہا کہ ہاں قصہ کچھ یوں ہے کہ سیدنا حمزہؓ نے بدر کے دن طیعمہ بن عدی بن خیار کو قتل کیا تھا۔ مجھ سے میرے آقا جبیر بن مطعم نے کہا اگر تو میرے چچا کے عوض حمزہؓ کو مار ڈالے تو تُو آزاد ہے۔ وحشی نے کہا کہ جب قریش کے لوگ اُحد کے ایک پہاڑکوہِ عینین کی لڑائی کے سال نکلے تو اس وقت میں بھی لڑنے والوں کے ساتھ نکلا۔ جب لوگ لڑائی کی صفیں باندھ چکے، تو سباع بن عبدالعزیٰ نے صف سے نکل کر کہا کہ کیا کوئی لڑنے والا ہے ؟ وحشی کہتے ہیں کہ سید الشہدا ء حضرت حمزہؓ بن عبدالمطلب نے اس کے مقابل نکل کر کہا اے سباع! اے اُمّ انمار کے بیٹے ! جو عورتوں کا ختنہ کرتی تھی کیا تو اﷲ اور اس کے رسولﷺ  کی مخالفت کرتا ہے ؟  پھر انہوں نے سباع پر حملہ کیا اور سباع گذشتہ کل کی طرح مٹ گیا۔

۲۷۔وحشی نے نیزہ مارکر حضرت حمزہؓ کو شہیدکیا
 وحشی نے کہا پھر میں قتل حمزہؓ کے واسطے ایک پتھر کی آڑ میں گھات لگا کر بیٹھ گیا۔ جب وہ میرے قریب آئے تو میں نے اپنا ہتھیار پھینک مارا۔ وہ اُن کو زیر ناف اس طرح لگا کہ وہ اُن کے دونوں سرین کے پار ہو گیا اور یہی ان کا آخری وقت تھا۔ جب سب قریش مکہ میں واپس آئے تو میں بھی ان کے ساتھ واپس آ کر مکہ میں مقیم ہو گیا۔ جب فتح مکہ کے بعد مکہ میں بھی اسلام پھیل گیا تو میں طائف چلا گیا۔ 

۲۸۔قاتلِ حضرت حمزہؓ کی نبیؐ سے ملاقات

جب طائف والوں نے رسول اﷲﷺ  کی طرف قاصد بھیجے تو مجھ سے کہا کہ وہ قاصدوں کو نہیں ستاتے چنانچہ میں ان کے ساتھ رسول اﷲﷺ  کی خدمت میں حاضر ہوا۔ آپﷺ  نے جب مجھے دیکھا تو فرمایا ’’کیا وحشی تو ہے ‘‘؟ میں نے عرض کیا جی ہاں آپﷺ نے فرمایا کہ حمزہؓ کو تو نے ہی شہید کیا تھا؟ میں نے عرض کیا جی ہاں ! جو کچھ آپﷺ  سے لوگوں نے بیان کیاوہی ماجرا ہے۔ آپﷺ نے فرمایا کیا تو مجھ سے اپنا منہ چھپا سکتا ہے ؟ وحشی کہتے ہیں کہ میں آپﷺ کے پاس سے اٹھ کر باہر آ گیا۔

۲۹۔جھوٹی نبوت کے دعویدارمسلیمہ کذاب قتل

 رسول اﷲﷺ  کی وفات کے بعد جب مسلیمہ کذاب نے دعویٰ نبوت کیا تو میں نے سوچا کہ میں بھی مسلمانوں کے پاس چلوں۔ شاید مسیلمہ کو مارکر حمزہؓ کا بدلہ اتار سکوں۔ وحشی نے کہا کہ میں ان لوگوں کے ساتھ نکلا جو سیدنا ابوبکرؓ نے روانہ کئے تھے۔وحشی کہتے ہیں کہ ایک دفعہ ہی میں نے دیکھا کہ مسیلمہ ایک دیوار کے شگاف میں کھڑا ہے گویا کہ خاکستری رنگ کا اونٹ ہے اور پریشان سر ہے۔ میں نے وہی حربہ جس سے حمزہؓ کو شہید کیا تھا اس کے چھاتی کے درمیان مارا اور اس کے دونوں مونڈھوں کے آرپار کر دیا پھر مسیلمہ کی طرف ایک انصاری نے دوڑ کر اس کی کھوپڑی پر تلوار مار کر اس کی گردن جدا کر دی۔

۳۰۔اللہ کا غصہ کس قوم پر ہے 

 سیدنا ابو ہریرہؓ کہتے ہیں کہ رسول اﷲﷺ  نے اپنے چاروں دانتوں کی طرف اشارہ کر کے فرمایا کہ اﷲ کا غصہ اس قوم پر ہے جنہوں نے اپنے نبی کے ساتھ یہ معاملہ کیا ہو اور نیز اس قوم پر ہے جنہیں رسول اﷲﷺ نے اﷲ کی راہ میں مارا ہو۔

۳۱ اُحد کے دن ستّر صحابہ کو کفار کے پیچھے بھیجا گیا
اُمُّ المومنین حضرت عائشہ صدیقہؓ سے روایت ہے کہ جب غزوۂ احد کے دن نبیﷺ  کو جو صدمہ پہنچنا تھا، پہنچ چکا اور مشرک واپس چلے گئے تو آپﷺ  نے ان کے دوبارہ آ جانے کے اندیشہ سے فرمایا کہ کون ہے جو ان کفار کے پیچھے جائے ؟ یہ سن کر ستر صحابہ کرام نے نبیﷺ  کا فرمان قبول کیا۔ اُن میں سیدنا ابو بکرؓ اور سیدنا زبیرؓ بھی شامل تھے۔

۳۲۔غزوۂ خندق : بھوکے پیاسے کھدائی کرنا

سیدنا جابرؓ کہتے ہیں کہ ہم خندق کے دن زمین کھود رہے تھے کہ اتفاقاً ایک زمین سخت نکل آئی۔ سب نے نبیﷺ  سے جا کر عرض کیا یا رسول اﷲﷺ ! ایک بہت سخت زمین خندق میں درپیش آ گئی ہے۔ آپﷺ نے فرمایا کہ میں خود آ کر اسے دور کر دیتا ہوں۔ اس وقت آپﷺ  کے پیٹ سے پتھر بندے ہوئے تھے کیونکہ تین روزسے ہم بھوکے پیا سے ہی تھے۔ آپﷺ  وہاں پہنچے اور زمین پر کدال مارکر   اس زمین کو نرم کر دیا۔

۳۳۔ نبیؐ کا کافروں پر چڑھائی کر نے کا بیان 

 سیدنا سلیمان بن صردؓ کہتے ہیں کہ نبیﷺ  نے غزوۂ احزاب کے دن فرمایا کہ اب ہم ہی کافروں پر چڑھائی کریں گے اور وہ ہم پر چڑھائی نہ کر سکیں گے۔

۳۴۔اللہ نے اپنی فوج کو غالب کیا
سیدنا ابو ہریرہؓ روایت کرتے ہیں کہ رسول اﷲﷺ  فرماتے تھے کہ اﷲ کے سوا کوئی معبود نہیں ہے۔ وہ اکیلا ہے جس نے اپنی فوج (مسلمانوں ) کو غالب کیا اور اپنے بندے محمدﷺ  کی مدد فرمائی۔ کفار کو اس اکیلے نے مغلوب کیا۔ اﷲ کے بعد کوئی چیز نہیں یعنی سب کو فنا ہے اور صرف اﷲ ہی ’’الاول والآ خر‘‘ ذات ہے۔

۳۵۔بنی قریظہ :سعد بن معاذ ؓ کا فیصلہ 

سیدنا ابو سعید خدریؓ کہتے تھے کہ بنی قریظہ سیدنا سعد بن معاذ ؓ کے فیصلے پر راضی ہو کر قلعے سے نیچے اتر آئے۔ رسول اﷲﷺ  نے کسی کو سعدؓ کے پاس بھیجا۔ وہ گدھے پر بیٹھے ہوئے تشریف لائے۔ جب مسجد کے قریب پہنچے تو رسول اﷲﷺ  نے انصار سے کہا کہ اپنے سردار کو اتارو۔ پھر آپﷺ  نے سعدؓ سے کہا کہ یہ کافر تمہارے فیصلے پر اترے ہیں۔تم کیا فیصلہ کرتے ہو؟ سیدنا سعدؓ نے جواب دیا کہ جو کافر لڑائی کے قابل ہیں انہیں قتل کر دیا جائے اور ان کی اولاد اور عورتیں قید کی جائیں۔ رسول اﷲﷺ  نے فرمایا کہ تو نے وہی فیصلہ کیا جیسے اﷲ کا حکم تھا۔

۳۶۔غزوہ ذات الرقاع کی وجہ تسمیہ
سیدنا ابو موسیٰؓ کہتے ہیں کہ ہم نبیﷺ  کے ہمراہ ایک لڑائی میں نکلے اور ہم چھ آدمیوں کے پاس صرف ایک اونٹ تھا۔ ہم آگے پیچھے باری باری اس پر سوار ہوتے تھے۔ ہمارے قدم چھلنی ہو گئے تھے اور میرے دونوں پیر پھٹ گئے اور ناخن بھی گر پڑے تو ہم اپنے پیروں پر پٹیاں باندھتے تھے۔ اس لڑائی کا نام ذات الرقاع بھی اسی وجہ سے رکھا گیا یعنی پٹیوں دھجیوں والی لڑائی کیونکہ ہم پاؤں پھٹ جانے کی وجہ سے ان پر پٹیاں باندھتے تھے۔

۳۷۔غزوہ ذات الرقاع میں صلوٰۃ خوف 

ر سول اﷲﷺ  کے ساتھ جنگ ذات الرقاع میں  شریک رہنے والے سیدنا سہل بن ابی حشمہؓ نے اس غزوہ میں صلوٰۃِ خوف پڑھنے کا بیان کرتے ہوئے کہتے ہیں کہ ایک گروہ نے رسول اﷲﷺ  کے ہمراہ صف باندھی اور ایک گروہ دشمن کے مقابل رہا۔ رسول اﷲﷺ  نے اپنے ساتھ والوں کو ایک رکعت پڑھائی پھر آپﷺ  کھڑے رہے اور وہ مقتدی اپنی نماز پوری کر کے چلے گئے اور دشمن کے مد مقابل ہو گئے۔ پھر دوسرا گروہ آیا۔ آپﷺ  نے انہیں دوسری رکعت جو آپﷺ  کی باقی رہ گئی تھی پڑھائی۔پھر بیٹھے ٹھہرے رہے اور انہوں نے اپنی اپنی نماز پوری کر لی پھر آپﷺ  نے ان کے ساتھ سلام پھیرا۔

۳۸۔حملہ آؤر دشمنوں سے اللہ ہی بچا سکتا ہے 

سیدنا جابر بن عبداﷲؓ سے روایت ہے کہ انہوں نے رسول اﷲﷺ  کے ساتھ نجد کی طرف جہاد کیا۔ واپسی میں ایک کانٹے بھرے جنگل میں دوپہر ہو گئی پس رسول اﷲﷺ  وہیں اتر گئے اور لوگ جنگل میں جا بجا پھیل گئے اور درختوں کے سائے میں ٹھہرے۔ رسول اﷲﷺ  کیکر کے ایک گھنے درخت کے نیچے ٹھہرے اپنی تلوار اس پر لٹکا دی۔ سیدنا جابرؓ کہتے ہیں ہم تھوڑی ہی دیر سوئے تھے کہ رسول اﷲﷺ  نے ہمیں آواز دی ہم آپﷺ  کے پاس آئے تو دیکھا کہ ایک دیہاتی آپﷺ  کے پاس بیٹھا ہے۔ آپﷺ نے فرمایا کہ اس نے میرے سونے کی حالت میں میری تلوار کھینچ لی۔ اسی اثناء مَیں اٹھ بیٹھا توننگی تلوار اس کے ہاتھ میں دیکھی۔ یہ مجھ سے کہنے لگا کہ اب بتا تجھے میرے ہاتھ سے کون بچا سکتا ہے ؟ میں نے جواب دیا کہ اﷲ بچا سکتا ہے۔ یہ سنتے ہی تلوار اس کے ہاتھ سے چھوٹ کر گر پڑا۔ اب نبیؐ نے تلوار اٹھا لی اور کہا کہ اب تجھے میرے ہاتھوں سے کون بچا سکتا ہے۔ لیکن پھر آپﷺ نے اسے کچھ سزا نہ دی اور معاف کر دیا۔

۳۹۔جس نے پیدا ہونا ہے وہ ضرور پیدا ہو گا

 سیدنا ابو سعید خدریؓ سے روایت ہے کہ ہم نبیﷺ کے ہمراہ جنگ بنی مصطلق (جنگ مریسیع ) میں نکلے جہاں ہمیں عرب کی باندیاں ہاتھ لگیں۔ ہمیں عورتوں کی خواہش ہوئی اور عورتوں کے بغیر رہنا مشکل ہو گیا تو ہم نے عزل (یعنی حمل ٹھہرانے سے بچنے کے لیے  مباشرت کے دوران منی کو فرج سے باہر خارج کرنا ) بہتر جانا اور عزل کرنے کا ارادہ کر لیا۔پھر ہم نے سوچا کہ جب رسول اﷲﷺ  ہم میں موجود ہیں تو پھر ہم ان سے بغیر پوچھے کیوں عزل کریں ؟ ہم نے آپﷺ سے سوال کیا تو آپﷺ  نے جواب دیا کہ عزل کرنے میں نہ تمہارا کچھ فائدہ ہے اور نہ تم پر کچھ خوف ہے۔ کوئی جان پیدا ہونے والی قیامت تک بغیر پیدا ہوئے نہ رہے گی یعنی جس جان نے پیدا ہونا ہے وہ ضرور پیدا ہو گی۔

۴۰۔ نبیؐ نے جنگِ انمار میں سواری پر نماز پڑھی
سیدنا جابر بن عبداﷲ انصاریؓ کہتے ہیں کہ میں نے رسول اﷲﷺ  کو جنگ انمار میں سواری پر نماز پڑھتے ہوئے دیکھا۔ آپﷺ  کا منہ مشرق کی طرف تھا اور آپﷺ  نفل نماز پڑھ رہے تھے۔

۴۱۔ حدیبیہ کا خشک کنواں اور نبیؐ کا معجزہ

سیدنا براءؓ کہتے ہیں کہ لوگو! تم تو سورۃ فتح سے مراد فتح مکہ لیتے ہو اور ہم بیعت الرضوان کو جو حدیبیہ کے دن ہوئی فتح سمجھتے ہیں۔ جس کا قصہ یوں ہے کہ ہم چودہ سو آدمی رسول اﷲﷺ  کے ہمراہ تھے اور حدیبیہ ایک کنواں ہے اس کا پانی ہم نے لینا شروع کیاحتیٰ کہ اس میں ایک قطرہ نہ چھوڑا۔ جب یہ خبر نبیﷺ  کو معلوم ہوئی تو آپﷺ  وہاں تشریف لائے اور اس کے کنارے پر بیٹھ کر ایک برتن میں پانی منگوایا اور وضو کیا پھر کلی کی اور دعا فرمائی اور وہ پانی اس کنوئیں میں ڈال دیا۔ ہم تھوڑی دیر تک ٹھہرے رہے پھر کنوئیں میں پانی اس قدر ہو گیا کہ جس سے ہم اور ہمارے جانور سب سیراب ہو گئے۔

۴۲۔حدیبیہ کے اصحاب کی فضیلت
 سیدنا جابر بن عبداﷲؓ فرماتے ہیں کہ حدیبیہ کے دن رسول اﷲﷺ  نے ہم سے فرمایا کہ آج تم ساری زمین والوں میں سب سے بہترہو۔ پھر انہوں نے کہا کہ ہم ایک ہزار چار سو آدمی تھے۔ اور اگر میری بینائی ہوتی تو میں تمہیں اس درخت کی جگہ دکھا دیتا۔

۴۳۔غزوۂ خیبر میں ستو کھا کر گذارا کیا
سیدنا سوید بن نعمانؓ جو کہ اصحاب شجرہ میں سے تھے روایت کرتے ہیں کہ رسول اﷲﷺ  اور صحابہ کرامؓ کے پاس غزوۂ خیبر میں صرف ستو کھانے کو لائے گئے تو انہوں نے اسی کو کھا کر گذارا کیا 

۴۴۔سالِ حدیبیہ نبیؐ کے لشکر کی بیت اللہ روانگی
 سیدنا مسور بن مخرمہؓ کہتے ہیں کہ حدیبیہ کے سال رسول اﷲﷺ  ایک ہزار سے کئی سو زائد صحابیوں کے ساتھ نکلے۔ ذوالحلیفہ میں پہنچے تو قربانی کے جانوروں کے گلے میں ہار ڈالا اور وہیں سے عمرہ کا احرام باندھ لیا۔ جب آپﷺ  موضع غدیر الاشطاط میں پہنچے تو جاسوس نے آ کر بتایا کہ قریش نے آپﷺ  سے لڑنے کے لیے مختلف قبیلوں سے لی گئی فوجیں اکٹھی کی ہیں جو آپﷺ  کو بیت اﷲ تک جانے نہ دیں گے۔ آپﷺ نے پوچھا اے لوگو ! تمہاری کیا رائے ہے کہ میں کافروں کے اہل و عیال کو غارت کر دوں جو کہ ہمیں بیت اﷲ سے روکنے کا ارادہ رکھتے ہیں۔ اگر وہ ہمارا مقابلہ کریں گے تو اﷲ بڑا بزرگ و غالب ہے۔ اور اگر وہ ہمارا مقابلہ نہ کر سکے تو ہم انھیں لوٹے ہوؤٍں اور بھاگے ہوؤں کی طرح چھوڑ دیں گے۔ سیدنا ابو بکرؓ نے عرض کیا کہ یا رسول اﷲ ہم تو صرف بیت اﷲ کا قصد کر کے آئے ہیں ہم کسی کو مارنا یا لوٹنا نہیں چاہتے۔ آپﷺ  چلئے تو سہی اگر کوئی ہمیں روکے گا تو ہم لڑیں گے تو آپﷺ  نے فرمایا کہ اﷲ کے نام پر چلو۔

۴۵۔ سیدنا عامرؓ کی شاعری پرنبیؐ کا اظہارِ تحسین
 سیدنا سلمہ بن اکوعؓ کہتے ہیں کہ ہم جنگ خیبر میں رات کے وقت رسول اﷲﷺ  کے ساتھ نکلے توکسی کی فرمائش پر سیدنا عامرؓ ہمیں اپنے شعر سنانے لگے۔ ’’اے اﷲ! اگر تو نہ ہوتا تو ہم ہرگز ہدایت نہ پاتے، نہ صدقہ دیتے اور نہ نماز پڑھتے۔ معاف کر جو تیری اطاعت میں ہم سے کوتاہی ہو۔ ہم تجھ پر قربان ہوں اگر ہم لڑیں تو ہمارے قدم ثابت رکھ۔ اور ہم پر سکونت نازل فرما۔ جب کوئی ہمیں ناحق کی طرف بلائے گا تو ہم انکار کر دیں گے۔ کفار نے شور و غل مچا کر ہم پر مدد بُلائی ہے ‘‘ تو رسول اﷲﷺ  نے فرمایا کہ یہ کون ہے جو اونٹوں کو چلانے کے لیے شعر پڑھ رہا ہے ؟ عرض کیا گیا کہ عامر بن اکوعؓ ہیں تو آپﷺ  نے فرمایا کہ اﷲ اس پر رحم فرمائے۔

۴۶۔سیدنا عامرؓ کی شان کا بیان
 ہم خیبر پہنچے اور خیبر والوں کو گھیر لیا گیا۔جب دشمنوں کے مقابل صف بندی ہوئی تو سیدنا عامرؓ کی تلوار چھوٹی تھی۔  وہ ایک یہودی کی پنڈلی پر مارنے لگے تو اس کی نوک پلٹ کر سیدنا عامر ہی کے گھٹنے پر لگی۔ اور سیدنا عامرؓ اسی زخم سے شہید ہو گئے۔راوی کہتے ہیں کہ مجھے مغموم دیکھ کر نبیﷺ  نے اس کی وجہ پوچھی تومیں نے عرض کیا کہ لوگ کہہ رہے ہیں کہ سیدنا عامرؓ کے عمل چھن گئے (کیونکہ انہوں نے خودکشی کی ہے ) تو آپﷺ  نے فرمایا جس نے یہ کہا وہ جھوٹا ہے۔عامرؓ کو تو دوہرا اجر ملے گا اور اپنی دونوں انگلیاں ملا کر فرمایا کہ عامر کوشش کرنے والا اور لڑنے والا تھا۔ کوئی بھی عرب زمین پر عامر کی طرح نہیں چلا۔ اس جیسے عربی جو مدینے میں رہتے ہوں بہت کم ہیں۔ اور ایک روایت میں یوں ہے کہ کوئی عربی مدینہ میں عامر کی مثل پیدا نہیں ہوا۔

۴۷۔لاحول ولا قوۃ الا باﷲ، جنت کا خزانہ

 سیدنا عبداﷲ بن قیس ابو موسیٰ اشعریؓ کہتے ہیں رسول اﷲﷺ  نے جب خیبر پر چڑھائی کی تو راستے میں لوگ ایک بلند جگہ پر چڑھے اور پکار پکار کر اﷲ اکبر اﷲ اکبر، لا الٰہ الا اﷲ کہنے لگے۔ تو آپﷺ  نے فرمایا کہ اپنے نفسوں پر نرمی کرو کیونکہ تم کسی بہرے یا غائب کو نہیں پکارتے ہو بلکہ تم سننے والے کو اور جو بہت نزدیک ہے اسے پکارتے ہو اور وہ تمہارے ساتھ ہے۔ راوی کہتے ہیں کہ میں رسول اﷲﷺ  کی سواری کے پیچھے ہی تھا۔ آپﷺ  نے مجھے لاحول ولا قوۃ الّا باﷲ پڑھتے ہوئے سنا تو فرمایا کہ اے عبداﷲ بن قیسؓ ! کیا میں تجھے ایسا کلمہ نہ بتاؤں جو جنت کے خزانوں میں سے ایک خزانہ ہے ؟ آپﷺ  نے فرمایا کہ وہ کلمہ لاحول ولا قوۃ الا باﷲ ہے۔

۴۸۔نبیؐ کے ساتھ جہاد کرنے والا جہنمی نکلا

سیدنا سہل بن سعد ساعدیؓ کہتے ہیں کہ نبیﷺ  اور مشرکین کا خیبر کے دن مقابلہ ہوا دونوں طرف کے لوگ لڑے۔ جب رسول اﷲﷺ  اپنی فوج کی طرف لوٹے اور کافر اپنی فوج کی طرف تو رسول اﷲﷺ  کے اصحاب میں سے ایک شخص تھا جو کسی اکیلے مشرک کو نہ چھوڑتا تھا بلکہ اس کے پیچھے جا کر اسے اپنی تلوار سے مار دیتا۔لوگوں نے کہا کہ اس نے تو آج وہ کام کیا ہے جو ہم میں سے کوئی نہ کر سکا۔ بہت سے کافروں کو مار ڈالا رسول اﷲﷺ  نے فرمایا کہ وہ تو جہنمی ہے۔ مسلمانوں میں سے ایک شخص نے نبیﷺ  کی اس بات کی تہہ تک پہنچنے کے لیے اُس شخص کے ساتھ ہو لیا۔ جہاں وہ ٹھہرتا یہ بھی ٹھہر جاتا۔ جب وہ دوڑتا یہ بھی دوڑ کر اس کے ساتھ جاتا۔راوی کہتے ہیں کہ آخر وہ شخص سخت زخمی ہو گیا تو اس نے مرنے میں جلدی کی اور تلوار کی نوک اپنی دونوں چھاتیوں کے درمیان رکھ کر اُس پر اپنا سارا بوجھ ڈال دیا اور اپنے آپ کو قتل کر ڈالا۔ یہ دیکھ کر دوسرا شخص نبیﷺ  کے پاس آیا اور بولا کہ میں گواہی دیتا ہوں کہ آپﷺ  اﷲ کے سچے رسول ہیں۔ آپﷺ نے فرمایا کہ وہ کیسے ؟ اس نے عرض کیا کہ یا رسول اﷲﷺ  ابھی ابھی آپ نے جس شخص کو دوزخی فرمایا تھا اور لوگوں پر آپﷺ  کا یہ کہنا شاق گزرا تھا۔ تو میں نے سوچا کہ چل کر اس کا حال دیکھوں۔ پھر اس نے اس کے مرنے کا سارا احوال بیان کیا۔ رسول اﷲﷺ  نے یہ سن کر فرمایا کہ کوئی شخص لوگوں کی نظر میں اہل جنت کے سے عمل کرتا ہے حالانکہ وہ دوذخی ہوتا ہے اور کوئی شخص لوگوں کی نگاہ میں دوزخیوں کے سے کام کرتا ہے حالانکہ وہ جنتی ہوتا ہے۔ ایک اور روایت میں ہے کہ پھر رسول اﷲﷺ  نے فرمایا کہ ’’اے فلاں کھڑے ہو کر آواز لگا دے کہ جنت میں ایماندار کے سوا کوئی نہ جائے گا اور اﷲ تعالیٰ بدکار سے بھی دین کی تائید کراتا ہے ‘‘۔

۴۹۔ اُمُّ المومنین صفیہؓ کا ولیمہ کھجوریں اور پنیر
 سیدنا انسؓ کہتے ہیں کہ نبیﷺ  مدینہ اور خیبر کے درمیان تین شب ٹھہرے ان میں اُمُّ المومنین حضرت صفیہؓ سے زفاف کیا پھر میں نے لوگوں کو رسول اﷲﷺ کے ولیمہ کے واسطے بلایا، نہ اس میں روٹی تھی اور نہ گوشت تھا۔ اس میں صرف یہ تھا کہ سیدنا بلالؓ کو رسول اﷲﷺ  نے دسترخوان بچھانے کا حکم دیا۔ دسترخوان بچھا دیا گیا پھر اس پر کھجوریں اور پنیر اور گھی ڈال دی گئی۔ پھر مسلمانوں نے باہم گفتگو کی کہ صفیہ اُمہات المومنین میں سے ایک ہیں یا لونڈی ہیں ؟ پھر خود کہنے لگے کہ اگر رسول اﷲﷺ  نے انہیں چھپایا تو اُمہات المومنین میں سے ہوں گی اور اگر نہ چھپایا تو لونڈی رہیں گی۔ چنانچہ جب آپﷺ  نے کوچ کیا تو اُمُّ المومنین صفیہؓ کے واسطے اپنے پیچھے بیٹھنے کی جگہ بنائی اور پردہ کھینچ دیا۔

۵۰۔خیبر میں نبیؐ نے متعہ کی ممانعت کر دی تھی
امیر المومنین سیدنا علیؓ بن ابی طالب سے روایت ہے کہ رسول اﷲﷺ  نے خیبر کے دن عورتوں کے ساتھ متعہ کرنے (مخصوص دورانیہ کے لیے نکاح کرنا) اور گدھوں کا گوشت کھانے سے منع فرمایا تھا۔ سیدنا ابن عمرؓ کہتے ہیں کہ رسول اﷲﷺ  نے خیبر کے دن مال غنیمت سے گھوڑے والے سوار مجاہد کو دو حصے دیئے اور پیادہ مجاہد کو ایک حصہ۔

۵۱۔دو ہجرتیں کرنے والوں کا ذکر

سیدنا ابو موسیؓ کہتے ہیں کہ ہم یمن میں تھے کہ ہمیں رسول اﷲﷺ  کی مکہ سے نکلنے کی خبر پہنچی تو ہم بھی آپﷺ کی طرف ہجرت کر کے روانہ ہوئے۔ میری قوم میں سے ۵۳ آدمی ہمارے ساتھ کشتی میں سوار ہو کر آئے۔ ہم نبیﷺ  کے پاس اس وقت پہنچے جب آپﷺ  خیبر فتح کر چکے تھے۔ ہم اہل سفینہ سے کچھ لوگ کہنے لگے کہ ہجرت میں ہم لوگ تم پر سبقت لے گئے۔ سیدنا عمرؓ نے ہمارے ساتھ آنے والی اسماء بنت عمیسؓ کو اُمُّ المومنین حضرت حفصہؓ کے پاس دیکھ کر بولے کہ ہم ہجرت میں تم سے سبقت لے گئے لہٰذا رسول اﷲﷺ  پر تم سے زیادہ ہمارا حق ہے۔ یہ سن کر انہیں غصہ آ گیا اور کہنے لگیں ’’اﷲ کی قسم ہرگز نہیں۔ تم تو رسول اﷲﷺ  کے پاس موجود تھے آپﷺ تم میں سے بھوکے کو کھانا کھلاتے ہیں اور تمہارے جاہل کو نصیحت کرتے ہیں اور ہم اجنبیوں اور دشمنوں کی زمین میں تھے جو حبش میں واقع ہے اور ہماری یہ سب تکالیف اﷲ اور اس کے رسولﷺ  کی راہ میں تھیں۔ جب نبیﷺ  تشریف لائے تو سیدہ اسمائؓ نے آپﷺ کی خدمت میں حضرت عمرؓ کی شکایت کرتے ہوئے سارا احوال بیان کیا۔ آپﷺ  نے فرمایا کہ تم سے زیادہ کسی کا حق نہیں ہے۔کیونکہ عمرؓ اور ان کے ساتھیوں کی ایک ہجرت ہے اور تم کشتی والوں کی تو دو ہجرتیں ہوئیں۔
۵۲۔نبیؐ اشعری لوگوں کی قرأت پہچانتے تھے 
سیدنا ابو موسیٰؓ سے روایت ہے کہ نبیﷺ  نے فرمایا کہ میں اشعری لوگوں کی آواز کو پہچا نتا ہوں جب وہ رات کو مدینہ میں اپنے گھروں میں قرآن پڑھا کرتے ہیں اور میں ان کے رات کو قرآن پڑھنے کی آواز سے ان کے ٹھکانے پہچان لیتا ہوں اگرچہ میں ان کے اترنے کی جگہ نہیں دیکھتا جہاں وہ دن میں اترے تھے 

۵۳۔خیبر کے غنیمت میں ہجرت والوں کا حصہ

سیدنا ابو موسیٰؓ کہتے ہیں کہ ہم فتح خیبر کے بعد رسول اﷲﷺ  کے پاس حاضر ہوئے تو آپﷺ  نے خیبر کے مالِ غنیمت سے ہمیں حصہ دیا۔ ہمارے علاوہ کسی اور کو جو بوقت فتح حاضر نہ تھا،حصہ نہیں دیا گیا۔

۵۴۔جنگِ موتہ میں سیدنا جعفرؓ کو ۹۰؍ زخم لگے 
سیدنا عبداﷲ بن عمرؓ کہتے ہیں نبیﷺ  نے غزوہ موتہ میں سیدنا زید بن حارثہؓ کو امیر بنا کر فرمایا کہ اگر زیدؓ شہید ہو جائیں تو جعفرؓ اور اگر جعفرؓ شہید ہو جائیں تو عبداﷲ بن رواحہؓ امیر ہیں۔سیدنا عبداﷲ بن عمرؓ کہتے ہیں کہ میں اس لڑائی میں موجود تھا۔ جب ہم نے سیدنا جعفر بن ابی طالبؓ کو تلاش کیا تو انہیں شہیدوں میں پایا اور ہم نے نوے سے کچھ اوپر نیزے اور تلوار کے زخم ان کے جسم پر دیکھے۔
۵۵۔سفر میں روزہ داروں کا روزہ توڑ دینا
سیدنا ابن عباسؓ کہتے ہیں کہ نبیﷺ  رمضان کے مہینے میں حنین کی طرف نکلے۔ تو آپﷺ  کے ساتھ والے لوگوں کا ایک جیساحال نہ تھا۔ بعض روزہ دار تھے اور بعض بغیر روزہ کے تھے۔ چنانچہ جب آپﷺ اپنی سواری پر بیٹھ گئے تو ایک برتن میں پانی یا دودھ منگوا کر اسے پی لیا۔ پھر لوگوں کی طرف نظر کی تو جنہوں نے روزہ نہ رکھا تھا انہوں نے روزہ داروں سے کہا کہ تم بھی افطار کر لو کیونکہ نبیؐ افطار کر چکے ہیں۔
۵۶۔فتح مکہ کے دن رسول اﷲؐ کے لشکر کا احوال

سیدنا عروہ بن زبیرؓ  فرماتے ہیں کہ جب رسول اﷲﷺ فتح مکہ کے سال روانہ ہوئے اور یہ خبر قریش کو پہنچی تو ابو سفیان بن حرب اور حکیم بن حزام اور بدیل بن ورقاء رسول اﷲﷺ  کے بارے میں خبر لینے کو نکلے۔ جب یہ لوگ مکہ کے قریب موضع مرالظہران میں پہنچے تو وہاں انہوں نے دیکھا کہ آگ بکثرت روشن ہے جیسی کہ عرفہ میں ہوتی ہے۔اسی اثناء میں رسول اﷲﷺ  کے چوکیداروں نے انھیں دیکھ لیا اور انھیں پکڑ کر رسول اﷲﷺ  کے پاس لے آئے جہاں ابوسفیان مسلمان ہو گئے۔ جب رسول اﷲﷺ  چلے تو سیدنا عباس بن عبدالمطلبؓ سے کہا کہ ابو سفیان کو پہاڑ کی گھاٹی پر کھڑا کرو تاکہ وہ مسلمانوں کی فوج دیکھ لے۔ اب جو قبیلے نبیﷺ  کے ساتھ تھے، گزرنا شروع ہوئے۔ ان قبیلوں میں قبیلہ غفار، قبیلہ جہنیہ، قبیلہ سعد بن ہزیم، قبیلہ سلیم اور قبیلہ انصار  شامل تھے۔قبیلہ انصار کے جھنڈا بردار امیر سیدنا سعد بن عبادہؓ ہیں نے کہا کہ اے ابو سفیان! آج کا دن کفار کے قتل کا دن ہے۔ آج کے دن کعبہ حلال ہو جائے گا یعنی کفار کا قتل اس میں جائز ہو جائے گا۔ پھر ایک لشکر آیا جو سب لشکروں سے چھوٹا تھا انہی میں رسول اﷺ اور آپﷺ  کے صحابہ تھے اور نبیﷺ  کا جھنڈا سیدنا زبیر بن عوامؓ کے پاس تھا۔ جب رسول اﷲﷺ  ابوسفیان کے پاس سے گزرے تو ابوسفیان نے سعد بن عبادہؓ کی بات رسول اللہﷺ  کو بتلائی تو آپﷺ نے فرمایا کہ سعد نے غلط کہا ہے۔ بلکہ یہ دن وہ ہے کہ اس میں اﷲ تعالیٰ کعبہ کو بزرگی دے گا اور وہ دن ہے کہ کعبہ کو غلاف پہنایا جائے گا۔عروہ کہتے ہیں کہ رسول اﷲﷺ  نے موضع حجون میں جھنڈا گاڑنے کا حکم دیا۔ سیدنا زبیرؓ نے کہا کہ رسول اﷲﷺ  نے سیدنا خالد بن ولیدؓ کو حکم دیا کہ کَداء بلندی مکہ کی جانب سے جانا اور خود نبیﷺ  کَداء نشیبی علاقے کی طرف سے تشریف لائے۔سیدنا خالدؓ کی فوج میں سے دو سوار حُبیش بن اشعر اور کرز بن جابر فہریؓ اس دن شہید ہوئے۔

۵۷۔فتح مکہ :نبیؐ کا سورۂ فتح خوش الحانی سے پڑھنا

سیدنا عبداﷲ بن مغفلؓ کہتے ہیں کہ فتح مکہ کے دن میں نے رسول اﷲﷺ  کو اونٹنی پر سوار دیکھا اور آپﷺ سورۂ فتح خوش الحانی سے پڑھ رہے تھے۔ سیدنا عبداﷲ بن مغفلؓ کے شاگرد معاویہ بن قرۃ کہتے ہیں کہ اگر مجھے ڈر نہ ہوتا کہ لوگ میرے گرد جمع ہو جائیں گے تو میں بھی اسی طرح خوش الحانی سے پڑھتا جیسے سیدنا عبداﷲ بن مغفلؓ نے پڑھ کر سنایا تھا۔

۵۸۔فتح مکہ : خانہ کعبہ کے گرد ۳۶۰ بت تھے 

سیدنا عبداﷲ بن مسعودؓ کہتے ہیں کہ نبیﷺ  فتح مکہ کے دن مکہ میں گئے اور اس وقت خانہ کعبہ کے گرد تین سو ساٹھ بت تھے۔ آپﷺ  اپنے ہاتھ کی لکڑی سے ان بتوں کو مارتے اور یہ فرماتے جاتے تھے کہ ’’حق آیا اور باطل چلا گیا ‘‘ ’’حق آیا، اب باطل نہ نیا ہو گا اور نہ دوبارہ آئے گا‘‘۔

۵۹۔ مسلمان ہونے کے لیے فتح  مکہ کا انتظار

سیدنا عمروبن سلمہؓ کہتے ہیں کہ ہم ایک ایسے چشمہ کے قریب رہتے تھے جو گذر گاہِ عوام تھا اور ہمارے پاس سے سوار گزرتے تھے۔ ہم جب اِن سے مدعی نبوت کے بارے میں پوچھا کرتے تو وہ جواب دیتے تھے کہ وہ کہتا ہے کہ اﷲ نے مجھے رسول بنا کر بھیجا ہے اور میرے پاس وحی آتی ہے۔پس میں (عمروبن سلمہ) اس وحی یعنی قرآنی آیات کو اس طرح یاد کر لیتا گویا کہ کوئی میرے سینے میں جما دیتا ہے۔ اور عرب مسلمان ہونے کے واسطے فتح مکہ کا انتظار کر رہے تھے اور کہتے تھے کہ محمد (ﷺ ) اور اس کی قوم کو چھوڑ دو۔ اگر محمد (ﷺ ) ان پر غالب آ گیا تو وہ سچا نبی ہے۔ 

۶۰۔ فتحِ مکہ: ہر قوم جلدی اسلام لانے لگی 

پھر جب مکہ فتح ہو گیا تو ہر قوم اسلام لانے میں جلدی کرنے لگی اور میرے باپ نے مسلمان ہونے میں اپنی قوم پر سبقت کی۔ جب میرا باپ مسلمان ہو کر آیا تو اپنی قوم سے کہا کہ اﷲ کی قسم میں تمہارے پاس سچے نبی کے پاس سے آیا ہوں۔ آپﷺ  نے فرمایا کہ تم فلاں وقت یہ نماز اور فلاں وقت فلاں نماز پڑھا کرو۔ اور جب نماز کا وقت ہو تو کوئی تم میں سے اذان کہے اور جو تم میں زیادہ قرآن جانتا ہو وہ نماز پڑھا دے۔ قبیلہ والوں نے غور کیا تو کسی کو مجھ سے زیادہ قرآن جاننے والا نہ پایا کیونکہ میں سواروں سے مل مل کر بہت زیادہ یاد کر چکا تھا چنانچہ سب نے مجھے اپنا امام بنا لیا۔

۶۱۔ جنگ اوطاس میں امیرِ لشکر کی شہادت

 سیدنا ابو موسیٰؓ کہتے ہیں کہ جب رسول اﷲﷺ  غزوۂ حنین سے فارغ ہوئے تو سیدنا ابو عامرؓ کو امیرِ لشکر بنا کر اوطاس کی طرف روانہ فرمایا۔جہاں پر قبیلہ  ہوازن جمع تھا۔ سیدنا ابو عامر کا دُرید بن صّمۃ سے مقابلہ ہوا، دُرید مارا گیا اور اﷲ نے اس کے ساتھیوں کو شکست دی۔ اس جنگ میں ایک جہنمی مرد نے سیدنا ابو عامرؓ کے گھٹنے میں تیر مار کر اُن کے گھٹنے میں اتار دیا۔ سیدنا ابو موسیٰؓ کے پوچھنے پر انہوں نے اشارے سے بتایا کہ فلاں نے مجھے تیر مارا ہے۔ میں تیر مارنے والے کے پیچھے بھاگا۔ میرے اور اس کے درمیان تلوار کے دو وار ہوئے اور میں نے اسے مار ڈالا۔ پھر میں نے آ کر ابو عامرؓ  کے گھٹنے سے وہ تیر نکالا تو اس زخم سے پانی بہنے لگا۔ پھر وہ بولے کہ اے میرے بھائی کے بیٹے ! تو نبیﷺ  کو میری طرف سے سلام عرض کرنا اور کہنا کہ ابو عامرؓ کے لیے استغفار کریں۔ پھر ابو عامرؓ نے مجھے لوگوں پر اپنا قائم مقام بنا دیا۔ پھر تھوڑی دیر کے بعد وہ شہید ہو گئے۔ جب میں جنگ سے لوٹا تو نبیﷺ  سے اپنا اور ابو عامرؓ کا حال بیان کیا۔ آپﷺ  نے پہلے وضو کیا پھر ہاتھ اٹھا کر دعا کی کہ اے اﷲ! ’’عبید ابو عامرؓ کو بخش دے ‘‘۔اے اﷲ! ابو عامر کا قیامت کے روز بہت سی مخلوق نوع انسان پر درجہ بلند کرنا‘‘ میں نے عرض کیا کہ یا رسول اﷲﷺ ! میرے لئے بھی دعا کیجئے۔ آپﷺ نے کہا کہ اے اﷲ! ابو موسیٰ عبداﷲ بن قیسؓ کے گناہ معاف فرما دے اور قیامت کے دن اچھی جگہ (جنت میں ) داخل فرما۔

۶۲۔اُمّ  المومنین کو ہیجڑوں سے دور رہنے کی ہدایت
اُمّ  المومنین اُمّ سلمہؓ کہتی ہیں کہ نبیﷺ  میرے ہاں تشریف لائے۔ اس وقت میرے پاس ایک ہیجڑا بیٹھا تھا۔ میں نے سنا کہ وہ عبداﷲ بن امیہ سے کہہ رہا تھا ’’اے عبداﷲ! اگر کل اﷲ تعالیٰ طائف فتح کرا دے تو غیلان کی بیٹی کو لے لینا کیونکہ وہ اس قدر فربہ ہے کہ جب وہ سامنے سے آتی ہے تو اس کے پیٹ میں چار بل پڑتے ہیں اور پیٹھ پھیرتی ہے تو آٹھ۔ یہ سن کر نبیﷺ  نے فرمایا: یہ ہیجڑے آئیندہ تمہارے پاس ہرگز نہ آنے پائیں۔
۶۳۔جب رسول اﷲؐ نے طائف کا محاصرہ کیا 

 سیدنا عبداﷲ بن عمرؓ کہتے ہیں کہ جب رسول اﷲﷺ نے طائف کا محاصرہ کیا اور ان کا کچھ نقصان نہ کیا بلکہ الٹا مسلمانوں کا نقصان ہوا تو آپﷺ  نے فرمایا کہ ہم ان شاء اﷲ اب مدینہ کو لوٹ چلیں گے۔ صحابہؓ کو یہ شاق معلوم ہوا اور کہنے لگے کہ ہم بغیر فتح کیونکر لوٹ چلیں ؟ آپﷺ  نے فرمایا اچھا کل صبح لڑو۔ صبح ہوئی تو وہ سب لڑے اور زخمی ہو گئے۔ آپﷺ نے فرمایا کہ کل ان شاء اﷲ ہم واپس چلیں گے۔ اس وقت انہیں یہ بات اچھی معلوم ہوئی۔ پس نبیﷺ  مسکرا دیئے۔
۶۴۔جان بوجھ کر اپنی ولدیت تبدیل کرنا

 سیدنا سعدؓ اور سیدنا ابوبکرؓ را وی ہیں کہ نبیﷺ  سے سنا کہ آپﷺ  نے فرمایا کہ جو کوئی جان بوجھ کر اپنے اصلی باپ کے سِوا کسی اور کا بیٹا بنے تو اس پر جنت حرام ہے۔

۶۵۔نبیﷺ  کا قریش کی دل جوئی کرنا

 سیدنا انس بن مالکؓ فرماتے ہیں کہ نبیﷺ  نے انصار کو جمع کر کے فرمایا کہ قریش کے لوگ ابھی دورِ جاہلیت اور قتل و قید کی مصیبتوں سے نکلے ہیں۔ میں چاہتا ہوں کہ انہیں کچھ مالِ غنیمت دے کہ اُن کی مدد اور دل جوئی کر دوں۔ تو کیا تم خوش نہیں ہوکہ لوگ دنیا لے جائیں اور تم رسول اﷲﷺ  کو اپنے گھروں کی طرف لے جاؤ؟ انہوں نے جواب دیا ’’جی ہاں ہم راضی ہیں ‘‘ پھر آپﷺ  نے فرمایا کہ اگر لوگ کنارہ صحرا میں چلیں اور انصار پہاڑ کی گھاٹی پر چلیں تو میں بھی انصار کی وادی یا گھاٹی اختیار کروں گا۔

۶۶۔ امیر کی اطاعت صرف اچھے کاموں میں 
امیر المومنین سیدنا علیؓ فرماتے ہیں کہ نبیﷺ  نے ایک لشکر بھیجا اور اُس کا حاکم ایک انصاری کو بنایا اور سب کو اُس کی فرمانبرداری کرنے کا حکم دیا۔ راستے میں اسے غصہ آیا تو کہنے لگا کہ کیا نبیﷺ  نے تمہیں میری فرمانبرداری کرنے کا حکم نہیں دیا؟ وہ بولے کہ ہاں ضرور دیا ہے۔ وہ انصاری بولا کہ تم میرے لئے لکڑیاں جمع کرو۔ انہوں نے جمع کیں۔ پھر کہا کہ آگ سلگاؤ۔ انہوں نے آگ سلگائی۔ پھر اُس نے کہا کہ تم سب اس میں گھس جاؤ۔ انہوں نے گھسنے کا ارادہ کیا اور بعض ایک دوسرے کو روکنے لگے اور کہنے لگے کہ ہم آگ (دوزخ) سے تو بھاگ کر نبیﷺ  کے پاس آئے ہیں۔اب اس میں کیونکر جل جائیں۔ اسی جھگڑے میں آگ بجھ گئی اور اس انصاری کا غصہ بھی جاتا رہا۔ جب آپﷺ  کو یہ خبر پہنچی تو فرمایا کہ اگر وہ اس آگ میں چلے جاتے تو قیامت تک اس میں سے نہ نکلتے کیونکہ اطاعت کرنا صرف اچھے کاموں میں لازم ہے یعنی گناہ کے کام میں امام کی فرمانبردار ی ضروری نہیں۔
۶۷۔  ہر نشہ کرنے والی چیز حرام ہے 

سیدنا ابو موسیٰ اشعریؓ سے روایت ہے کہ نبیﷺ  نے انہیں یمن کی طرف بھیجا تو انہوں نے رسول اﷲﷺ سے وہاں بننے والی شرابوں کے بارے میں دریافت کیا۔ آپﷺ  نے پوچھا کہ وہاں کون کون سی شرابیں بنتی ہیں ؟ تو انہوں نے بتایا کہ شہد اور جوکی شرابیں۔ نبیﷺ  نے فرمایا کہ ہر نشہ کرنے والی چیز حرام ہے۔

۶۸۔سب سے زیادہ اللہ سے ڈرنے والے 

 سیدنا ابو سعید خدریؓ کہتے ہیں کہ سیدنا علیؓ نے رسول اﷲﷺ  کے پاس یمن سے خام سونے کا ایک ٹکڑا چمڑے میں رکھ کر بھیجا جسے رسول اﷲﷺ نے چار آدمیوں عیینہ بن بدر،اقرع بن حابس، زید عرف خیل اور علقمہ یا عامر بن طفیل میں تقسیم کر دیا۔ آپﷺ  کے صحابیوں میں سے کسی نے کہا کہ ہم اس مال کے ان سے زیادہ مستحق ہیں۔ نبیﷺ  کو یہ خبر پہنچی تو آپﷺ  نے فرمایا کہ کیا تم مجھے امانت دار نہیں سمجھتے ؟ حالانکہ میں اُس کا امانت دار ہوں جو آسمانوں میں ہے اور میرے پاس آسمان کی خبر صبح و شام آتی ہے۔ راوی کہتے ہیں کہ ایک شخص دھنسی ہوئی آنکھوں والا، جس کے رخساروں کی ہڈیاں ابھری ہوئی تھیں، اونچی پیشانی، گھنی ڈاڑھی، سر منڈا ہوا، اونچی ازار باندھے ہوئے کھڑا ہوا اور کہنے لگا کہ یا رسول اﷲﷺ ! اﷲ سے ڈرو۔ آپﷺ  نے جواب دیا کہ اﷲ تجھے ہلاک کرے۔ کیا میں ساری زمین والوں میں سب سے زیادہ اﷲ سے ڈرنے والا نہیں ہوں ؟

۶۹۔ لوگوں کے دلوں میں نقب لگا کر دیکھنا
 جب وہ شخص چلا گیا تو سیدنا خالد بن ولیدؓ نے کہا کہ یا رسو ل اﷲﷺ ! کیا میں اس کی گردن نہ اڑا دوں ؟ آپﷺ  نے فرمایا ’’نہیں شاید وہ نماز پڑھتا ہو‘‘۔ سیدنا خالدؓ بولے کہ بہت سے نمازی ایسے منافق ہوتے ہیں جو زبان سے وہ بات کہتے ہیں جو اُن کے دل میں نہیں ہوتی۔ آپﷺ  نے فرمایا کہ اﷲ نے مجھے یہ حکم نہیں دیا کہ میں لوگوں کے دلوں میں نقب لگا کر دیکھوں اور نہ یہ حکم دیا ہے کہ میں ان کے پیٹ چیروں۔ پھر آپﷺ  نے اس کی طرف دیکھا جب وہ پیٹھ موڑے جا رہا تھا۔ پھر کہا کہ اس شخص کی نسل سے وہ قوم نکلے گی جو قرآن کو مزے سے پڑھیں گے۔ حالانکہ وہ ان کے گلوں سے نیچے نہیں اترے گا۔ وہ لوگ دین سے ایسے خارج ہو جائیں گے جیسے کہ تیر شکار کے جسم سے پار نکل جاتا ہے۔

۷۰۔تیروں سے فال نکالنا

جب سیدنا جریرؓ یمن میں پہنچے تو وہاں ایک شخص تھا جو تیروں سے فال کھولتا تھا۔ کسی نے اس سے کہا کہ رسول اﷲﷺ  کا قاصد یہاں پر موجود ہے۔ اگر اُس نے تجھ پر قابو پایا تو تیری گردن اڑا دے گا۔ایک دن وہ فال نکال رہا تھا کہ اس کے پاس سیدنا جریرؓ پہنچ گئے اور کہا کہ انہیں توڑ کر کلمہ شہادت لا الٰہ الا اﷲ پڑھ لے ورنہ میں تیری گردن اڑا دوں گا۔ راوی کہتا ہے کہ اس شخص نے انہیں توڑ کر کلمہ شہادت پڑھ لیا۔

۷۱۔ سیدنا جریرؓ کا قیامِ یمن اور نبیؐ کا وصال

 سیدنا جریرؓ کہتے ہیں کہ جب میں یمن میں تھا تو وہاں کے دو آدمیوں ذوکلاع اور ذوعمر سے ملا۔ میں اُن سے رسول اﷲﷺ  کے بارے میں باتیں کرنے لگا۔ ذوعمرو نے مجھ سے کہا کہ جو کچھ تو بیان کرتا ہے اگر تیرے صاحب کے بارے میں درست ہے تو اُسے تو وفات پائے ہوئے تین روز ہو گئے اور پھر دونوں میرے ہمراہ مدینہ آئے۔ راستے میں کچھ سوار مدینہ کی طرف سے آتے ہوئے دکھائی دیئے تو ہم نے ان سے پوچھا تو وہ بولے کہ رسول اﷲﷺ  نے وفات پائی اور سیدنا ابوبکرؓ خلیفہ ہو گئے ہیں۔ اور باقی سب خیریت ہے۔ ذوکلاع اور ذوعمرو نے یہ سن کر کہا کہ اپنے صاحب کو خبر کر دینا کہ ہم یہاں تک آئے تھے۔ اگر اﷲ نے چاہا تو ہم پھر آئیں گے اور وہ دونوں یمن کی طرف چلے گئے۔

 ۷۲۔جنگ سیف البحر میں زادِ راہ کی قلت

 سیدنا جابرؓ کہتے ہیں کہ رسول اﷲﷺ  نے سیدنا ابو عبیدہ بن جراحؓ کی سپہ سالار ی میں تین سو آدمیوں کا ایک لشکر سمندر کے کنارے روانہ کیا۔لشکر ابھی تھوڑی دور ہی پہنچا تھا کہ زادِ راہ ختم ہو گیا۔ سیدنا ابوعبیدہؓ نے سب کے توشے ایک جگہ جمع کرنے کا حکم دیا۔وہ اس میں سے ہمیں روزانہ تھوڑا تھوڑا دیتے رہے۔ پھر وہ بھی ختم ہو گیا تو ہمیں روزانہ صرف ایک ایک کھجور ملا کرتی۔جب وہ بھی ختم ہو چکی تو ہمیں اُس کی قدر معلوم ہوئی۔پھر ہم سمندر پر پہنچے تو کیا دیکھتے ہیں کہ ایک مچھلی مثل پہاڑ کے موجود ہے پس لوگوں نے اس میں سے اٹھارہ راتوں تک کھایا پھر سیدنا ابوعبیدہؓ نے حکم دیا تو اس کی دو پسلیاں کھڑی کی گئیں۔ وہ اتنی اونچی تھیں کہ اونٹ پر کجاوہ رکھ کر اُن کے نیچے سے گزارا گیا تو وہ اُن کے نیچے سے صاف صاف نکل گیا۔ 

۷۳۔مچھلی کا گوشت کھانا اور چربی بدن پر لگانا

 سیدنا جریرؓ ایک دوسری روایت میں کہتے ہیں کہ سمندر نے اﷲ کے حکم سے ایک مچھلی نکال پھینکا جسے عنبر کہتے ہیں۔ آدھا مہینہ تک ہم اس کا گوشت کھاتے رہے اور اس کی چربی بدن پر لگاتے رہے تو ہمارے جسم پہلے جیسے موٹے تازے ہو گئے۔ جب ہم مدینہ میں آئے تو نبیﷺ  سے بیان کیا۔ آپﷺ  نے فرمایا کھا لو۔ یہ اﷲ کا بھیجا ہوا رزق تھا۔ اگر تمہارے پاس کچھ ہو تو ہمیں بھی کھلاؤ۔ کسی نے آپﷺ  کو لا کر دیا تو آپﷺ  نے بھی کھایا۔

۷۴۔ ثمامہ بن اثال کے اسلام لانے کا واقعہ

 سیدنا ابو ہریرہؓ کہتے ہیں کہ نبیﷺ  نے نجد کی طرف کچھ سوار روانہ فرمائے تو وہ قومِ بنی حنیفہ کے ایک شخص ثمامہ بن اثال کو پکڑ لائے اور اُسے مسجد کے ایک ستون سے باندھ دیا۔ نبیﷺ  نے اُس کے پاس جا کر کہا کہ اے ثمامہ! تیرے خیال میں، مَیں تیرے ساتھ کیا کروں گا؟ وہ بولا کہ اے محمد (ﷺ ) میرا خیال بہتر ہے۔ اگر آپ مجھے مار ڈالیں گے تو بھی کوئی قباحت نہیں کیونکہ میں نے بھی جنگ میں مسلمانوں کو مارا ہے اور اگر آپﷺ  احسان کر کے مجھے چھوڑ دیں گے تو میں آپﷺ  کا شکر گزار رہوں گا۔ اور اگر آپﷺ مال و دولت چاہتے ہوں تو وہ بھی حاضر ہے۔ نبیﷺ  نے دوسرے اور تیسرے دن بھی ثمامہ سے یہی سوال پوچھا اور اُس نے ہر مرتبہ ایک سا جواب دیا تو آپﷺ  نے ثمامہ کو چھوڑ نے کا حکم دیا۔ ثمامہ مسجد کے قریب ایک تالاب پر گیا اور غسل کر کے مسجد میں آیا اور کہنے لگا کہ ’’میں گواہی دیتا ہوں کہ اﷲ کے سوا کوئی سچا معبود نہیں اور بے شک محمدﷺ  اﷲ کے رسول ہیں۔ اے محمدﷺ ! اﷲ کی قسم مجھے تمام روئے زمین پر کسی کا منہ دیکھ کر اتنا غصہ نہیں آتا تھا جتنا آپﷺ کا منہ دیکھ کر آتا تھا اب آج کے دن آپﷺ کا منہ سب زیادہ مجھ کو پسند ہے۔ اور اﷲ کی قسم آپﷺ  کے دین سے زیادہ کوئی دین مجھے بُرا معلوم نہ ہوتا تھا اور اب آپﷺ  کا دین مجھے اس سے بھلا معلوم ہوتا ہے۔ اور اﷲ کی قسم! میرے نزدیک آپﷺ  کے شہر سے برا کوئی شہر نہ تھا اور اب آپﷺ کا شہر میرے نزدیک سب شہروں سے بہتر ہو گیا۔ پھر ثمامہ نے بتلایا کہ جب مجھے گرفتار کیا گیا تھا تو میں عمرہ کے ارادہ سے جا رہا تھا۔ رسول اﷲﷺ  نے اسے مبارکباد دی اور اسے عمرے کا حکم دیا۔ جب وہ مکہ میں آئے تو کسی نے اس سے کہا کہ تم بے دین ہو گئے ہو؟ وہ بولے نہیں اﷲ کی قسم بلکہ محمد رسول اﷲﷺ کے ساتھ مسلمان ہو گیا ہوں اور اﷲ کی قسم تمہارے پاس یمامہ سے گیہوں کا ایک دانہ بھی نہ آنے پائے گا جب تک کہ نبیﷺ  حکم نہ دیں گے۔

 ۷۵۔مسیلمہ کذاب کا نبیﷺ  سے ملنا

 سیدنا ابن عباسؓ کہتے ہیں مسیلمہ کذاب نبیﷺ  کے عہد میں آیا اور کہنے لگا کہ اگر محمد (ﷺ ) اپنے بعد مجھے اپنا خلیفہ بنا دیں تو میں اُن کی اطاعت کروں گا۔ وہ اپنی قوم بنی حنیفہ کے اکثر لوگوں کو اپنے ہمراہ لایا تھا۔ رسول اﷲﷺ ، خطیب  انصار سیدنا ثابت بن قیس بن شماسؓ کے ہمراہ اس کے پاس تشریف لے گئے۔ اس وقت آپﷺ  کے دست مبارک میں شاخ خرما کی چھڑی تھی۔ پھر آپﷺ  مسیلمہ کذاب اور اس کے ساتھیوں کے پاس ٹھہرے اور فرمایا کہ اگر تو مجھ سے ٹکڑا بھی مانگے تو میں تجھے نہ دوں گا اور اﷲ نے جو تیری تقدیر میں لکھ دیا ہے، تُو اس سے بچ نہیں سکتا۔ اور اگر تُو مجھ سے منہ موڑے گا تو اﷲ تجھے ہلاک کر دے گا اور میں تجھے دیکھتا ہوں کہ تُو وہی ہے جس کا حال خواب میں مجھ سے بیان کیا گیا۔ سیدنا ابو ہریرہؓ نے اس خواب کے بارے میں بتلایا کہ رسول اﷲﷺ  فرماتے تھے کہ ایک بار میں سورہا تھا تو میں نے خواب میں اپنے ہاتھوں میں دو کنگن دیکھے۔ مجھے ان سے رنج معلو م ہوا۔ پھر خواب ہی میں بذریعہ وحی مجھے ارشاد ہوا کہ ان دونوں کو پھونک مارو۔ میں نے ان دونوں کو پھونکا تو وہ دونوں اُڑ گئے۔ ان کی تعبیر میں نے یہ لی کہ دو جھوٹے شخص میرے بعد نبوت کا دعویٰ کریں گے۔

۷۶۔ابو عبیدہ بن جراحؓ کی فضیلت
 سیدنا انسؓ روایت کرتے ہوئے کہتے ہیں کہ رسول اﷲﷺ  نے فرمایا ہر امت کا امانت دارہوتا ہے اور اس امت کا امین ابو عبیدہ بن جراح ؓ ہے۔

۷۷۔قسم توڑ کر مناسب امر کو اختیار کرنا

سیدنا ابو موسیٰؓ کہتے ہیں کہ ہم جماعت اشعری نبیﷺ کے پاس آئے۔ ہم نے آپﷺ  سے سواری مانگی تو آپﷺ نے انکار کر دیا۔ ہم نے پھر آپﷺ  سے سواری مانگی تو آپﷺ  نے قسم کھائی کہ میں تمہیں سواری نہیں دوں گا۔ پھر تھوڑی ہی دیر کے بعد نبیﷺ  کے پاس مالِ غنیمت کے کچھ اونٹ آئے تو آپﷺ  نے ہمارے لئے پانچ اونٹوں کا حکم دیا۔ جب ہم نے اُن اونٹوں کو لے لیا تو ہم نے کہا کہ چونکہ ہم نے نبیﷺ  کو قسم یاد نہ دلائی اس لئے اب ہم کبھی فلاح کو نہ پائیں گے۔ تب میں نے آ کر آپﷺ سے عرض کیا کہ یا رسول اﷲﷺ  آپ نے قسم کھائی تھی کہ میں تمہیں سواری نہیں دوں گا پھر آپﷺ  نے ہمیں سواری دے دی۔ آپﷺ  نے جواب دیا کہ ہاں مجھے قسم یاد تھی لیکن میں اگر کسی بات کی قسم کھا لیتا ہوں اور اس کے علاوہ دوسری بات مناسب جانتا ہوں تو اسی مناسب امر کو اختیار کرتا ہوں اور قسم کا کفارہ دیتا ہوں۔

۷۸۔یمن والوں کے ایمان کا احوال

 سیدنا ابو ہریرہؓ راوی ہیں کہ رسول اﷲﷺ  نے فرمایا اے لوگو! تمہارے پاس یمن والے آئے ہیں جو رقیق القلب اور نرم دل ہیں۔ ایمان یمن ہی کا عمدہ ہے اور حکمت بھی یمن ہی کی اچھی ہے۔ غرور و تکبر اونٹ والوں میں ہے اور اطمینان اور سہولت بکری والوں میں ہے۔

۷۹۔نبیﷺ  نے اُنیس لڑائیاں لڑیں 
سیدنا زید بن ارقمؓ کہتے ہیں کہ نبیﷺ  نے انیس لڑائیاں لڑیں اور ہجرت کے بعد ایک حج حجۃ الوداع کیا اس کے بعد کوئی حج ادا نہیں فرمایا۔

۸۰ حرمت کے مہینے : ذیقعد،ذی الحج، محرم،رجب

 سیدنا ابوبکرہؓ سے روایت ہے کہ رسول اﷲﷺ  نے حجۃ الوداع میں خطبہ پڑھتے وقت یہ فرمایا کہ وقت پھر گھوم کر اپنی اسی حالت پر آ گیا جس حالت پر اُس دن تھا کہ جس دن اﷲ تعالیٰ نے آسمانوں اور زمینوں کو پیدا کیا۔ سال بارہ مہینے کاہے جس میں چار مہینے حرمت والے ہیں ان میں سے تین تو لگاتار۔ ۱:ذیقعدہ۔ ۲: ذی الحجہ۔ ۳: محرم ہیں اور چوتھا مہینہ ر جب ہے جوکہ جمادی الثانی اور شعبان کے درمیان ہوتا ہے۔

۸۱مسلمانوں کے خون، مال، عصمت کی حرمت

… آپﷺ  نے فرمایا ’’کیا یہ ذی الحجہ کا مہینہ نہیں ہے ؟‘‘ ہم نے عرض کیا کہ بے شک یہ ذی الحجہ ہی کا مہینہ ہے۔ … آپﷺ  نے فرمایا’’ کیا یہ شہر مکہ نہیں ہے ؟‘‘ ہم نے عرض کیا کہ بے شک یہ مکہ کا شہر ہے۔… آپﷺ  نے فرمایا کہ کیا یہ یوم نحر نہیں ہے ؟ ہم نے عرض کیا بیشک یہ یوم نحر(قربانی کا دن) ہی ہے۔ پھر فرمایا ’’تو اب سن لو کہ تمہارے آپس (مسلمانوں )کے خون اور تمہارے مال اور تمہاری آبروئیں ایک دوسرے پر اسی طرح حرام ہیں جیسے اس دن کی حرمت اس شہر اور اس مہینے میں ہے۔

۸۲۔مسلمان کا مسلمان کو قتل کرنا گمراہی ہے 

 اور عنقریب تم اپنے رب سے ملو گے۔ وہ تم سے تمہارے اعمال کی باز پُرس کرے گا۔ دیکھو ذرا خبردار ہو جاؤ! میرے بعد تم پھر گمراہ نہ ہو جانا کہ تم آپس میں ایک دوسرے کو قتل کرنے لگو۔ جو یہاں موجود ہے اس کو چاہیئے کہ وہ ان باتوں کو اس تک پہنچا دے جو یہاں موجود نہیں ہے۔ بعض دفعہ ایسا بھی ہوتا ہے کہ جس کو بات پہنچائی جاتی ہے وہ پہنچانے والے سے زیادہ اس کو یاد رکھتا ہے۔ 

۸۳۔حج میں سر منڈوانا اور بالوں کو قصر کرنا

 سیدنا ابن عمرؓ سے روایت ہے کہ رسول اﷲﷺ  اور صحابہ کرام رضوان اﷲ علیہم اجمعین نے حجۃ الوداع میں اپنا سر منڈوایا اور بعض اصحاب نے قصر کیا یعنی سر نہیں منڈوایا بلکہ کچھ بال کٹوائے۔

۸۴۔غزو تبوک :نبیؐ حضرت علیؓ کو مدینہ چھوڑ گئے 

 فاتح ایران سیدنا سعد بن ابی وقاصؓ سے روایت ہے کہ جب نبیﷺ  غزوہ تبوک میں تشریف لے جانے لگے تو مدینہ میں سیدنا علیؓ کو اپنا جانشین چھوڑا تو انہوں نے عرض کیا کہ کیا آپﷺ  مجھے عورتوں اور بچوں میں چھوڑے جاتے ہیں ؟ آپﷺ  نے فرمایا کہ کیا تم اس بات سے راضی نہیں کہ میرے پاس تمہارا وہ درجہ ہو جو موسیٰؑ کے پاس ہارونؑ کا تھا مگر صرف اتنا فرق ہے کہ میرے بعد کوئی نبی نہیں ہے۔

۸۵۔غزوۂ تبوک کے لیے نبیؐ کا خصوصی اعلان

 سیدنا کعب بن مالکؓ نے کہا کہ میں رسول اﷲﷺ  کے ساتھ غزوۂ تبوک اور غزوۂ بدر کے سِوا ان تمام لڑائیوں میں شریک رہا جو آپﷺ  نے لڑیں۔ نبیﷺ کا قاعدہ یہ تھا کہ جب کسی جنگ کا ارادہ کرتے تو اس کو صاف نہ بیان فرماتے بلکہ گول گول ایسا فرماتے کہ لوگ کوئی دوسرا مقام سمجھیں۔ جب اس لڑائی کا وقت آیا تو اتفاق سے سخت گرمی تھی اور دور دراز سفر کا سامنا تھا۔ صحرائی راستے کا سفر اور دشمنوں کی تعداد کثیر تھی اس لئے آپﷺ  نے مسلمانوں کو صاف صاف بتا دیا کہ ہم تبوک چاہتے ہیں تاکہ وہ اچھی طرح لڑائی اور سفر کا سامان درست کر لیں۔
۸۶۔غزوۂ تبوک میں سیدنا کعبؓ کی عدم شرکت 

 سیدنا کعبؓ کہتے ہیں کہ نبیﷺ  نے غزوۂ تبوک کا اس وقت قصد کیا جب درختوں کا میوہ پک گیا تھا اور سایہ اچھا معلوم ہوتا تھایعنی سخت گرمی تھی۔رسول اﷲﷺ اور دیگرمسلمانوں نے اس لڑائی کا سامان تیار کرنا شروع کر دیا لیکن میں اپنے دل میں کہتا رہا کہ میں تو کسی بھی وقت اپنا سامان تیار کر سکتا ہوں۔ دن اسی طرح گزرتے رہے اور لوگوں نے محنت مشقت اٹھا کر اپنا اپنا سامان تیار کر لیا اور نبیﷺ  اور مسلمان ایک صبح کو روانہ ہو گئے اور میں نے ابھی تک کچھ سامان نہ کیا تھا تو میں نے سوچاکہ میں ان کے بعد ایک دو روز میں سامان تیار کر لوں گا پھر اُن سے راستہ میں جا ملوں گا۔ میرا کئی بار ارادہ ہوا کہ میں بھی کوچ کروں اور ان سے مل جاؤں اور کاش میں ایسا کرتا مگر تقدیر میں نہ تھا۔ پھر رسول اﷲﷺ  کے کوچ کر جانے کے بعد مدینہ میں جب میں گھر سے نکلتا اور لوگوں سے ملتا تو میں منافقوں، معذوروں اور ضعیف ونا تواں آدمیوں سے ملتا تو مجھے اس سے رنج ہوتا۔

۸۷۔عورت کی حکمرانی: فلاح حاصل نہ ہو گی
 سیدنا ابو بکرہؓ کہتے ہیں کہ اﷲ نے ایامِ جنگ جمل میں مجھے اس بات سے فائدہ دیا جو میں نے رسول اﷲﷺ سے سنی تھی۔ ورنہ قریب تھا کہ میں جمل والوں میں شریک ہو کر مسلمانوں سے لڑتا۔ اور وہ بات یہ تھی کہ جب رسول اﷲﷺ  کو یہ خبر پہنچی کہ ایران والوں نے کسریٰ کی بیٹی بوران بنت شیرویہ کو اپنا حکمران بنا لیا ہے تو فرمایا کہ ’’جو قوم اپنے اوپر عورت کو حکمراں بنائے گی وہ ہرگز فلاح حاصل نہ کر سکے گی‘‘۔

۸۸۔ مرض الموت، سیدہ فاطمہؓ اور نبیؐ کی سرگوشی
 اُمّ المومنین حضرت عائشہ صدیقہؓ کہتی ہیں کہ نبیﷺ نے مرض الموت میں سیدہ فاطمہؓ کو بلایا اور کچھ آہستہ سے فرمایا تو وہ رونے لگیں۔ پھر دوبارہ بلایا اور کچھ آہستہ سے فرمایا تو وہ ہنسنے لگیں۔ ہم نے سیدہ فاطمہؓ سے رسول اﷲﷺ  کی وفات کے بعد پوچھا تو انہوں نے بتایا کہ اوّل یہ فرمایا تھا کہ ’’اسی مرض میں میری روح قبض ہو گی‘‘ یہ سن کر میں رونے لگی۔ دوسری مرتبہ یہ فرمایا کہ ’’تم اہلِ بیت میں سے سب سے پہلے مجھ سے ملو گی‘‘ تو یہ سن کر خوش ہوئی۔

۸۹۔ انبیاؑ کو دنیا یا آخرت پسند کرنے کا اختیار 

 اُمُّ المومنین حضرت عائشہ صدیقہؓ کہتی ہیں کہ نبیﷺ نے فرمایا تھا کہ کوئی نبی اس وقت تک فوت نہیں ہوا جب تک جنت میں اس کو اس کا مقام نہیں دکھلایا گیا۔ پھر جب تک اس کو یہ اختیار نہیں دیا گیا کہ چاہے تو دنیا میں زندہ رہے یا آخرت کو اختیار کرے۔ جب آپﷺ  بیمار ہوئے اور آپﷺ  کا آخری وقت قریب آیا تو آپﷺ  کا سر مبارک میری ران پر تھا۔ اوّل تو آپﷺ  کو غشی ہوئی۔ پھر جب افاقہ ہوا تو نگاہ گھر کی چھت کی طرف لگائی اور فرمایا ’’اے اﷲ! بلند رفیقوں میں رکھ‘‘ یعنی آخرت کو پسند کیا۔تب میں نے اپنے دل میں کہا کہ اب آپﷺ  ہمارے ساتھ رہنا پسند نہیں کرتے۔یوں نبی کو اختیار دیے جانے سے متعلق آپﷺ  کے قول کی تصدیق ہو گئی۔

۹۰ بیمار ی میں معوذات پڑھ کر اپنے اوپر دم کرنا

 اُمُّ المومنین حضرت عائشہ صدیقہؓ راوی ہیں کہ نبیﷺ جب بیمار ہوتے تو معوذات (سورۃ اخلاص، الفلق اور الناس) سورتیں پڑھ کر اپنے اوپر دَم کیا کرتے اور ہاتھ اپنے بدن پر پھیرتے۔ جب آپﷺ مرض الموت میں مبتلا ہوئے تو میں نے بھی یہ سورتیں پڑھ کر آپﷺ  کو دم کیا۔

۹۱۔ ’’ اے اﷲ مجھے بخش دے، مجھ پر رحم فرما‘‘
 اُمُّ المومنین حضرت عائشہ صدیقہؓ سے روایت ہے کہ جب نبیﷺ  کی وفات قریب ہوئی اور آپﷺ  مجھ سے کمر لگائے بیٹھے تھے تو میں نے بغور سنا کہ آپﷺ یہ فرماتے ہیں ’’ اے اﷲ مجھے بخش دے، مجھ پر رحم فرما اور مجھے رفیق ا لاعلیٰ بلند فریقوں سے ملا دے ‘‘۔

۹۲۔رسول اﷲﷺ  پر موت کی سختی 

اُمُّ المومنین حضرت عائشہ صدیقہؓ کہتی ہیں کہ رسول اﷲﷺ  کا سر مبارک وفات کے وقت میرے سینہ پر تھا۔جب سے میں نے رسول اﷲﷺ  پر موت کی سختی دیکھی اس کے بعد سے میں موت کی سختی کو کسی کے لیے بُرا نہیں سمجھتی۔سیدنا انس بن مالکؓ کہتے ہیں کہ جب نبیﷺ  پر مرض کی شدت ہوئی تو بے ہوش ہو گئے۔ سیدہ فاطمہ الزہرہؓ رو کر کہنے لگیں کہ ہائے میرے باپ پر کیسی سختی ہو رہی ہے۔ آپﷺ  نے فرمایا تیرے باپ پر اس روز کے بعد پھر کوئی سختی نہ ہو گی۔

۹۳۔نبیﷺ  کا وفات سے قبل مسواک کرنا

 اُمّ المومنین عائشہ صدیقہؓ کہتی ہیں کہ یہ بھی اﷲ کی نعمتوں میں سے ہے کہ آپﷺ  نے میرے گھر میں اور میری باری کے روز میری ٹھوڑی اور سینہ کے درمیان وفات پائی اور اﷲ نے آپﷺ  کی وفات کے وقت میرا اور آپﷺ  کا لعاب دہن ملا دیا۔اُس روز میرے بھائی عبدالرحمن بن ابی بکرؓ ہاتھ میں مسواک لئے ہوئے آئے۔ میں رسول اﷲﷺ  کو اپنے اوپر ٹکائے ہوئے تھی۔ میں نے دیکھا کہ آپﷺ مسواک کو دیکھ رہے ہیں۔ چنانچہ میں نے آپﷺ  کی خواہش پر وہ مسواک لے کر اپنے دانتوں سے چبا کر نرم کر دی تو آپﷺ  نے وہ مسواک دانتوں پر پھیری اور آپﷺ  اپنے سامنے موجود پانی میں اپنے دونوں ہاتھ ڈالتے اور منہ پر پھیرتے اور فرماتے لا الٰہ الا اﷲ۔موت میں بڑی سختیاں ہوتی ہیں۔ پھر آپﷺ  نے اپنا ہاتھ اٹھایا اور فرمایا اﷲ مجھے رفیق ا لاعلیٰ میں رکھ۔ یہاں تک کہ آپؐ کی روح مبارک نکل گئی اور آپؐ کا ہاتھ گر گیا۔

۹۴۔ نبیؐ نے ۶۳ برس کی عمر میں وفات پائی
۱۷۱۱: اُمّ المومنین عائشہ صدیقہؓ سے روایت ہے کہ رسول اﷲﷺ  نے تریسٹھ برس کی عمر میں وفات پائی۔

٭٭٭

۵۹۔کتاب التفسیر
۱۔سورۃ فاتحہ ساری سورتوں سے بڑھ کر ہے 

 سیدنا ابو سعید معلّیٰؓ کہتے ہیں کہ میں مسجد میں نماز پڑھ رہا تھا کہ رسول اﷲﷺ  نے مجھے بلایا… پھر مجھ سے فرمایا کہ مسجد سے باہر جانے سے پہلے میں تجھے قرآن کی ایک سورۃ بتاؤں گا جو اجر و ثواب میں ساری سورتوں سے بڑھ کر ہے۔ پھر آپ نے میرا ہاتھ پکڑ لیا۔ آپﷺ  نے فرمایا وہ سورۃ فاتحہ (الحمدﷲ رب العالمین) ہے۔ اس میں سات آیتیں ہیں جو ہر رکعت میں بار بار دہرائی جاتی ہیں۔ اور یہی سورۃ وہ بڑا قرآن ہے جو مجھے دیا گیا ہے۔

۲۔شرک کے بعد اولاد کا قتل سب سے بڑا گناہ 

سیدنا عبداﷲ بن مسعودؓ کہتے ہیں کہ میں نے نبیﷺ سے پوچھا کہ اﷲ کے نزدیک سب سے بڑا گناہ کون سا ہے ؟ تو آپ نے فرمایا ’’یہ کہ تو کسی کو اﷲ کا شریک بنائے حالانکہ اس اﷲ نے تجھے پیدا کیا ہے ‘‘۔ میں نے کہا بے شک یہ بڑا گناہ ہے۔میں نے پوچھا پھر اس کے بعد کون سا ہے ؟ آپﷺ  نے فرمایا کہ اپنی اولاد کو اس خوف سے قتل کرنا کہ اس کو کھلانا پڑے گا۔ میں نے پوچھا پھر اس کے بعد کون سا گناہ؟ فرمایا اپنے پڑوسی کی بیوی سے بدکاری کرنا۔

۳۔کھمبی کا پانی آنکھ کے لیے دوا ہے 

سیدنا سعید بن زیدؓ سے مروی ہے کہ رسول اﷲﷺ  نے فرمایا کہ کھمبی (ایک خودرَو پودا) ’’مَنّ‘‘ کی قسم میں سے ہے اور اس کا پانی آنکھ کے لیے دوا ہے۔

۴۔ اللہ کو جھٹلانا اور گالی دینا
 سیدنا ابن عباسؓ سے مروی ہے کہ نبیﷺ  نے فرمایا: اﷲ تعالیٰ ارشاد فرماتا ہے کہ ’’بنی آدم مجھے جھٹلاتا ہے اور اس کو ایسا نہ کرنا چاہیئے تھا۔ بنی آدم نے مجھے گالی دی جواسے نہ دینی چاہیئے تھی۔ جھوٹا تو یوں بنایا کہ وہ کہتا ہے کہ میں ان کو مرنے کے بعد قیامت کے دن اصلی حالت پر نہیں اٹھا سکتا۔ اور گالی دینا یہ ہے کہ وہ کہتا ہے کہ میری اولاد ہے حالانکہ میں اس بات سے مبرا اور پاک ہوں کہ کسی کو اپنی بیوی یا اولاد بناؤں۔

۵۔اللہ کا سیدناعمرؓ کی تین باتوں سے اتفاق 

سیدنا انس بن مالکؓ راوی ہیں کہ سیدنا عمرؓ نے کہا کہ میری رائے تین باتوں میں اﷲ کے حکم کے موافق ہوئی یا یوں کہا کہ اﷲ تعالیٰ نے تین باتوں میں میرے ساتھ اتفاق کیا۔ اول یہ کہ میں نے رسول اﷲﷺ  سے عرض کیا اگر آپ مقامِ ابراہیم میں طواف کے بعد نماز پڑھا کریں تو بہتر ہو۔تو اﷲ نے یہ آیت ’’تم مقام ابراہیم کو جائے نماز بناؤ‘‘ اتاری۔دوئم یہ کہ میں نے عرض کیا کہ یا رسول اﷲ آپ کے پاس اچھے بُرے ہر قسم کے لوگ آتے جاتے ہیں لہٰذا اگر آپﷺ اُمہات المومنینؓ کو پردہ کا حکم دیں تو اچھا ہے۔ تو اﷲ نے حجاب کی آیت نازل کی۔سوئم یہ کہ مجھے معلوم ہوا کہ آپﷺ اپنی بعض ازواج پر غصہ ہوئے ہیں تو میں ان کے پاس گیا اور ان سے کہا کہ تم باز آ جاؤ ورنہ ا ﷲ اپنے رسول کو تم سے اچھی بیویاں تمہارے بدلہ میں عطا کر دے گا۔ یہاں تک کہ جب میں آپﷺ  کی ایک بیوی اُمّ سلمہؓ کے پاس آیا تو انہوں نے کہا ’’ اے عمرؓ ! کیا رسول اﷲﷺ  اپنی بیویوں کو نصیحت نہیں کر سکتے جو تم نصیحت کرنے آئے ہو؟‘‘ تب اﷲ نے یہ آیت اتاری ’’اگر وہ (پیغمبر) تمہیں طلاق دے دیں تو بہت جلد انہیں ان کا رب! تمہارے بدلے تم سے بہتر بیویاں عنایت فرمائے گا۔‘‘ (التحریم: ۵)۔

۶۔سابقہ آسمانی کتب کو مکمل سچ یا جھوٹ نہ کہنا 

سیدنا ابوہریرہؓ سے منقول ہے کہ اہل کتاب یعنی یہودی توراۃ کو عبرانی زبان میں پڑھا کرتے تھے اور اس کا ترجمہ عربی زبان میں مسلمانوں کو سمجھاتے تو رسول اﷲﷺ  نے فرمایا کہ ان کی باتوں کو بالکل سچ بھی نہ مان لو (اس لئے کہ انہوں نے توریت میں تحریف کر لی ہے ) اور بالکل جھوٹ بھی نہ کہو(اس لئے کہ شاید بعض آیات بلا تحریف بھی ہوں ) بلکہ مجملاً یہ کہو کہ ’’کہہ دو کہ ہم اﷲ پر ایمان لائے اور اس چیز پر بھی جو ہماری طرف نازل کی گئی‘‘۔

۷۔محمدؐ کی اُمت کا د یگر اُمتوں پر گواہی دینا
 سیدنا ابو سعید خدریؓ سے روایت ہے کہ نبیﷺ  نے فرمایا کہ قیامت کے دن نوحؑ بلائے جائیں گے۔ وہ عرض کریں گے ’’ میں حاضر ہوں اے پروردگار! جو حکم ہو بجا لاؤں ‘‘ اﷲ تعالیٰ فرمائے گا ’’کیا تم نے لوگوں کو ہمارے احکام بتا دیئے تھے ؟‘‘ وہ کہیں گے ’’ہاں ‘‘ پھر ان کی امت سے پوچھا جائے گا کہ نوح (علیہ السلام) نے تم کو میرا حکم پہنچایا تھا (یا نہیں )؟ تو وہ کہیں گے کہ ’’ہمارے پاس تو کوئی ڈرانے والا (پیغمبر) نہیں آیا‘‘ نوحؑ سے کہا جائے گا کہ ’’کوئی تیرا گواہ ہے ؟‘‘ وہ عرض کریں گے ’’محمد (ﷺ ) اور ان کی امت کے لوگ گواہ ہیں ‘‘ پھر اس اُمت کے لوگ گواہی دیں گے کہ نوحؑ نے اﷲ کا پیغام اپنی امت کو پہنچا دیا تھا ’’ اور پیغمبر (محمدﷺ ) تم پر گواہ بنیں گے ‘‘ پس اﷲ تعالیٰ کے اس قول کا یہی مطلب ہے کہ ’’ہم نے اسی طرح تمہیں عادل اُمت بنایا ہے تاکہ تم لوگوں پر گواہ ہو جاؤ اور رسول (ﷺ ) تم پر گواہ ہو جائیں ‘‘۔

۸۔عرفات سے لوٹ کر مزدلفہ جانے کا سبب

اُمُّ المومنین حضرت عائشہ صدیقہؓ راوی ہیں کہ دورِ جاہلیت میں قریش اور جو لوگ اُن کے طریقہ پر چلتے تھے۔ مزدلفہ میں ٹھہرا کرتے تھے اور ان لوگوں کو حمس کہتے اور اپنے آپ کو معزز سمجھتے تھے۔ باقی تمام اہل عرب عرفات میں ٹھہرتے تھے۔ جب اسلام آیا تو اﷲ تعالیٰ نے اپنے نبیﷺ  کو حکم فرمایا کہ اوّل عرفات میں جائیں اور وہاں ٹھہریں پھر وہاں سے لوٹ کر مزدلفہ میں آئیں۔
۹۔دنیا میں نیکی اور آخرت میں بھلائی مانگنا

سیدنا انس بن مالکؓ راوی ہیں کہ نبیﷺ  اکثر یوں دعا فرمایا کرتے تھے ’’ اے ہمارے رب ہمیں دنیا میں نیکی عطا فرما اور آخرت میں بھی بھلائی عطا فرما اور ہمیں عذابِ جہنم سے نجات دے ‘‘۔

۱۰۔مسکین لوگوں سے سوال نہیں کرتے 

سیدنا ابوہریرہؓ کہتے ہیں کہ نبیﷺ  نے فرمایا کہ مسکین وہ نہیں ہے جو ایک کھجور یا دو کھجور یا ایک لقمہ یا دو لقمے لے کر چل دیتا ہو۔ بلکہ مسکین وہ ہے جو سوال سے بچتا ہو۔ مسکین کا مطلب اگر تم سمجھنا چاہو تو یہ آیت ’’ اور وہ لوگوں سے چمٹ کر سوال نہیں کرتے ‘‘ (البقرہ۔۲۷۳) پڑھو۔

۱۱۔متشابہ آیات کے پیچھے پڑنا نفاق کی علامت

اُمُّ المومنین حضرت عائشہ صدیقہؓ کہتی ہیں کہ رسول اﷲﷺ  نے یہ آیت پڑھی ’’وہی اﷲ تعالیٰ ہے جس نے تم پر کتاب اتاری جس میں واضح مضبوط آیتیں ہیں جو اصل کتاب ہیں۔ اور بعض متشابہ آیتیں ہیں۔  جن کے دلوں میں نفاق کی بیماری ہے وہ تو اس کی متشابہ آیتوں کے پیچھے لگ جاتے ہیں۔ فتنے کی طلب اور ان کی مراد کی جستجو کے لیے۔ حالانکہ ان کی حقیقی مراد کو سوائے اﷲ تعالیٰ کے کوئی نہیں جانتا۔ اور پختہ و مضبوط علم والے یہی کہتے ہیں کہ ہم تو ان پر ایمان لا چکے۔ یہ ہمارے رب کی طرف سے ہیں اور نصیحت تو صرف عقل مند ہی حاصل کرتے ہیں ‘‘۔ پھر فرمایا کہ جب تم ان لوگوں کو دیکھو جو متشابہ آیتوں کے پیچھے لگتے ہیں تو سمجھ لو کہ اﷲ تعالیٰ نے قرآن میں انہی لوگوں کا ذکر کیا ہے لہٰذا ان کی صحبت سے بچتے رہو۔

۱۲۔نبیﷺ  کا فرمان کہ قسم مدعی علیہ پر ہے 

سیدنا ابن عباسؓ سے روایت ہے کہ ان سے دو عورتوں کا جھگڑا بیان کیا گیا جو کہ ایک گھر میں بیٹھی موزہ سی رہی تھیں۔ ان دونوں میں سے ایک باہر نکلی جس کی ہتھیلی میں موزہ سینے کی سوئی چبھو دی گئی تھی۔ اس نے دوسری عورت پر دعویٰ کیا۔ جب یہ مقدمہ سیدنا ابن عباسؓ کے پاس لایا گیا تو آپؓ نے کہا کہ نبیﷺ  کا فرمان ہے کہ اگر لوگوں کو صرف دعویٰ کرنے پر دلا دیا جاتا تو کتنوں کے خون اور مال تلف ہو جاتے۔ تم دوسری عورت کو اﷲ تعالیٰ سے ڈراؤ اور یہ آیت سناؤ ’’بے شک جو لوگ اﷲ تعالیٰ کے عہد اور اپنی قسموں کو تھوڑی قیمت پر فروخت کر دیتے ہیں ‘‘ جب لوگوں نے ایسا کیا تو وہ ڈر گئی اور اس نے اپنے جرم کا اقرار کر لیا تو سیدنا ابن عباسؓ نے کہا کہ رسول اﷲﷺ  نے فرمایا ہے کہ قسم مدعی علیہ پر ہے۔

۱۳۔ ’’ہمیں اﷲ تعالیٰ ہی کافی ہے ‘‘
سیدنا ابن عباسؓ کہتے ہیں کہ حَسْبُنَا اﷲُ وَنِعْم الْوَ کِیْل سیدنا ابراہیمؑ نے اس وقت کہا تھا جب وہ آگ میں ڈالے گئے تھے اور رسول اﷲﷺ  نے بھی یہ کلمہ اس وقت کہا تھا جب لوگوں نے ان سے کہا کہ قریش کے کافروں نے آپﷺ  سے لڑنے کے لیے بہت بڑا لشکر جمع کیا ہے ان سے ڈرتے رہنا۔ یہ خبر سن کر صحابہؓ کا ایمان بڑھ گیا اور انہوں نے یہی کہا کہ ’’ہمیں اﷲ تعالیٰ ہی کافی ہے اور وہ اچھا کام کرنے والا ہے ‘‘۔

۱۴۔منافق عبداللہ بن ابی کی مخالفت کی وجہ 

سیدنا اسامہ بن زیدؓ راوی ہیں کہ جنگ بدر سے پہلے ایک مرتبہ رسول اﷲﷺ  ایک گدھے پر سوار اسامہ بن زیدؓ کے ہمراہ بنی حارث بن خزرج کے محلّہ میں، سیدنا سعد بن عبادہؓ کی عیادت کو تشریف لے جا رہے تھے۔ راستے میں ایک مجلس پر سے گزرے جس میں مشہور منافق عبداﷲ بن ابی ابن سلول بھی بیٹھا تھا۔ وہ اس وقت تک(ظاہر میں بھی) مسلمان نہیں ہوا تھا۔ اس مجلس میں مسلمان، مشرک، بت پرست اور یہود سمیت ہر قسم کے لوگ موجود تھے۔  رسول اﷲﷺ  نے انہیں سلام کیا اور قرآن پڑھ کر مجلس والوں کو اﷲ کی طرف بلایا۔ اس وقت عبداﷲ بن ابی نے کہا اے شخص! اگرچہ تیرا کلام بہت اچھا ہے۔ اگر یہ سچ ہے تو بھی ہمیں ہماری مجلسوں میں مت سنا۔ اپنے گھر کو جا۔ وہاں جو تیرے پاس آئے اس کو یہ قصے سنا۔ سیدنا عبداﷲ بن رواحہؓ نے کہا کہ یا رسول اﷲﷺ ! نہیں بلکہ آپ ہماری ہر ایک مجلس میں ضرور آیا کیجئے ہمیں یہ بہت اچھا لگتا ہے۔ اس بات پر مسلمانوں، مشرکوں اور یہودیوں میں گالی گلوچ ہونے لگی اور قریب تھا کہ لڑائی شروع ہو جائے تو رسول اﷲﷺ ان سب کو چپ کرایا اور سیدنا سعد بن عبادہؓ کے ہاں روانہ ہو گئے۔ اور سیدنا سعدؓ کو عبداﷲ بن ابی کی باتیں بتائیں۔ سیدنا سعد بن عبادہؓ نے عرض کیا کہ یا رسول اﷲﷺ ! آپ اس سے درگزر فرمائیے۔ قسم اس ذات کی جس نے آپﷺ  پر کتاب نازل کی ہے کہ اﷲ کی جانب سے جو کچھ آپﷺ  پر اترا ہے، وہ برحق اور سچ ہے۔ اصل بات یہ ہے کہ آپﷺ  کے آنے سے پہلے اس بستی کے لوگوں نے یہ فیصلہ کیا تھا کہ عبداﷲ بن ابی کو سرداری کا تاج پہنائیں گے اور اس کو اپنا والی اور رئیس بنائیں گے۔ لیکن جب اﷲ نے یہ بات نہ چاہی بوجہ اُس حق کے جو آپﷺ  کو عطا کیا ہے تو اُس کو آپﷺ  کا آنا ناگوار ہوا اس لئے اس نے آپﷺ  سے ایسے بُرے کلمات کہے۔ آپﷺ نے اس کا قصور معاف کر دیا۔نبیﷺ اور ان کے اصحاب کی عادت مبارکہ تھی کہ بت پرستوں اور یہودیوں کی ایسی ایسی حرکاتِ ناشائستہ کو معاف کر دیا کرتے تھے جیسے کہ اﷲ نے ان کو حکم فرمایا تھا۔ اور ان کی ایذا دہی پر صبر کیا کرتے تھے۔ یہاں تک کہ اﷲ نے ان سے لڑنے کا حکم دیا۔ جب آپﷺ  نے بدر میں جنگ کی تو بڑے بڑے قریش کے رئیسوں کو اﷲ نے قتل کرایا تو ابن ابی بن سلول نے اور جو اس کے ساتھ مشرک اور بت پرست تھے کہا کہ اب تو اس دین میں شریک ہونے کا موقع آن پہنچا کہ اس کا غلبہ ہو گیا تو اب رسول اﷲﷺ  سے اسلام پر بیعت کر لو۔ اس پر وہ سب (ظاہری طور پر) مسلمان ہو گئے۔

۱۵۔منافقین کا جہاد سے گریز کرنا

سیدنا ابو سعید خدریؓ سے مروی ہے کہ نبیﷺ  کے عہد میں چند منافق تھے جو بظاہر مسلمان ہو گئے تھے۔ جب رسول اﷲﷺ  جہاد کو جاتے تو وہ مدینہ میں پیچھے رہ جاتے اور رسول اﷲﷺ  کے ساتھ نہ جانے پر خوش ہوتے پھر جب آپﷺ  جہاد سے لوٹ کر آتے وہ طرح طرح کے بہانے بناتے اور قسمیں کھاتے کہ ان وجوہات کی وجہ سے ہم نہ جاسکے۔ اور ان کو ایسے کام پر تعریف سننا پسند آتا جس کو انہوں نے نہ کیا ہوتا۔ پس یہ آیت انہی کے بارے میں نازل ہوئی کہ ’’وہ لوگ جو اپنے کرتوتوں پر خوش ہیں اور چاہتے ہیں کہ جو انہوں نے نہیں کیا اس پر بھی ان کی تعریفیں کی جائیں۔‘‘ (آل عمران: ۱۸۸) 
۱۶۔ یتیم لڑکیوں سے نکاح میں انصاف کرنا

اُمُّ المومنین حضرت عائشہ صدیقہؓ سے عروہ بن زبیر نے اﷲ تعالیٰ کے اس قول ’’اگر تمہیں ڈ ر ہو کہ یتیم لڑکیوں سے نکاح کر کے تم انصاف نہ رکھ سکو گے ‘‘ کے بارے میں پوچھا تو انہوں نے کہا کہ اے میرے بھانجے ! اس کا مطلب یہ ہے کہ ایک یتیم عورت اپنے ولی کی پرورش میں ہو اور اس کے مال میں شریک ہو تو اس کے ولی کو اس کی مالداری اور خوبصورتی پسند آئے اور اس سے نکاح کرنا چاہے اور اس کو مہر انصاف کے ساتھ (جتنا اس کو دوسرے لوگ دیں ) نہ دینا چاہے تو اﷲ تعالیٰ نے اس آیت میں ایسے لوگوں کو ایسی یتیم لڑکیوں کے ساتھ کہ جب تک اُن کا پورا مہر انصاف کے ساتھ نہ دیں، نکاح کرنے سے منع فرمایا ہے۔ اور ان کو یہ حکم دیا گیا کہ تم ان یتیم عورتوں کے سوا اور جو عورتیں تمہیں اچھی معلوم ہوں ان سے نکاح کر لو۔ اُمّ المومنین عائشہؓ نے فرمایا کہ چند آدمیوں نے اس آیت کے نازل ہونے کے بعد نبیﷺ  سے ان عورتوں کے بارے میں فتویٰ لینا چاہا تو اﷲ نے یہ آیت نازل کی ’’آپﷺ  سے عورتوں کے بارے میں حکم دریافت کرتے ہیں (النساء: ۱۲۷) اُمّ المومنین عائشہؓ نے کہا کہ دوسری آیت میں جو یہ فرمایا کہ ’’یعنی وہ یتیم عورتیں جن کا مال اور جمال کم ہو اور تم ان کے ساتھ نکاح کرنے سے نفرت کرو‘‘ تو اﷲ کا یہ حکم ہوا کہ جو عورتیں یتیم ہیں اور ان کی طرف بوجہ قلت مال اور کم خوبصورتی کے رغبت نہیں کرتے تھے، اگر ان کے پاس کثیر مال ہو تو ان سے نکاح نہ کرو مگر اس صورت میں کہ ان کے مال اور مہر میں انصاف کرو۔ 

۱۷۔عابد غیر اﷲ اپنے معبودوں سمیت جہنم میں 
سیدنا ابو سعید خدریؓ راوی ہیں کہ نبیﷺ نے فرمایا ’’قیامت کے دن ایک پکارنے والا یوں پکارے گا کہ جو شخص جس چیز کی عبادت کرتا تھا اسی کے ساتھ چلا جائے۔ پس غیر اﷲ کی عبادت کرنے والوں میں سے کوئی فرد باقی نہ رہے گا۔ سب اپنے معبودوں بتوں اور تھان وغیرہ کے ساتھ دوزخ میں جا کر گر جائیں گے یہاں تک کہ صرف وہی لوگ رہ جائیں گے جو اﷲ کی عبادت کرتے تھے۔ ان میں اچھے اور بُرے مسلمان لوگ ہوں گے اور اہل کتاب کے کچھ باقی رہ جانے والے لوگ۔

۱۸۔حضرت عزیرؑ کو اللہ کا بیٹا کہنے والے کا حشر

… سب سے پہلے یہود بلائے جائیں گے اور ان سے کہا جائے گا کہ تم کس کی عبادت کرتے تھے ؟ وہ کہیں گے کہ ہم عزیز علیہ السلام کی جو اﷲ کا بیٹا ہے، عبادت کرتے تھے۔ ان سے کہا جائے گا کہ تم نے جھوٹ کہا۔ اﷲ نے کسی کو بیوی اور بیٹا نہیں بنایا۔ اب تم کیا چاہتے ہو؟ یہود کہیں گے کہ اے ہمارے رب ہمیں پیاس لگی ہے، ہمیں پانی پلا۔ پھر اُن کی طرف اشارہ کیا جائے گا، کیا تم دوزخ میں نہیں گر پڑتے ؟ اسی وقت سب کے سب آگ کی طرف بیتاب ہو کر دوڑیں گے، گویا آگ پانی ہے اور آگ میں گر پڑیں گے۔

۱۹۔حضرت عیسیٰؑ کی کو بیٹا کہنے والوں کا انجام

… پھر نصاریٰ بلائے جائیں گے اور ان سے بھی پوچھا جائے گا کہ تم کس کی عبادت کرتے تھے ؟ وہ کہیں گے کہ ہم اﷲ کے بیٹے مسیح ؑ کی عبادت کرتے تھے۔ کہا جائے گا تم نے جھوٹ کہا۔ اﷲ کی کوئی بیوی اور بیٹا نہیں۔ پھر کہا جائے گا کہ اب تم کیا چاہتے ہو؟ وہ بھی ویسا ہی کہیں جیسا یہودیوں نے کہا تھا اور ان کی طرف اس میں گر پڑیں گے۔

۲۰۔ اللہ کا دیدار خالص اﷲ کے بندوں کے لیے 
…  یہاں تک کہ کوئی باقی نہ رہے گا مگر جو خالص اﷲ کی عبادت کرتے تھے۔ نیک بندوں میں سے یا گنہگاروں میں سے۔ اس وقت اﷲ تعالیٰ ایک صورت میں ظاہر ہو گا جو پہلی صورت سے جس کو وہ دیکھ چکے ہوں گے ملتی جلتی ہو گی لیکن وہ پہلی صورت نہ ہو گی۔ اور ان سے کہا جائے گا تم کس کے انتظار میں کھڑے ہو؟ کیونکہ ہر امت اپنے معبود کے ساتھ جا رہی ہے تو وہ کہیں گے کہ ہم دنیا میں تو جب کہ ہمیں ان گمراہ کن لوگوں کی احتیاج تھی، ان سے جدا رہے اور ان کا ساتھ نہیں دیا۔ ہم تو اپنے سچے رب کے انتظار میں ہیں کہ جس کی ہم عبادت کرتے تھے۔ پس اﷲ تعالیٰ کہے گا کہ میں ہی تمہارا سچارب ہوں تو وہ کہیں گے کہ ہم کسی کو بھی اﷲ کا شریک نہیں ٹھہراتے۔ یہ جملہ دو یا تین مرتبہ کہیں گے۔

۲۱۔نبیﷺ  کا صحابہ کرامؓ سے قرآن سننا

سیدنا عبداﷲ بن مسعودؓ سے روایت ہے کہ نبیﷺ  نے مجھ سے فرمایا کہ مجھے قرآن پڑھ کر سناؤ۔ میں نے عرض کیا بھلا میں کیا سناؤں ؟ قرآن تو آپﷺ  پر ہی اترا ہے آپﷺ  نے فرمایا کہ مجھے دوسرے سے سننا اچھا معلوم ہوتا ہے، تو میں نے سورۂ نساء پڑھنی شروع کی اور جب میں اس آیت پر پہنچا ’’پس کیا حال ہو گا جس وقت کہ ہم ہر اُمت میں سے ایک گواہ لائیں گے ‘‘ آپﷺ  نے فرمایا بس کر اور آپؐ کی آنکھوں سے آنسو جاری ہو گئے۔

۲۲۔جب شراب حرام قرار دی گئی
سیدنا انس بن مالکؓ کہتے ہیں کہ ہمارے پاس سوائے کھجوروں کی شراب کے اور کچھ نہ تھا۔ میں کھڑا ہوا ابو طلحہ اور فلاں فلاں شخص کو یہی شراب پلا رہا تھا کہ اتنے میں ایک آدمی آیا اور کہنے لگا کہ تمہیں کچھ خبر بھی ہے ؟ ان سب نے پوچھا کہ بات کیا ہے ؟ اس نے کہا کہ شراب حرام ہو گئی ہے۔ تب انہوں نے کہا کہ شراب کے ان پیالوں کو زمین پر پھینک دو۔ سیدنا انسؓ کہتے ہیں اس کے بعد کسی نے شراب کی بابت کچھ دریافت نہ کیا اور نہ اس کو پیا۔

۲۳۔ایسی باتیں نہ پوچھو جو ناگوار ہوں 

سیدنا انس بن مالکؓ سے روایت ہے کہ ایک دفعہ نبیﷺ  نے ایسا خطبہ پڑھا کہ ویسا عمدہ خطبہ میں نے کبھی نہیں سنا۔آپﷺ  نے فرمایا ’’جو کچھ میں جانتا ہوں اگر اس کو تم جانتے تو ہنستے تھوڑا اور روتے زیادہ‘‘ یہ سن کر صحابہ کرامؓ نے چہروں پر چادریں ڈال لیں اور ان کے رونے کی سی آوازیں نکلیں۔ ایک شخص نے پوچھا کہ یا رسول اﷲﷺ  میرا باپ کون تھا؟ آپﷺ نے فرمایا فلاں شخص تھا تو اس وقت یہ آیت نازل ہوئی ’’اے ایمان والو! ایسی باتیں مت پوچھو کہ اگر تم پر ظاہر کر دی جائیں تو تمہیں ناگوار ہوں ‘‘(المائدہ: ۱۱)۔

۲۴۔اﷲ ہی عذاب نازل کرنے پر قادر ہے 

سیدنا جابرؓ کہتے ہیں کہ جب یہ آیت نازل ہوئی ’’آپﷺ  کہہ دیجئے کہ اس پر بھی وہی قادر ہے کہ تم پر کوئی عذاب اوپر سے نازل کر دے ‘‘ تو رسول اﷲﷺ  نے فرمایا کہ ’’اے اﷲ میں تیرے چہرے کی پناہ مانگتا ہوں ‘‘ پھر اﷲ نے کہا ’’یا تمہارے پاؤں کے نیچے سے ‘‘ تو آپﷺ  نے فرمایا ’’اے اﷲ میں تیرے چہرے کی پناہ مانگتا ہوں ‘‘ پھر اﷲ نے کہا ’’یا کہ تم کو گروہ گروہ کر کے سب کو لڑا دے اور تمہارے ایک کو دوسرے کی لڑائی چکھا دے ‘‘ آپؐ نے فرمایا یہ پہلے عذابوں سے تو ہلکا یا آسان ہے۔ ( المائدہ: ۶۵)
۲۵۔ ظاہری اور باطنی فحاشی کی باتیں 
 سیدنا عبداﷲ بن مسعودؓ نے کہا کہ اﷲ سے بڑھ کر غیرت مند کوئی نہیں۔ اسی لئے اس نے ظاہری اور باطنی سب فحش باتوں کو حرام کیا اور اﷲ کے نزدیک تعریف سے زیادہ کوئی چیز زیادہ مرغوب نہیں۔ اسی لئے اس نے اپنی تعریف کی۔  

۲۶۔مشرکوں سے مسلمانوں کا فتنہ میں پڑ جانا

سیدنا ابن عمرؓ سے ایک شخص نے پوچھا کہ یہ جو آج کل فتنہ اور لڑائی ہو رہی ہے، اس کے بارے میں آپ کیا کہتے ہیں ؟ تو انہوں نے کہا کہ تو کیا جانے کہ فتنہ کسے کہتے ہیں۔ حقیقت یہ ہے کہ نبیﷺ  مشرکوں سے لڑتے تھے۔ اور مشرکوں کے پاس کوئی مسلمان جاتا تو فتنہ میں پڑ جاتا اور وہ تمہاری طرح بادشاہت کے لیے نہ لڑتے تھے بلکہ محض دین پر لڑتے تھے۔

۲۷۔اچھے عمل کو بُرے عمل سے ملانا

سیدنا سمرہ بن جندبؓ نے کہا کہ نبیﷺ  نے فرمایا کہ آج رات کو دو فرشتے میرے پاس آئے۔ انہوں نے مجھے نیند سے جگایا اور سونے چاندی کی اینٹوں سے بنے ہوئے ایک شہر کی طرف لے گئے۔ وہاں چند آدمی ایسے ملے کہ ان کا آدھا بدن تو ایسا خوبصورت تھا کہ تو نے کبھی دیکھا نہ ہو گا اور آدھا بدن ایسا بدصورت کہ تو نے کبھی نہ دیکھا ہو گا۔ ان دونوں فرشتوں نے ان لوگوں سے کہا کہ اس نہر میں گھسو تو وہ گھس گئے اور پھر ہمارے پاس آئے تو ان کی بدصورتی دور ہو گئی اور وہ بہت اچھی صورت شکل کے ہو گئے۔ ان دونوں فرشتوں نے مجھ سے کہا کہ یہ جنت العدن (ہمیشگی کا باغ) ہے اور یہ آپﷺ  کی جگہ ہے۔ اور وہ لوگ جو آدھے تو خوبصورت بدن کے تھے اور آدھے بدصورت بدن کے۔ وہ وہ لوگ تھے جنہوں نے اچھے عمل کو بُرے عمل سے ملا دیا تھا۔ اﷲ نے ان سے درگزر کیا اور معاف کر دیا۔

۲۸۔خرچ کرنے والے پر اللہ بھی خرچ کرتا ہے 

 سیدنا ابو ہریرہؓ راوی ہیں کہ رسول اﷲﷺ  نے فرمایا کہ اﷲ تعالیٰ فرماتا ہے کہ تو خرچ کر، میں بھی تجھ پر خرچ کروں گا۔ اور آپﷺ  نے فرمایا کہ اﷲ کا ہاتھ بھرا ہوا ہے۔ رات اور دن کا خرچ کرنا اسے خالی نہیں کر سکتا۔ کیا تم نہیں دیکھتے کہ جب سے اس نے زمین و آسمان کو پیدا کیا ہے، کتنا خرچ کر دیا ہو گا۔ لیکن اس کے ہاتھ میں جو خزانہ تھا وہ کچھ کم نہیں ہوا اور (آسمان اور زمین کے بننے سے پہلے ) اﷲ کا عرش پانی پر تھا اور اس کے ہاتھ میں ترازو ئے عدل ہے۔ جس کے لیے چاہتا ہے عطا کر دیتا ہے اور جس کے لیے چاہتا ہے اٹھا لیتا ہے یعنی رزق میں کمی زیادتی کرتا ہے۔

۲۹۔اللہ ظالموں کو مہلت دیتا ہے 

 سیدنا ابو موسیٰ اشعریؓ  راوی ہیں کہ رسول اﷲﷺ  نے فرمایا کہ اﷲ ظالموں کو مہلت دیتا ہے لیکن جب پکڑتا ہے تو پھر نہیں چھوڑتا۔ اس کے بعد رسول اﷲﷺ نے یہ آیت پڑھی: ’’تیرے رب کی پکڑ کا یہی طریقہ ہے جب کہ وہ بستیوں کے رہنے والے ظالموں کو پکڑتا ہے، بے شک اس کی پکڑ بڑی درد ناک اور نہایت سخت ہے ‘‘۔ (سورۂ ھود: ۱۲) 
۳۰۔شیطان کا آسمانی خبریں نجومیوں کو بتلانا 

سیدنا ابوہریرہؓ رسو ل اﷲﷺ  سے روایت کرتے ہیں کہ رسول اﷲﷺ  نے فرمایا کہ جب اﷲ تعالیٰ آسمانوں میں احکام صادر فرماتا ہے تو فرشتے اس کے حکم پر عاجزی سے اپنے پر مارنے لگتے ہیں۔جب ان فرشتوں کی خوف کی حالت جاتی رہتی ہے تو ایک دوسرے سے کہتا ہے کہ پروردگار نے کیا حکم فرمایا؟ دوسرا کہتا ہے جو کچھ فرمایا حق ہے اور وہ بڑا بلند و برتر ہے۔ فرشتوں کی یہ باتیں چوری سے بات اڑانے والے (شیطان) بھی سن لیتے ہیں اور وہ زمین سے آسمان تک اوپر تلے ہوتے ہیں۔ پھر کبھی ایسا ہوتا ہے کہ فرشتے خبر پا کر آگ کا شعلہ پھینکتے ہیں۔ وہ بات سننے والے کو اس سے پہلے جلا دیتا ہے کہ وہ اپنے نیچے والے کو بات پہنچائے۔ اور کبھی ایسا ہوتا ہے کہ وہ شعلہ اس تک نہیں پہنچتا اور وہ اپنے نیچے والے شیطان کو وہ بات پہنچا دیتا ہے۔ اس طرح وہ بات زمیں تک پہنچا دیتے ہیں۔ پھر وہ بات نجومی کے منہ پر ڈالی جاتی ہے۔ پھر وہ اس میں سو جھوٹ ملا کر لوگوں سے بیان کرتا ہے۔ کوئی کوئی بات اس کی سچی نکلتی ہے تو لوگ کہتے ہیں کہ دیکھو اس نجومی نے ہمیں فلاں دن یہ خبر دی تھی کہ آئندہ ایسا ایسا ہو گا اور وہ ہی ہوا اس کی بات سچی نکلی۔ اور یہ سچی بات وہ ہوتی ہے جو براہِ راست آسمان سے چرائی گئی تھی۔

۳۱۔ بخیلی، سستی اور بدترین عمر سے پناہ مانگنا

 سیدنا انس بن مالکؓ سے روایت ہے کہ رسول اﷲﷺ یہ دعا مانگا کرتے تھے ’’اے اﷲ! میں تیری پناہ مانگتا ہوں بخیلی اور سستی اور بدترین عمر (بڑھاپے کی محتاجی زندگی) اور قبر کے عذاب اور دجال کے فتنے اور زندگی و موت کے دیگر فتنوں سے۔

۳۲۔ آدمؑ کا شفاعت کرنے سے انکار کرنا

 سیدنا ابوہریرہؓ سے روایت ہے کہ رسول اﷲﷺ  نے ایک مرتبہ پکا ہوا گوشت تناول کرنے کے بعد فرمایا کہ میں قیامت کے دن سب کا سردار ہوں۔ قیامت کے دن اﷲ تعالیٰ تمام اگلے پچھلے آدمیوں کو ایک میدان میں اس طرح اکٹھا کرے گا کہ پکارنے والا اپنی آواز ان کو سنا سکے اور دیکھنے والا ان سب کو دیکھ سکے گا۔ سورج بہت قریب ہو گا۔ اس وقت لوگوں کو ایسی ناقابلِ برداشت تکلیف ہو گی کہ جس کی وہ طاقت نہیں رکھتے۔ اس وقت لوگ آپس میں کہیں گے کہ دیکھو کیسی تکلیف ہو رہی ہے۔ کوئی سفارشی شفیع تلاش کرو جو پروردگار کے پاس تمہاری کچھ سفارش کرے۔ بعض کہیں گے کہ آدمؑ کے پاس چلو تو سب کے سب ان کے پاس آئیں گے اور ان سے کہیں گے کہ آپ تمام آدمیوں کے باپ یعنی ابو البشر ہیں۔ اﷲ تعالیٰ نے آپ کو اپنے مبارک ہاتھوں سے بنایا ہے اور اپنی روح آپ میں پھونکی ہے اور فرشتوں سے آپ کو سجدہ کرایا ہے۔ لہٰذا آپ ہماری شفاعت کیجئے۔ آدمؑ کہیں گے کہ آج میرا رب اتنے غصہ میں ہے کہ نہ تو اس سے پہلے کبھی ایسا غصہ ہوا ہو گا اور نہ اس کے بعد ایسا غصہ ہو گا اور مجھے اس درخت کے پھل سے منع کیا تھا لیکن میں نے کھا لیا اور نافرمانی کی اور نفسی نفسی کہیں گے اور پھر کہیں گے کہ تم کسی اور کے پاس جاؤ۔ نوح کے پاس جاؤ۔ 

۳۳۔نوح ؑ کا شفاعت کے لئے ابراہیمؑ کے پاس بھیجنا
…پھر وہ لوگ نوحؑ کے پاس آئیں گے اور کہیں گے کہ اﷲ نے آپ کا نام عبداً شکوراً (شکر گزر بندہ) رکھا ہے، ہماری شفاعت کیجیے۔ ہمارا حال نہیں دیکھتے کہ کس تکلیف میں مبتلا ہیں ؟ وہ کہیں گے کہ آج اﷲ تعالیٰ اتنا غصے میں ہے کہ نہ تو ایسا پہلے کبھی ہوا اور نہ اس کے بعد ہو گا۔ اور میرے واسطے ایک دعا کا حکم تھا کہ وہ مقبول ہو گی وہ میں اپنی امت کے لیے مانگ چکا۔ اور نفسی نفسی کہیں گے اور کہیں گے کہ کسی اور کے پاس جاؤ۔ ابراہیمؑ کے پاس جاؤ۔

۳۴۔ ابراہیمؑ کا لوگوں کو موسیٰؑ کے پاس بھیجنا
… تو سب ابراہیمؑ کے پاس آئیں گے اور کہیں گے کہ آپ اﷲ کے نبی اور ساری زمین والوں میں اس کے خلیل ہیں۔ آپ پروردگار کے ہاں ہماری شفاعت کیجئے۔ ہمارا حال دیکھئے کیسا خراب ہو رہا ہے  وہ کہیں گے کہ آج کے دن اﷲ تعالیٰ بہت غصے میں ہے۔ اتنا غصے میں کہ نہ تو اس سے پہلے کبھی ایسا ہوا اور نہ اس کے بعد کبھی ہو گا۔ میں نے تین جھوٹ بولے تھے۔ پھر کہیں گے : نفسی نفسی۔ تم میرے علاوہ کسی دوسرے کے پاس جاؤ۔ اچھا موسیٰ کے پاس جاؤ۔

۳۵موسیٰ شفاعت کے لیے عیسیٰ ؑ کے پاس بھیجنا
… تو وہ لوگ موسیٰؑ کے پاس آئیں گے اور کہیں گے کہ اے موسیٰ! آپ اﷲ کے رسول ہیں۔ اﷲ تعالیٰ نے آپ کو اپنی رسالت اور کلام سے تمام لوگوں پر فضیلت و بزرگی دی ہے۔ آپ پروردگار سے ہماری سفارش کیجئے۔ دیکھئے ہماری کیسی بُری حالت ہے تو وہ بھی یہی کہیں گے کہ آج میرا رب بہت غصے میں ہے۔ اتنا غصے میں کہ نہ اس سے پہلے کبھی ہوا اور نہ اس کے بعد کبھی ہو گا۔میں نے ایک شخص کو قتل کر دیا تھا، جس کے قتل کا مجھے حکم نہیں ملا تھا۔ پھر کہیں گے نفسی نفسی نفسی، تم کسی دوسرے کے پاس جاؤ۔ تم لوگ عیسیٰ علیہ السلام کے پاس جاؤ۔

۳۶۔عیسیٰؑ کا شفاعت کے لیے محمدؐ کے پاس بھیجنا
… تو لوگ عیسیٰؑ کے پاس آئیں گے اور کہیں گے اے عیسیٰؑ ! آپ اﷲ کے رسول اور اس کا وہ کلمہ ہیں جس کو اس نے مریم کی طرف ڈالا تھا۔ اور اس کی روح ہیں اور آپ نے گود میں رہ کر بچپن میں لوگوں سے باتیں کی ہیں۔ آپ ہمارے لئے شفاعت کیجئے۔ دیکھئے ہم کیسی بُری حالت میں ہیں تو عیسیٰؑ کہیں گے کہ آج میرا رب بہت غصے میں ہے۔ اتنا غصے میں کہ نہ اس سے پہلے کبھی ہوا اور  نہ اس کے بعد کبھی ہو گا۔ پھر وہ اس کے بعد اپنا کوئی گناہ بیان نہ کریں گے۔ وہ بھی نفسی نفسی نفسی کہیں گے اور کہیں گے کہ تم کسی دوسرے کے پاس جاؤ۔ تم محمدﷺ  کے پاس جاؤ۔

۳۷۔ حشر میں محمدؐ کی شفاعت قبول کی جا ئے گی
… تو وہ لوگ محمدﷺ کے پاس آئیں گے اور عرض کریں گے کہ اے محمدﷺ  ! آپ اﷲ کے رسول اور خاتم الانبیاء ہیں۔بے شک اﷲ تعالیٰ نے آپ کے اگلے پچھلے سب گناہ معاف کر دیئے ہیں۔ اﷲ سے ہماری شفاعت کیجئے۔ دیکھئے تو سہی کہ ہمیں کیسی تکلیف ہے۔ رسول اﷲﷺ  فرماتے ہیں کہ میں یہ سنتے ہی میدانِ حشر سے چلوں گا اور عرش کے نیچے آ کر سجدے میں گر پڑوں گا۔ اﷲ تعالیٰ اپنی تعریف اور خوبی کی وہ وہ باتیں میرے دل میں ڈال دے گا جو مجھ سے پہلے کسی کو نہیں بتلایا۔ پھر حکم ہو گا کہ اے محمد (ﷺ )! سر اٹھا اور مانگ۔ جو مانگے گا، دیا جائے گا۔ جس کی سفارش کرے گا، قبول کی جائے گی۔ میں سر اٹھا کر عرض کروں گا: اے میرے رب میری اُمت پر رحم فرما۔ اے میرے رب میری امت پر رحم فرما۔ اے میرے رب میری امت پر رحم فرما۔ حکم ہو گا کہ اے محمد (ﷺ )! اپنی امت 

میں سے جن لوگوں پے کوئی حساب کتاب نہیں ان کو جنت کے داہنے دروازہ سے داخل کرو اور انہیں یہ بھی اختیار ہے کہ دوسرے لوگوں کی طرح اس دروازہ کے علاوہ باقی دروازوں سے بھی جاسکتے ہیں۔
۳۸۔ اﷲ تعالیٰ محمد کو مقامِ محمود پر کھڑا کرے گا

 سیدنا ابن عمرؓ نے کہا تمام آدمی قیامت کے دن گروہ گروہ ہو جائیں گے۔ اور ہر گروہ کے لوگ اپنے اپنے نبی کے پاس جائیں گے اور کہیں گے اے فلاں نبی ! ہماری شفاعت کرو۔ اے فلاں نبی!ہماری شفاعت کرو اور آخر کار سفارش رسول اﷲﷺ  پر آن ٹھہرے گی کہ باقی سب پیغمبر جواب دے دیں گے۔ یہی وہ دن ہے جس دن کہ اﷲ آپﷺ  کو مقام محمود پر پہنچائے گا۔ (سورۂ الاسراء: ۷۹)
۳۹۔ نماز میں قرآن درمیانی آواز سے پڑھنا

 سیدنا ابن عباسؓ نے کہا یہ آیت اس وقت نازل ہوئی جب نبیﷺ  مکہ میں کافروں کے خوف سے پوشیدہ تھے۔آپﷺ  جب اپنے اصحاب کو نماز پڑھاتے تو بلند آواز سے قرآن پڑھتے تو جب مشرک لوگ اس کو سنتے تو قرآن کو، اس کو نازل کرنے والے اور جو اُسے لے کر آیا، سب کو بُرا کہتے۔ اس وقت اﷲ نے اپنے نبیﷺ  کو یہ حکم دیا کہ ’’تو اپنی نماز بہت بلند آواز سے نہ پڑھ‘‘ یعنی قرآن ایسی آواز سے نہ پڑھو جو مشرک لوگ سن کر بُرا کہیں اور نہ بالکل ہی آہستہ کہ مقتدی بھی نہ سن سکیں ( الاسراء: ۱۱)۔

۴۰۔ موت کا مینڈھے کی صورت ذبح کیا جانا

 سیدنا ابو سعید خدریؓ نے کہا کہ رسول اﷲﷺ  نے فرمایا کہ قیامت کے دن موت ایسے مینڈھے کی صورت میں لائی جائے گی جو چت کبرا ہوا گا۔ پھر ایک پکارنے والا پکارے گا کہ اے بہشت والو! وہ گردن اٹھائیں گے اور ادھر دیکھیں گے تو وہ فرشتہ کہے گا کہ کیا تم اسے پہچانتے ہو؟ وہ کہیں گے ہاں یہ موت ہے اور سب نے اسے اپنے مرتے وقت دیکھا تھا۔ پھر وہ پکارے گا کہ اے دوزخ والو! وہ بھی گردن اٹھا کر ادھر دیکھیں گے تو وہ فرشتہ کہے گا کہ کیا تم اسے پہچانتے ہو؟ وہ کہیں گے ہاں یہ موت ہے۔پھر اسی وقت موت ذبح کر دی جائے گی۔ اور وہ فرشتہ کہے گا کہ اے اہل جنت! تم اب ہمیشہ جنت میں رہو گے۔ کسی کو موت نہ آئے گی اور اہل دوزخ! تم اب ہمیشہ دوزخ میں رہو گے کسی کو موت نہ آئے گی۔

۴۱۔بیوی پر بدکاری کا الزام، لیکن گوا ہ نہ ہو

سیدنا سہل بن سعدؓ سے روایت ہے کہ سیدنا عویمرؓ نے سیدنا عاصم بن عدیؓ سے کہا کہ وہ نبیﷺ  سے اس مسئلہ کا حل پوچھیں کہ اگر کوئی شخص اپنی عورت کے پاس کسی غیر آدمی کو زنا کرتے ہوئے دیکھ لے تو کیا وہ اسے مار ڈالے ؟ کیونکہ اگر اس نے مار ڈالا تو پھر اسے قصاص میں مار ڈالا جائے گا اور اگر نہ مارے تو پھر کیا کرے ؟ پہلے تورسول اﷲﷺ  نے ایسے مسائل کو پوچھنا پسند نہ کیا اور اسے بُرا سمجھا لیکن سیدنا عویمرؓ کے بہت زیادہ اصرار پرا اللہ کے رسولﷺ نے فرمایا کہ اﷲ تعالیٰ نے تیرے اور تیری بیوی کے بارے میں قرآن اتارا ہے۔ پھر ان دونوں کو لعان یعنی قسم کا حکم دیا اسی طرح جس طرح اﷲ نے قرآن میں اتارا۔ (یعنی چار مرتبہ اﷲ کو گواہ بنا کر اقرار کرنا کہ میں سچ پر ہوں اور پانچویں مرتبہ یہ کہنا کہ اگر میں جھوٹ پر ہوں تو مجھ پر اﷲ کی لعنت ہو)۔سیدنا عویمرؓ نے اپنی بیوی سے لعان کیا اور پھر کہا کہ یا رسول اﷲ! اگر میں اپنی بیوی کو اپنے پاس رکھوں تو گویا کہ میں نے اس پر ظلم کیا یعنی جھوٹا الزام لگایا۔ پس سیدنا عویمر نے اسے طلاق دے دی۔ اس قصہ کے بعد ایسے شوہر اور بیوی میں، جو لعان کریں یہی طریقہ قائم ہو گیا۔ 

۴۲۔بدکار عورت کا بچہ ماں کی طرف منسوب 

پھر رسول اﷲﷺ  نے فرمایا کہ دیکھو اگر اس عورت (عویمرؓ کی بیوی) کے کالا، بڑی بڑی سیاہ آنکھ، بڑے سرین، موٹی موٹی پنڈلیوں والا بچہ پیدا ہو تو میں سمجھوں گا کہ بے شک عویمرؓ نے اپنی بیوی کے بارے میں سچ کہا۔ اور اگر سرخ گرگٹ کی طرح پیدا ہو تو میں سمجھوں گا کہ انہوں نے اپنی بیوی پر جھوٹ تہمت لگائی کیونکہ یہ صفتیں عویمرؓ میں تھیں۔ آخر اس عورت کا بچہ اس شکل کا ہوا جس میں نبیﷺ  نے سیدنا عویمر کی تصدیق کی تھی۔یعنی سانولا، کالی آنکھوں، بڑے سرین اور موٹی پنڈلیوں والا۔ وہ بچہ اپنی ماں کی طرف منسوب کیا گیا اسے باپ کے نام سے کوئی نہیں پکارتا۔

۴۳۔بدکار عورت اگر بدکاری کا اقرار نہ کرے 

سیدنا ابن عباسؓ سے مروی ہے کہ سیدنا ہلال بن امیہؓ نے رسول اﷲﷺ  کے سامنے اپنی عورت پر شریک بن سحماء سے زنا کرنے کے بارے میں تہمت لگائی تو نبیﷺ  نے فرمایا کہ گواہ لا ورنہ تیری پیٹھ پر حدِ قذف (یعنی۸۰ کوڑے ) لگیں گے۔ اس نے کہا یا رسول اﷲ اگر ہم میں سے کوئی اپنی عورت سے کسی کو بُرا کام کرتا دیکھے تو وہ گواہ کس کو بنائے۔آپﷺ  یہی فرماتے رہے کہ گواہ لاؤ ورنہ تم پر حد لگے گی۔ تو سیدنا ہلالؓ نے کہا قسم اس کی جس نے آپﷺ  کو حق کے ساتھ بھیجا ہے کہ میں سچا ہوں اور اﷲ تعالیٰ ضرور میرے بارے میں کوئی ایسا حکم اتارے گا جس سے میری پیٹھ سزا سے بچا دے گا۔ اسی وقت جبریلؑ اترے اور یہ آیت  لعان نازل ہوئی تو رسول اﷲﷺ  نے دونوں سے لعان کی گواہیاں لیں۔ نبیﷺ  فرماتے تھے کہ بلاشبہ اﷲ جانتا ہے کہ تم میں سے ایک ضرور جھوٹا ہے تو تم میں سے کوئی ہے جو توبہ کرے۔ پھر وہ عورت اٹھی اور اس نے بھی لعان کی چار گواہیاں دیں۔ نبیﷺ  نے فرمایا کہ دیکھو اگر اس کے سیاہ سرمگیں آنکھ، موٹے سرین، موتی پنڈلیوں کا بچہ پیدا ہو تو شریک بن سحماء کا نطفہ ہے۔  چنانچہ ایسا ہی بچہ پیدا ہوا تو اُس وقت نبیﷺ  نے فرمایا کہ اگر اﷲ کا حکم نہ آیا ہوتا تو دیکھتے کہ میں اس عورت کا کیا حال کرتا۔

۴۴۔کافر کا سرکے بل، دوزخ کی طرف لایا جانا

سیدنا انس بن مالکؓ سے مروی ہے کہ ایک شخص نبیﷺ کے پاس آ کر کہنے لگا کہ یا نبیﷺ ! قیامت کے روز کافر سر کے بل دوزخ کی طرف کیسے جمع کئے جائیں گے ؟ آپﷺ  نے فرمایا کہ وہ ذات جس نے انسانوں کو دنیا میں پیروں کے بل چلایا، کیا وہ اس بات پر قادر نہیں ہے کہ قیامت کے روز ان کو سر کے بل چلائے ؟ 

۴۵۔نیکوں کے لیے نعمتیں چھپا کر رکھی گئی ہیں 
 سیدنا ابو ہریرہؓ سے روایت ہے کہ رسول اﷲﷺ  نے فرمایا ’’اﷲ تعالیٰ کہتا ہے کہ میں نے اپنے نیک بندوں کے لیے ایسی نعمتیں تیار کر رکھی ہیں جن کو نہ کسی آنکھ نے دیکھا، نہ کسی کان نے سنا۔ اور اُن کی طرف کسی کا وہم و گمان بھی نہ گیا ہو گا۔ اور اُن کے سامنے وہ نعمتیں جن کی تمہیں اطلاع ہے بے حقیقت ہیں ‘‘ پھر یہ آیت پڑھی۔ ’’کوئی نفس نہیں جانتا کہ ان کے لیے کیسی آنکھوں کی ٹھنڈک چھپا کر رکھی گئی ہے ‘‘۔ (سورۂ السجدہ: ۱۷)
۴۶۔ نبیؐ کی خواہش کے مطابق اللہ کا حکم ہونا

 اُمُّ المومنین حضرت عائشہ صدیقہؓ کہتی ہیں کہ میں ان عورتوں پر جو اپنے آپ کو رسول اﷲﷺ  کے لیے ہبہ کر دیتی تھیں، غیرت کرتی تھی اور میں کہتی کہ یہ کون سی بات ہے کہ عورت اپنے تیں ہبہ کر دے ؟ پھر جب اﷲ تعالیٰ نے یہ آیت اتاری ’’آپﷺ  کو یہ اختیار ہے کہ آپ اپنی ان بیویوں میں سے جسے چاہیں ( اور جب تک چاہیں ) دور رکھیں اور جسے چاہیں اپنے پاس رکھیں اور اگر آپﷺ  ان میں سے بھی کسی کو اپنے پاس بلا لیں جنہیں آپ نے الگ کر رکھا تھا تو بھی آپﷺ  پر کوئی گناہ نہیں ‘‘ تو میں نے نبیﷺ  سے کہا کہ میں دیکھتی ہوں کہ اﷲ تعالیٰ آپﷺ  کی خواہش کے مطابق ہی حکم دیتا ہے۔

۴۷۔رسول اللہﷺ  پر درود و سلام پڑھنا

سیدنا کعب بن عجرہؓ سے راوی ہیں کہ صحابہؓ نے کہا کہ یا رسول اﷲﷺ ! آپ پر سلام پڑھنا تو ہمیں معلوم ہو گیا (یعنی التحیات میں پڑھا جاتا ہے ) لیکن آپ پر دُرود کیسے پڑھیں ؟ تو آپﷺ  نے فرمایا کہ تم پڑھو ’’اے اﷲ! محمد (ﷺ ) اور ان کی آل پر رحمت نازل فرما جیسا کہ تو نے ابراہیم علیہ السلام کی آل پر رحمت نازل فرمائی بیشک تو تعریف والا اور بزرگی والا ہے۔ اور اے اﷲ! محمد (ﷺ ) پر اور ان کی آل پر بھی برکت نازل فرماجیسا کہ تو نے ابراہیم علیہ السلام کی آل پر برکت نازل فرمائی۔بے شک تو تعریف والا اور بزرگی والا‘‘۔

۴۸۔ عذاب کے آنے سے پہلے ڈرانا

 سیدنا ابن عباسؓ سے روایت ہے کہ ایک روز نبیﷺ صفا پر چڑھے اور فرمانے لگے :اے لوگو دوڑو! یہ سن کر قریش سب جمع ہو گئے اور پوچھا کہ کیا بات ہے ؟ آپﷺ  نے فرمایا کہ اگر میں تم کو خبر دوں کہ ایک دشمن صبح یا شام کو تم پر حملہ کرنے والا ہے تو کیا تم مجھے سچا مانو گے ؟ سب نے کہا ہاں بے شک۔ آپﷺ نے فرمایا :میں تمہیں سخت عذاب کے آنے سے پہلے ہی اس سے ڈراتا ہوں (لہٰذا تم کفر سے باز آؤ)۔ ابو لہب نے کہا ’’تو تباہ ہو! کیا ہمیں محض اسی واسطے جمع کیا تھا؟‘‘ تو اس وقت اﷲ تعالیٰ نے یہ سورۃ نازل فرمائی کہ …ابو لہب کے دونوں ہاتھ ٹوٹ گئے اور وہ خود ہلاک ہو گیا۔

۴۹۔ اللہ کی رحمت سے مایوس نہ ہونا

 سیدنا ابن عباسؓ سے روایت ہے کہ چند مشرکوں نے بہت قتل کئے تھے اور زنا بھی کثرت سے کیا تھا۔ وہ رسول اﷲﷺ  کے پاس آئے اور کہا کہ جو کچھ آپﷺ کہتے ہیں اور جس کی طرف بلاتے ہیں وہ بہت اچھا ہے۔ اگر آپﷺ  ہمیں یہ بتلا دیں کہ جو ہم نے گناہ کئے ہیں وہ اسلام لانے سے معاف ہو جائیں گے ؟ تو اس وقت یہ آیت ’’ اور جو لوگ اﷲ کے ساتھ کسی دوسرے معبود کو نہیں پکارتے اور کسی ایسے شخص کو جسے قتل کرنا اﷲ تعالیٰ نے منع کر دیا ہو وہ بجز حق کے قتل نہیں کرتے اور نہ وہ زنا کے مرتکب ہوتے ہیں ‘‘ (الفرقان: ۶۸) اور یہ آیت بھی نازل ہوئی ’’(اے پیغمبر! میری طرف سے ) کہہ دو کہ اے میرے بندو! جنہوں نے اپنی جانوں پر ظلم کیا ہے تم اﷲ کی رحمت سے نا امید نہ ہو جاؤ‘‘۔ (الزمر: ۵۳)۔

۵۰۔ اﷲزمین و آسمان کو انگلی پر اُٹھا لے گا

 سیدنا عبداﷲ بن مسعودؓ نے کہا کہ علماء یہود میں سے ایک عالم رسول اﷲﷺ  کے پاس آیا اور کہنے لگا کہ اے محمد (ﷺ )! ہم توریت میں یہ لکھا دیکھتے ہیں کہ اﷲ تعالیٰ قیامت کے دن تمام آسمانوں کو ایک انگلی پر اور تمام زمینوں کو ایک انگلی پر، تمام درختوں کو ایک انگلی پر اور تمام پانی اور گیلی مٹی کو ایک انگلی پر اور تمام مخلوقات کو ایک انگلی پر اٹھا لے گا پھر کہے گا کہ میں ہوں بادشاہ۔ یہ سن کر رسول اﷲﷺ  مسکرائے یہاں تک کہ دانت ظاہر ہو گئے۔ یعنی اس عالم کے کلام کی تصدیق کی۔ پھر رسولﷺ نے یہ آیت تلاوت کی ’’ اور انہوں نے اﷲ تعالیٰ کی قدر جیسی کہ کرنی چاہیئے تھی، نہیں کی‘‘ (الزمر: ۶۷) 
۵۱۔ تمام زمین اﷲ کی مٹھی میں ہو گی
سیدنا ابو ہریرہؓ کہتے ہیں کہ میں نے رسول اﷲﷺ  کو یہ فرماتے ہوئے سنا کہ اﷲ تعالیٰ زمین کو مٹھی میں لے لے گا۔ اور آسمانوں کو اپنے داہنے ہاتھ میں لپیٹ لے گا۔ پھر کہے گا کہ میں ہوں اصلی بادشاہ، دنیا کے بادشاہ کہاں گئے۔

۵۲۔دو صور پھونکے جانے کا درمیانی عرصہ

سیدنا ابو ہریرہؓ سے مروی ہے کہ رسول اﷲﷺ  نے فرمایا ’’دونوں صوروں کا درمیانی عرصہ چالیس کاہے ‘‘ لوگوں نے سیدنا ابوہریرہ سے پوچھاکہ چالیس روز کا، چالیس مہینوں کا یا چالیس برس کا؟ تو انہوں نے کہا کہ’’ یہ میں نہیں جانتا‘‘۔ سیدنا ابو ہریرہؓ نے مزید کہا کہ سوائے ریڑھ کی ہڈی کے، انسان کا تمام بدن گل جاتا ہے اور اسی ریڑھ کی ہڈی میں انسان کا تمام بدن دوبارہ جوڑا جائے گا۔

۵۳۔ اہلِ قریش آلِ محمدؐ میں سے نہیں 
ِ قریش آلِ محمد میں سے نہیں ہیں بلکہ کچھ رشتہ دار ہیں قرابت ہے۔ پس نبیﷺ  نے قریش سے فرمایا تھا کہ میں تم سے اور کچھ نہیں چاہتا۔ فقط اتنا چاہتا ہوں کہ تم میرے ساتھ بوجہ قرابت کے محبت سے رہو اور صلہ رحمی کرو۔ (الشوریٰ: ۲۳)
۵۴۔زمانہ کو بُرا نہ کہنا کہ اللہ ہی زمانہ ہے 

سیدنا ابو ہریرہؓ کہتے ہیں کہ نبیﷺ  نے فرمایا ’’اﷲ تعالیٰ فرماتا ہے کہ ابن آدم مجھے ایذا دیتا ہے۔وہ زمانہ کو بُرا کہتا ہے جبکہ زمانہ میں ہی تو ہوں۔ کرنا تو میرے اختیار میں ہے۔ میں ہی رات اور دن کو پلٹ پلٹ کرلاتا ہوں۔

۵۵۔رشتے ناتے توڑنا اور جوڑنا

 سیدنا ابو ہریرہؓ سے روایت ہے کہ نبیﷺ  نے فرمایا کہ جب ا ﷲ تعالیٰ تمام مخلوق کو پیدا کرنے سے فارغ ہوا تو رحم (رشتہ ناطہ مجسم ہو کر) کھڑا ہوا اور اپنے پروردگار کا دامن تھام لیا۔ اﷲ نے فرمایا ’’رک جا‘‘۔ وہ عرض کرنے لگا کہ میں تیری پناہ چاہتا ہوں۔ ایسا نہ ہو کہ کوئی مجھ کو کاٹے۔ اﷲ تعالیٰ نے فرمایا کہ کیا تو اس بات پر راضی نہیں کہ جو تجھے جوڑے، میں اسے جوڑوں اور جو تجھے توڑے، میں اس کو توڑ دوں ؟ اس نے کہا ’’جی ہاں ‘‘ اﷲ نے فرمایا تجھ سے ایسا ہی کیا۔ سیدنا ابوہریرہؓ نے کہا کہ اگر تم چاہو تو اس کی تائید میں یہ آیت پڑھو ’’ اور تم سے یہ بھی بعید نہیں کہ اگر تم کو حکومت مل جائے تو تم زمین میں فساد برپا کر دو اور رشتے ناتے توڑ ڈالو‘‘ اس میں اسی طرف اشارہ ہے۔ (محمدؐ : ۲۲)
۵۶۔جہنم کہے گی کہ کیا کچھ اور بھی ہے 

 سیدنا انسؓ روایت کرتے ہیں کہ نبیﷺ  نے فرمایا کہ دوزخی دوزخ میں ڈالے جائیں گے اور دوزخ کہے گی کہ کیا کچھ اور بھی ہے ؟ (یعنی اور ڈالو، اور ڈالو) حتیٰ کہ ا ﷲ تعالیٰ اس پر اپنا قدم رکھ دے گا تو دوزخ کہے گی بس بس۔

۵۷۔جنت و دوزخ کے بھرنے کی حد مقرر ہے 

 سیدنا ابو ہریرہؓ سے روایت ہے کہ نبیﷺ  نے فرمایا کہ دوزخ اور جنت آپس میں جھگڑا کرنے لگیں۔ دوزخ نے کہا کہ میں متکبر اور ظالم لوگوں کو عذاب دینے کے لیے مخصوص کر دی گئی ہوں اور جنت نے کہا کہ معلوم نہیں کیا وجہ ہے کہ مجھ میں تو وہ لوگ آئیں گے جو غریب، محتاج، نظر سے گرے ہوئے ہوں گے۔ اﷲ تعالیٰ نے جنت سے فرمایا کہ تو میری رحمت ہے۔ اپنے نیک بندوں میں سے جس کو چاہوں گا تیرے ذریعہ رحمت سے فیض یاب کروں گا۔ اور دوزخ سے فرمایا کہ تو میرے عذاب کی جگہ ہے، اپنے بندوں میں سے جسے چاہوں گا تیرے ذریعہ عذاب دوں گا۔ اور ان دونوں میں سے ہر ایک کے بھرنے کی ایک حد مقرر ہے لیکن دوزخ نہ بھرے گی یہاں تک کہ اﷲ تعالیٰ اس پر اپنا قدم رکھ دے گا۔ اس وقت دوزخ کہے گی ’’بس بس بس‘‘ اور اس وقت بھر جائے گی اور سمٹ جائے گی اور رہی جنت تو اﷲ تعالیٰ اس کے لیے ایک اور مخلوق پیدا کرے گا۔

۵۸۔جواء کھیلنے کی دعوت دینے کا کفارہ

سیدنا ابوہریرہؓ سے مروی ہے کہ رسول اﷲﷺ  نے فرمایا کہ جو شخص لات اور عزیٰ کی قسم کھائے وہ تجدید ایمان کے لیے لا الٰہ الا اﷲ کہے۔ جو شخص اپنے ساتھی سے کہے کہ آؤ قمار بازی کریں یعنی جواء کھیلیں تو وہ اپنے اس گناہ کے کفارہ کے طور پر صدقہ دے۔

۵۹۔جنتیوں اور اللہ کے درمیان عظمت کا پردہ

سیدنا عبداﷲ بن قیس ابو موسیٰ ؓ سے روایت ہے کہ رسول اﷲﷺ  نے فرمایا کہ چاندی کی دو جنتیں ہیں۔ ان کے برتن اور سارا سامان چاندی کاہے اور سونے کی بھی دو جنتیں ہیں۔ ان کے بھی برتن اور سارا سامان سونے کاہے۔ اور جنت عدن میں لوگوں اور ان کے پروردگار کے درمیان میں صرف جلال و عظمت کی چادر حائل ہو گی جو کہ پروردگار کے منہ پر پڑی ہو گی۔

 ۶۰۔جنت میں ساٹھ میل عرض کا موتی کا خیمہ 

 سیدنا عبداﷲ بن قیسؓ سے مروی ہے کہ رسول اﷲﷺ نے فرمایا ’’جنت میں ایک خول دار موتی کا خیمہ ہے اور اس خیمہ کا عرض ساٹھ میل کاہے۔ اس کے ہر گوشے میں مسلمانوں کی بیبیاں ہوں گی۔ ایک گوشہ والیاں دوسری طرف والیوں کو نہیں دیکھ سکتیں اور مومن لوگ ان کے پاس پھرتے رہیں گے۔

۶۱۔حلا ل شئے کو حرام ٹھہرانا

 حضرت عائشہ راوی ہیں کہ نبیﷺ  اُمُّ المومنین زینب بنت جحشؓ کے گھر میں شہد نوش فرمایا کرتے تھے اور اسی واسطے وہاں دیر تک ٹھہرتے تھے۔ تو میں نے اور اُمّ المومنین حضرت حفصہؓ نے آپس میں طے کیا کہ ہم میں سے جس کے پاس نبیﷺ  آئیں وہ یہ کہے کہ آپﷺ  نے مغافیر کھایا ہے ؟ مجھے آپﷺ کے منہ سے اس کی بدبو آتی ہے۔ چنانچہ جب آپؐ  تشریف لائے تو ہم نے ایسا ہی کیا۔ آپﷺ نے فرمایا ’’نہیں میں نے زینبؓ کے گھر شہد پیا ہے اور اب میں قسم کھاتا ہوں کہ کبھی شہد نہ پیوں گا۔ تم کسی سے کہنا نہیں ‘‘۔ اس موقع پر یہ آیت نازل ہوئی: ’’اے نبیﷺ ! جو چیز اﷲ نے آپ کے لیے حلال کر دی ہے اسے آپ حرام کیوں کرتے ہیں ؟‘‘ (التحریم: ۱)
۶۲۔ شریر، مغرور اور متکبر لوگ دوزخی ہیں 
سیدنا حارثہ بن وہب خزاعیؓ کہتے ہیں کہ میں نے نبیﷺ  کو یہ فرماتے ہوئے سنا کہ کیا میں تمہیں جنتی لوگوں کی خبر نہ دوں ؟ جنتی ہر وہ شخص ہے جو دنیا والوں کی نظر میں حقیر و ذلیل ہو اور اﷲ کے بھروسے پر کسی بات کی قسم کھا لے تو اﷲ اس کو پورا کر دے۔ اور کیا میں تمہیں دو زخمیوں کی خبر نہ دوں ؟ دوزخی شریر، مغرور اور متکبر لوگ ہوتے ہیں۔
۶۳۔دکھاوے کی نماز پڑھنے والے 

 سیدنا ابو سعیدؓ کہتے ہیں کہ میں نے نبیﷺ  کو یہ فرماتے ہوئے سنا کہ روزِ قیامت ہمارا پروردگار اپنی پنڈلی کھولے گا تو تمام مومن مرد اور عورتیں سجدہ کریں گے۔ اور وہ لوگ رہ جائیں گے جو دنیا میں لوگوں کو دکھانے کے لیے نماز پڑھتے تھے۔وہ بھی سجدہ کرنا چاہیں گے لیکن ان کی کمر اکڑ کر تختہ بن جائے گی اور وہ سجدہ نہ کر سکیں گے۔

۶۴۔تلاوتِ قرآن میں دِقّت پر دوہرا ثواب

 اُمّ المومنین عائشہ صدیقہؓ سے مروی ہے کہ نبیﷺ  نے فرمایا کہ جو شخص قرآن کی تلاوت کرتا ہے اور اس کا حافظ ہے، وہ روزِ قیامت عزت دار فرشتوں کے ساتھ ہو گا۔ اور جو شخص قرآن پڑھتا ہے اور اس کو مشکل سے یاد کرتا ہے یعنی اس کو پڑھنے میں مشکل پیش آتی ہے تو اس کو دوہرا ثواب ملے گا۔

۶۵۔ قیامت : کچھ لوگ پسینے میں ڈوبے ہوں گے 

سیدنا عبداﷲ بن عمرؓ سے روایت ہے کہ نبیﷺ  نے فرمایا ’’جس دن تمام لوگ پروردگارِ عالم کے سامنے کھڑے ہوں گے تو بعض آدمی اپنے پسینہ میں نصف کان تک ڈوب جائیں گے۔

۶۶۔بیوی کو غلاموں کی طرح نہ مارو

 سیدنا عبداﷲ بن زمعہؓ راوی ہیں کہ رسول اﷲﷺ  نے خطبہ دیتے ہوئے عورتوں کا ذکر فرمایا اور کہا کہ تم میں سے کوئی ایسا نہ کرے کہ اپنی بیوی کو غلاموں کی طرح کوڑے سے مارے اور پھر شام کو اس سے ہم بستر ہو۔ پھر لوگوں کو گوز لگانے یعنی ہوا خارج کرنے پر ہنسنے کی ممانعت فرمائی اور فرمایا کہ ایسے کام پر جو خود بھی کرتے ہیں، لوگ کیوں ہنستے ہیں ؟۔

۶۷۔نبیﷺ  کی فرشتوں سے حفاظت

سیدنا ابن عباسؓ کہتے ہیں کہ ابو جہل نے کہا کہ اگر میں محمد (ﷺ ) کو خانہ کعبہ کے قریب نماز پڑھتا دیکھ لوں تو اس کی گردن کو کچل ڈالوں گا۔ یہ خبر نبیﷺ  کو پہنچی تو آپﷺ  نے فرمایا کہ اگر وہ ایسا کرے گا تو اس کو فرشتے پکڑ لیں گے۔

۶۸۔خول دار موتیوں کے ڈیرے میں نہرِ کوثر

 سیدنا انسؓ راوی ہیں کہ معراج میں جب نبیﷺ  ایک نہر پر گئے جس کے دونوں طرف خول دار موتیوں کے ڈیرے تھے۔ نبیﷺ  نے جبریلؑ سے پوچھا کہ یہ کیا ہے ؟  توانہوں نے جواب دیا کہ یہ نہر کوثر ہے۔ ایک دوسری حدیث میں اُمُّ المومنین حضرت عائشہ صدیقہؓ سے اﷲ کے اس قول ’’ہم نے تم کو کوثر عنایت کی ہے ‘‘  کے بارے میں  پوچھا گیا تو انہوں نے کہا کہ کوثر ایک نہر ہے جو تمہارے نبیﷺ  کو ملی ہے۔ اس کے دونوں کناروں پر خولدار موتی ہیں، وہاں ستاروں کے شمار میں پیالے رکھے ہیں۔
٭٭٭
۶۰۔کتاب فضائل القرآن

۱۔محمدﷺ  کو قرآن بطور معجزہ عطا ہوا

 سیدنا ابوہریرہؓ کہتے ہیں کہ نبیﷺ  نے فرمایا کہ جتنے پیغمبر گزرے ہیں اُن میں سے ہر ایک کو ایسے ایسے معجزے دیئے گئے جن کو دیکھ کر لوگ ایمان لائے اور مجھے جو معجزہ دیا گیا وہ وحی یعنی قرآن ہے۔ جس کو اﷲ نے مجھ پر نازل کیا ہے۔ پس مجھے امید ہے کہ میری اُمت کے لوگ قیامت کے روز تمام انبیاء کی امتوں سے زیادہ ہوں گے۔

۲۔وفات سے قبل کثرت سے وحی کا نزول

سیدنا انس بن مالکؓ سے روایت ہے کہ اﷲ نے اپنے رسولﷺ  پر ان کی وفات سے پہلے پے در پے وحی نازل فرمائی یہاں تک کہ وفات کے قریب تو بکثرت وحی نازل ہوئی پھر اس کے بعد رسول اﷲﷺ کی وفات ہوئی۔

۳۔قرآن مجید سات قرأتوں پر نازل ہوا 

امیر المومنین عمر بن خطابؓ کہتے ہیں کہ میں نے رسول اﷲﷺ  کی حیاتِ مبارکہ میں سیدنا ہشام بن حکیمؓ کو سورۂ فرقان ایک دوسرے طریقے سے پڑھتے سنا تو مجھے غصہ آ گیا۔ قریب تھا کہ میں نماز ہی میں ان پر حملہ کرتا لیکن میں نے صبر کیا۔ یہاں تک کہ جب انہوں نے سلام پھیر لیا تو میں نے اُن کے گلے میں چادر ڈال لی اور کہا کہ یہ سورت تمہیں کس نے سکھائی  ہے ؟انہوں نے جواب دیا کہ رسول اﷲﷺ  نے سکھائی ہے۔میں نے کہا کہ تم جھوٹ کہتے ہو مجھے تو خود رسول اﷲﷺ  نے یہ سورت دوسرے طریقہ سے سکھائی ہے۔ پھر میں انہیں کھینچتا ہوا رسول اﷲﷺ  کے پاس لے گیا۔ رسول اﷲﷺ  نے فرمایا کہ اسے چھوڑ دو اور کہا کہ اے ہشام! پڑھو تو سہی۔ انہوں نے اسی طریقے سے پڑھا جیسے میں نے انہیں پڑھتے ہوئے سنا تھا تو رسول اﷲﷺ  نے فرمایا کہ یہ سورت اسی طرح نازل ہوئی پھر فرمایا کہ اے عمرؓ ! اب تم پڑھو۔ میں نے اس طریقے سے جو آپﷺ  نے مجھے سکھایا تھا، پڑھا تو رسول اﷲﷺ  نے فرمایا کہ اسی طرح نازل ہوئی ہے۔ بے شک یہ قرآن سات طریقوں (لغتوں ) پر اترا ہے پس تم اسی طریقے سے پڑھو جو تمہیں آسان معلوم ہو۔

۴۔ جبریلؑ نبیؐ سے قرآن کا دَور کیا کرتے 
 سیدہ فاطمہؓ کہتی ہیں کہ نبیﷺ  نے مجھے آہستہ آواز سے فرمایا: جبریل ہر سال قرآن کا ایک بار دَور میرے ساتھ کیا کرتے تھے اور اس سال دوبار دَور کیا۔ میں سمجھتا ہوں کہ میری موت کا وقت آن پہنچا ہے۔

 ۵۔سورۃ اخلاص تہائی قرآن کے برابر ہے 

سیدنا ابو سعید خدریؓ روایت کرتے ہیں کہ ایک شخص نے کسی کو قل ہو اﷲ احد (سورۃ اخلاص) بار بار پڑھتے ہوئے سنا۔ پس وہ صبح کو رسول اﷲﷺ  کے پاس آیا اور یہ معاملہ بیان کیا۔ رسول اﷲﷺ  نے فرمایا اس ذات کی قسم جس کے قبضہ میں میری جان ہے۔بے شک یہ سورۃ تہائی قرآن کے برابر ہے۔ ایک دوسری حدیث میں سیدنا ابو سعید خدریؓ کہتے ہیں کہ نبیﷺ نے اپنے اصحاب سے کہا کہ کیا یہ مشکل ہے کہ تم میں سے کوئی شخص ایک رات میں تہائی قرآن پڑھے ؟ صحابہؓ کہنے لگے کہ یا رسول اﷲﷺ  ہم میں سے کس کو اتنی طاقت حاصل ہے ؟ تو آپﷺ  نے فرمایا کہ سورۂ اخلاص جس میں اﷲ واحد الصمد کی صفات مذکور ہیں تہائی قرآن کے برابر ہے۔

۶۔رات سونے سے قبل معوذات کا دم کرنا

اُمُّ المومنین حضرت عائشہ صدیقہؓ کہتی ہیں کہ نبیﷺ ہر رات کو، جب اپنے بستر پر جاتے تو اپنی دونوں ہتھیلیاں ملا کر اُن پر قل ہو اﷲ احد، قل اعوذ برب الفلق اور قل اعوذ برب الناس (معوذات)پڑھ کر دم کرتے تھے پھر انہیں اپنے تمام بدن پر جہاں تک ہو سکتا پھیرتے تھے۔ پہلے اپنے سر مبارک اور چہرہ مبارک پر پھیرتے اور بعد ازاں اپنے تمام اگلے جسم پر پھیرتے۔ اور آپﷺ  تین مرتبہ ایسا ہی کیا کرتے۔

۷قرآن کی تلاوت سُن کر فرشتوں کا نازل ہونا

سیدنا اسید بن حضیرؓ کہتے ہیں کہ وہ ایک رات سورۂ بقرہ پڑھ رہے تھے کہ اُن کے قریب بندھا ہوا اُن کا گھوڑابد کنے لگا۔ وہ جب خاموش ہوتے تو گھوڑا ٹھہر جاتا اور جب دوبارہ پڑھنا شروع کرتے تو گھوڑا پھر بدکنے لگتا۔ ان کا بیٹا یحییٰ گھوڑے کے قریب لیٹا ہوا تھا۔ انہیں ڈر ہوا کہ گھوڑا کہیں اُسے کچل نہ ڈالے۔ لہٰذا انہوں نے تلاوت کو روک دیا۔ صبح کو نبیﷺ  سے آ کر واقعہ بیان کیا کہ جب میں نے تلاوت روک کر آسمان کی طرف دیکھا تو ایک عجیب سی چھتری جس میں بہت سے چراغ روشن تھے، مجھے دکھائی دی۔ جب میں باہر نکل آیا تو وہ میری نظر سے غائب ہو گیا۔ آپﷺ  نے فرمایا کہ وہ فرشتے تھے جو تیری آواز سن کر تیرے پاس آ گئے تھے۔ اگر تو صبح تک پڑھتا رہتا تو دوسرے لوگ بھی انہیں دیکھ لیتے اور وہ ان کی نظر سے غائب نہ ہوتے۔

۸۔ رشک صرف دو چیزوں میں جائز ہے 

 سیدنا ابو ہریرہؓ سے روایت ہے کہ رسول اﷲﷺ  نے فرمایا: رشک صرف دو چیزوں میں جائز ہے ایک تو اس شخص پر کہ جسے اﷲ نے قرآن دیا اور وہ اسے رات اور دن میں پڑھتا رہتا ہو۔ اس کا پڑوسی سن کر کہے کہ کاش مجھے بھی اس کے مثل قرآن نصیب ہوتا تو میں بھی اسی طرح عمل کرتا۔دوسرے اس شخص پر کہ جسے اﷲ نے مال عطا کیا اور وہ اس کو راہِ حق میں خرچ کرتا ہو۔ پھر کوئی شخص کہے کہ کاش مجھے بھی اسی طرح مال و دولت ملتی جس طرح فلاں کو دی گئی تو میں بھی اسی طرح خرچ کرتا۔

۹ بہترین شخص وہ ہے جو قرآن سیکھے اور سکھائے 

 سیدنا عثمانؓ سے روایت ہے کہ نبیﷺ  نے فرمایا کہ تم میں سے بہترین شخص وہ ہے جو قرآن سیکھے اور سکھائے۔سیدنا عثمانؓ  ایک دوسری روایت میں کہتے ہیں کہ نبیﷺ  نے فرمایا کہ تم میں افضل وہ شخص ہے جو قرآن سیکھے اور سکھائے۔

۱۰۔قرآن مجیدکو تلاوت کرتے رہنا

سیدنا عبداﷲ بن مسعودؓ کہتے ہیں کہ نبیﷺ  نے فرمایا یہ بات بُری ہے کہ تم میں سے کوئی کہے کہ میں فلاں فلاں آیت بھول گیا۔بلکہ یہ کہے کہ وہ آیت مجھے بھلا دی گئی۔ قرآن کو پڑھتے رہو کیونکہ وہ آدمیوں کے سینے سے نکل جانے میں اونٹوں سے بھی زیادہ تیز ہے۔

۱۱۔ قرآن کو شد و مد کے ساتھ کھینچ کر پڑھنا

سیدنا انس بن مالکؓ سے پوچھا گیا کہ نبیﷺ  کی قرأت کیسی تھی؟ انہوں نے کہا کہ کھینچ کر (لمبا کر کے )  پڑھتے تھے۔ پھرانہوں نے بسم اﷲ الرحمن الرحیم پڑھی۔اس میں بسم اﷲ کو کھینچا اور الرحمن اور الرحیم کو بھی کھینچ کر یعنی لمبا کر کے پڑھا۔

۱۲۔قرآن مجید کو خوش الحانی کے ساتھ پڑھنا

سیدنا ابو موسیٰؓ روایت کرتے ہیں کہ مجھ سے نبیﷺ  نے فرمایا کہ اے ابو موسیٰ! تجھے آلِ داؤد کی بانسریوں میں سے ایک بانسری (یعنی خوش الحانی) دی گئی ہے 

۱۳۔ قرآن کم سے کم سات دنوں میں مکمل کرنا

سیدنا عبداﷲ بن عمروؓ کہتے ہیں کہ میرے والد نے ایک اچھے خاندان کی عورت سے میرا نکاح کر دیا تھا اور و ہ اس  سے اکثر اوقات میرا حال احوال پوچھتے رہتے۔ وہ جواب دیتی ہاں اچھا اور نیک آدمی ہے مگر جب سے میں آئی ہوں میرے تو بچھونے پر کبھی قدم بھی نہیں رکھا اور نہ میرے قریب آیا۔ میرے والد نے نبیﷺ  سے بیان کیا تو آپﷺ  نے مجھے بلایا اور پوچھا کہ تو روزے کس طرح رکھتا ہے ؟ میں نے کہا روزانہ رکھتا ہوں۔ پھر فرمایا کہ تو قرآن کیونکر مکمل کرتا ہے ؟ میں نے کہا ہر رات۔ آپﷺ  نے فرمایا کہ ہر مہینے میں تین روزے رکھا کرو اور مہینے بھر میں قرآن مکمل پڑھا کرو۔ میں نے کہا کہ مجھے اس سے زیادہ طاقت حاصل ہے۔ آپﷺ  نے فرمایا کہ ایک ہفتہ میں تین روزے رکھ لیا کر۔ میں نے کہا کہ مجھے اس سے بھی زیادہ طاقت حاصل ہے۔ آپﷺ  نے فرمایا کہ ہمیشہ دو دن افطار کیا کر اور ایک دن روزہ رکھا کر۔ میں نے کہا کہ مجھے اس سے بھی زیادہ طاقت حاصل ہے تو آپﷺ  نے فرمایا اچھا سب روزوں سے افضل روزہ داؤدؑ کا اختیار کر یعنی ایک دن روزہ رکھ اور ایک دن افطار کر اور سات راتوں میں قرآن مکمل کر۔ 

۱۴۔ قرآن پڑھنا کہ حلق سے نیچے نہ اُترے 

سیدنا ابو سعید خدریؓ راوی ہیں کہ رسول اﷲﷺ  فرماتے تھے کہ تم میں سے ایک ایسی قوم نکلے گی کہ تم اپنی نماز کو ان کی نماز کے مقابل اور اپنے روزے ان کے روزوں اور اپنے نیک اعمال کو ان کے اعمال کے مقابل حقیر سمجھو گے۔ وہ قرآن پڑھیں گے جو اُن کے حلق سے نیچے نہ اترے گا۔ وہ دین سے ایسے نکل جائیں گے جیسے تیر شکار کے جانور میں سے باہر نکل جاتا ہے کہ شکاری کو نہ پیکان میں کچھ معلوم ہو اور نہ ڈنڈی میں کچھ لگا ہوا معلوم ہو۔

۱۵قرآن پڑھنے اور اس پر عمل کرنے کی مثالیں 
سیدنا ابو موسیٰؓ نبیﷺ  سے روایت کرتے ہیں کہ آپ نے فرمایا کہ جو مومن قرآن پڑھتا ہے اور اس پر عمل کرتا ہے اس کی مثال ترنج کی سی ہے اس کا مزا بھی اچھا ہے اور خوشبو بھی اچھی اور جو مسلمان قرآن نہیں پڑھتا لیکن عمل کرتا ہے وہ کھجور کی طرح ہے کہ اس کا مزا تو اچھا ہے لیکن خوشبو کچھ نہیں۔ اور اس منافق کی مثال جو قرآن پڑھتا ہے خوشبودار ریحان کے پھول کی سی ہے کہ اس کی خوشبو تو اچھی ہے مگر مزا کڑوا ہے اور اُس منافق کی مثال جو قرآن نہیں پڑھتا اندرائن کا پھل ہے کہ جس کا مزا بھی کڑوا ہے اور بُرا بھی اور خوشبو بھی خراب ہے۔

۱۶۔ بے دلی سے قرآن نہ پڑھا جائے 

سیدنا جندب بند عبداﷲؓ نبیﷺ  راوی ہیں کہ آپﷺ نے فرمایا ’’جب تک تمہارا دل لگا رہے تم قرآن مجید پڑھتے رہو اور جب تم میں اختلاف پڑجائے تو قرآن کی تلاوت موقوف کر دو۔ یعنی بے دلی سے قرآن نہ پڑھا جائے۔

٭٭٭
۶۱۔کتاب النکاح

۱۔ نماز، روزہ اور نکاح 

سیدنا انس بن مالکؓ فرماتے ہیں کہ نبیﷺ  کی بیویوں کے گھروں میں تین آدمی آپﷺ  کی عبادت کا حال پوچھنے آئے۔ جب اُن سے بیان کیا گیا تو انہوں نے کہا ہمیں نبیﷺ  سے کیا نسبت؟ آپﷺ  کے تو اگلے پچھلے سب گناہ معاف کر دیئے گئے ہیں۔ ایک نے کہا کہ میں تو رات پھر نماز پڑھا کروں گا۔ دوسرے نے کہا کہ میں ہمیشہ روزے رکھتا رہوں گا تیسرے نے کہا کہ میں نکاح نہیں کروں گا یعنی عورتوں سے الگ رہوں گا۔ اتنے میں رسول اﷲﷺ  تشریف لائے اور فرمایا کہ کیا تم لوگوں نے ایسی ایسی باتیں کہی ہیں ؟ سن لو میں تم سب سے زیادہ اﷲ سے ڈرنے والا اور تم سب سے زیادہ حقوق اﷲ کی نگہداشت کرنے والا ہوں مگر میں روزہ رکھتا بھی ہوں اور چھوڑتا بھی ہوں اور رات کو نماز پڑھتا بھی ہوں اور سوتا بھی ہوں اور عورتوں سے نکاح بھی کرتا ہوں۔ جو میری سنت سے منہ پھیرے گا وہ مجھ سے نہیں۔
۲۔نبیﷺ  نے ترکِ نکاح سے منع فرمایا 

فاتحِ ایران سیدنا سعد بن ابی وقاصؓ فرماتے تھے کہ نبیﷺ  نے عثمان بن مظعون کو ترکِ نکاح سے منع فرمایا۔ اگر آپ انہیں اجازت دے دیتے تو ہم خصی ہو جاتے۔

۳۔دانستہ نامرد بننے کی ممانعت

سیدنا ابو ہریرہؓ کہتے ہیں کہ میں نے رسول اﷲﷺ  سے عرض کیا کہ میں جوان آدمی ہوں اور مجھے خوف ہے کہ کہیں مجھ سے زنا نہ ہو جائے اور نکاح کرنے کی مجھ میں استطاعت نہیں تو آپﷺ  نے مجھے کچھ جواب نہ دیا۔ میں نے پھر اسی طرح عرض کیا تو آپﷺ پھر خاموش ہو گئے۔ میں نے پھر عرض کیا تو آپﷺ  نے کچھ جواب نہ دیا۔ میں نے پھر اسی طرح عرض کیا تو آپﷺ  نے جواب دیا کہ ابو ہریرہؓ جو کچھ تیری تقدیر میں ہے،اسے لکھ کر قلم خشک ہو گئی ہے، چاہے تو خصی ہو یا نہ ہو۔

۴۔ایک بار اور کئی بار بیاہی گئی عورت میں فرق

اُمُّ المومنین عائشہؓ فرماتی ہیں کہ میں نے عرض کیا کہ یا رسول اﷲﷺ ! اگر آپ کسی مقام میں اتریں اور اس میں ایسے درخت ہوں جس میں سے کھایا ہوا ہو اور کوئی درخت آپﷺ  کو ایسا ملے جس میں سے کچھ نہ کھایا گیا ہو تو آپﷺ  کون سے درخت سے اپنے اونٹ کو چرائیں گے ؟ آپﷺ  نے فرمایا کہ جس میں سے نہیں چرا گیا۔ اُمُّ المومنین عائشہؓ کی مراد یہ تھی کہ رسول اﷲﷺ  نے میرے علاوہ کسی کنواری عورت سے نکاح نہیں کیا۔

۵۔کم سن لڑکی کا بڑی عمر والے سے نکاح کرنا

اُمُّ المومنین عائشہؓ سے کہتی ہیں کہ نبیﷺ  نے سیدنا ابوبکر صدیقؓ کو میرے نکاح کا پیغام بھیجا تو سیدنا ابوبکر صدیقؓ نے عرض کیا میں تو آپ کا بھائی ہوں۔ آپﷺ  نے فرمایا تو میرا بھائی اﷲ کے دین اور اس کی کتاب کی رو سے ہے اور وہ عائشہ میرے لئے حلال ہے۔

۶۔نکاح میں عورت کی دینداری کو فوقیت دینا
 سیدنا ابو ہریرہؓ راوی ہیں کہ نبیؐ نے فرمایا کہ عورت سے لوگ چار غرضوں سے نکاح کرتے ہیں ۱: اس کے مال، ۲: نسب، ۳: خوبصورتی ۴: دینداری کی وجہ سے۔ پس تجھے چاہیے کہ دینداری کو حاصل کر۔اگر نہ مانے تو تیرے دونوں ہاتھ خاک آلود ہوں۔

۷۔غریب شخص کا امیر شخص سے افضل ہونا

 سیدنا سہلؓ کہتے ہیں کہ ایک مالدار شخص کو گذرتے دیکھ کر نبیﷺ  نے پوچھا کہ تم لوگ اس کے بارے میں کیا کہتے ہو؟ انہوں نے کہا کہ اگر یہ کہیں نکاح کا پیغام بھیجے تو وہ پیغام قبول کیا جائے۔ کسی کی سفارش کرے تو منظور کی جائے اور اگر کوئی بات کہے تو کان لگا کر سنی جائے۔اس کے بعد ایک فقیر اور محتاج مسلمان گزرا تو آپﷺ  نے پوچھا کہ اس کے بارے میں تم کیا کہتے ہو؟ انہوں نے جواب دیا یہ ایک ایسا شخص ہے کہ اگر کہیں پیغامِ نکاح بھیجے تو وہ قبول نہ کیا جائے۔ اگر کسی کی سفارش کرے تو وہ منظور نہ کی جائے اور اگر کوئی بات کہے تو غور سے نہ سنی جائے۔نبیﷺ  نے ارشاد فرمایا کہ ساری زمین ایسے امیروں سے بھر جائے تب بھی یہ فقیر اُن سے بہتر ہے۔

۸۔ کوئی فتنہ عورتوں سے زیادہ ضرر رساں نہیں 
سیدنا اسامہ بن زیدؓ نبیﷺ  سے روایت کرتے ہیں کہ آپﷺ  نے فرمایا کہ میں نے اپنے پیچھے مَردوں پر کوئی فتنہ عورتوں سے زیادہ ضرر رساں باقی نہیں چھوڑا۔

۹۔ نسبی اور رضاعی رشتوں کی حرمت یکساں ہے 

 اُمُّ المومنین حضرت عائشہ صدیقہؓ کہتی ہیں کہ جب ایک آدمی نے اُمُّ المومنین حفصہؓ کے مکان میں جانے کی اجازت مانگی تو میں نے نبیﷺ  سے کہا کہ یا رسول اﷲ! یہ غیر مرد آپﷺ  کے مکان میں جانا چاہتا ہے تو نبیﷺ  نے فرمایا ’’میں جانتا ہوں کہ یہ فلاں شخص ہے جو حفصہؓ کا رضاعی چچاہے ‘‘ عائشہؓ نے پوچھا کہ اگر فلاں شخص زندہ ہوتا جو کہ دودھ کے رشتہ سے میرا چچا تھا تو کیا میں اس کے سامنے نکلتی؟ تو آپﷺ نے فرمایا ’’ہاں ‘‘ جو رشتے نسب سے حرام ہیں وہ دودھ پینے سے بھی حرام ہیں۔
۱۰۔دو بہنوں کو ایک مرد کے نکاح میں نہ رکھنا

اُمُّ المومنین اُمّ حبیبہ بنت ابی سفیانؓ کہتی ہیں کہ میں نے عرض کیا کہ یا رسول اﷲﷺ ! آپ میری بہن بنت ابوسفیان سے نکاح کر لیجئے۔ آپﷺ  نے پوچھا کہ کیا تو یہ بات پسند کرتی ہے ؟ میں نے عرض کیا ’’جی ہاں ‘‘ کہ اب بھی تو آپﷺ  کی مَیں ہی اکیلی بیوی نہیں ہوں اور مجھے اپنی بہن کو اپنے ساتھ بھلائی میں شریک بنانا ناگوار نہیں ہے۔ آپ نے فرمایا کہ مجھے یہ جائز ہی نہیں ہے کہ دو بہنیں ایک وقت نکاح میں رکھوں۔ 

۱۱۔دودھ کا رشتہ کب ثابت ہوتا ہے 

اُمُّ المومنین عائشہ صدیقہؓ روایت کرتی ہیں کہ نبیﷺ اُن کے ہا ں تشریف لائے اور اس وقت ایک شخص اُن کے پاس بیٹھا تھا۔ یہ دیکھ کر آپﷺ  کا چہرہ مبارک متغیر ہو گیا گویا کہ آپﷺ  کو یہ ناگوار گزرا۔ میں نے عرض کیا کہ ’’یہ میرا دودھ شریک بھائی ہے ‘‘ تو آپﷺ  نے فرمایا ’’غور کرو کہ تمہارا کون کون بھائی ہے کیونکہ دودھ کا رشتہ جب ہی ثابت ہوتا ہے کہ بچے کی غذا دودھ ہو‘‘۔

۱۲ پھوپھی بھتیجی یا خالہ بھانجی کو نکاح میں یکجا کرنا

سیدنا جابر بن عبداﷲؓ کہتے ہیں کہ رسول اﷲﷺ  نے اس بات سے منع فرمایا ہے کہ کوئی عورت اپنی پھوپھی یا اپنی خالہ کے شوہر سے نکاح کرے۔

۱۳۔بغیر مہر، ادلے بدلے کی شادی کی ممانعت

سیدنا ابن عمرؓ کہتے ہیں کہ رسول اﷲﷺ  نے نکاحِ شغار سے منع فرمایا ہے یعنی کوئی اپنی بیٹی یا بہن کا نکاح دوسرے شخص کے ساتھ اس شرط پر کر دے کہ دوسرا شخص اپنی بیٹی یا بہن کا نکاح اس کے ساتھ کر دے۔ اور ان دونوں کا کچھ بھی مہر مقرر نہ ہو۔

۱۴۔ عورت کا نکاح کے لیے پیش کش کرنا

سیدنا سہل بن سعدؓ روایت کرتے ہیں کہ ایک عورت نے نبیﷺ  کو نکاح کی پیش کش کی لیکن نبیﷺ نے کچھ جواب نہ دیا تو ایک شخص نے عرض کیا کہ یا رسول اﷲﷺ  اس کا مجھ سے نکاح کر دیجئے۔ آپﷺ  نے پوچھا کہ تیرے پاس کیا چیزہے ؟ وہ بولا کہ میر ے پاس یہ تہبند ہے آدھا اس کو دے دیجئے ‘‘ آپﷺ  نے جواب دیا کہ تیری چادر کو کیا کریں اگر تو پہنے تو عورت کو اس میں سے کچھ نہ ملے گا اور اگر عورت پہنے تو تجھے کچھ نہ ملے گا۔ بڑی دیر تک بیٹھے رہنے کے بعد وہ جانے لگا تونبیﷺ  نے اس سے پوچھا کہ تجھے قرآن کی کون کون سی سورتیں یاد ہیں ؟ اس نے کئی سورتیں گن کر کہا کہ فلاں فلاں سورت یاد ہے تو نبیﷺ  نے فرمایا ہم نے تجھے قرآن مجید (جو تمہیں یاد ہے )کے عوض اس عورت کا مالک کر دیا۔ یعنی ان سورتوں کی تعلیم تم اس عورت کو دو گے اور یہی تمہارا حق مہر ہے۔

۱۵۔ ولی کے بغیر نکاح نہیں ہوتا

سیدنا معقل بن یسارؓ کہتے ہیں کہ میں نے اپنی بہن کا ایک شخص سے نکاح کر دیا اس نے میری بہن کو طلاق دے دی۔ جب اس کی عدت پوری ہو گئی تو اُس نے دوبارہ نکاح کا پیغام بھیجا۔ میں نے اسے جواب دیا کہ اﷲ کی قسم اب وہ لوٹ کر دوبارہ تیرے پاس نہیں آئے گی۔ حالانکہ وہ شخص کچھ بُرا نہ تھا اور میری بہن بھی اس کی طرف رجوع کرنے پر راضی تھی۔ اس وقت اﷲ تعالیٰ نے یہ آیت نازل کی کہ ’’تم عورتوں کو اپنے پہلے خاوند سے نکاح کرنے سے منع نہ کرو‘‘ (البقرہ: ۲۳۲) میں نے کہا یا رسول اﷲﷺ  اب اﷲ کا حکم ضرور بجا لاؤں گا آپﷺ  نے فرمایا ’’ہاں اس سے نکاح کر دے ‘‘۔(آیت مبارکہ میں خطاب عورت کے اولیاء جیسے باپ، بھائی وغیرہ سے کیا گیا ہے کیونکہ نکاح کروانا اُن کا کام ہے۔ اگر ولی کی اجازت ضروری نہ ہوتی تو خطاب عورت کے اولیاء سے نہ ہوتا)۔

۱۶۔ رضامندی کے بغیر لڑکی کا نکاح نہیں ہو سکتا

سیدنا ابو ہریرہؓ سے روایت ہے کہ نبیﷺ  نے فرمایا کہ بیوہ عورت کا نکاح ا س سے اجازت لئے بغیر نہ کیا جائے اور نہ کنواری کا نکاح بغیر اس کی اجازت کے کیا جائے۔ لوگوں نے عرض کیا کہ یا رسول اﷲﷺ ! کنواری کا اذن کیونکر ہے ؟ آپﷺ  نے فرمایا اس کا خاموش رہنا ہی اس کی رضامندی ہے۔

۱۷۔ رضامندی کے بغیر کیا گیا نکاح نا جائز ہے 

سیدہ خنساء بنت خزام انصاریہؓ سے روایت ہے کہ اُن کے باپ نے طلاق کے بعد اس کا دوسرا نکاح کر دیا حالانکہ وہ اس نکاح سے ناخوش تھیں۔ جب انہوں نے  اس بات کا ذکر کیا تو آپﷺ  نے وہ نکاح فسخ کر دیا۔

۱۸۔رشتہ کے پیغام پر پیغام نہ بھیجا جائے 

سیدنا ابن عمرؓ کہتے ہیں کہ نبیﷺ  نے اس بات سے منع فرمایا ہے کہ کوئی شخص کسی دوسرے کے بھاؤ پر بھاؤ کرے اور نہ کوئی مرد اپنے بھائی کے پیغامِ (نکاح) پر پیغام بھیجے۔ جب تک کہ پہلا منگیتر اپنی منگنی نہ چھوڑ دے یا پیغام بھیجنے والے دوسرے آدمی کو اجازت دے دے۔
۱۹۔ سوکن کو طلاق دلوانا جائز نہیں 
سیدنا ابو ہریرہؓ نبیﷺ  سے روایت کرتے ہیں کہ آپﷺ  نے فرمایا کہ کسی عورت کو اپنے خاوند سے یہ درخواست کرنا درست نہیں کہ وہ اس کی سوکن کو طلاق دے دے تا کہ اس کے حصے کا پیالہ بھی خود انڈیل لے۔ یہ نہیں ہو سکتا۔ جتنا اس کی قسمت میں ہے وہی ملے گا۔

۲۰۔ بیوی کے پاس آئے تو کیا دعا پڑھے 

سیدنا ابن عباسؓ کہتے ہیں کہ نبیﷺ  نے فرمایا کہ اگر کوئی اپنی بیوی کے پاس آتے وقت بسم اﷲ پڑھے اور یہ کہے ’’ یا اﷲ مجھے شیطان کے شر سے بچائے رکھ اور جو اولاد ہمیں دے شیطان کو اس سے دُور رکھ‘‘ پھر ان کو کوئی اولاد نصیب ہو تو اُسے شیطان ضرر نہ پہنچاسکے گا۔

۲۱۔دعوتِ ولیمہ میں ضرور جانا چاہیے 
سیدنا عبداﷲ بن عمرؓ سے روایت ہے کہ رسول اﷲﷺ نے فرمایا کہ جب تم میں سے کسی کو ولیمہ کی دعوت دی جائے تو ضرور جائے۔

۲۲۔عورتوں کی پیدائش پسلی سے ہوئی ہے 

سیدنا ابوہریرہؓ نبیﷺ  سے روایت کرتے ہیں کہ آپﷺ  نے فرمایا ’’جو اﷲ اور روزِ قیامت پر ایمان رکھتا ہے اسے چاہیئے کہ اپنے پڑوسی کو تکلیف نہ پہنچائے اور میں تم کو وصیت کرتا ہوں کہ عورتوں سے بھلائی کرتے رہنا کیونکہ عورتوں کی پیدائش پسلی سے ہوئی ہے اور پسلی اوپر ہی کی طرف سے زیادہ ٹیڑھی ہوتی ہے۔ اگر تو اسے سیدھا کرنا چاہے تو وہ ٹوٹ جائے گی اور اگر رہنے دے تو خیر ٹیڑھی رہ کر رہے گی تو سہی۔ میں تم کو وصیت کرتا ہوں کہ عورتوں سے بھلائی کرتے رہنا۔

۲۳۔شوہروں کی کہانی، بیویوں کی زبانی
اُمُّ المومنین حضرت عائشہ صدیقہؓ فرماتی ہیں کے یمن کی گیارہ عورتوں نے ایک جگہ جمع ہو کر اپنے اپنے خاوندوں کا حال بیان کرنے اور کچھ نہ چھپانے کا باہم عہدو پیمان کیا۔ پہلی عورت بولی کہ میرا خاوند دبلے اونٹ کا گوشت ہے جو پہاڑ کی چوٹی پر رکھا ہو۔ نہ راستہ آسان ہے کہ چوٹی پر چڑھا جائے نہ وہ گوشت ہی ایسا فربہ ہے کہ اس کے لانے کی خاطر مصیبت اٹھائی جائے۔ دوسری نے کہا کہ میں اپنے خاوند کا حال بیان کروں تو کہاں تک کروں۔ میں ڈرتی ہوں کہ سب بیان نہ کر سکوں گی اس پر بھی اگر بیان کروں تو اس کے کھلے چھپے عیب سب بیان کر سکتی ہوں۔ تیسری بولی کہ میرا خاوند لمبا تڑنگا ہے اگر کوئی بات کروں تو طلاق ملتی ہے اور خاموش رہوں تو مجھے معلق چھوڑ رکھا ہے۔ 

۲۴۔دکھ سکھ دریافت نہ کرنے والا شوہر

چوتھی نے کہا کہ میرا شوہر معتدل ہے۔ نہ زیادہ گرم نہ بہت ٹھنڈا۔نہ زیادہ خوف نہ بہت غم۔ پانچویں نے کہا کہ میرا شوہر اگر گھر میں آئے تو چیتے کی مثال اور جب باہر جائے تو شیر اور ایسا شریف المزاج کہ جو چیز چھوڑ گیا اس کے بارے میں پوچھتا ہی نہیں۔ چھٹی نے کہا کہ میرا شوہر ایسا پیٹو ہے کہ اگر کھائے تو سب کھا جائے اور اگر پئے تو سب چٹ کر جائے اور جب سوئے تو اکیلا ہی پڑا رہے۔ میرے پیٹ کی طرف کبھی ہاتھ بھی نہیں بڑھاتا، نہ کبھی دکھ سکھ دریافت کرتا ہے۔

۲۵۔بات کرے تو سر پھوڑے 

 ساتویں نے کہا کہ میرا شوہر گمراہ ہے۔عاجز سینہ سے دبانے والا۔ہر عیب اس کی ذات میں موجود ہے اگر بات کرے تو سر پھوڑ دے یا زخمی کر دے یا دونوں ہی کر گزرے۔ آٹھویں نے کہا کہ میرے شوہر کا چھونا ایسا ہے جیسے خرگوش کا چھونا۔ خوشبو ایسی جیسی کہ زرنب گھاس کی خوشبو۔ نویں بولی میرا شوہر اونچی عمارت والا شریف اور بہت سخی ہے۔ اس کا گھر مجلس کے قریب ہے یعنی ذی رائے شخص ہے۔ دسویں نے کہا کہ میرے شوہر کا نام مالک (جائیداد والا) ہے اور بھلا مالک کی کیا تعریف کروں۔ اس کے گھر پر بہت سارے اونٹ ہوتے ہیں جو چراگاہ میں چرنے کو کم جاتے ہیں اور جب باجے کی آواز سنتے ہیں تو یقین کر لیتے ہیں کہ اب وہ مہمانوں کی خاطر ذبح ہونے والے ہیں۔ 

۲۶۔ میں بولتی تو کوئی نکتہ چینی نہ کرتا

گیارہویں نے کہا کہ میرے شوہر ابو زرع نے میرے کانوں کو زیور سے بوجھل کر دیا اور میرے بازوؤں کو چربی سے پُر کر دیا اور مجھے اس قدر خوش رکھا کہ اس کی داد دینے لگی۔خوب کھلا کر موٹا کیا میں بھی اپنے تئیں بڑی خوب موٹی سمجھنے لگی۔ جبکہ میرا خاندان بمشکل چند بکریوں والا تھا۔پھر ایسے خوشحال خاندان میں لایا کہ جو گھوڑوں کی آواز والے اور کجاوہ کی آواز والے تھے۔اس کے یہاں میں بولتی تو  میری نکتہ چینی کوئی نہ کرتا اور سوتی تو صبح کر دیتی۔ میری ساس بھی بہت لائق عورت تھی اس کی جامہ دان سب بھر پور رہتی اور اس کا گھر کشادہ۔

۲۷۔ گھر کا بھید پوشیدہ رکھنے والی باندی
ابو زرع کا بیٹا بھی اچھا نازک بدن، دبلا پتلا۔ ننگی تلوار جتنی جگہ میں وہ سوسکتا، خوراک اس قدر کم کہ چار مہینے کی بکری کا ایک ہاتھ اس کا پیٹ بھر دے۔ ابو زرع کی بیٹی، تو وہ بھی سبحان اﷲ، اپنے والدین کی فرمانبردار فربہ ایسی کہ بھراؤ اپنی چادر کا۔ اپنی سوکن کے لیے ہر وقت باعث غیظ و غضب۔ ابو زرع کی باندی تو وہ بھی قابل تعریف، ہماری باتوں کو مشہور نہیں کرتی۔ گھر کا بھید ہمیشہ پوشیدہ رکھتی ہے۔ کھانا تک نہیں چُراتی۔ گھر میں کوڑا کچرا نہیں چھوڑتی۔ ایک دن ایسا ہوا کہ ابو زرع باہر نکلا ایسے وقت جب کہ دودھ کا برتن بلوایا جا رہا تھا باہر نکل کر کیا دیکھتا ہے کہ ایک عورت ہے جس کے ساتھ چیتے کے سے دو بچے ہیں جو اس کے زیرسایہ دو اناروں سے کھیل رہے ہیں۔ اسے دیکھ کر اُس نے مجھے طلاق دے دی اور اُس سے نکاح کر لیا۔ 

۲۸۔خود بھی کھا اور اپنے میکہ والوں کو بھی کھلا

اس کے بعد پھر میں نے ایک شریف شخص سے نکاح کیا جو تیز گھوڑے پر سوار ہوتا تھا اور ہاتھ میں خطی نیزہ رکھتا تھا اس نے بھی بہت سی نعمتیں دیں اور ہر قسم کے مویشیوں میں سے ایک ایک جوڑا ہر مویشی کا دیا اور کہا کہ اے اُمّ زرع خود بھی کھا اور اپنے عزیزو اقارب کو بھی کھلا۔اُمّ زرع کہتی ہے کہ اگر میں یہ سب جو کچھ اس نے مجھے دیا اکٹھا بھی کروں تو ابو زرع کے ایک چھوٹے سے برتن کو بھی نہیں پہنچ سکتا۔ اُمُّ المومنین عائشہؓ فرماتی ہیں کہ یہ تمام قصہ سن کر رسول اﷲﷺ  نے فرمایا کہ میں بھی تیرے لئے ایساہوں جیسے ابو زرع، اُمّ زرع کے لیے تھا لیکن میں نے تجھے طلاق نہیں دی اور  نہ دینی ہے۔

۲۹۔خاوند کی مرضی کے بغیر نفلی روزہ نہ رکھنا 

سیدنا ابو ہریرہؓ نبیﷺ  سے روایت کرتے ہیں کہ آپﷺ  نے فرمایا کہ عورت کو جب اس کا شوہر موجود ہو نفل روزہ اُس کی اجازت کے بغیر رکھنا جائز نہیں اور نہ شوہر کی مرضی کے بغیر کسی کو گھر میں آنے دے اور جو عورت اپنے شوہر کے حکم کے بغیر اﷲکی راہ میں کچھ خرچ کرے گی تو اُس کے شوہر کو بھی اس میں سے آدھا ثواب ملے گا۔

۳۰جنت میں مسکینوں دوزخ میں عورتوں کی کثرت

 سیدنا اسامہ بن زیدؓ نبیﷺ  سے روایت کرتے ہیں کہ آپﷺ  نے فرمایا کہ میں نے جنت کے دروازے پر کھڑا ہو کر دیکھا تو اُس میں مسکین زیادہ تھے اور مالدار لوگ جنت کے دروازے پر حساب و کتاب کے لیے روک دیئے گئے۔ جبکہ دوزخیوں کو دوزخ بھیجنے کا حکم دے دیا گیا۔ پھر میں نے دوزخ کے دروازے پر کھڑے ہو کر دیکھا تو اُس میں عموماً عورتیں تھیں۔
۳۱۔ کنواری اور بیوہ عورت سے نکاح کرنا

سیدنا انسؓ کہتے ہیں کہ نبیﷺ  کی یہ سنت ہے کہ جب کوئی شخص بیوہ عورت پر کنواری سے نکاح کرتے تو اُس کے پاس سات دن رہے پھر باری باری سے رہے۔ اور جب کسی کنواری پر بیوہ عورت سے نکاح کرے تو اُس کے پاس تین دن رہے پھر باری باری سے رہے۔

۳۲۔ سوکن کا دل جلانا منع ہے 

سیدہ اسماءؓ سے روایت ہے کہ کسی عورت نے پوچھا کہ یا رسول اﷲﷺ ! میری ایک سوکن ہے اگر میں اس کا دل جلانے کے لیے اپنے خاوند کی طرف سے جس قدر مجھے دیتا ہے اس سے زیادہ ظاہر کروں تو کیا مجھ پر گناہ ہو گا؟ آپﷺ  نے فرمایا کہ نہ دی ہوئی چیز کا ظاہر کرنا ایسا ہے جیسے کوئی دو کپڑے مکر و فریب کے پہنے ہوئے ہو۔

۳۳۔اللہ کو کس بات پر غیرت آتی ہے 

سیدنا ابو ہریرہؓ راوی ہیں کہ نبیﷺ نے فرمایا ’’اﷲ غیرت کرتا ہے اور اﷲ کو اس بات پر غیرت آتی ہے کہ کوئی بندہ مومن وہ کام کرے جسے اﷲ نے حرام کیا ہے ‘‘۔

۳۴۔سیدہ اسماء بنت ابو بکرؓ کے روز و شب

 سیدہ اسماء بنت ابی بکرؓ فرماتی ہیں کہ جب مجھ سے زبیرؓ نے نکاح کیا تو اُن کے پاس کچھ مال نہ تھا نہ زمین تھی نہ لونڈی غلام تھے اور بجز پانی لانے والے اونٹ گھوڑے وغیرہ کے کچھ نہ تھا۔ میں اُن کے گھوڑے کو چراتی تھی اور پانی پلاتی تھی اور اُن کا ڈول سیتی تھی اور آٹا گوندھتی تھی اور میں روٹی پکانا نہ جانتی تھی اور میری روٹی انصاری پڑوسنیں پکا دیتی تھیں وہ بڑی نیک بخت عورتیں تھیں اور میں دو میل دور زبیرؓ کی اس زمین سے جو نبیﷺ  نے انہیں دی تھی اپنے سر پر کھجوروں کی گٹھلیاں اٹھا کر لاتی تھی۔

۳۵۔ عائشہؓ کا اپنے شوہر سے اظہارِ ناراضگی 

اُمّ المومنین حضرت عائشہؓ کہتی ہیں کہ مجھ سے رسول اﷲﷺ  نے فرمایا کہ جب تو مجھ سے راضی ہو اور جب ناراض ہو تو میں جان لیتا ہوں۔ اُمُّ المومنین عائشہؓ کہتی ہیں کہ میں نے پوچھا ’’یہ آپﷺ  کیو ں کر پہچان لیتے ہیں ‘‘؟ آپﷺ  نے فرمایا جب تو مجھے سے راضی ہوتی ہے تو قسم کھاتے وقت یہ کہتی ہے ’’محمدؐ کے رب کی قسم‘‘ اور جب تو مجھ سے خفا ہوتی ہے تو کہتی ہے ’’ابراہیم کے رب کی قسم‘‘۔ اُمّ المومنین عائشہؓ کہتی ہیں کہ میں نے کہا جی ہاں ٹھیک ہے۔ واﷲ! یا رسول اﷲﷺ  میں صرف آپ کا نام چھوڑ دیتی ہوں آپﷺ  کی محبت نہیں چھوڑتی۔

۳۶۔نامحرم عورت کے پاس تنہائی میں نہ جانا

یدنا عقبہ بن عامرؓ روایت کرتے ہیں کہ رسول اﷲﷺ نے فرمایا ’’عورتوں کے پاس تنہائی میں جانے سے پرہیز کرو‘‘ ایک انصاری شخص نے کہا کہ آپﷺ  دیور کے لیے بتلائیے۔آپﷺ  نے فرمایا کہ دیور تو موت ہے یعنی اس سے زیادہ بچنا چاہیئے۔
۳۷غیر عورت کی بے جا تعریف شوہر سے نہ کرنا

سیدنا عبداﷲ بن مسعودؓ مروی ہیں کہ نبیﷺ  نے فرمایا کہ کوئی عورت کسی دوسری عورت کی تعریف اپنے خاوند سے اس طرح نہ کرے جیسے وہ اسے کھلم کھلا دیکھ رہا ہو۔

۳۸ سفر کے بعد بلا اطلاع رات گئے گھر آنا

سیدنا جابر بن عبداﷲؓ کہتے ہیں کہ نبیﷺ  نے فرمایا کہ عرصہ دراز تک گھر سے دور رہنے کے بعد رات کوواپس نہ آیا کرو۔ اور جب تم رات کو اپنے گھر پہنچو تو گھر والوں کے پاس نہ جاؤ حتیٰ کہ وہ عورت جس کا خاوند غائب تھا، صفائی ستھرائی کر لے اور جس کے بال پریشان ہیں وہ کنگھی کر لے۔

(ختم شد)

جلد سوم
۶۲۔کتاب الطلاق

۱۔مخصوص ایام میں طلاق نہ دی جائے 

سیدنا ابن عمرؓ سے روایت ہے کہ میں نے رسول اﷲﷺ کے دَور میں اپنی بیوی کو طلاق دے دی جبکہ وہ ایام سے تھی میرے والد سیدنا عمر بن خطابؓ نے رسول اﷲﷺ  سے یہ دریافت کیا تو آپﷺ  نے فرمایا کہ اسے حکم کرو کہ اس سے رجوع کر لے پھر اُسے پاک ہونے تک روکے رہے۔ پھر جب اسے ایام آئیں اور پاک ہو جائے اس وقت چاہے اسے روکے اور چاہے تو اس سے مباشرت سے پہلے طلاق دے دے۔ اﷲ نے فرمایا ہے کہ عورتوں کو اس وقت طلاق دی جائے۔سیدنا ابن عمرؓ کہتے ہیں کہ ایامِ حیض میں جو میں نے طلاق دی تھی وہ میرے حق میں ایک طلاق شمار کی گئی۔

۲۔طلاق بائنہ کے بعد حلالہ کیے بغیر رجوع نہیں 
اُمُّ المومنین عائشہؓ بیان کرتی ہیں کہ رفاعہ قرظی کی بیوی نے آ کر رسول اﷲﷺ  سے عرض کیا کہ یا رسو ل اﷲﷺ ! مجھے رفاعہ نے طلاق دی پھر میری طلاق بائنہ (غیر رجعی) ہو گئی۔ اس کے بعد میں نے عبدالرحمن بن زبیر قرظی سے نکاح کیا۔مگر وہ نامرد ہے۔ آپﷺ  نے فرمایا کہ شاید تو رفاعہ کے پاس لوٹنا چاہتی ہے مگر تو نہیں لوٹ سکتی جب تک عبدالرحمن تیرا مزا نہ چکھ لے اور تو اس کا مزہ نہ چکھ لے۔

۳۔ناپسندیدہ شوہر سے علیحدگی حاصل کرنا 

سیدنا ابن عباسؓ سے روایت ہے کہ سیدنا ثابت بن قیسؓ کی بیوی نے آ کر نبیﷺ  سے عرض کیا کہ یا رسول اﷲ! میں (اپنے شوہر) ثابت بن قیس سے (جو ناراض ہوں تو) کسی بُری عادت یا دینی بُرائی سے ناراض نہیں ہوں لیکن میں یہ بُرا سمجھتی ہوں (جبکہ اس سے میری طبیعت بیزار ہے ) کہ کہیں میں حالت اسلام میں کفرانِ (نعمت) میں مبتلا نہ ہو جاؤں۔ نبیﷺ نے فرمایا کہ کیا تو اس کا باغ واپس دے دے گی (جو اس نے تجھے حق مہر میں دیا ہے ) وہ بولی جی ہاں۔ رسول اﷲﷺ  نے فرمایا کہ (اے ثابت) اپنا باغ لے لے اور اسے ایک طلاق دے دے۔
۴۔  بریرہؓ کا شوہر کے لئے نبیؐ کی سفارش نہ ماننا

سیدنا ابن عباسؓ کہتے ہیں کہ بریرہؓ کا غلام شوہر مغیث اس کے پیچھے گویا روتا پھرتا اور اس کے آنسو ڈاڑھی پر ٹپ ٹپ گر رہے ہوتے۔ رسول اﷲﷺ  نے سیدنا عباسؓ سے فرمایا کہ اے عباسؓ کیا تم کو مغیث کی بریرہ سے محبت اور بریرہ کی مغیث سے عداوت پر تعجب نہیں آتا؟ پھر نبیﷺ  نے فرمایا کہ اے بریرہؓ تو اس کے پاس چلی جا تو اچھا ہے۔ وہ بولی کہ یا رسول اﷲﷺ  کیا آپ مجھے یہ حکم فرماتے ہیں ؟ آپﷺ  نے فرمایا کہ نہیں میں تو صرف سفارش کرتا ہوں تو اس پربریرہؓ نے جواب دیا کہ مجھے اس کی حاجت نہیں ہے۔

۵۔یتیم کو پالنے والا جنت میں نبیؐ کے ساتھ ہو گا

سیدنا سہل بن سعد بن ساعدیؓ کہتے ہیں کہ نبی اﷲﷺ نے فرمایا کہ میں اور یتیم کی پرورش کرنے والا جنت میں اس طرح قریب ہوں گے جیسے شہادت کی انگلی اور درمیانی انگلی۔ پھر آپﷺ  نے اشارہ کرتے ہوئے دونوں انگلیوں کے درمیان تھوڑا سا فر ق باقی رکھا۔

۶۔بچہ کی شباہت باپ سے نہ ملنے پر شبہ کرنا 

 سیدنا ابو ہریرہؓ سے روایت ہے کہ ایک شخص نبیﷺ  کے پاس آیا اور کہا کہ یا رسول اﷲﷺ ! میرے ہاں ایک کالا بچہ پیدا ہوا ہے۔ آپﷺ  نے فرمایا کہ کیا تیرے پاس اونٹ ہیں ؟ وہ بولا جی ہاں۔ آپﷺ  نے پوچھا کہ اُن کا رنگ کیسا ہے ؟ وہ بولا سرخ رنگ ہے، آپﷺ  نے پوچھا کہ کیا ان میں کوئی خاکی رنگ کا بھی ہے ؟ اس نے کہا جی ہاں، آپﷺ  نے فرمایا کہ یہ کہاں سے ہو گیا؟ وہ بولا شاید مادہ کی کسی رگ نے یہ رنگ کھینچ لیا ہو۔ تو آپﷺ  نے فرمایا کہ تیرے بیٹے کا رنگ بھی کسی رنگ نے کھینچ لیا ہو گا۔

۷۔عدت میں میک اَپ کرنا جائز نہیں 
اُمُّ المومنین اُمّ سلمہؓ سے روایت ہے کہ ایک عورت کا خاوند فوت ہو گیا اور اس کی آنکھیں دکھنے لگیں تو لوگوں نے آ کر رسول اﷲﷺ  سے سرمہ لگانے کی اجازت مانگی، آپﷺ  نے فرمایا کہ وہ سرمہ نہیں لگا سکتی حالانکہ پہلے بُرے لباس اور بُرے مکان میں عدت کرنی پڑتی تھی۔ہرگز سرمہ جائز نہیں جب تک چارہ ماہ دس دن نہ گزر جائیں۔
٭٭٭
۶۳۔کتاب النفقات  (نان نفقہ کا بیان)

۱۔اہل و عیال پر خرچ کرنے کی فضیلت
سیدنا ابو مسعود انصاریؓ نبیﷺ  سے روایت کرتے ہیں کہ آپﷺ  نے فرمایا کہ جو مسلمان آدمی اپنے اہل و عیال پر اﷲ کا حکم ادا کرنے کی نیت سے خرچ کرے تو اُس کو اس میں صدقہ کا ثواب ملے گا۔ ایک دوسری روایت میں سیدنا ابو ہریرہؓ کہتے ہیں کہ نبیﷺ نے فرمایا کہ بیوہ عورت اور مسکین کے ساتھ اچھا سلوک کرنے والا ا یسا ہے جیسا کہ اﷲ کی راہ میں جہاد کرنے والا یا یہ فرمایا کہ جیسا رات کو عبادت کرنے والا اور دن کو روزہ رکھنے والا۔ 

۲۔ اہل و عیال کے لیے سال کا سامان جمع کرنا

امیر المومنین سیدنا عمرؓ سے روایت ہے کہ نبیﷺ  بنی نضیر کے باغ کی کھجوریں فروخت کر کے اپنے اہل و عیال کے لیے سال بھر کا سامان لے کر جمع کر لیتے تھے۔

٭٭٭
۶۴۔کتاب الاطعمۃ  (کھانا کھانے کا بیان)

۱۔بسم اﷲ پڑھ کر اور داہنے ہاتھ سے کھانا 

سیدنا عمر بن ابو سلمہؓ سے روایت ہے کہ میں بچہ تھا اور رسول اﷲﷺ  کی پرورش میں تھا۔ کھانے کے وقت میرا ہاتھ رکابی کے چاروں طرف گھومتا تو رسول اﷲﷺ  نے مجھے فرمایا کہ اے لڑکے بسم اﷲ پڑھ کر داہنے ہاتھ سے کھا اور اپنے آگے سے کھا۔ اس کے بعد ہمیشہ میرے کھانے کا یہی طریقہ رہا۔

۲۔ پتلی روٹی اور بھنی ہوئی بکری
سیدنا انسؓ کہتے ہیں کہ نبیﷺ  نے پتلی روٹی اور بُھنی ہوئی بکری کبھی نہیں کھائی یہاں تک کہ آپﷺ  اﷲ تعالیٰ سے مل گئے۔

۳۔چھوٹی چھوٹی رکابیوں میں کھانا

سیدنا انسؓ ایک روایت میں کہتے ہیں کہ میں نہیں جانتا کہ رسول اﷲﷺ  نے کبھی چھوٹی چھوٹی رکابیوں (پیالیوں، ڈشوں یا پلیٹوں ) میں کھایا ہو یا پتلی روٹی کبھی کھائی ہو یا کبھی میز پر کھایا ہو۔

۴۔ مل کر کھانے کی برکت

سیدنا ابو ہریرہؓ کہتے ہیں کہ رسول اﷲﷺ  نے فرمایا کہ دو آدمیوں کا کھانا تین آدمیوں کو کافی ہوتا ہے اور تین آدمیوں کا کھانا چار آدمیوں کو کافی ہوتا ہے۔

۵۔مومن و کافر کے کھانا کھانے کا فرق

 سیدنا ابن عمرؓ کے خادم نافع راوی ہیں کہ سیدنا ابن عمرؓ اس وقت تک کھانا نہ کھاتے تھے جب تک ایک محتاج شخص ان کے ساتھ کھانے میں نہ شریک ہو جاتا۔ ایک روز میں ایک محتاج کو بلا کر لایا تو اس نے بہت کھانا کھایا۔ سیدنا ابن عمرؓ نے اپنے خادم سے کہا کہ اب اس کو میرے پاس نہ لانا کیونکہ میں نے نبیﷺ  کو یہ فرماتے ہوئے سنا ہے کہ مومن ایک آنت میں کھاتا ہے اور کافر ساتوں آنتوں میں کھاتا ہے یعنی خوب پیٹ بھر کے کھانا کھاتا ہے۔

۶۔تکیہ لگا کر کھانے کا بیان
سیدنا ابو جحیفہؓ کہتے ہیں کہ میں نبیﷺ  کے پاس حاضر تھا تو آپﷺ  نے ایک شخص سے جو آپ کے پاس بیٹھا تھا، فرمایا کہ میں تکیہ لگا کر نہیں کھاتا ہوں۔

۷۔نبیﷺ  نے کبھی کسی کھانے کو بُرا نہیں کہا

سیدنا ابو ہریرہؓ کہتے ہیں کہ نبیﷺ  نے کھانے کو کبھی بُرا نہیں کہا۔ اگر اچھا معلوم ہوتا تو کھا لیتے اور اگر اچھا معلوم نہ ہوتا تو نہ کھاتے تھے۔

۸۔ رسول اﷲؐ اور آپ کے اصحاب کا کھانا

 سیدنا ابو ہریرہؓ کہتے ہیں کہ نبیﷺ  نے ایک روز اپنے صحابہ میں کھجوریں تقسیم کیں اور ہر ایک آدمی کو سات سات کھجوریں دیں۔ مجھے بھی سات کھجوریں دیں۔ان میں سے ایک سخت تھی۔ لیکن یہی کھجور مجھے سب سے زیادہ پسند تھی کیونکہ وہ میرے چبانے میں دیر تک رہی۔

۹۔ رسول اﷲﷺ نے کبھی پیٹ بھر کر نہ کھایا
سیدنا ابو ہریرہؓ سے روایت ہے کہ وہ ایک قوم پر گزرے جن کے پاس بھنی ہوئی بکری تھی۔ انہوں نے سیدنا ابو ہریرہؓ کو بھی کھانے کے لیے بلایا لیکن انہوں نے کھانے سے انکار کر دیا اور کہا کہ نبیﷺ  اس دنیا سے تشریف لے گئے لیکن کبھی جو کی روٹی بھی پیٹ بھر کے نہ کھائی۔ اُمُّ المومنین عائشہ صدیقہؓ کہتی ہیں کہ محمدﷺ کے اہل و عیال نے، جب سے مدینہ میں آئے تین روز متواتر گیہوں کی روٹی پیٹ بھر کے کبھی نہیں کھائی یہاں تک کہ آپﷺ  کی وفات ہو گئی۔

۱۰۔ ٍ کھانا دل کو تقویت دیتا ہے 

اُمُّ المومنین عائشہ صدیقہؓ سے روایت ہے کہ جب اُن کا کوئی رشتہ دار فوت ہو جاتا اور عورتیں اکٹھی ہوتیں پھر وہ اپنے اپنے گھر چلی جاتیں مگر گھر والے اور قریب کی عورتیں رہ جاتیں تو تلبینہ کی ہنڈیاں پکواتیں پھر ثرید بنایا جاتا اور تلبینہ پر ثرید ڈال دیا جاتا پھر کہتی تھیں کہ اسے کھاؤ کیونکہ میں نے نبیﷺ  کو یہ فرماتے ہوئے سنا ہے کہ تلبینہ مریض کے دل کو آرام دیتا ہے اور غم کو دور کرتا ہے۔

۱۱۔سونے چاندی کے برتنوں میں کھانا منع ہے 

سیدنا حذیفہؓ کہتے ہیں کہ میں نے نبیؐ کو یہ فرماتے ہوئے سنا کہ ریشم اور دیباج نہ پہنو۔ اور نہ سونے چاندی کے برتنوں میں پانی پیو اور نہ سونے چاندی کی رکابی میں کھانا کھاؤ۔ یہ سامان کفار کے واسطے دنیا میں ہے اور ہمارے واسطے آخرت میں ہو گا۔

۱۲۔کھجوریں اور ککڑی ملا کر کھانا

سیدنا عبداﷲ بن جعفر بن ابی طالبؓ کہتے ہیں کہ میں نے رسول اﷲﷺ  کو دیکھا کہ آپﷺ  کھجور اور ککڑی ملا کر کھا رہے تھے۔

۱۳۔مدینہ کی عجوہ کھجور کی خوبیاں 
سیدنا سعد بن ابی وقاصؓ کہتے ہیں کہ نبیﷺ  نے فرمایا کہ جو شخص ہر روز صبح کے وقت سات عجوہ کھجوریں کھا لیا کرے، اس دن اسے زہر اور جادو ضرر نہ پہنچا سکے گا۔

۱۴۔کھانے کے بعد انگلیوں کو چاٹنا

سیدنا ابن عباسؓ سے روایت ہے کہ نبیﷺ  نے فرمایا کہ جب تم میں سے کوئی کھائے تو اپنے ہاتھ کو نہ پونچھے جب تک انگلیاں نہ چاٹ لے۔

۱۵۔ کھانا کھا نے کے بعد کی دعا

سیدنا ابو امامہؓ روایت کرتے ہیں کہ نبیﷺ  کا دستر خوان جب اٹھایا جاتا تھا تو آپﷺ  یہ پڑھتے تھے ’’سب تعریف اﷲ ہی کے لیے ہے۔ بکثرت تعریف ہے اور پاکیزہ شکر برکت والا۔ ایسا شکر نہیں جو ایک بار ہو کر رہ جائے، ختم ہو جائے اور پھر اس کی حاجت نہ رہے ‘‘۔ایک دوسری روایت میں سیدنا ابو امامہؓ کہتے ہیں کہ جب نبیﷺ  کھانا کھانے سے فارغ ہوتے تو یہ فرماتے ’’اﷲ کا شکر جس نے ہمیں پیٹ بھر کر کھلایا پایا۔ یہ شکر ایسا نہیں ہے کہ ایک بار کر کے ختم ہو جائے یا پھر ناشکری کی جائے ‘‘۔ 

٭٭٭
۶۵۔کتاب العقیقہ 

۱۔نومولود کے تالو میں شیرینی لگانا 

سیدنا ابو موسیٰؓ کہتے ہیں کہ میرے ہاں لڑکا پیدا ہوا اُسے میں نبیﷺ  کی خدمت میں لے گیا تو آپؐ نے اس کا نام ابراہیم رکھا اور کھجور چبا کر اس کے منہ (تالو) میں لگا دی اور اس کے لیے برکت کی دعا کی۔

۲۔عقیقہ کرنے سے بچہ کی تکلیف دور ہو تی ہے 

سیدنا سلمان بن عامر الضبیّؓ کہتے ہیں کہ میں نے رسول اﷲﷺ  کو یہ فرماتے ہوئے سنا کہ لڑکے کا عقیقہ کرنا لازم ہے۔ اس کی طرف سے خون گراؤ اور تکلیف دُور کرو۔

۳۔اسلام میں فرع اور عتیرہ کوئی چیز نہیں 
سیدنا ابو ہریرہؓ روایت کرتے ہیں کہ نبیﷺ نے فرمایا کہ فرع اور عتیرہ کوئی چیز نہیں ہے۔ فرع اونٹ کے پہلے بچہ کو کہتے تھے جسے مشرکین اپنے بتوں کے نام پر ذبح کرتے تھے۔عتیرہ، بکری کے اس بچے کو کہتے ہیں جس کی رجب کے پہلے دس دنوں میں قربانی کی جاتی تھی۔

٭٭٭
۶۶۔کتاب الذبائح والصید (ذبیحہ اور شکار کا بیان)

۱۔ بسم اﷲ پڑھ کر تیر یا شکاری کتے سے شکار کرنا

سیدنا عدی بن حاتمؓ کہتے ہیں کہ میں نے نبیﷺ  سے اس شکار کی بابت دریافت کیا جو تیرکی ڈنڈی لگ کر مر جائے تو آپﷺ  نے فرمایا کہ جس جانور کو تیر دھار کی طرف سے لگے اس کو کھالینا اور جس کے عرضاً لگ جائے، وہ لاٹھیوں سے مارے ہوئے کی مثل ہے۔میں نے کتے کے ذریعہ کئے گئے شکار کو بھی دریافت کیا تو آپﷺ  نے فرمایا کہ اگر کتا خود نہ کھائے اور تمہارے لئے روک رکھے تو کھالینا کیونکہ ایسے کتے کا پکڑ لینا ذبح کے حکم میں ہے اور اگر اپنے کتے یا کتوں کے ساتھ کسی اور کا کتا بھی دیکھو اور یہ گمان ہو کہ ہمارے کتے نے دوسرے کے ساتھ مل کر شکار پکڑ کر مار ڈالا ہے تو اس کو نہ کھانا۔

۲۔اہلِ کتاب کے برتنوں میں کھانا

سیدنا ابو ثعلبہ خشنیؓ نے عرض کیا ’’یا رسول اﷲﷺ ! ہم اہلِ کتاب کے ملک میں رہتے ہیں تو کیا اُن کے برتنوں میں ہم کھالیں۔ آپﷺ  نے فرمایا کہ اہل کتاب کے برتنوں کے سوا تمہیں اور برتن مل جائیں تو اُن میں نہ کھایا کرو اور اگر نہ ملیں تو پھر اُن کو دھو کر اُن میں کھا لو۔

۳۔شوقیہ کتا پالنے والے کے نیک اعمال ضائع 

سیدنا عبداﷲ بن عمرؓ مروی ہیں کہ نبیﷺ  نے فرمایا کہ جو شخص ایسا کتا پالے جو نہ تو مویشیوں کی حفاظت کرنے والا ہو اور نہ شکاری تو اس کے نیک اعمال کے ثواب میں سے ہر روز دو قیراط کم ہوں گے۔

۴۔ ٹڈی کھانا جائز ہے 

سیدنا ابن ابی اوفیؓ کہتے ہیں کہ ہم نبیﷺ  کے ہمراہ  چھ سات لڑائیوں میں شریک ہوئے اور ہم آپﷺ  کے ساتھ ٹڈیاں کھایا کرتے تھے۔

۵۔گھوڑا نحر کر کے کھایا
سیدہ اسماء بنت ابی بکرؓ کہتی ہیں کہ ہم نے رسول اﷲﷺ کے دَور میں ایک گھوڑا نحر کیا اور اس کو کھایا اور ہم اس وقت مدینہ میں تھے۔

۶۔پرندہ کو باندھ کر نشانہ لگانے والے پر لعنت

سیدنا ابن عمرؓ سے روایت ہے کہ اُن کا گزر چند ایسے جوانوں کے پاس سے ہوا کہ جو ایک مرغی کو باندھ کر نشانہ لگا رہے تھے۔ جب انہوں نے سیدنا عبداﷲؓ کو دیکھا تو سب بھاگ گئے۔ پس سیدنا ابن عمرؓ نے کہا کہ اسے کس نے باندھا ہے ؟ بے شک نبیﷺ  نے ایسا کرنے والے پر لعنت فرمائی ہے۔

۷۔ کیچلیوں والا ہر درندہ حرام ہے 

سیدنا ابو ثعلبہؓ راوی ہیں کہ رسول اﷲﷺ  نے کیچلیوں والے ہر درندے کا گوشت کھانے سے منع فرمایا ہے۔

۸۔نیک اور بُرے دوست کی مثال

سیدنا ابو موسیٰؓ نبیﷺ  سے روایت کرتے ہیں کہ آپﷺ  نے فرمایا کہ نیک دوست اور بُرے دوست کی مثال خوشبو والے اور لوہار، بھٹی دھونکنے والے کی سی ہے۔خوشبو والا یا تو خود کچھ عطا کر دے گا یا یہ خرید لے گا ورنہ عمدہ خوشبو تو ضرور ہی سونگھ لے گا۔ اور بھٹی دھونکنے والا لوہار، یا تو آگ اڑا کر تیرے کپڑے جلا دے گا۔ اگر نہیں تو تم بدبو ضرور سونگھو گے۔

٭٭٭
۶۷۔کتاب  الاضاحی (قربانی کا بیان)

۱۔قربانی کا گوشت کھانا، کھلانا اور جمع کرنا

سیدنا سلمہ بن اکوعؓ کہتے ہیں کہ نبیﷺ  نے فرمایا کہ جو شخص تم میں سے قربانی کرے اس کو چاہیے کہ تین روز کے بعد تک اس کا گوشت نہ رکھے بلکہ سب تقسیم کر دے۔ جب دوسرا سال آیا تو لوگوں نے عرض کیا یا رسول اﷲﷺ  ! کیا اب بھی ہم گزشتہ سال ہی کی طرح کریں تو آپﷺ  نے فرمایا کھاؤ اور کھلاؤ اور جمع کرو۔ گذشتہ سال چونکہ لوگوں پر تنگی تھی اس لئے میں نے چاہا تھا کہ تم اس طریقہ سے ان کی مدد کرو۔ 

۲۔عیدین کے دنوں میں روزہ رکھنا منع ہے 

سیدنا عمر بن خطابؓ نے عیدالاضحی کے دن اوّل نماز پڑھائی پھر لوگوں کو خطبہ سنایا اور کہا کہ اے لوگو! رسول اﷲﷺ  نے ان دو عید کے دنوں میں روزہ رکھنے سے منع فرمایا ہے۔ اوّل عید تو تمہارے روزوں کے افطار کا دن ہے اور دوسری تمہاری قربانی کے گوشت کھانے کا دن۔

٭٭٭
۶۸۔کتاب الاشربہ (مشروبات کا بیان)

۱۔توبہ نہ کرنے والا شرابی شرابِ طہور سے محروم 

سیدنا عبداﷲ بن عمرؓ سے روایت ہے کہ رسول اﷲﷺ نے فرمایا کہ جس نے دنیا میں شراب پی لی پھر توبہ نہ کی تو اُس کو آخرت میں شرابِ طہور سے محروم کر دیا جائے گا۔

۲۔ شرابی شراب پیتے وقت مومن نہیں رہتا

 سیدنا ابو ہریرہؓ کہتے ہیں کہ رسول اﷲﷺ  نے فرمایا کہ زانی زنا کرتے وقت مومن نہیں رہتا۔ شراب پینے والا پینے کے وقت مومن نہیں رہتا اور چور، چوری کرتے وقت مومن نہیں رہتا۔ سیدنا ابو ہریرہؓ ایک دوسری روایت میں کہتے ہیں کہ جب کوئی لوٹنے والا ایک بڑا ڈاکہ ڈالتا ہے کہ لوگ اس کی طرف نظریں اٹھا کر دیکھتے ہیں تو اُس وقت وہ بھی مومن نہیں رہتا۔

۳۔ریشم، شراب اور باجوں کو حلال سمجھنے والے 

سیدنا ابو عامر اشعریؓ سے روایت ہے کہ انہوں نے نبیﷺ  کویہ فرماتے ہوئے سنا کہ میری اُمت میں چند قومیں ایسی پیدا ہوں گی جو زنا کو اور ریشم کے پہننے کو اور شراب پینے کو اور باجوں کو حلال سمجھیں گی اور چند قومیں ایسی ہوں گی جو پہاڑ کے پہلو میں رہتی ہوں گی اور شام کو جب ان کا چرواہا اُن کا ریوڑ اُن کے پاس لائے گا تو ایک فقیر ان کے پاس آ کر اپنی ضرورت کا سوال کرے گا وہ جواب دیں گے کہ کل آنا تو رات کو ہی اﷲ تعالیٰ ان کو ہلاک کر کے ان پر پہاڑ گرا دے گا۔ اور باقیوں کو قیامت تک کے لیے مسخ کر کے بندر اور سور بنا دے گا۔ 

۴۔ولیمہ میں کھجوروں کا شربت پلانا

سیدنا ابو اسید الساعدیؓ سے روایت ہے کہ انہوں نے نبیﷺ  کو اپنی شادی کی دعوت میں بلایا اور اس وقت ان کی وہی عورت جو دلہن تھی تمام لوگوں کی خدمت کرتی رہی۔ انہوں نے کہا کیا تم جانتے ہو کہ اس دلہن نے رسول اﷲﷺ  کو کیا بنا کر پلایا تھا؟ اس نے رات کو چند کھجوریں پیالے میں بھگو دی تھیں،انہی کا شربت بنا کر پلایا۔

۵۔کچی اور پکی ہوئی کھجوروں کو ملا کر بھگونا

سیدنا ابوقتادہؓ کہتے ہیں کہ نبیﷺ  نے کچی اور پکی کھجوروں کو اور کھجور اور انگور کو ملا کر بھگو کر شربت بنانے سے منع فرمایا ہے۔ اور ان میں سے ہر ایک علیحدہ علیحدہ بھگو لی جائیں تو کوئی حرج نہیں۔ (کیونکہ ان کو ملا کر بھگو رکھنے سے نشہ پیدا ہو جاتا ہے )

 ۶۔دودھ والی اونٹنی یا بکری صدقہ کرنا

سیدنا ابو ہریرہؓ سے روایت ہے کہ رسول اﷲﷺ  نے فرمایا ہے کہ عمدہ صدقہ، زیادہ دودھ والی اونٹنی کسی کو راہِ اﷲ دودھ پینے کے لیے دینا ہے اور اسی طرح زیادہ دودھ والی بکری کا دینا ہے کہ جو صبح کو ایک برتن (دودھ کا) بھر دے اور شام کو دوسرا۔

۷۔ رات کا رکھا باسی پانی اور دودھ ملا پانی
سیدنا جابر بن عبداﷲؓ سے روایت ہے کہ رسول اﷲﷺ ایک انصاری کے پاس گئے جو اپنے باغ میں پانی دے رہا تھا۔آپﷺ  نے فرمایا کہ اگر رات کا رکھا باسی پانی تمہای مشک میں ہو تو پلاؤ۔ اس شخص نے عرض کیا کہ آپﷺ  میرے ساتھ جھونپڑی میں تشریف لے چلئے میرے پاس رات کا باسی پانی موجود ہے۔ پھر وہ ایک پیالہ میں پانی اور کچھ دودھ اپنی بکری کا اس میں دوہ کر لایا اور رسول اﷲﷺ  نے پی لیا پھر جو آپﷺ  کے ساتھ آئے تھے انہوں نے بھی پیا۔

۸۔کھڑے ہو کر پانی پینا 

سیدناعلیؓ سے روایت ہے کہ وہ کوفہ کی مسجد کے چبوترے کے دروازے پر آئے اور کھڑے کھڑے پانی پیا۔ اور کہا کہ بے شک کچھ لوگ اس طرح کھڑے ہو کر پانی پینے کو مکروہ سمجھتے ہیں۔ حالانکہ میں نے خود نبیﷺ  کو اسی طرح  کھڑے ہو کر پانی پیتے ہوئے دیکھا ہے۔ ایک دوسری روایت میں سیدنا ابن عباسؓ کہتے ہیں کہ نبیﷺ  نے آبِ زم زم کھڑے ہو کر پیا۔

۹۔ تین سانس میں پانی پینا
سیدنا انسؓ سے روایت ہے کہ رسول اﷲﷺ  پانی پیتے ہوئے تین دفعہ سانس لیا کرتے تھے۔

۱۰۔پیالوں میں پانی پینا 

سیدنا سہل بن سعدؓ سے روایت ہے کہ رسول اﷲﷺ بنی ساعدہ کے مکان میں آئے اور فرمایا کہ اے سہلؓ  ہمیں پانی پلادو۔ میں نے اس پیالہ کو نکال کر اس میں آپﷺ  کو پانی پلایا۔ راوی کہتے ہیں کہ سیدنا سہلؓ نے وہی پیالہ ہمارے واسطے نکالا اور ہم نے اس سے کچھ پیا۔ اس کے بعد عمر بن عبدالعزیز ؒ نے تحفۃ ً وہ پیالہ مانگا تو انہوں نے انہیں دے دیا۔

٭٭٭
۶۹۔کتاب المرض

۱۔ہر تکلیف کے عوض گناہ مٹا دیا جاتا ہے 

سیدنا ابو سعید خدری اور ابو ہریرہؓ سے روایت ہے کہ نبیﷺ  فرماتے تھے کہ مسلمان کو کوئی سختی نہیں پہنچتی مگر یہ کہ اﷲ تعالیٰ اس کے عوض میں اس کے گناہ مٹا دیتا ہے یہاں تک کہ اگر کوئی کانٹا بھی چبھ جائے۔

 ۲۔مومن تازہ کھیتی کی مانند ہے 

سیدنا ابو ہریرہؓ کہتے ہیں کہ نبیﷺ  فرماتے تھے کہ مومن مثال تازہ کھیتی کے مانند ہے کہ جس طرف سے ہوا آتی ہے اسے جھکا دیتی ہے اور ہوا کے نہ ہونے کے وقت سیدھی ہو جاتی ہے۔ پس مومن، بلا سے اس طرح بچا رہتا ہے اور گنہگار کی مثال صنوبر کے پیڑ کی سی ہے کہ سیدھا سخت کھڑا رہتا ہے تو اﷲ جب چاہتا ہے اسے اکھیڑ دیتا ہے۔

 ۳۔مصیبت میں مبتلا ہونا بھی بھلائی ہے 

سیدنا ابوہریرہؓ کہتے ہیں کہ رسول اﷲﷺ  فرماتے تھے کہ اﷲ تعالیٰ جس شخص کے ساتھ بھلائی کا ارادہ کرتا ہے اسے مصیبت میں مبتلا کر دیتا ہے۔

۴۔بیماری میں گناہ پتے کی طرح جھڑتے ہیں 
سیدنا عبداﷲ بن مسعودؓ کہتے ہیں کہ میں نبیﷺ  کی خدمت میں آپﷺ  کی بیماری کے وقت حاضر ہوا۔ آپﷺ  کو بہت سخت بخار تھا۔میں نے عرض کیا کہ آپﷺ  کو تو بہت ہی سخت بخار ہے۔ شاید اس لیے ہو گا کہ آپﷺ  کو دو اجر ملیں گے۔ فرمایا ہاں ! مسلمان کو کوئی تکلیف نہیں پہنچنے پاتی مگر یہ کہ اﷲ تعالیٰ اس کے عوض گناہ معاف نہ کر دیتا ہو۔ جس طرح خشک درخت کے پتے جھڑے جاتے ہیں۔
۵۔مرضِ مرگی میں مبتلا جنتی عورت

سیدنا ابن عباسؓ سے روایت ہے کہ انہوں نے اپنے بعض ساتھیوں سے کہا کہ کیا میں تمہیں جنتی عورت دکھلا دوں ؟ انہوں نے کہا ہاں کیوں نہیں کہ یہی سانولی سی عورت نبیﷺ  کی خدمت میں آئی اور عرض کیا کہ مجھے مرگی اٹھتی ہے اور میرا جسم ظاہر ہو جاتا ہے میرے واسطے دعا کر دیجئے رسول اﷲﷺ  نے فرمایا اگر تو چاہے تو صبر کر لے تو تجھے جنت ملے گی ورنہ میں اﷲ سے دعا کروں گا وہ تجھے صحت دے دے گا۔ اُس نے عرض کیا میں صبر کر لوں گی لیکن یہ میرا بدن جو ظاہر ہو جاتا ہے اس کے لیے اﷲ سے دعا کر دیجئے آپﷺ نے دعا کر دی پھر اس کا بدن کبھی نظر نہ آیا۔

۶۔ نا بینا پن پر صبر کا اجر جنت ہے 

سیدنا انس بن مالکؓ راوی ہیں کہ نبیﷺ  کا فرمان ہے کہ اﷲ بزرگ و برتر فرماتا ہے کہ جس وقت میں اپنے بندہ کو اس کی دو پیاری چیزوں کی تکلیف دیتا ہوں اور وہ اس پر صبر کر لیتا ہے تو ضرور ان دونوں کے عوض جنت دیتا ہوں۔ ان سے مراد آنکھیں ہیں۔
۷۔ ’’ہائے میرا سر پھٹا جاتا ہے ‘‘ کہنا

اُمُّ المومنین حضرت عائشہؓ سے روایت ہے کہ انہوں نے کہا ’’ہائے میرا سر پھٹا جاتا ہے ‘‘ تو رسول اﷲﷺ  نے یہ سن کر فرمایا کہ غم نہ کرو بلکہ اسی درد میں اور میری زندگی میں تمہارا خاتمہ ہو جائے تو بہتر ہے تاکہ میں تمہارے لئے دعا اور استغفار کروں۔ عائشہؓ نے کہا ’’افسوس اﷲ کی قسم میں گمان کرتی ہوں کہ آپﷺ میرا مرنا ہی چاہتے ہیں بلکہ اگر میں مر جاؤں تو آپﷺ  اسی دن شام کو اپنی بیویوں میں سے ایک کے ساتھ رات گزاریں گے ‘‘۔ نبیﷺ  نے فرمایا یہ بات ہرگز نہیں بلکہ میں خود درد سر میں مبتلا ہوں اور میں چاہتا ہوں کہ ابو بکرؓ اور ان کے بیٹے کے پاس کسی کو بھیج کر ان لوگوں کو بلا لوں اور خلافت کی وصیت کر دوں تاکہ بعد میں کوئی کچھ نہ کہہ سکے اور نہ کوئی خلافت کی آرزو کر سکے مگر پھر میں نے سوچا کہ اﷲ کو خود یہ بات منظور نہیں۔
۸۔موت کی آرزو نہ کرے 

سیدنا انس بن مالکؓ سے روایت ہے نبیﷺ  فرماتے تھے کہ کوئی رنج و مصیبت پر ہرگز موت کی آرزو نہ کرے اور اگر ایسا ہی ہے تو اس طرح دعا کرے : اے اﷲ جب تک زندگی میرے لئے بہتر ہو مجھ کو زندہ رکھ اور جب مرنا میرے لئے بہتر ہو تو مجھ کو اٹھا لے۔

۹۔صرف نیک عمل جنت میں نہیں پہنچاسکتا

 سیدنا ابو ہریرہؓ کہتے ہیں کہ میں نے رسول اﷲﷺ  سے سنا، آپﷺ  فرماتے تھے کہ کوئی اپنے نیک عمل کی وجہ سے جنت میں نہیں جاسکتا۔ صحابہ نے عرض کیا کہ کیا آپ بھی یا رسول اﷲﷺ ! فرمایا ’’ہاں میں بھی‘‘۔ اگر اﷲ تعالیٰ مجھے اپنے دامنِ رحمت میں چھپا لے تو بہتر ہے۔ اب تمہیں چاہیے کہ میانہ روی اختیار کرو اور اﷲ کا قرب حاصل کرو اور چاہیے کہ موت کی آرزو کوئی نہ کرے کیونکہ اگر آدمی نیک ہے تو زندگی سے اپنی نیکی میں ترقی کرے گا اور اگر گنہگار ہے تو شاید توبہ کر لے۔

۱۰۔عیادت کے دوران مریض کے لیے دعا کرنا

اُمُّ المومنین عائشہؓ کہتی ہیں کہ رسول اﷲﷺ  جب کسی مریض کے پاس تشریف لے جاتے تو آپﷺ یہ دعا پڑھتے ’’ پروردگارِ عالم! لوگوں کی بیماری دور فرما دے اور شفاء عطا فرما دے۔ تیرے سوا کوئی شفاء دینے والا نہیں۔ تو ہی شفاء دینے والا ہے۔ ایسی شفاء دے کہ کوئی بیماری نہ رہے ‘‘۔

٭٭٭

۱۔اﷲ نے ہر مرض کی دوا بھی پیدا کی ہے 

سیدنا ابو ہریرہؓ سے روایت ہے کہ نبیﷺ  نے فرمایا کہ اﷲ تعالیٰ نے اپنے بندوں پر کوئی بیماری ایسی نہیں اتاری جس کی دوا نہ اتاری ہو۔

۲۔اﷲ نے شفا تین چیزوں میں رکھی ہے 

سیدنا ابن عباسؓ نبیﷺ  سے روایت کرتے ہیں کہ آپﷺ  نے فرمایا ’’شفا تین چیزوں میں ہیں ۱:شہد پینا، ۲: پچھنے لگوانا، ۳: اور آگ سے داغ لگوانا مگر میں اپنی اُمت کو داغ دلوانے سے منع کرتا ہوں۔

۳۔پیٹ کی تکلیف کا شہد سے علاج

سیدنا ابو سعید خدریؓ کہتے ہیں کہ ایک شخص نبیﷺ  کے پاس آیا اور عرض کرنے لگا کہ میرے بھائی کو پیٹ کی تکلیف (دست وغیرہ)ہے۔آپﷺ  نے فرمایا کہ اس کو شہد پلا دو۔ وہ شخص دربار رسالت میں تین مرتبہ یہ بتلانے آیا کہ شہد پلانے سے کوئی افاقہ نہیں ہوا تو آپﷺ  نے فرمایا کہ اﷲ کا فرمان:’’اس شہد میں لوگوں کے لیے شفا ہے ‘‘ (النحل: ۶۹) سچ ہے اور تیرے بھائی کا پیٹ جھوٹا ہے اس لیے تو شہد ہی پلائے جا۔ چنانچہ وہ پلاتا رہا، پس وہ تندرست ہو گیا۔

۴۔کلونجی میں موت کے علاوہ ہر مرض کی دوا ہے 

اُمُّ المومنین حضرت عائشہ صدیقہؓ کہتی ہیں کہ میں نے رسول اﷲﷺ  کو یہ فرماتے ہوئے سنا کہ بے شک یہ کالا دانہ (کلونجی) سام کے علاوہ ہر بیماری کی دوا ہے۔ میں نے کہا کہ سام کیا چیز ہے ؟ تو آپﷺ  نے فرمایا ’’موت‘‘۔

۵۔عودِ ہندی سے خناق کا علاج کرنا

سیدہ اُمُّ قیس دختر محصنؓ کہتی ہیں کہ میں نے نبیﷺ کو یہ فرماتے ہوئے سنا کہ تم عود ہندی کا استعمال کیا کرو کیونکہ یہ سات بیماریوں کی دوا ہے۔ حلق کے ورم یعنی خناق کے لیے ناک میں ڈالی جاتی ہے اور پسلی کے درد کے لیے منہ میں رکھی جاتی ہے۔

۶۔ علاج کے لیے آگ سے داغ نہ لگوانا

سیدنا ابن عباسؓ کہتے ہیں کہ رسول اﷲﷺ  نے فرمایا کہ میرے سامنے گزشتہ اُمتیں پیش کی گئیں … پھر مجھ سے کہا گیا کہ اُدھر آسمان کے دوسرے کنارے بھی دیکھو۔ میں نے دیکھا کہ واقعی بہت بڑی جماعت افق کو گھیرے ہوئے تھی۔ پھر مجھ سے کہا گیا کہ یہ تمہاری امت ہے اور ان میں سے ستر ہزار بغیر حساب و کتاب کے جنت میں داخل ہوں گے۔ …یہ وہ لوگ ہیں جو نہ دَم کریں اور نہ کسی شے میں بدفالی سمجھیں اور نہ علاج کے لیے آگ سے داغیں گے بلکہ اپنے اﷲ ہی پر بھروسہ رکھیں۔ 

۷۔بد شگونی لینا، اُلّو اور ماہِ صفر کو منحوس سمجھنا

سیدنا ابو ہریرہؓ کہتے ہیں کہ رسول اﷲﷺ  فرماتے تھے کہ ایک کی بیماری دوسرے کو لگنا، بد شگونی لینا، اُلو کو منحوس سمجھنا اور صفر کو منحوس سمجھنا تمام کے تمام لغو خیالات ہیں۔ لیکن جذام والے سے اس قدر علیحدہ رہنا چاہیے جیسے شیر سے جدا رہتے ہیں۔
۸۔ بخار کو پانی سے ٹھنڈا کرنا

اسماء بنت ابو بکرؓ جب کسی بخار میں مبتلا عورت کے پاس جاتیں تو اس کے لیے دعا کرتیں اور اس کے گریبان میں  پانی ڈال دیتیں اور کہتیں کہ نبیﷺ  نے ہمیں اسی طرح بتلایا ہے کہ اس بخار کو پانی سے ٹھنڈا کیا کرو۔

۹۔طاعون مسلمانوں کے لیے شہادت ہے 

سیدنا انس بن مالکؓ کہتے ہیں کہ نبیﷺ  نے فرمایا کہ طاعون مسلمانوں کے لیے شہادت ہے یعنی جو مسلمان طاعون کی وبا سے فوت ہو جائے وہ بھی شہید ہے۔

۱۰۔نگاہِ بد لگ جانے پر دَم کرنا جائز ہے 

اُمُّ المومنین حضرت عائشہؓ کہتی ہیں کہ نبیﷺ  نے فرمایا کہ نظر بد کا دَم کیا جائے تو جائز ہے۔ ایک دوسری روایت میں اُمُّ المومنین حضرت عائشہؓ سے روایت ہے کہ نبیﷺ  نے ان کے مکان میں ایک لڑکی کے چہرہ پر کچھ نشان پڑے ہوئے دیکھے تو فرمایا کہ اس لڑکی کو دَم کراؤ کیونکہ اس کو نظر بد ہو گئی ہے۔

۱۱۔سانپ اور بچھو کے کاٹنے میں دم کی اجازت

اُمُّ المومنین عائشہ صدیقہؓ نے کہا کہ نبیﷺ  نے سانپ، بچھو، ہر زہریلے جانور کے کاٹنے میں دم کرنے کی اجازت دی ہے۔

۱۲۔ رسول اﷲﷺ  کا دَم کرنے کا طریقہ
اُمُّ المومنین حضرت عائشہؓ نے کہا کہ نبیﷺ  مریض پر یہ پڑھا کرتے تھے (ترجمہ) ’’بسم اﷲ، یہ ہمارے زمین کی مٹی اور زمین سے کسی کا تھوک ہے۔ ہمارے بیمار کو ہمارے پروردگار کے حکم سے شفا ہو جائے گی‘‘ 

۱۳۔حاملہ کے حمل گرانے پر دیت لازم ہے 

سیدنا ابو ہریرہؓ سے روایت ہے کہ قبیلہ  ہذیل کی ایک عورت نے دوسری حاملہ عورت کے پیٹ پر پتھر مارا جس سے بچہ اندر مرگیا۔ یہ مقدمہ آپﷺ  کے سامنے پیش کیا گیا تو آپﷺ  نے بچہ کی دیت میں باندی یا غلام کے دینے کا حکم فرمایا۔ یہ سن کر قاتلہ عورت کے وارث نے کہا کہ جو بچہ پیٹ میں تھا اس نے نہ کھایا نہ پیا نہ بولا نہ چیخا تو اس کی دیت کیسے ہے ؟ وہ تو قابل معافی ہے نبیﷺ  نے فرمایا کہ یہ کوئی کاہنوں کا بھائی معلوم ہوتا ہے۔

۱۴۔بعض تقریریں جادو بھری ہوتی ہیں 
سیدنا عبداﷲ بن عمرؓ نے کہا کہ نجد سے دو شخص آئے۔ انہوں نے تقریر کی تو لوگ تعجب میں ہو گئے۔ نبیﷺ  نے فرمایا کہ بعض تقریریں جادو بھری ہوتی ہیں یا یہ فرمایا کہ بعض تقریریں اور بیان جادو کی مانند ہوتے ہیں۔
۱۵۔ خودکشی کرنے والا دوزخ میں عذاب پائے گا

سیدنا ابو ہریرہؓ روایت کرتے ہیں کہ نبیﷺ  نے فرمایا ’’جس شخص نے دانستہ طور پر پہاڑ سے اپنے آپ کو گرا کر خود کو مار ڈالا وہ دوزخ میں ہمیشہ یہی عذاب پائے گا کہ پہاڑ سے گرایا جائے گا۔ اور جس نے دانستہ طور پر مرنے کے لیے زہر کھا لیا تو اس کے دوزخ میں ہمیشہ یہی عذاب ہو گا کہ اس کے ہاتھ میں زہر ہو گا اور وہ پیتا رہے گا۔ اور جس نے اپنی جان کو کسی ہتھیار سے ہلاک کر لیا تووہ دوزخ میں ہمیشہ اسی ہتھیار سے اپنے آپ کو مارا کرے گا۔

۱۶۔ مکھی: ایک پَر میں بیماری اور دوسرے میں شفا 

سیدنا ابو ہریرہؓ سے روایت ہے کہ رسول اﷲﷺ  نے فرمایا کہ اگر تمہارے کسی کے سامنے کھانے میں مکھی پڑ جائے تو اس کو ایک دفعہ ڈبو کر پھینک دو۔ اس لئے کہ ا س کے ایک پَر میں بیماری ہے تو دوسرے پَر میں شفا ہے۔

۷۲۔ کتاب ا لا دب

۱۔ ٹخنوں سے نیچا کپڑا پہنے والا

سیدنا ابو ہریرہؓ سے مروی ہے کہ نبیﷺ  نے فرمایا کہ جس نے ٹخنوں سے نیچا کپڑا پہنا تو وہ کپڑا اپنے پہننے والے کو جہنم میں لے جائے گا۔

۲۔جس کا خاتمہ ایمان پر ہوا وہ جنتی ہے 

سیدنا ابو ذرؓ نے بیان کیا کہ میں نبیﷺ  کے پاس آیا تو آپﷺ  سفید کپڑے پہنے ہوئے سو رہے تھے۔ پھر تھوڑی دیر کے بعد گیا تو جاگ رہے تھے۔ آپﷺ  نے اس وقت یہ فرمایا جس نے کلمہ لا الٰہ الا اﷲ کہا اور اسی پر اس کا خاتمہ ہوا تو وہ ضرور جنت میں داخل ہو گا۔ میں نے کہا اگرچہ اُس نے زنا اور چوری کی ہو؟ آپﷺ  نے فرمایا ’’اگرچہ اس نے زنا اور چوری کی ہو‘‘۔ سیدنا ابوذرؓ کہتے ہیں کہ جب مَیں نے دوسری اور تیسری مرتبہ بھی یہی کہا کہ اگرچہ اُس نے زنا اور چوری کی ہو؟۔ تو آپﷺ  نے فرمایا ’اگرچہ اُس نے زنا اور چوری کی ہو اور ابوذرؓ کی ناک کو مٹی لگے ‘‘ یعنی خواہ یہ بات ابوذرؓ  کو بُرا معلوم ہو۔

۳۔ دنیا میں ریشمی لباس پہننے والا

امیر المومنین عمر بن خطابؓ سے روایت ہے کہ نبیﷺ نے فرمایا کہ جس نے ریشمی لباس دنیا میں پہنا وہ آخرت میں نہ پہنے گا۔

۴۔ریشمی کپڑوں کابستر بچھانا بھی منع ہے 

سیدنا حذیفہؓ سے مروی ہے کہ نبیﷺ  نے ہمیں منع فرمایا کہ سونے چاندی کے برتنوں میں ہم کھائیں پئیں، ریشمی کپڑا حریر اور دیباج وغیرہ پہنیں اور ان پر بیٹھیں اور ان کو بستر بنائیں۔
۵۔ زعفرانی رنگ مرد کے لیے حرام ہے 

سیدنا انسؓ سے مروی ہے کہ نبیﷺ  نے مرد کو زعفرانی رنگ کا کپڑا پہننے سے منع فرمایا ہے۔

 ۶۔صاف جوتے پہن کر نماز پڑھنا

سیدنا انسؓ سے پوچھا گیا کہ کیا رسول اللہﷺ  جوتا پہنے ہوئے نماز پڑھ لیتے تھے ؟ تو انہوں نے جواب دیا جی ہاں !آپﷺ  جوتے سمیت نماز پڑھ لیتے تھے۔

۷۔ایک پاؤں میں جوتا نہ پہننا

سیدنا ابو ہریرہؓ سے روایت ہے کہ رسول اﷲﷺ  نے فرمایا کہ تم میں سے کوئی شخص ایک پاؤں میں جوتا پہن کر نہ چلے بلکہ چاہیئے کہ دونوں جوتے پہنے یا دونوں اتار دے۔

۸۔پہلے داہنی طرف کا جوتاپہننا چاہیے 
سیدنا ابو ہریرہؓ سے روایت ہے کہ نبیﷺ  نے فرمایا کہ جو تم میں سے جوتے پہنے تو چاہیے کہ پہلے داہنی طرف کا پہنے اور جب اتار ے تو پہلے بائیں طرف کا اتارے۔ تاکہ داہنا پاؤں پہننے میں اوّل ہو اور نکالنے میں آخر ہو۔

۹۔نبیﷺ  جیسی انگوٹھی بنوانا منع ہے 

سیدنا انس بن مالکؓ سے روایت ہے کہ نبیﷺ  نے اس دَور کے رواج کے مطابق مہر وغیرہ لگانے کے لیے چاندی کی ایک انگوٹھی بنوائی اور فرمایا کہ میں نے چاندی کی ایک انگوٹھی پر مُحَمَّدً رَّسُوْلُ اﷲِ کندہ کروایا ہے۔ کسی کو جائز نہیں ہے کہ ایسے ہی کندہ کی ہوئی انگوٹھی بنوائے۔ 

۱۰۔زنانے مَردوں اور مردانی عورتوں پر لعنت

سیدنا ابن عباسؓ راوی ہیں کہ نبیﷺ  نے زنانے مخنث مَردوں پر اور مردانی عورتوں پر لعنت فرمائی اور فرمایا کہ ان کو گھر سے نکال دو۔ ابن عباسؓ نے کہا کہ نبیﷺ  نے فلاں فلاں ایسے مخنث مَردوں کو نکال دیا تھا اور سیدنا عمرؓ نے فلاں فلاں ایسی مخنث عورتوں کو نکال دیا تھا۔

۱۱۔داڑھی بڑھاؤ اور مونچھیں کترواؤ
سیدنا ابن عمرؓ راوی ہے کہ نبیﷺ  نے فرمایا کہ مشرکین کی مخالفت کرو۔ داڑھی بڑھاؤ اور مونچھیں کترواؤ کیونکہ مشرکین داڑھی کاٹتے ہیں اور مونچھیں بڑھاتے ہیں۔
۱۲۔نبیﷺ  کے بال کانوں سے نیچے تک تھے 

سیدنا انسؓ کہتے ہیں کہ نبیﷺ  کے بال نہ بہت گھونگریالے تھے نہ بہت سیدھے بلکہ معتدل اور متوسط کے تھے اور کانوں اور کندھوں کے درمیان تک تھے۔

۱۳۔ سر کے جزوی حصے کے بال کٹوانا

سیدنا ابن عمرؓ کہتے ہیں میں نے رسول اﷲﷺ  سے سنا کہ آپﷺ  نے سر کے بعض حصہ کے بال کٹوانے اور بعض کے نہ کٹوانے سے منع فرمایا۔

۱۴۔عورت کا اپنے خاوند کو خوشبو لگانا

اُمُّ المومنین حضرت عائشہؓ کہتی ہیں کہ میں نبیﷺ  کو اپنے ہاتھوں سے اس وقت کی سب سے عمدہ خوشبو لگایا کرتی تھی یہاں تک کہ آپﷺ  کے سر اور داڑھی مبارک میں بھی مجھے خوشبو معلوم ہوتی تھی۔ ایک دوسری روایت میں حضرت عائشہؓ نے کہا کہ میں نے حجۃ الوداع کے سال احرام باندھتے وقت اور احرام کھولتے وقت خوشبوئے ذریرہ رسول اﷲﷺ  کو اپنے ہاتھ سے لگائی تھی۔

۱۵۔جاندار کی تصویر بنانے والوں کو اللہ کا چیلنج 

سیدنا ابو ہریرہؓ راوی ہیں کہ نبیﷺ  نے فرما یا کہ اﷲ تعالیٰ کہتا ہے کہ اس شخص سے بڑا ظالم اور کون ہے جو میری طرح بنانا چاہے۔اگر وہ ایسا ہی بنانے والا ہے تو ایک گندم کا دانہ یا ایک چیونٹی تو بنا کر دکھائے۔ 

٭٭٭
۷۳۔کتاب الاستئذان   (اجازت لینے کا بیان)

۱۔چھوٹا بڑے کو اور چلنے والا بیٹھے کو سلام کرے 

سیدنا ابو ہریرہؓ سے روایت ہے کہ نبیﷺ  نے فرمایا کہ کم عمر والا بڑی عمر والے کو اور چلنے والا شخص بیٹھے ہوئے شخص کو اور کم آدمیوں کی جماعت زیادہ آدمیوں کی جماعت کو سلام کرے۔ ایک دوسری رویت میں نبیﷺ  نے فرمایا کہ سوار آدمی پیدل چلنے والے کو سلام کرے۔

۲۔جان پہچان ہو نہ ہو سب کو سلام کرنا 

سیدنا عبداﷲ بن عمرؓ سے روایت ہے کہ ایک شخص نے رسول اﷲﷺ  سے پوچھا کہ اسلام کا کو ن سا کام بہتر ہے ؟ تو آپﷺ  نے فرمایا کہ محتاجوں کو کھانا کھلانا اور جس کو تو جانتا پہچانتا ہو اور جس کو نہ جانتا پہچانتا ہو، غرض سب کو سلام کرنا۔

۳۔دوسرے کے گھروں میں جھانکنا

سیدنا سہل بن سعدؓ سے روایت ہے کہ رسول اﷲﷺ اپنے گھر میں سلائی سے سر کھجا رہے تھے کہ ایک شخص نے دیوار کے کسی سوراخ میں سے جھانکا۔ آپﷺ نے فرمایا کہ اگر مجھے معلوم ہو جاتا کہ تو جھانک رہا ہے تو میں یہی سلائی تیری آنکھ میں مارتا۔ ارے بھلے آدمی اجازت لینے کا حکم اسی لئے ہوا ہے تاکہ نظر نہ پڑے۔

۴۔آنکھ اور زبان کا زنا

سیدنا ابن عباسؓ نے کہا کہ نبیﷺ  نے فرمایا ’’اﷲ تعالیٰ نے اولادِ آدم کی تقدیر میں اس کے حصے کے موافق طرح طرح کے زنا لکھے ہیں۔ لامحالہ وہ اس سے سرزد ہوں گے۔ آنکھ کا زنا نظر بد کرنا، زبان کا زنا، زنا کی بات کرنا اور نفس خواہش کرتا ہے اور شرمگاہ اس کی خواہش کی تصدیق کرتی ہے یا اس کے نفس کی خواہش کی تکذیب کرتی ہے۔

۵۔سرِ راہ کھیلتے چھوٹے بچوں کو سلام کرنا

سیدنا انس بن مالکؓ سے روایت ہے کہ ان کا کچھ بچوں کے سامنے سے گزر ہوا جو کھیل رہے تھے تو انہوں نے ان کو سلام کیا اور کہا کہ نبیﷺ  بھی ایسا ہی کیا کرتے تھے۔

۶۔دستک پر جب پوچھا جائے تو نام بتلانا

سیدنا جابِر بن عبداﷲؓ روایت کرتے ہیں میرے والد پر کچھ قرض تھا۔ اس کی بابت کچھ دریافت کرنے کے لیے نبیﷺ  کے پاس آیا اور دروازہ پر دستک دی۔ آپﷺ  نے اندر سے فرمایا کون ہے ؟ میں نے کہا ’’میں ہوں ‘‘۔ آپﷺ  نے فرمایا ’’میں ؟ میں ؟‘‘۔یعنی نام کیوں نہیں لیتا گویا آپﷺ  نے ’’میں ہوں ‘‘ کہنے کو برا جانا۔

۷۔محفل میں دوسرے کو اٹھا کر خود بیٹھنا
 سیدنا ابن عمرؓ سے روایت ہے کہ نبیﷺ  نے اس بات سے منع فرمایا کہ کوئی شخص اپنی مجلس میں دوسرے کو اٹھا کر اس کی جگہ آپ بیٹھے۔
۸۔ گھٹنوں کو ہاتھوں سے حلقہ باندھ کر بیٹھنا
سیدنا ابن عمرؓ سے روایت ہے کہ میں نے رسول اﷲﷺ کو خانہ کعبہ کے صحن میں اس طرح بیٹھے دیکھا کہ آپﷺ  نے اپنے دونوں ہاتھوں سے اپنے دونوں گھٹنوں کو حلقہ کئے ہوئے تھے۔

۹۔تین افراد: تیسرے کو بات میں شریک نہ کرنا

سیدنا عبداﷲؓ سے روایت ہے کہ نبیﷺ  نے فرمایا کہ جب تم تین آدمی ایک جگہ ہو تو تیسرے کو بغیر شریک کئے آپس میں آہستہ کوئی بات نہ کرو۔ جب تک کہ بہت سے آدمی نہ ہوں تاکہ وہ تیسرا رنجیدہ نہ ہو۔

٭٭٭
۷۴۔کتاب الدعوات (مانگنے کا بیان)

۱۔ہر نبی کی ایک دعائے مقبول ہوتی ہے 

سیدنا ابو ہریرہؓ سے روایت ہے کہ نبیﷺ  نے فرمایا کہ ہر نبی کی ایک دعا ضرور قبول ہوئی ہے اور میں چاہتا ہوں کہ اپنی ایسی ہی دعائے مقبول کو آخرت میں اپنی اُمت کی شفاعت کے لیے رہنے دوں۔

۲۔استغفار کے لیے افضل ترین دعا

سیدنا شداد بن اوسؓ راوی ہیں کہ رسول اﷲﷺ  نے فرمایا کہ سب سے افضل استغفار یہ ہے (ترجمہ) ’’اے اﷲ! تو میرا مالک ہے، تیرے سوا کوئی سچا معبود نہیں، تو نے ہی مجھ کو پیدا کیا ہے، میں تیرا بندہ ہوں اور تیرے عہد اور وعدے پر جہاں تک مجھ سے ہو سکتا ہے قائم ہوں، میں نے جو بھی بُرے کام کئے ہیں، ان سے تیری پناہ چاہتا ہوں اور میں تیرے احسان اور اپنے گناہ کا اقرار کرتا ہوں۔پس تو میری خطائیں معاف فرما دے، بے شک تیرے سوا کوئی گناہوں کا معاف فرمانے والا نہیں ہے ‘‘۔ آپﷺ  نے فرمایا کہ جس نے اس دعائے استغفار کو، اس پر یقین کرتے ہوئے دن میں پڑھا اور اس روز وہ شام سے پہلے مرگیا تو وہ جنتی ہے۔ اور جس نے رات کو کامل یقین کے ساتھ پڑھا اور صبح ہونے سے پہلے مرگیا، تو وہ بھی جنتی ہے۔

 ۳۔سوتے وقت کیا پڑھنا چاہیے 
سیدنا حذیفہ بن یمانؓ راوی ہیں کہ نبیﷺ  جب اپنے بستر پر تشریف لے جاتے تو یہ دعا پڑھتے : اے اﷲ میں تیرے ہی نام سے مرتا اور جیتا ہوں۔ جب بیدار ہوتے تو یہ دعا پڑھتے تھے : ہر قسم کی تعریف اس اﷲ کی ہے جس نے ہم کو مرنے کے بعد زندہ کیا اور اسی کے پاس جانا ہے۔

۴۔ دائیں کروٹ پر سونا سنت ہے 

سیدنا براء بن عازبؓ سے روایت ہے کہ رسول اﷲﷺ جب سونے کے لیے بستر پر تشریف لے جاتے تھے تو داہنی کروٹ پر لیٹتے اور یہ دعا پڑھتے : ’’اے اﷲ میں نے اپنی جان تیرے سپرد کر دی، اپنا منہ پوری طرح تیری طرف کیا، اپنا سب کام تجھ کو سونپ دیا، تیرا ہی بھروسہ ہے، تیری ہی عنایت اور کرم کی خواہش ہے اور تیرے عذاب کے ڈر سے تجھ سے بھاگ کر جانے کا ٹھکانہ یا چھٹکارے کا مقام بجز تیرے اور کہیں نہیں ہے، تیری اس کتاب پر جو تو نے اتاری ہے اور تیرے پیغمبر (ﷺ ) پر جس کو تو نے بھیجا، ایمان لایا‘‘۔

۵۔ اﷲ تعالیٰ سے قطعی طور پر مانگنا

سیدنا ابو ہریرہؓ سے روایت ہے کہ رسول اﷲﷺ  نے فرمایا کہ جب کوئی تم میں سے دعا کرے تو اﷲ تعالیٰ سے قطعی طور پر مانگے یوں نہ کہے کہ اگر تو چاہے تو معاف فرما اور اگر تو چاہے تو مجھ پر رحم فرما۔ اس لئے کہ اﷲ پر کوئی زبردستی اور جبر کرنے والا نہیں۔
۶۔دعا کی قبولیت کے لیے جلدی نہ کرنا

سیدنا ابو ہریرہؓ سے مروی ہے کہ رسول اﷲﷺ  نے فرمایا کہ ہر کسی کی دعا قبول ہوتی ہے جب تک کہ وہ جلدی نہ کرے اور یوں نہ کہے کہ میں نے دعا مانگی تھی لیکن وہ قبول نہیں ہوئی۔

۷۔تکلیف کے وقت کی دعا 

سیدنا ابن عباسؓ سے روایت ہے کہ نبیﷺ  تکلیف کے وقت یہ دعا مانگا کرتے تھے۔ ’’اﷲ کے سوا کوئی معبود نہیں ہے وہ بڑا تحمل والا ہے، اﷲ کے سوا کوئی معبود نہیں ہے، وہ عرشِ عظیم کا رب ہے، اﷲ کے سوا کوئی معبود نہیں ہے وہ آسمانوں کا رب ہے اور زمین کا رب ہے اور عرشِ کریم کا رب ہے ‘‘۔

۸۔نامردی، بخیلی اور نکمی زندگی سے پناہ مانگنا

فاتح ایران سیدنا سعد بن ابی وقاصؓ کہتے ہیں کہ رسول اﷲﷺ  ان پانچ چیزوں سے پناہ مانگنے کا حکم فرماتے تھے  ’’اے اﷲ! میں بخیلی سے تیری پناہ چاہتا ہوں۔ یا اﷲ میں نامردی سے تیری پناہ چاہتا ہوں۔ یا اﷲ میں نکمی عمر تک زندہ رہنے سے تیری پناہ چاہتا ہوں۔ یا اﷲ میں دنیا کے فتنے یعنی دجال کے شر سے تیری پناہ چاہتا ہوں۔ یا اﷲ میں قبر کے عذاب سے تیری پناہ چاہتا ہوں ‘‘۔

۹۔ غربت اور مالداری کے فتنوں سے پناہ مانگنا

اُمُّ المومنین حضرت عائشہؓ سے روایت ہے کہ رسول اﷲﷺ  فرمایا کرتے تھے : ’’اے اﷲ! میں سستی اور بے انتہا بڑھاپے سے تیری پناہ چاہتا ہوں اور گناہ اور قرض و تاوان سے بھی تیری پناہ چاہتا ہوں۔ قبر کے فتنے اور قبر کے عذاب سے بھی تیری پناہ چاہتا ہوں۔ دوزخ کے فتنے اور دوزخ کے عذاب سے بھی تیری پناہ چاہتا ہوں۔ مالداری کے فتنے اور غربت کے فتنے سے بھی تیری پناہ چاہتا ہوں۔ اور مسیح دجال کے فتنے سے بھی یا اﷲ میں تیری پناہ چاہتا ہوں۔ یا اﷲ میرے گناہوں کو برف اور اولوں سے دھو ڈال اور میرا دل گناہوں سے ایسا صاف کر دے جیسے سفید کپڑے کو تو میل کچیل سے صاف کر دیتا ہے اور مجھ میں اور میرے گناہوں میں اتنا فاصلہ کر دے جتنا مشرق و مغرب میں فاصلہ ہے ‘‘۔

۱۰۔دنیا اور آخرت دونوں کی بھلائی مانگنا

سیدنا انسؓ راوی ہیں کہ نبیﷺ  اکثر یہ دعا پڑھتے تھے۔ ’’ اے اﷲ! ہمیں دنیا میں بھی نیکی دے۔ آخرت میں بھی بھلائی عطا فرما۔ اور ہمیں عذابِ جہنم سے نجات دے ‘‘۔ 

 ۱۱۔چھپے اور کھلے سارے گناہوں کی معافی مانگنا

سیدنا ابو موسیٰ اشعریؓ سے روایت ہے کہ نبیﷺ  یہ دعا پڑھا کرتے تھے۔ ’’پروردگارِ عالم! میری خطا معاف فرما اور  میری جہالت اور زیادتی جو میں نے سارے کاموں میں کی اور جس کو تو خوب جانتا ہے۔ یا اﷲ! میری بھول چوک کو اور جو کام میں نے قصداً کیا اور میری نادانی اور لغویات کو معاف فرما دے۔ یہ سب باتیں مجھ میں موجود ہیں۔ یا اﷲ میرے اگلے پچھلے چھپے اور کھلے سب گناہوں کو معاف فرما دے ‘‘۔

 ۱۲۔دن بھر شیطان سے محفوظ رہنے کا نسخہ

 سیدنا ابو ہریرہؓ سے مروی ہے کہ نبیﷺ  نے فرمایا کہ جس نے دن میں سو مرتبہ لَا اِلہَ اِلَّا اﷲُوَحْدَہُ لَا شَرِیْکَ لَہٗ لَہُ الْمْلْکُ وَلَہُ الْحَمْدُ وَہُوَ علیٰ کُلِّ شَیْیٍ قَدِیْرٌ ( ترجمہ) ’’اﷲ تعالیٰ کے سوا کوئی معبودِ برحق نہیں، اس کا کوئی شریک نہیں، اسی کی بادشاہی ہے، اور اسی کے لیے تمام تعریفات ہیں اور وہی ہر چیز پر قادر ہے ‘‘ پڑھا۔ اسے دس غلام آزاد کرنے کا ثواب ہو گا اور اس کے نامہ اعمال میں سونیکیاں لکھی جائیں گی۔ اور سو گناہ مٹا دیئے جائیں گے۔ اور اس روز شام تک شیطان سے امن میں رہے گا۔ اور اس سے بہتر کوئی شخص نہ ہو گا لیکن جس نے اس سے بھی زیادہ اسے پڑھا ہو۔

۱۳۔  سُبْحَانَ اﷲِ وَبَحَمْدِ ہِ  کی فضیلت
سیدنا ابو ہریرہؓ سے روایت ہے کہ رسول اﷲﷺ  نے فرمایا کہ جس نے سُبْحَانَ اﷲِ وَبَحَمْدِ ہِ ایک دن میں سو مرتبہ پڑھا اس کے تمام گناہ مٹا دیئے جائیں گے اگرچہ اس کے گناہ سمندر کی جھاگ کے برابر ہوں۔

۱۴۔ذکر الہٰی نہ کرنے والا مُردوں کی مانند ہے 

سیدنا ابو موسیٰ اشعریؓ نے کہا کہ نبیﷺ  نے فرمایا ’’جو شخص اﷲ کا ذکر کرے اور جو ذکر نہ کرے ان کی مثال زندہ اور مردہ کی سی ہے۔ یعنی ذکر کرنے والا زندہ اور ذکر نہ کرنے والا مُردوں کی طرح ہے۔

۱۵۔ ذکر  الٰہی کرنے والوں کی فضیلت
سیدنا ابو ہریرہؓ نے بیان کیا کہ رسول اﷲﷺ  نے فرمایا کہ اﷲ تعالیٰ کے چند فرشتے راستوں میں اﷲ کا ذکر کرنے والوں کو ڈھونڈتے رہتے ہیں اور جب ان کو اﷲ کا ذکر کرنے والے مل جاتے ہیں تو یہ فرشتے ان لوگوں کو اپنے پروں سے ڈھانک لیتے ہیں۔ پھر جب یہ فرشتے اپنے مقام پر پہنچتے ہیں تو اﷲ تعالیٰ اُ ن سے ذکرِ الٰہی کرنے والوں کے بارے میں دریافت کرتا ہے کہ وہ مجھ سے کس چیز کا سوال کرتے ہیں ؟ فرشتے کہتے ہیں کہ وہ تجھ سے جنت مانگتے ہیں۔پھر اﷲ تعالیٰ فرشتوں سے کہتا ہے کہ وہ کس چیز سے پناہ مانگتے ہیں ؟ فرشتے کہتے ہیں کہ دوزخ سے پناہ مانگتے ہیں۔ پھر اﷲ تعالیٰ فرماتا ہے کے اے فرشتو! میں تمہیں گواہ کرتا ہوں کہ اُن لوگوں کو میں نے معاف کر دیا۔ پھر اُن فرشتوں میں سے ایک فرشتہ کہتا ہے کہ ان ذکر کرنے والے لوگوں میں ایک آدمی ذکر کرنے والوں میں سے نہیں تھا کسی ضرورت سے وہاں سے چلا گیا تھا تو اﷲ تعالیٰ فرماتا ہے وہ ایسے لوگ ہیں جن کا ہم نشیں محروم نہیں رہتا۔

٭٭٭
۷۵۔کتاب الرقاق (دل کو نرم کرنے کا بیان)

۱۔صحت اور فرصت کی قدر کرنا

سیدنا ابن عباسؓ نے کہا نبیﷺ  نے فرمایا کہ دو نعمتیں ایسی ہیں کہ اکثر لوگ ان کی قدر نہیں کرتے۔ صحت و تندرستی اور فرصت کے لمحات یعنی فراغت

۲۔ زندگی میں موت کا سامان تیار کرنا

 سیدنا عبداﷲ بن عمرؓ کہتے ہیں کہ رسول اﷲﷺ  نے میرے کندھے پکڑ کر فرمایا ’’دنیا اس طرح بسر کرو جیسے کوئی پردیسی ہو یا راستہ چلتا ہوا مسافر‘‘ اور سیدنا ابن عمرؓ کہتے تھے کہ جب صبح ہو تو شام کے منتظر مت رہو اور شام ہو تو صبح کے منتظر نہ رہو اور اپنی صحت میں بیماری کا سامان تیار کر لے اور زندگی میں موت کا کچھ سامان تیار کر لے۔

۳۔موت ہر طرف سے گھیرے ہوئے ہے 

سیدنا عبداﷲ بن مسعودؓ سے روایت ہے کہ نبیﷺ  نے ایک مربع شکل بنائی اور اس میں ایک خط اس شکل سے باہر نکلتا ہوا کھینچا اور اس خط پر دونوں طرف سے چھوٹے چھوٹے خط بنائے اور فرمایا کہ مربع کے اندر آدمی ہے اور مربع اس کی موت ہے جو چاروں طرف سے انسان کو گھیرے ہوئے ہے۔ اور لمبا خط جو مربع سے باہر نکل گیا ہے، یہ انسان کی آرزو ہے۔ اور یہ چھوٹے خطوط آفات اور بیماریاں ہیں اگر ایک آفت سے بچ گیا تو دوسری میں پھنس گیا اور اگر اس آفت سے بھی بچ گیا تو تیسری میں مبتلا ہو گیا۔

۴۔اللہ ساٹھ سالہ شخص کا عذر قبول نہیں کرتا

 سیدنا ابو ہریرہؓ سے روایت ہے کہ نبیﷺ  نے فرمایا کہ جس کو اﷲ نے لمبی عمر عطا کی حتیٰ کہ ساٹھ برس کی عمر کو پہنچ گیا۔ پھر اﷲ اس کے کسی عذر کو قبول نہیں کرتا۔

۵۔بوڑھوں میں حُب دنیا،لمبی عمر کی خواہش

 سیدنا ابو ہریرہؓ سے روایت ہے کہ رسول اﷲﷺ  نے فرمایا کہ بوڑھے شخص کا دل دو چیزوں کی خواہش سے جوان ہوتا ہے حُب دنیا اور درازی عمر۔

۶۔محبوب فرد کی موت پر صبر کی جزا جنت ہے 

 سیدنا ابو ہریرہؓ سے روایت ہے کہ رسول اﷲﷺ  نے فرمایا کہ اﷲ تعالیٰ فرماتا ہے ’’جس مومن بندے کی محبوب چیز میں نے دنیا سے اٹھا لی (جیسے بیٹا، بھائی وغیرہ) اور اُس نے اس پر صبر کیا تو اُس کی جزا میرے یہاں جنت کے سوا اور کچھ نہیں۔
 ۷۔نیک لوگوں کا پہلے وفات پانا

سیدنا مرداس اسلمیؓ نے بیان کیا کہ رسول اﷲﷺ  نے فرمایا کہ سب سے پہلے صالح لوگ فوت ہو جائیں گے۔ ان کے بعد جو اُس سے کم نیک ہیں۔ یہاں تک کہ ایسے لوگ باقی رہ جائیں گے جیسے جَو کی بھوسی ہوتی ہے۔ جس کی اﷲ کو کچھ پرواہ نہیں ہے۔

۸۔مال و دولت کی حرص کم نہیں ہوتی
 سیدنا ابن عباسؓ نے کہا کہ میں نے رسول اﷲﷺ  سے سنا کہ اگر بنی آدم کو دو جنگل مال و دولت کے بھرے ہوئے بھی مل جائیں تو یہ تیسرے جنگل کی تلاش میں رہے گا اور اولاد آدم کا پیٹ تو مٹی ہی بھرتی ہے۔ جو اﷲ کی طرف جھکتا ہے تو اﷲ بھی اس پر مہر بان ہوتا ہے۔

۹۔اپنا مال اور وارثوں کا مال

سیدنا عبداﷲ بن مسعودؓ نے کہا کہ نبیﷺ  نے فرمایا ’’تم میں ایسا کون ہے جسے اپنے وارث کا مال اپنے مال سے زیادہ محبوب ہے ؟‘‘ سب نے عرض کیا یا رسول اﷲﷺ  ہم سب کو اپنا ہی مال محبوب ہے۔ تو آپﷺ  نے فرمایا کہ اپنا مال وہی ہے جو زندگی میں فی سبیل اﷲ خرچ کر کے آگے بھیجا اور جو چھوڑ کر مرگیا وہ تو وارثوں کاہے۔

۱۰۔ایسی روزی جس میں گزارہ ہوتا رہے 

سیدنا ابو ہریرہؓ کہتے ہیں کہ رسول ا ﷲﷺ  نے یہ دعا فرمائی ’’اے اﷲ! محمدﷺ  کی آل کو وہ روزی عطا فرما جس میں ان کا گزارہ ہوتا رہے ‘‘۔

۱۱۔ایسا عمل جو ہمیشہ کیا جائے اگرچہ تھوڑا ہو

اُمُّ المومنین حضرت عائشہؓ راوی ہیں کہ نبیﷺ سے سوال کیا گیا کہ اﷲ کو کو ن سا عمل پسند ہے ؟ فرمایا کہ ایسا عمل جو ہمیشہ کیا جائے اگرچہ تھوڑا ہو۔

۱۲،جنت سے نا امیدی، دوزخ سے بے خوفی؟ 

سیدنا ابو ہریرہؓ نے کا کہا کہ میں نے رسول اﷲﷺ  سے سنا، فرماتے تھے کہ اﷲ تعالیٰ نے جس وقت رحمت کو پیدا کیا تو اس کے سو حصے پیدا فرمائے۔ ننا نوے حصے اپنے پاس رکھے اور ایک حصہ پوری مخلوقات کی طرف بھیجا۔ پس اگر کافر لوگ اﷲ کے پاس والی تمام رحمت کو جان لیں تو کبھی بھی جنت سے نا امید نہ ہوں اور اگر مومن اﷲ کے یہاں کے تمام عذاب کو جان لیں تو دوزخ سے بے خوف نہ ہوں۔

 ۱۳۔اُس شخص کے لیے جنت کی ضمانت ہے 

 سیدنا سہل بن سعدؓ سے روایت ہے کہ رسول اﷲﷺ نے فرمایا کہ جو شخص اپنی زبان اور شرمگاہ کی حفاظت کی ضمانت دے تو میں اس کے لیے جنت کی ضمانت دیتا ہوں۔ 

۱۴۔اللہ کی ناراضگی والی بات کو گناہ نہ سمجھنا

سیدنا ابو ہریرہؓ سے روایت ہے کہ رسول اﷲﷺ  نے فرمایا کہ انسان اچانک کبھی اﷲ کی رضا کی کوئی بات کہہ دیتا ہے اور وہ اسے کوئی اہمیت نہیں دیتا تو اﷲ تعالیٰ اس کی وجہ سے اس کے درجے بلند کرتا ہے اور انسان کوئی بات اﷲ تعالیٰ کی ناراضگی کی کہہ دیتا ہے اور وہ اسے کوئی بڑا گناہ نہیں سمجھتا حالانکہ اس کی وجہ سے جہنم گر جاتا ہے۔

۱۵۔ دوزخ خواہشات سے ڈھانکی گئی ہے 

سیدنا ابو ہریرہؓ سے مروی ہے کہ رسول ا ﷲﷺ  نے فرمایا کہ دوزخ نفسانی خواہشات سے اور جنت ان باتوں سے ڈھانک دی گئی ہے جو نفس کو بُری معلوم ہوں۔

۱۶۔جنت، جہنم جوتے کے تسمے سے بھی قریب 

 سیدنا عبداﷲ بن مسعودؓ نے بیان کیا کہ رسول اﷲﷺ نے فرمایا کہ جنت تمہارے جوتے کے تسمے سے بھی زیادہ قریب ہے اور ایسے ہی دوزخ بھی تمہارے جوتے کے تسمے سے بھی زیادہ قریب ہے۔

۱۷۔امیروں کو دیکھو تو غریبوں کو بھی دیکھو
سیدنا ابو ہریرہؓ سے مروی ہے کہ رسول اﷲﷺ  نے فرمایا کہ جب تم میں سے کوئی شخص اپنے سے زیادہ امیر کی طرف دیکھے تو چاہیے کہ پھر اپنے سے غریب کی طرف بھی خیال کرے۔

۱۸۔نیکیاں اور بُرائیاں ظاہر کر دی گئی ہیں 
 سیدنا ابن عباسؓ سے روایت ہے کہ نبیﷺ  نے فرمایا کہ اﷲ تعالیٰ نے نیکیاں اور بُرائیاں لکھ دی ہیں اور ظاہر کر دیا ہے کہ یہ نیکی ہے اور یہ بُرائی ہے۔ پس جس نے نیکی کا محض ارادہ ہی کیا اور ابھی عمل نہیں کیا تو اﷲ تعالیٰ اس کے نامہ اعمال میں پوری نیکی لکھے گا اور جس نے نیکی کا ارادہ کر کے عمل بھی کر لیا تو اس کے نامہ اعمال میں دس سے سات سو تک بلکہ اور دگنی تگنی جتنی چاہے گا نیکیاں لکھے گا اور جس نے بُرائی کا ارادہ کیا لیکن (اﷲ تعالیٰ سے ڈرکر) مرتکب نہیں ہوا اُس کے لیے بھی ایک پوری نیکی کا ثواب لکھے گا اور جس نے ارادہ کر کے برائی کر بھی لی تو اس کے لیے ایک ہی گناہ لکھے گا۔

۱۹۔ امانت داری بہت جلد جاتی رہے گی
سیدنا ابو حذیفہؓ نے کہا کہ مجھ سے رسول اﷲﷺ  نے دو حدیثیں بیان فرمائیں۔ ایک کا ظہور تو میں نے دیکھ لیا جبکہ دوسری کے ظہور کا منتظر ہوں۔ پہلی یہ کہ امانت داری اوّلاً دلوں کی گہرائی میں اتری۔ پھر لوگوں نے قرآن سے بھی امانت داری کا حکم جان لیا اور پھر سنت نبیﷺ  سے بھی جان لیا۔ ایک دوسری حدیث میں رسول اﷲﷺ  نے امانت داری کے اٹھ جانے کے متعلق ارشاد فرمائی کہ امانت داری بہت جلد جاتی رہے گی اور ایسا ہو جائے گا کہ آدمی سوئے گا اور امانت داری اس کے دل سے نکال لی جائے گی۔ اس کا اثر ایک نقل کی طرح رہ جائے گا پھر سوئے گا تو باقی امانت داری بھی نکال لی جائے گی اور اس کا نشان ایک آبلہ سا ہو گا۔ امانت دار ایسے شاذ و نادر ہو جائیں گے کہ لوگ تعجب سے یوں کہیں گے کہ فلاں قبیلہ میں فلاں شخص کیسا امانت دار ہے۔

۲۰۔ لوگوں کو دکھانے کے لیے نیک کام کرنا

 سیدنا جندبؓ سے مروی ہے کہ رسول اﷲﷺ  نے فرمایا کہ جو شخص خلقت کو دکھانے کے لیے کوئی نیک کام کرے گا تو اﷲ تعالیٰ قیامت کے دن اس کی بدنیتی سب کو سنا دے گا اور جس نے لوگوں کو دکھانے کے لیے کوئی نیک کام کیا تو اﷲ تعالیٰ بھی قیامت کے دن اس کی اصل حقیقت سب لوگوں کو دکھا دے گا۔ 

۲۱۔اللہ کا اپنے بندے سے محبت کرنا

سیدنا ابو ہریرہؓ سے روایت ہے کہ نبیﷺ  نے فرمایا ’’اﷲ تعالیٰ فرماتا ہے کہ جس نے میرے دوست سے عداوت کی تو میں اس کے ساتھ جنگ کا اعلان کروں گا اور مجھے اپنے بندے کا مجھ سے قرب حاصل کرنا کسی اور ذریعہ سے اتنا محبوب نہیں جتنا اس سے ہے جو میں نے اس پر فرض کیا ہے۔میرا بندہ نوافل کی اکثر ادائیگی نوافل سے قریب ہوتا جاتا ہے۔یہاں تک کہ میں اس سے محبت کرنے لگتا ہوں اور جب میں اس سے محبت کرنے لگتا ہوں تو میں اس کا وہ کان ہو جاتا ہوں۔ جس سے وہ سنتا ہے اور اس کی آنکھ جس سے وہ دیکھتا ہے اور اس کا وہ ہاتھ جس سے وہ پکڑتا ہے اور اس کا وہ پیر جس سے وہ چلتا ہے اور اگر وہ مجھ سے سوال کرتا ہے تو میں اس کو ضرور دیتا ہوں۔ اور اگر وہ مجھ سے پناہ طلب کرتا ہے تو میں اس کو پناہ دیتا ہوں۔

۲۲۔مومن اللہ سے ملنے کو پسند کرتا ہے 

سیدنا عبادہ بن صامتؓ سے روایت ہے کہ نبیﷺ  نے فرمایا کہ جو شخص اﷲ تعالیٰ سے ملنے کو پسند کرتا ہے تو اﷲ تعالیٰ بھی اس سے ملنے کو پسند کرتا ہے اور جو اﷲ تعالیٰ سے ملنے کو بُرا سمجھتا ہے تو اﷲ تعالیٰ بھی اس سے ملنے کو بُرا سمجھتا ہے۔ اُمُّ المومنین حضرت عائشہؓ سے نبیﷺ کی کسی اور زوجہ مطہرہ نے عرض کیا کہ موت کو تو ہم بھی پسند نہیں کرتے تو نبیﷺ  نے فرمایا کہ یہ مطلب نہیں بلکہ مطلب یہ ہے کہ جب مومن کی موت کا وقت ہوتا ہے تو اس کو اﷲ کی طرف سے رضا مندی اور اعزاز کی بشارت دی جاتی ہے۔ پس اس وقت اس کو اس سے جو اس کے آگے ہے اور کوئی چیز اچھی معلوم نہیں ہوتی تب وہ اﷲ سے ملنے کو اچھا سمجھتا ہے اور اﷲ اس کے ملنے کو پسند کرتا ہے اور جب کافر کی موت کا وقت آتا ہے تو اسے اﷲ کے عذاب اور عقوبت کی خبر دی جاتی ہے۔ پس جو کچھ اس کے آگے ہے، اس سے زیادہ کوئی 

چیز اس کو بُری معلوم نہیں ہوتی اور اﷲ سے ملنے کو وہ بُرا سمجھتا ہے اور اﷲ اس سے ملنے کو بُرا سمجھتا ہے۔

۲۳۔روزِ قیامت زمین روٹی کی طرح ہو گی
سیدنا ابو سعید خدریؓ کہتے ہیں کہ رسول اللہﷺ  نے فرمایا کہ قیامت کے دن زمین ایک روٹی کی طرح ہو گی جس کو اﷲ تعالیٰ اپنے ہاتھ سے الٹے پلٹے گا۔ جس طرح تم میں سے کوئی شخص سفر میں اپنی روٹی الٹتا پلٹتا ہے۔ یہ جنت والوں کی مہمانی کے لیے ہو گا اسی دوران ایک یہودی حاضر ہوا اور کہنے لگا کہ اے ابو القاسم (ﷺ )! اﷲ آپ پر برکت فرمائے کیا میں آپﷺ  کو قیامت کے دن اہل جنت کی مہمانی کی خبر نہ دوں ؟اُس نے کہا کہ زمین قیامت کے دن ایک روٹی کی طرح ہو گی۔ یہ بات سن کر رسول اللہﷺ ہنسے یہاں تک کہ آپﷺ  کے دندان مبارک نظر آنے لگے۔ پھر وہ یہودی کہنے لگا کہ کیا میں تمہیں یہ نہ بتاؤں کہ اس کا سالن کیا ہو گا؟ اس کا سالن بالام اور نون ہو گا۔ صحابہؓ نے پوچھا کہ یہ کیا چیزیں ہیں ؟ اس نے کہا کہ بیل اور مچھلی۔ یہ بیل اور مچھلی اتنے بڑے ہوں گے کہ ان کے کلیجے کا لٹکتا ہوا ٹکڑا۔ ستر ہزار جنتی کھائیں گے۔

۲۴۔قیامت میں تین طرح کے گروہ ہوں گے 

 سیدنا ابو ہریرہؓ نبیﷺ  سے روایت کرتے ہیں کہ تین طریقہ سے لوگوں کا حشر کیا جائے گا ایک گروہ میں تو امید رکھنے والے اور ڈرنے والے ہوں گے اور دوسرا گروہ ان لوگوں کا ہو گا جو دو دو اور تین تین اور چار چار اور دس دس ایک ایک اونٹ پر سوار ہوں گے۔ اور باقی لوگوں کو آگ اکٹھا کرے گی جہاں وہ آرام لیں گے وہیں وہ بھی آرام لے گی اور جہاں وہ رات گزاریں گے وہیں وہ بھی رات گزارے گی اور جہاں وہ صبح کریں گے وہیں وہ بھی صبح کرے گی اور جہاں وہ شام کریں گے وہیں وہ بھی شام کرے گی۔ 

۲۵۔حشر میں لوگ ننگے اُٹھا ئے جائیں گے 

 اُمُّ المومنین حضرت عائشہؓ کہتی ہیں کہ رسول اﷲﷺ  نے فرمایا کہ تم روزِ حشرننگے پیر،ننگے بد ن اور ختنہ کئے ہوئے اٹھائے جاؤ گے۔ تو میں نے عرض کیا کہ یا رسول اﷲﷺ  مرد اور عورتیں ایک دوسرے کے ستر کو دیکھیں گے ؟ آپﷺ  نے فرمایا کہ وہ ایسا سخت وقت ہو گا کہ اس طرف کسی کا دھیان بھی نہ جائے گا۔

۲۶۔قیامت: سب سے پہلے خون کا فیصلہ ہو گا

سیدنا عبداﷲؓ کہتے ہیں کہ رسول اﷲﷺ  نے فرمایا کہ قیامت میں سب سے پہلے جس چیز کا لوگوں کے درمیان فیصلہ کیا جائے گا وہ خون خرابے کا فیصلہ ہے۔

۲۷۔اللہ کی رضامندی، سب سے بڑی نعمت

 سیدنا ابو سعید خدریؓ سے روایت ہے کہ نبیﷺ نے فرمایا کہ اﷲ تعالیٰ اہل جنت سے فرمائے گا کہ اے اہل جنت! وہ کہیں گے ’’اے ہمارے رب! ہم حاضر ہیں، ہر کام کے لیے تیار ہیں ‘‘ اﷲ تعالیٰ فرمائے گا کیا تم راضی ہو؟ وہ عرض کریں گے کہ کیا اب بھی ہم خوش نہ ہوں گے حالانکہ تو نے ہمیں وہ وہ نعمتیں عنایت کی ہیں جو اپنی مخلوق میں سے کسی کو عنایت نہیں کیں۔ اﷲ فرمائے گا کہ میں اس سے بھی بڑھ کر تم کو ایک چیز سے سرفراز فرماتا ہوں۔ جتنی عرض کریں گے کہ اے پروردگار وہ کیا چیز ہے جو اس سے بھی بہتر ہے ؟ اﷲ جل شانہ فرمائے گا کہ میں اپنی رضامندی تم پر اتار تا ہوں، اب میں کبھی تم سے ناراض نہیں ہوں گا۔

۲۸،دوزخ کے عذاب کے بعد داخلِ جنت ہونا

 سیدنا انس بن مالکؓ نے نبیﷺ  سے روایت کی ہے کہ آپﷺ  نے فرمایا کہ چند لوگ اپنے اپنے بُرے اعمال کے سبب دوزخ میں سے عذاب پانے کے بعد نکل کر جنت میں داخل ہوں گے پس اہل جنت انہیں جہنمی کہہ کر پکاریں گے۔

۲۹۔جنتی کو دوزخ اور دوزخی کو جنت دکھایا جانا
 سیدنا ابو ہریرہؓ سے روایت ہے کہ نبیﷺ  نے فرمایا کہ کوئی شخص جنت میں داخل نہیں ہو گا مگر یہ کہ پہلے اسے بُرے اعمال کرنے کی صورت میں ملنے والا دوزخ کا ٹھکانہ نہ دکھا دیا جائے تاکہ وہ زیادہ شکر کرے۔ اور کوئی شخص دوزخ میں داخل نہیں ہو گا مگر یہ کہ پہلے اسے نیکی کرنے کی صورت میں ملنے والا جنت کا گھر نہ دکھا دیا جائے تاکہ اسے زیادہ حسرت ہو

۳۰۔حوض کوثر کا پانی دودھ سے سفید اور خوشبودار 

سیدنا عبداﷲ بن عمروؓ کہتے ہیں کہ نبیﷺ  نے فرمایا کہ میرا حوضِ کوثر طول و عرض میں تین مہینے کی مسافت کاہے۔ پانی اس کا دودھ سے زیادہ سفید اور مشک سے زیادہ خوشبودار ہے۔ اور آبخورے اس کے ایسے ہیں جیسے آسمان کے ستارے۔ جس نے اس میں سے ایک دفعہ پی لیا وہ پھر کبھی پیاسا نہ ہو گا۔

۳۱۔حوضِ کوثر کی وسعت اور برتنوں کی کثرت

سیدنا ابن عمرؓ نے نبیﷺ  سے روایت کی ہے کہ آپﷺ  نے فرمایا کہ تمہارے سامنے میرا حوض کوثر ہو گا۔ وہ اتنا بڑا ہے جتنا جرباء سے اذرح تک کا فاصلہ۔ ایک دوسری روایت میں سیدنا انس بن مالکؓ کہتے ہیں کہ نبیﷺ  نے فرمایا کہ میرے حوض کی مقدار اتنی ہے جتنی ملکِ یمن کے شہر ایلہ سے صنعاء تک کی مسافت ہے۔ اور اس کے پینے پلانے کے آبخورے اس قدر ہیں جتنے آسمان کے ستارے۔

۳۲۔حوضِ کوثر سے جہنم کی طرف دھکیلے گئے 

سیدنا ابو ہریرہؓ کہتے ہیں نبیﷺ  نے فرمایا کہ قیامت کے دن حوض پر میں کھڑا ہوا ہوں گا کہ ایک گروہ آئے گا۔ میں ان کو پہچان لوں گا کہ میری اُمت کے لوگ ہیں تو میرے اور ان کے درمیان سے ایک فرشتہ نکل کر ان لوگوں سے کہے گا کہ چلو۔ میں کہوں گا کہ ان کو کدھر لے چلے ؟ وہ کہے گا ’’اﷲ کی قسم دوزخ کی طرف۔ میں کہوں گا کہ اس کا کیا سبب ہے ؟ وہ کہے گا کہ یہ لوگ آپﷺ  کی وفات کے بعد دین سے الٹے پاؤں پھر گئے تھے۔ ایسا کئی بار ہو گا۔ نبیﷺ  نے فرمایا کہ پھر ان میں سے بہت ہی تھوڑے لوگ بچیں گے۔

٭٭٭
۷۶۔کتاب القدر  (تقدیر کا بیان)

۱۔ عمل کرنے والے عمل کیوں کرتے ہیں ؟
سیدنا عمران بن حصینؓ کہتے ہیں کہ ایک شخص نے عرض کیا کہ یا رسول اﷲﷺ ! کیا دوزخی، جنتیوں میں سے پہچانے جاچکے ہیں ؟ نبیﷺ  نے فرمایا ’’ہاں، بے شک‘‘ اس نے کہا کہ پھر عمل کرنے والے عمل کیوں کرتے ہیں ؟ نبیﷺ  نے فرمایا کہ ہر شخص اس کے واسطے عمل کرتا جس کے واسطے وہ پیدا کیا گیا ہے۔

۲۔قیامت تک ہونے والی باتوں کا ذکر

سیدنا حذیفہؓ کہتے ہیں کہ رسول اﷲﷺ  نے ایک روز ہم کو خطبہ سنایا اور قیامت تک جو باتیں ہونے والی ہیں سب کا ذکر فرمایا۔ جس کو یاد رکھنا تھا اُس نے ان کو یاد رکھا اور جس نے بھولنا تھا وہ بھول گیا۔ اور میں جس بات کو بھول گیا ہوں اس کو دیکھ کر اس طرح پہچان لیتا ہوں جس طرح کسی کا آدمی غائب ہو جائے پھر جب وہ اس کو دیکھے تو پہچان لیتا ہے۔

۳۔نذر ماننے سے تقدیر نہیں پلٹ سکتی
سیدنا ابو ہریرہؓ رسول اﷲﷺ  سے روایت کرتے ہیں کہ آپﷺ  نے فرمایا کہ اﷲ تعالیٰ فرماتا ہے کہ ’’نذر ابن آدم کے پاس وہ چیز نہیں لاتی ہے جو میں نے اس کی تقدیر میں نہ رکھی ہو۔ میں تقدیر میں نذر کو شامل کر کے بخیل کے دل سے پیسہ نکالتا ہوں ‘‘۔

۴۔خیر اور شَر کی طرف راغب کرنے والے 

سیدنا ابو سعید خدریؓ رسول اﷲﷺ  سے روایت کرتے ہیں کہ آپﷺ  نے فرمایا کہ جو خلیفہ ہوتا ہے اس کے دو باطنی مشیر ہوتے ہیں۔ جس میں سے ایک اس کو خیر کی طرف راغب اور متوجہ کرتا ہے اور دوسرا برائی اور شرک کی طرف متوجہ کرتا ہے۔ اور معصوم وہ ہے جس کو اﷲ تعالیٰ گناہوں سے محفوظ رکھے۔

۵۔قسم ہے دلوں کے پھیرنے والے کی
سیدنا عبداﷲ بن عمرؓ سے روایت ہے کہ اکثر رسول اﷲﷺ  یہ قسم کھایا کرتے تھے لَا وَ مُقَلِّبِ الْقُلُوْبِ یعنی قسم ہے دلوں کے پھیرنے والے کی۔

٭٭٭
۷۷۔کتاب ا لا یمان و ا لنذور (نذروں کا بیان)

۱۔حکومتی عہدہ کا مطالبہ نہ کرنا 

حضرت عبد الرحمٰن بن سمرہؓ مروی ہیں کہ نبی کریمﷺ نے فرمایا کہ عبد الرحمٰن بن سمرہ کبھی کسی حکومتی عہدہ کا مطالبہ نہ کرنا کیونکہ اگر تمہیں یہ مانگنے کے بعد ملے گا تو اس کی ساری ذمہ داری تم پر ہو گی اور اگر وہ عہدہ تمہیں بن مانگے ملے تو اس میں تمہاری مدد کی جائے گی۔ اور جب تم کوئی قسم کھا لو اور اس کے سِوا کسی اور چیز میں بھلائی دیکھو تو اپنی قسم کا کفارہ دے دو اور وہ کام کرو جو بھلائی کا ہو۔

۲۔جب قسم توڑ دینا بہتر ہے 

حضرت ابو ہریرہؓ روایت کرتے ہیں کہ نبی کریمﷺ نے فرمایا کہ ہم آخری اُمت ہیں اور قیامت کے دن سب سے پہلے ہوں گے۔ آپﷺ نے مزید فرمایا کہ واللہ بعض اوقات اپنے گھر والوں کے معاملہ میں تمہارا اپنی قسموں پر اصرار کرتے رہنا، قسم توڑ کر اس کا کفارہ دینے سے زیادہ گناہ کی بات ہوتی ہے۔

۳۔ نبیﷺ  کو جان سے بھی زیادہ عزیز رکھنا
حضرت عبد اللہ بن ہشامؓ کہتے ہیں کہ ہم نبی کریمﷺ کے ساتھ تھے اور آپﷺ  حضرت عمر بن خطابؓ کا ہاتھ پکڑے ہوئے تھے۔ حضرت عمرؓ نے کہا: یا رسول اللہﷺ ! آپ مجھے ہر چیز سے زیادہ عزیز ہیں، سوائے میری اپنی جان کے۔ آنحضورﷺ  نے فرمایا: اس ذات کی قسم جس کے قبضہ میں میری جان ہے۔ تمہارا ایمان اس وقت تک مکمل نہیں ہو سکتا جب تک میں تمہیں اپنی جان سے بھی زیادہ عزیز نہ ہو جاؤں۔ حضرت عمرؓ نے عرض کی: پھر واللہ اب آپ مجھے میری اپنی جان سے بھی زیادہ عزیز ہیں۔ آپﷺ  نے فرمایا، ہاں عمر،ؓ اب بات ہوئی۔

۴۔زیادہ مال والے زیادہ نامراد ہیں 
حضرت ابوذرؓ فرماتے ہیں کہ ایک مرتبہ نبی کریمﷺ کعبہ کے سائے میں بیٹھے ہوئے فرما رہے تھے کہ ربِّ کعبہ کی قسم وہی لوگ سب سے زیادہ نامراد ہیں جن کے پاس مال زیادہ ہے۔لیکن اس میں سے وہ لوگ مستثنیٰ ہیں جنہوں نے اس میں سے اللہ کی راہ میں خرچ کیا ہو گا۔

۵۔جن کے تین بچے فوت ہو جائیں 
حضرت ابو ہریرہؓ سے روایت ہے کہ نبیﷺ نے فرمایا کہ اگر کسی مسلمان کے تین بچے فوت ہو جائیں اور اسے اپنے اعمال کے سبب جہنم میں جانا ہوا تو آگ صرف قسم پوری کرنے کے لیے اسے چھوئے گی۔

۶۔ غلط وسوسوں پر مواخذہ نہیں 
حضرت ابو ہریرہؓ روایت کرتے ہیں کہ نبی کریمﷺ نے فرمایا کہ اللہ تعالیٰ نے میری اُمت کی ان غلطیوں سے درگذر کیا ہے جن کا صرف دل میں وسوسہ گذرے یا دل میں کرنے کی خواہش ہو۔ بشرطیکہ اس کے مطابق عمل نہ کیا ہو اور نہ بات کی ہو۔

۷۔اللہ کی معصیت کی نذر پوری نہ کرنا

حضرت عائشہؓ مروی ہیں کہ نبی کریمﷺ  نے فرمایا کہ جس نے اس بات کی نذر مانی ہو کہ وہ اللہ کی اطاعت کرے گا تو اسے اطاعت کرنی چاہئے۔ لیکن جس نے اللہ کی معصیت کی نذر مانی ہو اسے معصیت نہ کرنی چاہئے۔

۸۔مرحوم کی نذر کو پورا کرنا

حضرت سعد بن عبادہؓ نے نبی کریمﷺ  سے کہا کہ میری والدہ نے ایک نذر مانی تھی مگر اسے پورا کرنے سے پہلے ہی ان کی وفات ہو گئی تو آپﷺ نے کہا کہ وہ یہ نذر اپنی والدہ کی طرف سے پوری کر دیں۔ چنانچہ بعد میں یہی طریقہ رائج ہوا۔

۹۔لغو نذروں کو پورا نہ کرنا

حضرت ابنِ عباسؓ مروی ہیں کہ نبی کریمﷺ  نے خطبہ دیتے ہوئے ایک شخص کو کھڑا دیکھا تو اس کے متعلق پوچھا تو لوگوں نے بتلایا کہ یہ ابو اسرائیل ہیں۔ انہوں نے نذر مانی ہے کہ کھڑے رہیں گے، بیٹھیں گے نہیں۔نہ کسی چیز کا سایہ لیں گے اور نہ بات چیت کریں گے اور روزہ رکھیں گے۔ آپﷺ  نے فرمایا کہ ان سے کہو کہ بات کریں، سایہ کے نیچے بیٹھیں اور اپنا روزہ پورا کر لیں۔
٭٭٭
۷۸۔کتابُ الفرائض

۱۔میراث اس کے مستحقوں تک پہنچانا

حضرت ابنِ عباسؓ سے روایت ہے کہ نبی کریمؐ نے فرمایا کہ میراث اس کے مستحقوں تک پہنچا دو۔ جو کچھ بچے وہ سب سے زیادہ قریبی مرد عزیز کا حصہ ہے۔

۲۔بیٹی کی موجودگی میں پوتی کی میراث
بیٹی اور پوتی کی میراث کے بارے میں ابو موسیٰؓ نے فرمایا کہ میں اس بارے میں وہی فیصلہ کروں گا جو رسول اللہﷺ  نے کیا تھا کہ بیٹے کو آدھا ملے گا، پوتی کو چھٹا حصہ ملے گا۔ اس طرح دو تہائی مکمل ہو گئے اور پھر جو باقی بچے گا وہ بہن کو ملے گا۔

۳۔بھانجا بھی گھرانہ کا ایک فرد ہے 

حضرت انس بن مالکؓ سے روایت ہے کہ نبی کریمﷺ نے فرمایا کہ کسی گھرانہ کا مولا اسی کا ایک فرد ہوتا ہے، او کما قال۔ آپﷺ نے مزید فرمایا کہ کسی گھرانہ کا بھانجا اس کا ایک فرد ہوتا ہے۔

۴۔ولدیت تبدیل کرنے کا گناہ

حضرت سعدؓ روایت کرتے  ہیں کہ نبیؐ نے فرمایا کہ جس نے اپنے باپ دادا کے سِوا کسی اور کا بیٹا ہونے کا دعویٰ کیا، یہ جانتے ہوئے کہ وہ اس کا باپ نہیں ہے، تو جنت اس پر حرام ہے۔ جب اس حدیث کا تذکرہ حضرت ابو بکرؓ سے کیا گیا تو آپ نے بھی اس کی تصدیق کی۔

٭٭٭
۷۹۔کتاب الحدود

۱۔شرابی کی جوتے اور چھڑی سے پٹائی
حضرت ابو ہریرہؓ مروی ہیں کہ نبیﷺ  کے پاس شراب پئے ہوئے ایک شخص کو لایا گیا تو آپﷺ نے فرمایا کہ اسے مارو۔ راوی کہتے ہیں کہ ہم میں سے بعض لوگوں نے اسے ہاتھ سے مارا۔ بعض نے جوتے سے مارا اور بعض نے اپنے کپڑے سے۔ جب ہم مار چکے تو کسی نے کہا کہ اللہ تجھے رسوا کرے۔ آپﷺ نے فرمایا کہ اس طرح کے جملے نہ کہو۔ اس کے معاملہ میں شیطان کی مدد نہ کرو۔

۲۔شرابی پر حد جاری کرنا کہ وہ مر جائے 

حضرت علیؓ نے فرمایا کہ میں یہ پسند نہیں کروں گا کہ حد میں کسی کو ایسی سزا دوں کہ وہ مر جائے اور پھر مجھے اس کا رنج ہو، سوائے شرابی کے، کہ اگر یہ مر جائے تو میں اس کی دیت ادا کروں گا۔ کیوں کہ رسول اللہ نے اس کی کوئی حد مقرر نہیں کی تھی۔

۳۔شرابی پر لعنت کرنے پر نا پسندیدگی کا اظہار

حضرت عمر بن خطابؓ نے فرمایا کہ ایک شخص کو شراب پینے پر نبی کریمﷺ  نے مارا۔ اس موقع پر کسی نے کہا کہ اللہ اس پر لعنت کرے تو آپﷺ  نے فرمایا کہ اس پر لعنت نہ کرو۔ واللہ! میں نے اس کے متعلق یہی جانا ہے کہ یہ اللہ اور اس کے رسولﷺ  سے محبت کرتا ہے۔

۴۔نام لئے بغیر چور پر لعنت بھیجنا
حضرت ابو ہریرہؓ سے روایت ہے کہ نبیﷺ  نے چور پر لعنت بھیجی کہ ایک انڈا چراتا ہے اور اس کا ہاتھ کاٹ لیا جاتا ہے۔ ایک رسی چراتا ہے اور اس کا ہاتھ کاٹ لیا جاتا ہے۔

۵۔ کتنی مالیت کی چوری پر ہاتھ کاٹا جائے 

حضرت عائشہؓ سے روایت ہے کہ نبیﷺ نے فرمایا: چوتھائی دینار یا اس سے زائد پر ہاتھ کاٹ لیا جائے۔ ایک اور روایت میں آپ فرماتی ہیں کہ نبی کریمﷺ  کے زمانے میں چور کا ہاتھ بغیر لکڑی کے چمڑے کی ڈھال یا عام ڈھال کی چوری پر ہی کاٹا جاتا تھا۔ حضرت عبد اللہ بن عمرؓ کہتے ہیں کہ رسول اللہﷺ  نے ایک ڈھال کی چوری پر ہاتھ کاٹا تھا جس کی قیمت تین درہم تھی۔

٭٭٭
۸۰۔کتاب المہاربین
۱۔حدود کے علاوہ کوڑے کی سزا

حضرت ابو بردہؓ روایت کرتے ہیں کہ نبی کریمﷺ  نے فرمایا: حدود اللہ میں سے کسی حد کے سوا کسی سزا میں مجرم کودس کوڑے سے زیادہ نہ مارے جائیں۔ 

۲۔غلاموں پر تہمت لگانا

حضرت ابو ہریرہؓ کہتے ہیں کہ نبی کریمﷺ  نے فرمایا کہ جس نے اپنے غلام پر تہمت لگائی، حالانکہ غلام اس تہمت سے بری تھا تو قیامت کے دن اسے کوڑے لگا ئے جائیں گے، سوا ئے اس کہ کہ اس کی بات واقعہ کے مطابق ہو۔

٭٭٭
۸۱۔کتاب الدیات (خون بہا، دیت کا بیان)

۱۔حرام خون کا ارتکاب نہ کرنا

حضرت ابن عمرؓ مروی ہیں کہ نبیﷺ  نے فرمایا کہ مومن اس وقت تک اپنے دین کے بارے میں وسعت میں رہتا ہے جب تک وہ کسی حرام خون کا ارتکاب نہ کرے۔

۲۔کلمہ گو کا قتل صرف تین صورتوں میں جائز ہے 

حضرت عبد اللہ نے بیان کیا کہ رسول اللہﷺ نے فرمایا کہ’’ اللہ کے سوا کوئی معبود نہیں اور محمد اللہ کے رسول ہیں ‘‘ کی گواہی دینے والے کسی مسلمان کا خون حلال نہیں ہے۔ البتہ تین صورتوں میں جائز ہے۔جان کے بدلے جان لینے، شادی شدہ ہو کر زنا کرنے والے اور دین سے نکل جانے  والے مرتد کی جان لینا۔

۳۔وہ لوگ جو اللہ کے غضب کے حقدار ہیں 
حضرت ابن عباس روایت کرتے ہیں کہ نبی کریمﷺ نے فرمایا کہ اللہ تعالیٰ کے نزدیک سب سے زیادہ مبغوض تین طرح کے لوگ ہیں۔حرم میں زیادتی کرنے والا، اسلام میں جاہلیت کے طریقے لانے کا خواہشمند اور کسی شخص کے خونِ ناحق کا مطالبہ کرنے والا، صرف اس کا خون بہانے کی نیت سے۔
۴۔گھر کے اندر جھانکنے والے کی سزا

حضرت ابو ہریرہؓ مروی ہیں کہ نبیﷺ  نے فرمایا اگر کوئی شخص تیرے گھر میں کسی سوراخ یا جنگلے وغیرہ سے تم سے اجازت لیے بغیر جھانک رہا ہو اور تم اسے کنکری مارو جس سے اس کی آنکھ پھوٹ جائے تو تم پر کوئی سزا نہیں ہے۔

۵۔دورِ جاہلیت کے اعمال پر پکڑ نہیں ہو گی
حضرت ابن مسعودؓ روایت کرتے ہیں کہ ایک صاحب نے نبیﷺ  سے پوچھا کہ کیا ہماری پکڑ ان اعمال پر بھی ہو گی جو ہم زمانہ جاہلیت میں کرتے تھے تو آپﷺ  نے فرمایا: جو اسلام میں مخلص رہا اس کی جاہلیت کے اعمال پر پکڑ نہیں ہو گی۔ لیکن جو اسلام میں غیر مخلص ہو گا، اس کی اول و آ خر تمام اعمال میں پکڑ ہو گی۔

٭٭٭
۸۲۔کتاب التعبیر (خوابوں کی تعبیر کا بیان)

۱۔اچھا خواب نبوت کا ۴۶ واں جز ہے 

حضرت انس بن مالکؓ سے روایت ہے کہ نبیﷺ  نے فرمایا کہ کسی نیک آدمی کا اچھا خواب نبوت کا چھیالیسواں جز ہے۔حضرت ابو ہریرہؓ ایک دوسری روایت میں کہتے ہیں کہ نبی کریمﷺ  نے فرمایا کہ نبوت میں سے اب صرف مبشرات یعنی اچھے خواب باقی رہ گئے ہیں۔
۲۔برے خواب پر شیطان کی پناہ مانگنا

حضرت ابو سعید خدریؓ نے رسول اللہﷺ  کو یہ فرماتے ہوئے سنا کہ جب تم میں سے کوئی خواب دیکھے، جسے وہ پسند کرتا ہو تو وہ اللہ کی طرف سے ہے اور اس پر اللہ کی حمد کرنی چاہئے۔ لیکن اگر کوئی ایسا خواب دیکھتا ہے جو اسے ناپسند ہے تو یہ شیطان کی طرف سے ہے۔ پس اسے اس کے شر سے پناہ مانگنی چاہئے اور کسی سے ایسے خواب کا ذکر نہ کرنا چاہئے۔ کیونکہ یہ خواب اسے نقصان نہیں پہنچا سکتا۔

۳۔خواب میں نبیﷺ  کو دیکھنا
حضرت ابو ہریرہؓ مروی ہیں کہ نبی کریمﷺ  نے فرمایا کہ جس نے مجھے خواب میں دیکھا تو عنقریب وہ مجھے بیداری میں دیکھے گا۔ اور شیطان میری صورت میں نہیں آ سکتا۔ایک دوسری روایت میں حضرت ابو سعیدؓ روایت کرتے ہیں کہ نبیﷺ  نے فرمایا کہ جس نے مجھے دیکھا، اس نے حق دیکھا۔کیونکہ شیطان مجھ جیسا نہیں بن سکتا۔ 

۴۔ نبیﷺ کے دن میں دیکھے گئے سچے خواب

حضرت انس بن مالک کہتے ہیں کہ نبی کریمﷺ  ایک مرتبہ اُمِّ حرام بنتِ ملحانؓ کے گھر تشریف فرما تھے کہ آپﷺ  کو نیند آ گئی۔ بیدار ہوئے تو آپﷺ  مسکرارہے تھے۔دریافت کرنے پر آپﷺ  نے فرمایا کہ میری اُمت کے کچھ لوگ میرے سامنے اللہ کے راستے میں غزوہ کرتے ہوئے پیش کیے گئے اور دریا کی پشت پر وہ اس طرح سوار تھے جیسے بادشاہ تخت پر ہوتے ہیں۔ اُمِّ حرام  نے عرض کی: یا رسول اللہﷺ ! دعا کیجئے کہ اللہ مجھے بھی ان میں کر دے۔ چنانچہ آپﷺ  نے ان کے لیے دعا کی۔ کچھ دیر کے بعد دوبارہ آپﷺ  کی آنکھ لگ گئی اور جب بیدار ہوئے تو پھر مسکرا رہے تھے۔ دریافت کرنے پر آپﷺ نے پہلے کی طرح فرمایا کہ میری اُمت کے کچھ لوگ میرے سامنے اللہ کے راستے میں غزوہ کرتے ہوئے پیش کیے گئے۔ جب اُمِّ حرام نے پہلے کی طرح پھر دعا کی درخواست کی تو آپﷺ  نے تم سب سے پہلے لوگوں میں ہو گی۔ چنانچہ اُمِّ حرام حضرت معاویہؓ کے زمانہ میں قافلہ جہاد کے ساتھ سمندری سفر پر گئیں اور جب سمندر سے باہر آئیں تو سواری سے گر کر شہید ہو گئیں۔
۵۔ قربِ قیامت اور مومن کا خواب

حضرت ابو ہریرہؓ نے فرمایا کہ جب قیامت قریب ہو گی تو مومن کا خواب جھوٹا نہیں ہو گا اور مومن کا خواب نبوت کے چھیا لیس اجزا میں سے ایک ہے۔

۶۔نبیﷺ  کے ایک خواب کی تعبیر
حضرت ابن عمرؓ سے روایت ہے کہ رسول اللہﷺ  نے فرمایا کہ مَیں نے خواب میں دیکھا کہ جیسے ایک سیاہ عورت پراگندہ بال مدینہ سے نکلی اور مہیعہ (جحفہ) میں جا کھڑی ہو گئی۔میَں نے اس کی یہ تعبیر لی کہ مدینہ کی وبا جحفہ  کو منتقل ہو گئی۔

۷۔جھوٹے خواب بیان کرنے کی سزا

حضرت ابن عباسؓ سے روایت ہے کہ نبیﷺ  نے فرمایا کہ جس نے ایسا خواب بیان کیا جو اس نے دیکھا نہ ہو تو اسے قیامت کے دن دو جَو کے دانوں کو جوڑنے کے لیے کہا جائے گا اور وہ ایسا ہرگز نہیں کر سکے گا۔ اور جو شخص ایسے لوگوں کی بات سننے کے درپے ہو گا تو قیامت کے دن اس کے کانوں میں سیسہ پگھلایا جائے گا۔

٭٭٭
۸۳۔کتابُ الفتن (فتنہ کا بیان)

۱۰۔امیر کی ناپسندیدہ بات پر صبر کرنا

حضرت عبد اللہ ابن عباسؓ سے روایت ہے کہ نبی  کریمﷺ  نے فرمایا کہ جو شخص اپنے امیر میں کوئی نا پسندیدہ بات دیکھے تو صبر کرے کیونکہ حکومت کے خلاف اگر کوئی بالشت بھر بھی نکلا ( اور اسی حالت میں مرا) تو جاہلیت کی موت مرا۔

۲۔حکمرانوں کے ساتھ جھگڑا نہ کرنا

حضرت عبادہ بن الصامت کہتے ہیں کہ نبی کریمﷺ نے ہمیں ایک مرتبہ بلایا اور ہم نے آپﷺ سے بیعت کی۔ جن باتوں کا آپﷺ  نے ہم سے عہد لیا تھا، ان میں یہ بھی تھا کہ ہم خوشی و ناگواری، تنگی اور کشادگی اور اپنے اوپر ترجیح دیئے جانے میں اطاعت و فرمانبرداری کریں۔ اور یہ کہ حکمرانوں کے ساتھ حکومت کے بارے میں اس وقت تک جھگڑا نہ کریں جب تک صاف کفر نہ دیکھ لیں۔ جس کے لیے ہمارے پاس اللہ کی طرف سے دلیل و برہان ہو۔

۳۔ہر آنے والا دَور پچھلے دَور سے بُرا ہو گا

حضرت ابن مسعودؓ کہتے ہیں کہ مَیں نے نبی کریمﷺ کو یہ فرماتے سنا تھا کہ وہ لوگ بد بخت ترین لوگوں میں سے ہوں گے جن کی زندگی میں قیامت آئے گی۔ ایک دوسری روایت میں حضرت زبیر بن عدیؓ نے بیان کیا کہ ہم حضرت انس بن مالکؓ کے پاس آئے اور آپ سے حجاج کے طرزِ عمل کی شکایت کی تو آپ نے فرمایا کہ صبر کرو۔ کیونکہ تم پر جو بھی دور آتا ہے تو اس کے بعد آنے والا دور اس سے بُرا ہو گا۔ یہاں تک کہ تم اپنے رب سے جا ملو۔ میں نے یہ تمہارے نبیﷺ سے سنا ہے۔

۴۔دینی بھائی کی طرف ہتھیار سے اشارہ نہ کرنا

حضرت ابو ہریرہؓ سے روایت ہے کہ نبی کریمﷺ  نے فرمایا کہ کوئی شخص اپنے دینی بھائی کی طرف ہتھیا ر سے اشارہ نہ کرے۔ کیونکہ وہ نہیں جانتا ممکن ہے شیطان اسے اس کے ہاتھ سے چھڑوا دے۔ اور پھر وہ اس کی وجہ سے جہنم کے گڑھے میں گر پڑے۔

۵۔ عنقریب ایسے فتنے برپا ہوں گے 

حضرت ابو ہریرہؓ نے بیان کیا کہ نبیﷺ نے فرمایا : عنقریب ایسے فتنے برپا ہوں گے جن میں بیٹھنے والا کھڑے ہونے والے سے بہتر ہو گا۔ کھڑا ہونے والا ان میں چلنے والے سے بہتر ہو گا۔ چلنے والا دوڑنے والے سے بہتر ہو گا۔ اور جو اس کی طرف جھانک کر بھی دیکھے گا تو فتنہ اسے تباہی تک پہنچا دے گا۔ بس جو کوئی اس سے جائے پناہ پائے تو پناہ لے لے۔

۶۔اللہ کا عذاب پوری قوم پر آتا ہے۔

حضرت ابن عمرؓ نے بیان کیا کہ رسول اللہﷺ  نے فرمایا جب اللہ کسی قوم پر عذاب نازل کرتا ہے تو عذاب ان سب لوگوں پر آتا ہے جو اس قوم میں ہوتے ہیں۔پھر انہیں ان کے اعمال کے مطابق اٹھایا جائے گا۔ یعنی اگر نیک ہوں گے تو تو نیکوں کے ساتھ اُٹھایا جائے گا اور بُرے ہوں گے تو بروں کے ساتھ اُٹھایا جائے گا۔

۷۔دریائے فرات سے سونے کا خزانہ نکلے گا

حضرت ابو ہریرہؓ نے کہا کہ نبیﷺ  نے فرمایا کہ قیامت قائم نہ ہو گی یہاں تک کہ سر زمین حجاز سے ایک آگ نکلے گی اور بصریٰ میں اونٹوں کی گردنوں کو روشن کر دے گی۔ نبیﷺ  نے یہ بھی فرمایا کہ عنقریب دریائے فرات سے سونے کا ایک خزانہ ظاہر ہو گا۔ پس جو کوئی وہاں موجود ہو، وہ اس میں سے کچھ نہ نکالے۔

۸۔قیامت سے قبل دو عظیم جماعتوں کی جنگ

حضرت ابو ہریرہؓ سے رویت ہے کہ رسول اللہﷺ  نے فرمایا کہ قیامت اس وقت تک قائم نہ ہو گی جب تک دو عظیم جماعتیں جنگ نہ کریں۔ ان دونوں جماعتوں کے درمیان زبردست خونریزی ہو گی حالانکہ دونوں کی دعوت ایک ہو گی۔

 ۹۔تیس جھوٹے دجال اور  زلزلوں کی کثرت

تقریباً تیس جھوٹے دجال بھیجے جائیں گے اور ان میں سے ہر ایک دعویٰ کرے گا کہ وہ اللہ کا رسول ہے۔ علم اٹھا لیا جائے گا اور زلزلوں کی کثرت ہو جائے گی۔

۱۰۔مال کی کثرت اور قتل میں اضافہ ہو گا

زمانہ قریب ہو جائے گا۔ ہرج یعنی قتل بڑھ جائے گا۔ تمہارے پاس مال کی کثرت ہو جائے گی بلکہ بہہ پڑے گا اور یہاں تک کہ صاحبِ مال کو اس کی فکر دامن گیر ہو گی کہ اس کا صدقہ کون قبول کرے گا۔

۱۱۔لوگ بڑی بڑی عمارتوں میں اکڑیں گے 

لوگ بڑی بڑی عمارتوں میں اکڑیں گے۔ اور یہاں تک کہ ایک شخص دوسرے کی قبر سے گذرے گا اور کہے گا کہ کاش میں بھی اسی جگہ ہوتا اور یہاں تک کہ سورج مغرب سے طلوع ہو گا۔ پس وہ جب اس طرح طلوع ہو گا اور لوگ دیکھ لیں گے تو سب ایمان لے آ ئیں گے۔لیکن یہ وہ وقت ہو گا جب کسی ایسے شخص کو اس کا ایمان لانا فائدہ نہ ہو گا جو پہلے سے ایمان نہ لایا ہو۔

٭٭٭
۸۴۔کتابُ الا حکام

۱۔ناپسندیدہ امیر کی بھی اطاعت

حضرت انس بن مالکؓ نے بیان کیا ہے کہ نبیﷺ نے فرمایا: سنو اور اطاعت کرو خواہ تم پر کسی ایسے حبشی غلام کو ہی عامل بنایا جائے جس کا سر کشمش کی طرح چھوٹا ہو۔

۲۔حکومتی عہدہ کے لالچ پر نا پسندیدگی
حضرت ابو ہریرہؓ سے روایت ہے کہ نبی کریمﷺ  نے فرمایا:تم حکومت کا لالچ کرو گے اور یہ قیامت کے دن تمہارے لیے باعثِ ندامت ہو گی۔ ایک دوسری روایت میں حضرت عبید اللہ بن زیادؓ سے روایت ہے کہ نبی کریمﷺ  نے فرمایا جب اللہ تعالیٰ کسی بندہ کو کسی رعیت کا نگراں بناتا ہے اور وہ خیر خواہی کے ساتھ اس کی حفاظت نہیں کرتا تو وہ جنت کی خوشبو بھی نہیں پاسکے گا۔ راوی نے رسول اللہﷺ  کے یہ الفاظ بھی نقل کیے ہیں کہ اگر کوئی والی مسلمانوں کی کسی جماعت کا ذمہ دار بنایا گیا اور اس نے ان معاملہ میں خیانت کی ہو اور اسی حالت میں مر جائے تو اللہ اس پر جنت کو حرام کر دیتا ہے۔

۳۔لوگوں کو تکلیف دینے کی سزا

حضرت جندبؓ مروی ہیں کہ رسول اللہﷺ  نے فرمایا کہ جو دکھاوے کے لیے کام کرے گا، اللہ قیامت کے دن اسے رسوا کر دے گا۔ آپﷺ  نے مزید فرمایا کہ جو لوگوں کو تکلیف میں مبتلا کرے گا، اللہ قیامت کے دن اسے تکلیف میں مبتلا کرے گا۔

۴۔غصہ میں فیصلہ نہ کرنا چاہئے 

حضرت ابو بکرہؓ روایت کرتے ہیں کہ رسول اللہﷺ نے فرمایا کہ کوئی ثالث دو آدمیوں کے درمیان فیصلہ اس وقت نہ کرے، جب وہ غصہ میں ہو۔

٭٭٭
۸۵۔کتابُ التمنی (تمنا کا بیان)

۱۔موت کی تمنا نہ کرو

حضرت انس بن مالکؓ کہتے ہیں کہ اگر میں نے نبیﷺ سے یہ نہ سنا ہوتا کہ موت کی تمنا نہ کرو، تو میں کرتا۔ آپﷺ  نے فرمایا کہ تم میں سے کوئی شخص موت کی تمنا نہ کرے۔ اگر وہ نیک ہے تو ممکن ہے کہ اس کی نیکی میں اضافہ ہو اور اگر برا ہے تو ممکن ہے اس سے رُک جائے۔

٭٭٭
۸۶۔کتاب الا عتصام  بالکتاب و السنۃ
۱۔رسول کا انکار،رسول کی نافرمانی ہے 

حضرت ابو ہریرہ سے روایت ہے کہ رسول اللہﷺ  نے ارشاد فرمایا کہ میری ساری اُمت جنت میں جائے گی سوا اس کے جنہوں نے انکار کیا۔ صحابہ نے عرض کی یا رسول اللہﷺ ! انکار کون کرے گا؟ فرمایا کہ جو میری اطاعت کرے گا وہ جنت میں داخل ہو گا اور جو میری نافرمانی کرے گا،گویا اس نے انکار کیا۔

۲۔انسان برابر سوال کرتا رہے گا

حضرت انس بن مالکؓ روایت کرتے ہیں کہ رسول اللہ نے فرمایا کہ انسان برابر سوال کرتا رہے گا۔ یہاں تک کہ یہ کہے گا : یہ تو اللہ ہے، ہر چیز کا پیدا کرنے والا لیکن اللہ کو کس نے پیدا کیا۔

۳۔پچھلی امتوں کی طرح پیروی کرنا

حضرت ابو ہریرہؓ مروی ہیں کہ نبی کریمﷺ  نے فرمایا : قیامت اس وقت تک قائم نہیں ہو گی جب تک میری امت اس طرح پچھلی امتوں کے مطابق نہیں ہو جائے گی جیسے بالشت بالشت کے اور گز گز کے ہوتا ہے۔ پوچھا گیا یا رسول اللہﷺ ! فارس (ایران) و روم کی کی طرح؟  فرمایا کہ ان کے سوا اور کون ہے۔

۴۔حاکم کا فیصلہ میں غلطی کر جانا

حضرت عمرو بن العاصؓ روایت کرتے ہیں کہ نبی کریمﷺ  نے فرمایا کہ جب حاکم کوئی فیصلہ اپنے اجتہاد سے کرے اور فیصلہ صحیح ہو تو اسے دُہرا ثواب ملتا ہے۔ اور جب کسی فیصلہ میں اجتہاد کرے اور غلطی کر جائے تو اسے (اجتہاد کا) ایک ثواب ملتا ہے۔

٭٭٭
۸۷۔کتاب التوحید
۱۔نماز میں سورۃ اخلاص پڑھنا

حضرت عائشہؓ کہتی ہیں کہ نبیﷺ  نے ایک صاحب کو کسی مہم پر روانہ کیا۔ وہ جب اپنے ساتھیوں کو نماز پڑھاتے تھے تو نماز میں ختم سورۃ اخلاص پر کرتے تھے۔لوگوں نے اس بات کا تذکرہ آنحضورﷺ  سے کیا تو آپﷺ  نے فرمایا کہ ان سے پوچھو کہ وہ یہ طرزِ عمل کیوں اختیار کیے ہوئے تھے۔ چنانچہ لوگوں نے پوچھا تو انہوں نے کہا کہ وہ ایسا اس لیے کرتے تھے کہ یہ صفت اللہ کی ہے اور میں اسے پڑھنا عزیز رکھتا ہوں۔ آنحضورﷺ  نے یہ سن کر فرمایا کہ انہیں یہ بتا دو کہ اللہ بھی انہیں عزیز رکھتا ہے۔

۲۔اللہ کی رحمت اللہ کے غضب پر غالب ہے 

حضرت ابو ہریرہؓ سے روایت ہے کہ نبی کریمﷺ  نے فرمایا۔ جب اللہ تعالیٰ نے مخلوق کو پیدا کیا تو اپنی کتاب میں اسے لکھا۔ اس نے اپنی ذات کے متعلق بھی لکھا اور یہ اب بھی عرش پر لکھا ہوا موجود ہے کہ ’’ میری رحمت میرے غضب پر غالب ہے۔‘‘
۳۔اللہ کا اپنے بندے سے قریبی تعلق

حضرت ابو ہریرہؓ مروی ہیں کہ نبیﷺ  نے فرمایا: اللہ فرماتا ہے کہ میں اپنے بندے کے گمان کے ساتھ ہوں۔ جب بھی وہ مجھے یاد کرتا ہے تو میں اس کے ساتھ ہوں۔ پس جب وہ مجھے اپنے دل میں یاد کرتا ہے تو میں بھی اسے اپنے دل میں یاد کرتا ہوں۔ جب وہ مجھے مجلس میں یاد کرتا ہے تو میں اس سے بہتر مجلس میں اسے یاد کرتا ہوں۔ اگر وہ مجھ سے ایک بالشت قریب آتا ہے تو میں اس سے ایک ہاتھ قریب آ جاتا ہوں۔ اگر وہ مجھ سے ایک ہاتھ قریب آتا ہے تو میں دو ہاتھ قریب آ جاتا ہوں۔ اگر وہ میری طرف چل کر آتا ہے تو میں اس کے پاس دوڑ کر جاتا ہوں۔

۴۔برائی اور نیکی کے ارادے میں فرق

حضرت ابو ہریرہؓ سے روایت ہے کہ رسول اللہﷺ  نے فرمایا۔ اللہ تعالیٰ فرماتا ہے کہ جب میرا بندہ کسی برائی کا ارادہ کرے تو اسے نہ لکھو یہاں تک کہ اسے کر نہ لے۔جب اس کا ارتکاب کر لے پھر اسے اس کے برابر لکھو۔ اور اگر اس برائی کو وہ میری وجہ سے چھوڑ دیتا ہے تو اس کے حق میں ایک نیکی لکھ لو اور اگر بندہ کوئی نیکی کرنا چاہے تو اس کے لیے ارادہ ہی پر ایک نیکی لکھ لو۔ اور اگر وہ اس نیکی کو کر بھی لے تو اس جیسی دس نیکیاں اس کے لیے لکھو، سات سَو تک۔ 

۵۔گناہ کے بعد رب سے معافی
حضرت ابو ہریرہؓ نے بیان کیا کہ میں نے نبی کریمﷺ سے سنا۔ آپ نے فرمایا کہ ایک بندے نے گناہ کئے اور کہا اے میرے رب! میں نے گناہ کیا ہے، تو مجھے معاف کر دے۔ اللہ رب العزت نے کہا میرا بندہ جانتا ہے کہ اس کا کوئی رب ہے جو گناہ معاف کرتا ہے اور گناہ کی وجہ سے سزا دیتا ہے۔ میں نے اپنے بندے کو معاف کیا۔ پھر بندہ رکا رہا جتنا اللہ نے چاہا۔ یہی بات نبی کریمﷺ  نے تین مرتبہ دہرائی۔

۶۔ایمان والوں کے لیے نبیؐ کی شفاعت

حضرت انسؓ روایت کرتے ہیں کہ نبی ﷺ  نے فرمایا کہ قیامت کے دن میری شفاعت قبول کی جائے گی۔ میں کہوں گا اے رب! جنت میں اسے بھی داخل کیجئے جس کے دل میں رائی برابر بھی ایمان ہو۔ چنانچہ یہ داخل کیے جائیں گے۔ پھر میں کہوں گا اے رب! اسے بھی جنت میں داخل کیجیے جس کے دل میں معمولی ترین ایمان ہو۔

۷۔ سابقہ نبیوں کا شفاعت سے انکار

حضرت انس بن مالکؓ سے روایت ہے کہ نبیﷺ  نے فرمایا کہ قیامت کا دن جب آئے گا تو لوگ ٹھاٹھیں مارتے ہوئے سمندر کی طرح ظاہر ہوں گے۔ پھر وہ حضرت آدم  علیہ السلام کے پاس آئیں گے اور ان سے کہیں گے کہ ہماری اپنے رب کے پاس شفاعت کیجیے۔ وہ کہیں گے کہ میں اس کا اہل نہیں، تم ابراہیم کے پاس جاؤ۔ اسی طرح لوگ باری باری حضرت ابراہیم علیہ السلام، حضرت موسیٰ  علیہ السلام، حضرت عیسیٰ علیہ السلام کے پاس جائیں گے اور وہ سب یہی کہیں گے کہ میں اس کا اہل نہیں۔
۸۔جب محمدؐ کو شفاعت کی اجازت ملے گی
نبیﷺ  نے مزید کہا کہ پھر لوگ میرے پاس آئیں گے اور میں کہوں گا کہ میں شفاعت کے لیے ہوں۔پھر میں اپنے رب سے اجازت چاہوں گا اور مجھے اجازت دی جائے گی۔میں اللہ تعالیٰ کی جانب سے اُس وقت الہام کردہ اللہ کی حمد بیان کروں گا۔ اور اللہ کے حضور سجدہ ریز ہو جاؤں گا۔ تو مجھ سے کہا جائے گا اے محمد! اپنا سر اٹھاؤ، کہو سنا جائے گا۔ مانگو، دیا جائے گا۔ شفاعت کرو، شفاعت قبول کی جائے گی۔ پھر میں کہوں گا۔ اے رب! میری اُمت، میری اُمت۔ کہا جائے گا کہ جاؤ اور ان لوگوں کو نکال لو جن کے دل میں ذرہ برابر بھی ایمان ہو۔ چنانچہ میں جاؤں گا اور ایسا ہی کروں گا۔ نبی کریمﷺ  نے فرمایا کہ میں کئی بار یہی عمل کروں گا اور جن کے دل میں ایک رائی سے کم سے کم تر حصہ کے برابر ایمان ہوا اسے بھی جہنم نکال لوں گا۔ حتیٰ کہ انہیں بھی جہنم سے نکال لوں گا جنہوں نے کلمہ لا الہ الا اللہ کہا ہو۔

۹۔زبان پر ہلکے اور میزان پر بھاری دو کلمے 

حضرت ابو ہریرہؓ نے بیان کیا کہ نبیﷺ  نے ارشاد فرمایا۔ دو کلمے جو بہت رحم کرنے والے اللہ کی بارگاہ میں پسندیدہ ہیں۔ زبان پر بہت ہلکے لیکن قیامت کے دن ترازو پر بہت بھاری ثابت ہوں گے، وہ یہ ہیں۔ سبحان اللہ و بحمدہ سبحان اللہ العظیم۔

٭٭٭
ضمیمہ پیغامِ حدیث
ضمیمہ۔۱: کتب: الایمان،الرقاق، الاخلاق

۱۔جنت سے قریب اور دوزخ سے دور رہنے کا نسخہ

 حضرت ابو ایوبؓ راوی ہیں کہ ایک سفر میں ایک بدوی   رسول اﷲﷺ  کے سامنے آ کھڑا ہوا۔ اُس نے آپ کے ناقہ کی مُہار  پکڑ لی اور آپ کا نام لے کر کہا اے محمد!(ﷺ ) مجھے وہ بات بتاؤ جو جنت سے مجھے قریب اور آتش دوزخ سے دور کر دے ؟ آپﷺ  جواب دینے کے لئے رُک گئے اور اپنے رفقاء کو متوجہ کرتے ہوئے فرمایا کہ اس کو اچھی توفیق ملی۔ پھر  بدوی کو جواب دیتے ہوئے فرمایا ’’عبادت اور بندگی کرتے رہو صرف اﷲ کی اور کسی چیز کو اُس کے ساتھ کسی طرح بھی شریک نہ کرو۔ اور نماز قائم کرتے رہو اور زکوٰۃ ادا کرتے رہو۔ اور صلۂ رحمی کرو۔ ( مسلم)

۲۔اچھے کام سے خوشی ایمان کی نشانی ہے 

 حضرت ابُو امامہ سے روایت ہے کہ کسی نے رسول اﷲﷺ سے پوچھاکہ ایمان کیا ہے ؟ آپ نے فرمایا کہ جب تم کو اپنے اچھے عمل سے مسرت ہو اور بُرے کام سے رنج و قلق ہو تو تم مومن ہو۔ (مسند احمد)

 ۳۔ایمان کی حلاوت کے لیے تین باتیں 
 حضرت انسؓ رسول اللہﷺ سے روایت کرتے ہیں کہ جس شخص میں یہ تین باتیں پائی جائیں گی، ایمان کی حلاوت اُسی کو نصیب ہو گی۔ ایک یہ کہ اﷲا ور رسول کی محبت اُس کو تمام ماسو اسے زیادہ ہو۔ دوسرے یہ کہ جس آدمی سے بھی اُس کو محبت ہو صرف اﷲ ہی کے لئے ہو۔ تیسرے یہ کہ ایمان کے بعد کفر کی طرف پلٹنے سے اُس کو اتنی نفرت اور ایسی اذیت ہو جیسی کہ آگ میں ڈالے جانے سے ہوتی ہے۔ (مسلم)

۴۔اچھے کام سے خوشی ایمان کی نشانی ہے 

 حضرت معاذ بن جبلؓ کہتے ہیں کہ میں نے نبیﷺ  سے افضل ایمان کے متعلق سوال کیا تو آپ نے ارشاد فرمایا کہ’’ بس اﷲ ہی کے لیے کسی سے تمہاری محبت ہو، اور اﷲ ہی کے واسطے بغض و عداوت ہو۔ دوسرے یہ کہ اپنی زبان کو تم اﷲ کی یاد میں لگائے رکھو۔ اور یہ کہ دوسرے لوگوں کے لیے بھی وہی پسند کرو، جو اپنے لئے پسند کرتے ہو۔ اور ان کے لیے بھی اُن چیزوں کو ناپسند کرو جو اپنے لئے ناپسند کرتے ہو۔‘‘ (مسند احمد)

۵۔مسلم اور مومن کی پہچان

 حضرت ابو ہریرہؓ نبیﷺ سے روایت کرتے ہیں کہ ہے کہ:’’مسلم وہ ہے جس کی زبان درازیوں اور دست درازیوں سے مسلمان محفوظ رہیں۔ اور مومن وہ ہے جس کی طرف سے اپنی جان و مال کے بارے میں لوگوں کو کوئی خوف و خطرہ نہ ہو‘‘۔ (ترمذی، نسائی)

۶۔بُرائی کو روکنے کے تین مدارج

 حضرت ابو سعید خدریؓ مروی ہیں کہ رسول اﷲﷺ  نے فرمایا: جو کوئی تم میں سے کوئی بُری اور خلاف شرع بات دیکھے تو اگر طاقت رکھتا ہو تو لازم ہے کہ اپنے ہاتھ سے اس کو بدلنے کی کوشش کرے۔ اگر طاقت نہ رکھتا ہو تو پھر اپنی زبان سے اس کو بدلنے کی کوشش کرے۔ اگر اس کی بھی طاقت نہ رکھتا ہو تو اپنے دل ہی میں اسے بُرا جانے مگر یہ ایمان کا ضعیف ترین درجہ ہے۔ (مسلم)

۷۔مسلمان بزدل و بخیل ہو سکتا ہے، جھوٹا نہیں 
حضرت صفوان بن سلیمؓ سے روایت ہے کہ نبیﷺ سے عرض کیا گیا کہ کیا مسلمان بزدل ہو سکتا ہے ؟ آپ نے فرمایا، ہاں ! پھر عرض کیا گیا کہ کیا مسلمان بخیل ہو سکتا ہے ؟ آپ نے فرمایا:’’ہاں ! پھر عرض کیا گیا : کیا مسلمان کذاب یعنی بہت جھوٹا ہو سکتا ہے ؟ آپ نے فرمایا کہ نہیں !(رواہ مالک و بیہقی )

۸۔جہاد کی عدم تمنا، نفاق کی علامت ہے 

 حضرت ابو ہریرہؓ سے روایت ہے کہ نبیﷺ نے فرمایا کہ جو شخص اس حال میں مرا کہ نہ تو اُس نے کبھی جہاد کیا اور نہ اپنے جی میں اُس کی تجویزیں سوچیں اور تمنا کی تو وہ نفاق کی ایک صفت میں مرا۔ ( مسلم)

۹۔بُرے خیالات اور وسوسے معاف ہیں 
حضرت ابو ہریرہؓ سے روایت ہے کہ رسول اﷲﷺ  نے فرمایا:اﷲ تعالیٰ نے میری اُمت سے دل کے برے خیالات اور وسوسوں کو معاف کر دیا ہے۔اُن پر کوئی مواخذہ نہ ہو گا جب تک اُن پر عمل نہ ہو اور زبان سے نہ کہا جائے۔  ( مسلم)

۱۰۔بُرے خیالات کو بُرا جاننا ایمان کی علامت

حضرت ابو ہریرہؓ سے روایت ہے کہ رسول اﷲﷺ  کے اصحاب میں سے کچھ لوگ آپ کی خدمت میں حاضر ہوئے اور آپ سے دریافت کیا کہ ہمارا حال یہ ہے کہ بعض اوقات ہم اپنے دلوں میں ایسے بُرے خیالات اور وسوسے پاتے ہیں کہ اُن کو زبان سے کہنا بھی بہت بُرا اور بہت بھاری معلوم ہوتا ہے۔ رسول اﷲﷺ  نے ارشاد فرمایا: کیا واقعی تمہاری یہ حالت ہے ؟ انہوں نے عرض کیا: ہاں ! یہی حال ہے۔ آپ نے ارشاد فرمایا: یہ تو خالص ایمان ہے۔ ( مسلم)

۱۱۔تقدیر پر ایمان نہ رکھنے والا جہنمی ہے 

 ابن دیلمی کہتے ہیں کہ میں صحابی رسول ابی بن کعبؓ کی خدمت میں حاضر ہوا اور تقدیر کے متعلق دریافت کیا تو انہوں نے فرمایا: سنو! تقدیر پر ایمان لانا اس قدر ضروری ہے کہ اگر تم اُحد پہاڑ کے برابر سونا راہِ خدا میں خرچ کر دو تو اﷲ کے یہاں وہ قبول نہ ہو گا جب تک کہ تم تقدیر پر ایمان نہ لاؤ۔ اور تمہارا پختہ اعتقاد یہ نہ ہو کہ جو کچھ تمہیں پیش آتا ہے تم کسی طرح اُس سے چھوٹ نہیں سکتے تھے۔ اور جو حالات تم پر پیش نہیں آتے وہ تم پر آہی نہیں سکتے تھے۔ اور اگر تم اس کے خلاف اعتقاد رکھتے ہوئے مر گئے تو یقیناً تم دوزخ میں جاؤ گے۔ ابن دیلمی کہتے ہیں کہ ابن بن کعبؓ سے یہ سننے کے بعد میں عبداﷲ بن مسعود کی خدمت میں حاضر ہوا تو انھوں نے بھی مجھ سے یہی فرمایا۔ اس کے بعد میں حذیفہؓ کی خدمت میں حاضر ہوا تو انھوں نے بھی مجھ سے یہی فرمایا۔ پھر میں زید بن ثابتؓ کی خدمت میں حاضر ہوا تو انھوں نے بھی یہی بات رسول اﷲﷺ  کی حدیث کے طور پر مجھ سے بیان فرمائی۔ (مسند احمد، ابو داؤد، ابن ماجہ)

۱۲۔قضا و قدر پر حجت و بحث ہلاکت ہے 

ابو ہریرہؓ راوی ہیں کہ ایک دفعہ ہم لوگ قضا و قدر کے مسئلہ میں بحث کر رہے تھے کہ نبیﷺ تشریف لے آئے۔ہمیں یہ بحث کرتے دیکھ کر آپﷺ بہت غضبناک ہوئے یہاں تک کہ چہرۂ مبارک سُرخ ہو گیا۔ پھر آپ نے ہم سے فرمایا: خبردار! تم سے پہلی اُمتیں اُسی وقت ہلاک ہوئیں جب اُنہوں نے اس مسئلہ میں حجت و بحث کو اپنا طریقہ بنا لیا۔ میں تم کو قسم دیتا ہوں اور تم پر لازم کرتا ہوں کہ اس مسئلہ میں ہرگز حجت اور بحث نہ کرنا۔ (ترمذی)

۱۳۔ مخلوقات کی تقدیر تخلیق سے قبل لکھ دی گئی ہے 

 عبداﷲ بن عمرو سے روایت ہے کہ رسو ل اﷲﷺ  نے فرمایا: اﷲ تعالیٰ نے زمین و آسمان کی تخلیق سے پچاس ہزار برس پہلے تمام مخلوقات کی تقدیریں لکھ دی ہیں۔ اور فرمایا کہ اس کا عرش پانی پر تھا۔ ( مسلم)

۱۴۔قبر میں مردہ سے تین سوال کئے جا ئیں گے 

حضرت براء بن عازبؓ رسول اﷲﷺ  سے روایت کرتے ہیں کہ آپﷺ  نے فرمایا کہ (اﷲ کا مو من بندہ جب قبر میں دفن کر دیا جاتا ہے تو) اس کے پاس اﷲ کے دو فرشتے آ کراس کو بٹھاتے ہیں اور اس سے پوچھتے ہیں کہ تیرا رب کون ہے ؟ وہ کہتا ہے کہ میرا رب اﷲ ہے۔ پھر پوچھتے ہیں کہ تیرا دین کیا ہے ؟ وہ کہتا ہے کہ میرا دین اسلام ہے۔ پھر پوچھتے ہیں کہ یہ آدمی جو تمہارے اندر نبی کی حیثیت سے کھڑا کیا گیا تھا (یعنی حضرت محمدﷺ ) ان کے بارے میں تمہارا کیا خیال ہے ؟ وہ کہتا ہے وہ اﷲ کے سچے رسول ہیں۔ وہ فرشتے کہتے ہیں کہ تمہیں یہ بات کس نے بتلائی ؟ وہ کہتا ہے کہ میں نے اﷲ کی کتاب پڑھی تو میں ایمان لایا اور میں نے ان کی تصدیق کی۔رسول اﷲﷺ  فرماتے ہیں کہ مومن بندہ کا یہی جواب ہے جس کے متعلق قرآن مجید میں اﷲ تعالیٰ کا ارشاد ہے کہ:اﷲ تعالیٰ ایمان والوں کو سچی پکی بات کی برکت سے ثابت رکھے گا، دنیا میں اور آخرت میں۔یعنی وہ گمراہی سے، اور اس کے نتیجہ میں آنے والے عذاب سے محفوظ رکھے جائیں گے۔(مسند احمد، ابوداؤد)

۱۵۔نیک مردہ قبر سے جنت کا نظارہ کرتا ہے 

اس کے بعد رسول اﷲﷺ  نے فرمایا:پھر ایک ندا دینے والا آسمان سے ندا دیتا ہے کہ میرے بندے نے ٹھیک بات کہی۔ اور صحیح صحیح جوابات دیئے۔ لہٰذا اس کے لئے جنت کا فرش کرو اور جنت کا اس کو لباس پہناؤ۔ اور جنت کی طرف اس کے لئے ایک دروازہ کھول دو۔ چنانچہ وہ دروازہ کھول دیا جاتا ہے اور اس سے جنت کی خوشگوار ہوائیں اور خوشبوئیں آتی ہیں۔ اور جنت میں اس کے لئے منتہائے نظرتک کشادگی کر دی جاتی ہے۔(مسند احمد، ابوداؤد)

۱۶۔قبر میں کافر مُردہ پر عذاب کا احوال

 اس کے بعدآپﷺ  نے ایمان نہ لانے والے کی موت کا ذکر کیا اور فرمایا: اس کی روح اس کے جسم میں لوٹائی جاتی ہے۔ اور اس کے پاس بھی دو فرشتے آ کر اس کو بٹھاتے ہیں اور پوچھتے ہیں کہ تیرا رب کون ہے ؟ وہ کہتا ہے :’’ہائے ہائے میں کچھ نہیں جانتا‘‘ پھر فرشتے اس سے پوچھتے ہیں کہ دین تیرا کیا تھا؟ وہ کہتا ہے کہ ’’ہائے ہائے میں کچھ نہیں جانتا‘‘۔ پھر فرشتے اس سے کہتے ہیں کہ یہ آدمی جو تمہارے اندر بحیثیت نبی کے  مبعوث ہوا تھا، تمہارا اس کے بارے میں کیا خیال تھا؟ وہ پھر بھی یہی کہتا ہے :’’ہائے ہائے میں کچھ نہیں جانتا‘‘۔ پس اﷲ تعالیٰ کی طرف سے منادی ہو گی کہ  دوزخ کا اس کو لباس پہناؤ اور اس کے لئے دوزخ کا ایک دروازہ کھول دو۔رسول اﷲﷺ  فرماتے ہیں کہ :’’دوزخ کی گرمی اور جلانے  جھلسانے والی ہوائیں اس کے پاس آتی رہیں گی اور اس کی قبر اس پر نہایت تنگ کر دی جائے گی۔ جس کی وجہ سے اس کی پسلیاں اِدھر سے اُدھر ہو جائیں گی۔ پھر اس پر عذاب کا ایک ایسا فرشتہ اس پر مسلط کیا جائے گاجس کے پاس لوہے کی ایسی مونگری ہو گی کہ اگر اُس کی ضرب کسی پہاڑ پر لگائی جائے تو وہ بھی مٹی کا ڈھیر ہو جائے۔ وہ فرشتہ اس مونگری سے اس پر ایک ضرب لگائے گا جس سے وہ اس طرح چیخے گا جس کو جن وانس کے علاوہ وہ سب چیزیں سنیں گی جو مشرق اور مغرب کے درمیان ہیں۔ (مسند احمد، ابوداؤد)

۱۷۔قبر آخرت کی منزلوں میں سے پہلی منزل

حضرت عثمانؓ جب کسی قبر کے پاس کھڑے ہوتے تو بہت روتے یہاں تک کہ آنسو وں سے ان کی ڈاڑھی تر ہو جاتی۔ان سے پوچھا گیا کہ آپ جنت و دوزخ کو یاد کرتے ہیں تو نہیں روتے اور قبر کی وجہ سے اِس قدر روتے ہیں ؟ آپ نے جواب دیا کہ رسول اﷲﷺ فرماتے تھے کہ قبر آخرت کی منزلوں میں سے پہلی منزل ہے۔ پس اگر بندہ اس سے نجات پا گیا تو آگے کی منزلیں اس سے زیادہ آسان ہیں اور اگر قبر کی منزل سے بندہ نجات نہ پاسکا تو اس کے بعد کی منزلیں اس سے اور زیادہ سخت اور کٹھن ہیں۔ رسُول اﷲﷺ  یہ بھی فرماتے تھے کہ میں نے قبر کے منظر سے زیادہ خوفناک اور شدید کوئی منظر نہیں دیکھا ہے۔ (ترمذی، ابن ماجہ)

۱۸۔قبر پر میّت کی مغفرت کی دعا کرنا

حضرت عثمانؓ سے روایت ہے کہ رسُول اﷲﷺ  کا طریقہ تھا کہ جب میّت کے دفن سے فارغ ہو جاتے تو قبر کے پاس کھڑے ہوتے اور فرماتے : اپنے اِس بھائی کے لئے اﷲ تعالیٰ سے مغفرت کی دُعا کرو۔ اور یہ بھی استدعا کرو کہ اﷲ تعالیٰ اس کو سَوالوں کے جواب میں ثابت قدم رکھے۔ کیونکہ اس وقت اس سے پوچھ گچھ ہو گی۔ (ابوداؤد)

۱۹۔رسول اللہﷺ  کا عذابِ قبر کو سننا

 حضرت زید بن ثابت انصاری راوی ہیں کہ ایک دفعہ رسول اﷲﷺ اپنی خچری پر سوار قبیلۂ بنی نجار کے ایک باغ میں سے گزر رہے تھے۔ اچانک آپ کی خچری راستے سے ہٹی اور اس طرح ٹیڑھی ہوئی کہ قریب تھا کہ آپ کو گرا دے۔قریب ہی پانچ چھ قبریں دیکھ کر رسول اﷲﷺ  نے پوچھا کہ یہ لوگ کس زمانے میں مرے تھے ؟ اس شخص نے عرض کیا: زمانۂ شرک میں۔ آپﷺ نے فرمایا: یہ لوگ اپنی قبروں میں عذاب میں مبتلا ہیں۔ اگر مجھے یہ خوف نہ ہوتا کہ تم مردوں کو دفن نہ کر سکو گے تو میں اﷲ سے دعا کرتا کہ قبر کے عذاب میں جتنا کچھ میں سن رہا ہوں وہ اس میں سے کچھ تم کو بھی سُنا دے۔ (مسلم)

۲۰۔ظاہری و باطنی فتنوں سے اللہ کی پناہ مانگنا

… یہ فرمانے کے بعد آپﷺ ہماری طرف متوجہ ہوئے اور فرمایا: دوزخ کے عذاب سے اﷲ سے پناہ مانگو۔ سب کی زبان سے نکلا: ہم دوزخ کے عذاب سے اﷲ کی پناہ مانگتے ہیں۔ آپﷺ نے فرمایا: قبر کے عذاب سے اﷲ کی پناہ مانگو۔ سب نے کہا: ہم قبر کے عذاب سے اﷲ کی پناہ مانگتے ہیں۔ آپﷺ نے فرمایا: سب فتنوں سے اﷲ کی پناہ مانگو۔ ظاہری فتنوں سے بھی، اور باطنی فتنوں سے بھی۔ سب نے کہا: ہم سب ظاہری و باطنی فتنوں سے اﷲ کی پناہ مانگتے ہیں۔ آپ نے فرمایا کہ : دجال کے فتنے سے اﷲ کی پناہ مانگو۔ سب نے کہا:’’ہم دجالی فتنہ سے اﷲ کی پناہ مانگتے ہیں ‘‘۔  (مسلم)

۲۱۔عیسیٰؑ دجال کا خاتمہ کریں گے 

 حضرت عبداﷲ بن عمروؓ سے روایت ہے کہ رسول اﷲﷺ نے فرمایا: قیامت سے پہلے دجال کا خروج ہو گا۔ پھر اﷲ تعالیٰ عیسیٰ بن مریم کو اس دنیا میں بھیجیں گے۔وہ دجال کو تلاش کریں گے اور اس کا خاتمہ کر دیں گے۔ دجال کا خاتمہ کر دینے کے بعدوہ سات سال تک اس دنیا کے لوگوں اور ان کے ساتھ رہیں گے۔ اور ان کی برکت سے لوگوں میں ایسا اتحاد و اتفاق ہو جائے گا کہ دو آدمی بھی ایسے نہیں رہیں گے جن میں باہم عداوت اور دشمنی ہو۔ (مسلم)

۲۲۔صاحبِ ایمان لوگوں کا خاتمہ 

… پھر اﷲ تعالیٰ شام کی طرف سے ایک خاص قسم کی ٹھنڈی ہوا چلائے گا جس کا اثر یہ ہو گا کہ روئے زمین پر کوئی ایسا شخص باقی نہیں رہے گا جس کے دل میں ذرہ برابر بھی نیکی ہویا ذرہ برابر بھی ایمان ہو۔یہاں تک کہ اگر تم میں سے کوئی شخص کسی پہاڑ کے اندر چلا جائے گا تو یہ ہوا وہیں پہنچ کر اس کا خاتمہ کر دے گی۔ آنحضرتﷺ نے فرمایا کہ اس کے بعد صرف خراب آدمی ہی دنیا میں رہ جائیں گے۔ ان میں پرندوں والی تیزی اور پھرتی، اور درندوں والا ذہن جمع ہو گا۔ نیکی اور بھلائی سے وہ مانوس نہ ہوں گے اور برائی کو وہ برائی نہ سمجھیں گے۔پس شیطان ایک شکل بنا کر ان کے سامنے آئے گا اور انہیں بتوں کی پرستش کا حکم دے گا۔ اور وہ اس حال میں ہوں گے کہ رزق کی افراط اور بارش ہو گی اور دنیوی زندگی بظاہر بڑی اچھی ہو گی۔ پھر صور پھونکا جائے گا۔ سب سے پہلے جو شخص صور کی آواز سنے گا وہ اپنے اونٹ کے حوض کو مٹی سے درست کر رہا ہو گا۔ پس وہ بے ہوش اور بے جان ہو کر گر جائے گا اور دوسرے سب لوگ بھی اسی طرح بے جان ہو کر گر جائیں گے۔ (مسلم)

۲۳۔ حشر کا دن بچوں کو بوڑھا کر دے گا

…، پھر اﷲ تعالیٰ شبنم جیسی بارش بھیجے گاجس کے اثر سے انسانوں کے جسموں میں روئیدگی آ جائے گی۔ پھر دوسری مرتبہ صور پھُونکا جائے گا تو ایک دم سب کے سب کھڑے ہو جائیں گے۔پھر فرشتوں کو حکم ہو گا کہ انہیں حساب کے میدان میں کھڑا کرو۔ ان کے اعمال کا حساب کتاب ہو گا پھر حکم ہو گا کہ ان میں سے دوزخ کی فوج نکالو۔ عرض کیا جائے گا کہ کتنے میں سے کتنے ؟ حکم ہو گا کہ ہزار میں سے نو سو ننانوے۔ رسول اﷲﷺ  فرماتے ہیں کہ یہ وہ دن ہو گا جو بچوں کو بوڑھا کر دے گا۔(مسلم)

۲۴۔ حَسْبُنَا اﷲُ وَنِعْمَ الْوَکِیْلُ کہتے رہا کرو 

 ابو سعید خدریؓ سے روایت ہے رسول اﷲﷺ  نے فرمایا کہ میں خوش اور بے غم ہو کر کیسے رہ سکتا ہوں جب صورتحال یہ ہو کہ صور والا فرشتہ صور کو اپنے منہ میں لئے ہوئے ہے اور وہ انتظار کر رہا ہے کہ کب اس کو صُور کے پھونک دینے کا حکم ہو، اور وہ پھونک دے۔صحابہؓ نے عرض کیا:’’یا رسول اﷲ! تو ہمیں آپ کا کیا حکم ہے تو آپ نے ارشاد فرمایا : کہتے رہا کرو ’’حَسْبُنَا اﷲُ وَنِعْمَ الْوَکِیْلُ‘‘۔  (ترمذی)

۲۵۔قیامت کے دن اللہ کو دیکھنا ممکن ہو گا

حضرت ابو ہریرہؓ سے روایت ہے کہتے ہیں کہ بعض صحابہؓ نے عرض کیا:’’یا رسول اﷲ !کیا ہم قیامت کے دن اپنے پروردگار کو دیکھ سکیں گے ؟‘‘ رسول اﷲﷺ  نے ارشاد فرمایا’’قسم ہے اس ذات کی  جس کے قبضے میں میری جان ہے۔تم جس طرح چاند اور سورج کو بلا کسی کشمکش اور بغیر کسی اختلاف اور نزاع کے دیکھتے ہو اسی طرح قیامت میں اپنے پروردگار کو دیکھو گے۔‘‘ (مسلم)

۲۶۔ منافقین کے اعضاء اعمال کی گواہی دیں گے 

…اس کے بعد رسول اﷲﷺ  نے فرمایا: کہ قیامت  کے دن بعد اﷲ تعالیٰ ایک بندہ سے ملے گا۔یہ بندہ عرض کرے گا کہ اے پروردگار میں تجھ پر ایمان لایا۔ اور تیری کتاب پر، اور تیرے رسولوں پر ایمان لایا۔ اور میں نے نمازیں پڑھیں، روزے رکھے اور صدقہ بھی ادا کیا۔ پھر اسکے منہ پر مہر لگا دی جائے گی اور اس کے اعضاء کو حکم دیا جائے گا کہ بول! تو اس کے اعضاء اور اس کا گوشت، اور اس کی ہڈیاں اُس کے اعمال کی گواہی دیں گے۔ اﷲ تعالیٰ یہ اس لیے کرے گا کہ اس کا عذر باقی نہ رہے۔ یہ منافق ہو گا اور اﷲ تعالیٰ اس پر ناراض ہو گا۔ (مسلم)

۲۷۔حشر کے تین جگہ کوئی کسی کو یاد نہیں کرے گا
 حضرت عائشہ صدیقہؓ سے روایت ہے کہ انہیں ایک دفعہ دوزخ کا خیال آیا تو وہ رونے لگیں۔ رسول اﷲﷺ نے پوچھا، تمہیں کس چیز نے رُلایا؟ عرض کیا کہ مجھے دوزخ یاد آئی اور اسی کے خوف نے مجھے رُلایا ہے۔ کیا آپ قیامت کے دن اپنے گھر والوں کو یاد رکھیں گے ؟ رسول اﷲﷺ  نے فرمایا: ’’تین جگہ تو کوئی کسی کو یاد نہیں کرے گا۔ایک وزنِ اعمال کے وقت، جب تک کہ یہ نہ معلوم ہو جائے کہ اس کے اعمال کا وزن ہلکا ہے یا بھاری۔ دوسرے اعمالناموں کے ملنے کے وقت یہاں تک کہ معلوم ہو جائے کہ کس ہاتھ میں دیا جاتا ہے اس کا اعمال نامہ۔ آیا داہنے ہاتھ میں یا پیچھے کی جانب سے بائیں ہاتھ میں۔ اور تیسرے پُل صراط پر جبکہ وہ رکھا جائے گا جہنم کے اوپر اور سب کو اس پر سے گزرنے کا حکم دیا جائے گا۔ (ابو داؤد)

۲۸۔اے اللہ میرا حساب آسان فرما

حضرت عائشہ صدیقہؓ سے روایت ہے کہ میں نے بعض نمازوں میں رسول اﷲﷺ  کو یہ دعا کرتے ہوئے سُنا: اَللّٰھُمَّ حَا سِبْنِیْ حِسَاباً یَّسِیْراً (اے اﷲ! میرا حساب آسان فرما)میں نے عرض کیا ’’حضرت! آسان حساب کا کیا مطلب ہے ؟‘‘ آپ نے فرمایا:’’ آسان حساب یہ ہے کہ بندہ کے اعمال نامہ پر نظر ڈالی جائے اور اس سے درگذر کی جائے۔بات یہ ہے کہ جس کے حساب میں اس دن جرح کی جائے گی، اے عائشہؓ ! وہ ہلاک ہو جائے گا۔  (مسند احمد)

۲۹۔کوثر کا پانی دودھ سے سفید مشک سے خوشبودار

عبداﷲ بن عمرو سے روایت ہے کہ رسول اﷲﷺ  نے فرمایا: میرے حوض کی مسافت ایک مہینہ کی ہے۔ اور اسکے زاویے بالکل برابر ہیں۔اس کا پانی دودھ سے زیادہ سفید ہے۔ اس کی خوشبو مشک سے بھی بہتر ہے۔ اور اس کے کوزے آسمان کے تاروں کی طرح ہیں۔ جو اس کا پانی پئے گا وہ کبھی پیاس میں مبتلا نہیں ہو گا۔  (مسلم)

۳۰۔حوضِ کوثر پر پہلے فقراء و مہاجرین آئیں گے 

حضرت ثوبانؓ رسول اﷲﷺ  سے روایت کرتے ہیں کہ آپ نے فرمایا کہ میرے حوض کی مسافت اتنی ہے جتنی کہ عَدَنْ سے عَمّانِ بَلْقَاء تک۔ اس کا پانی دودھ سے زیادہ سفید اور شہد سے زیادہ شیریں ہے۔ اس کے گلاس گنتی میں آسمان کے ستاروں کی طرح ہیں۔ جو اس میں سے ایک دفعہ پی لے گا، اسے بعد میں کبھی پیاس کی تکلیف نہیں ہو گی۔ اس حوض پر سب لوگوں سے پہلے میرے پاس پہنچنے والے فقراء مہاجرین ہوں گے۔ پریشان و پراگندہ سروں والے، میلے کچیلے کپڑوں والے، جن کا نکاح خوش حال و خوش عیش عورتوں سے نہیں ہو سکتا اور جن کے لیے دروازے نہیں کھولے جاتے۔ (احمد، ترمذی، ابن ماجہ)

۳۱۔آخرت میں ہر نبی کا ایک حوض ہو گا

 حضرت سمرہؓ سے روایت ہے کہ رسول اﷲﷺ  نے فرمایا کہ آخرت میں ہر نبی کا ایک حوض ہو گا۔ اور ان کے درمیان اس پر فخر ہو گا کہ ان میں سے کس کے پاس پینے والے زیادہ آتے ہیں اور میں امید رکھتا ہوں کہ سب سے زیادہ لوگ پینے کے لیے میرے پاس آئیں گے۔ (ترمذی)

۳۲۔حشر میں نبیؐ صراط، میزان اور کوثر پرہوں گے ؟

 خادم رسولﷺ حضرت انسؓ سے روایت ہے کہ میں نے حضورﷺ  سے عرض کیا کہ قیامت کے روز آپ میری سفارش فرمائیے گا! آپ نے فرمایا کہ میں تمہارا یہ کام کروں گا۔ میں نے عرض کیا تو میں آپ کو کہاں تلاش کروں ؟ آپﷺ نے فرمایا سب سے پہلے جب تمہیں میری تلاش ہو تو پلِ صراط پر مجھے دیکھنا۔ میں نے عرض کیا اگر میں آپ کو پل صراط پر نہ پاسکوں  تو پھر کہاں تلاش کروں ؟ آپﷺ نے فرمایا تو پھر مجھے میزان کے پاس تلاش کرنا! میں نے عرض کیا اور اگر میں میزان کے پاس بھی آپ کو نہ پاسکوں تو پھر کہاں تلاش کروں ؟ آپ نے فرمایا پھر مجھے حوضِ کوثر کے پاس دیکھنا! کیونکہ میں اس وقت ان تین مقامات سے دور کہیں نہیں جاؤں گا۔  (ترمذی)

۳۳۔جنت میں بول و براز کی حاجت نہ ہو گی
حضرت جابرؓ کہتے ہیں کہ رسول اﷲﷺ  نے فرمایا کہ جنتی جنت میں کھائیں گے بھی اور پئیں گے بھی لیکن نہ تو انہیں تھوک آئے گا اور نہ پیشاب پاخانہ ہو گا۔ اور نہ ان کی ناک سے ریزش آئے گی۔ ان اہل جنت کی زبانوں پر اﷲ تعالیٰ کی طرف سے اﷲ کی حمدو تسبیح اس طرح جاری ہو گی جس طرح تمہارا سانس جاری رہتا ہے۔‘‘  (مسلم)

۳۴۔جنت میں کبھی بڑھاپا نہیں آئے گا

 حضرت ابو سعیدؓ اور ابو ہریرہؓ سے روایت ہے کہ رسول اﷲﷺ  نے فرمایا:اﷲ تعالیٰ کی طرف سے ایک پکارنے والا جنت میں جنتیوں کو مخاطب کر کے پکارے گا کہ یہاں تمہارے لئے زندگی اور حیات ہی ہے۔ اس لیے اب تمہیں موت کبھی نہ آئے گی اور تمہارے واسطے جوانی اور شباب ہی ہے۔ اس لیے اب کبھی تمہیں بڑھاپا نہیں آئے گا اور تمہارے واسطے یہاں چین اور عیش ہی ہے۔ اس لیے اب کبھی تمہیں کوئی تنگی اور تکلیف نہ ہو گی۔ (مسلم)

۳۵۔جنت سونے چاندی اور زعفران سے بنی ہے 

 حضرت ابو ہریرہؓ کہتے ہیں کہ میں نے رسول اﷲﷺ  سے عرض کیا کہ مخلوق کس چیز سے پیدا کی گئی؟ آپؐ نے فرمایا پانی سے۔ پھر ہم نے عرض کیا کہ جنت کس چیز سے بنی؟ آپﷺ نے فرمایا: اس کی تعمیر اس طرح ہے کہ ایک اینٹ سونے کی اور ایک اینٹ چاندی کی اور اس کا مسالہ تیز خوشبودار مشک ہے۔ وہاں کے سنگریزے جو بچھے ہوئے ہیں وہ موتی اور یاقوت ہیں۔ وہاں کی خاک گویا زعفران ہے۔ جو لوگ اس جنت میں پہنچیں گے ہمیشہ عیش اور چین سے رہیں گے۔ کوئی تنگی یا تکلیف ان کو نہ ہو گی۔وہ ہمیشہ زندہ رہیں گے کہ وہاں ان کو موت نہیں آئے گی۔ کبھی ان کے کپڑے پرانے اور خستہ نہ ہوں گے اور نہ ہی ان کی جوانی کبھی زائل ہو گی۔(مسند احمد و ترمذی )

۳۶۔جہنم: اونٹ و خچر سائز کے سانپ اور بچھو

 عبداﷲ بن الحارث سے روایت ہے کہ رسول اﷲﷺ  نے بیان فرمایا: جہنم میں سانپ ہیں، جو اپنی جسامت میں بختی اونٹوں کے برابر ہیں اور وہ اس قدر زہریلے ہیں کہ ان میں کا کوئی سانپ جس دوزخی کو ایک دفعہ ڈسے گا تو چالیس سال کی مدت وہ اس کے زہر کا اثر پائے گا۔ اسی طرح دوزخ میں بچھو ہیں جو خچروں کی مانند ہیں۔ ان میں سے کوئی کسی دوزخی کو ایک دفعہ ڈنک مارے گا تو چالیس سال تک وہ اس کے زہر کی تکلیف پائے گا۔  (مسند احمد)

۳۷۔حدیث کو دوسروں تک پہنچانے کا اجر

 رسول اﷲﷺ  نے ارشاد فرمایا: اﷲ تعالیٰ اپنے اُس بندہ کو شاد و شاداب رکھے جو میری بات سُنے پھر اُسے یاد کر لے اور محفوظ رکھے اور دوسروں تک اُسے پہنچائے۔ پس بہت سے لوگ فقہ کے حامل ہوتے ہیں مگر خود فقیہ نہیں ہوتے اور بہت سے علمِ دین کے حامل اُس کو ایسے بندوں تک پہنچا دیتے ہیں جو اُن سے زیادہ فقیہ ہوں۔ (ترمذی و سنن ابی داؤد)

۳۸۔آسمان میں ہر جگہ فرشتے سر بہ سجود ہیں 
 حضرت ابو ذر غفاریؓ سے روایت ہے کہ رسول اﷲﷺ نے ارشاد فرمایا: میں علمِ غیب کی وہ چیزیں دیکھتا ہوں جو تم نہیں دیکھتے اور وہ آوازیں سنتا ہوں جو تم نہیں سنتے۔ آسمان چر چرا رہا ہے اور حق ہے کہ وہ چرچرائے۔ قسم ہے اُس ربِّ ذّوالجلال کی جس کے قبضہ میں میری جان ہے۔ آسمان میں چار انگل جگہ بھی نہیں ہے جہاں کوئی نہ کوئی فرشتہ اﷲ کے حضور میں اپنا ما تھا رکھے سجدے میں نہ پڑا ہو۔ اگر تم وہ باتیں جانتے  جو میں جانتا ہوں تو تم بہت کم ہنستے اور بہت زیادہ روتے۔ بستروں پر بیویوں سے بھی لطف اندوز نہ ہو سکتے اور اﷲ سے نالۂ فریاد اور گریۂ و زاری کرتے ہوئے بیابانوں اور جنگلوں کی طرف نکل جاتے۔ اس حدیث کو نقل کر کے ابوذرؓ فرماتے ہیں کہ کاش! میں ایک درخت ہوتا جو کاٹ دیا جاتا۔ (مسند احمد، جامع ترمذی، سنن ابن ماجہ)

۳۹۔موت کی یاد غفلت سے بچاتی ہے 

 حضرت ابو سعید خدریؓ سے روایت ہے کہ رسول اﷲﷺ ایک دن نماز کے لئے گھر سے مسجد تشریف لائے تو آپ نے لوگوں کو اس حال میں دیکھا کہ  کھِل کھلا کر ہنس رہے ہیں۔رسول اﷲﷺ  نے ارشاد فرمایا: اگر تم لوگ لذتوں کو توڑ دینے والی موت کو زیادہ یاد کرو تو وہ تمہیں اس غفلت میں مبتلا نہ ہونے دے۔ حقیقت یہ ہے کہ قبر ہر روز پکارتی ہے کہ میں مسافرت اور تنہائی کا گھر ہوں۔ میں مٹی اور کیڑوں کا گھر ہوں۔(ترمذی)

۴۰۔ قبر مومن کو خوش آمدید کہتی ہے 

جب وہ بندہ زمین کے سپرد کیا جاتا ہے جو حقیقی مومن و مسلم ہو تو زمین کہتی ہے مرحبا! خوب آئے اور اپنے ہی گھر آئے۔ تمہیں معلوم ہونا چاہئے کہ جتنے لوگ میرے اوپر چلتے تھے ان میں سب سے زیادہ محبوب اور چہیتے مجھے تم ہی تھے۔ پھر وہ زمین اُس بندۂ مومن کے لئے حد نگاہ تک وسیع ہو جاتی ہے اور اُس کے واسطے جنت کی طرف ایک دروازہ کھول دیا جاتا ہے۔ (ترمذی)

۴۱۔قبر جنت کا باغیچہ ہے یا دوزخ کا خندق

 …جب کوئی سخت بدکار قسم کا آدمی یا ایمان نہ لانے والا آدمی زمین کے سپرد کیا جاتا ہے تو زمین اُس سے کہتی ہے کہ جتنے آدمی میرے اوپر چلتے پھرتے تھے تو مجھے ان سب سے زیادہ نا پسندیدہ تھا اور آج جب تو میرے حوالہ کر دیا گیا ہے اور میرے قبضے میں آ گیا ہے تو ابھی تو دیکھے گا کہ میں تیرے ساتھ کیا کرتی ہوں۔ آپﷺ نے فرمایا کہ پھر وہ زمین ہر طرف سے اُس کو بھینچتی اور دباتی ہے یہاں تک کہ اس دباؤ سے اس کی پسلیاں ادھر اُدھر ہو جاتی ہیں۔پھر اس پر ستر اژدھے مسلط کر دیئے جاتے ہیں جن میں سے ایک اگر زمین میں پھنکار مارے تو رہتی دنیا تک وہ زمین کوئی سبزہ نہ اگاسکے۔ پھر یہ اژدھے اسے برابر کاٹتے نوچتے رہیں گے، یہاں تک کہ قیامت اور حشر کے بعد وہ حساب کے مقام تک پہنچا دیا جائے۔  حضورؐ نے یہ بھی فرمایا کہ قبر یا تو جنت کے باغیچوں میں سے ایک باغیچہ ہے یا دوزخ کے خندقوں میں سے ایک خندق۔ (جامع ترمذی)

۴۲۔دور اندیش وہ ہے جو موت کو یاد کرے 

حضرت عبداﷲ بن عمرؓ راوی ہیں کہ ایک شخص نے رسول اﷲﷺ  سے دریافت کیا : اے اﷲ کے پیغمبر! بتلائیے کہ آدمیوں میں کون زیادہ ہوشیار اور دور اندیش ہے ؟ آپ نے ارشاد فرمایا: وہ جو موت کو زیادہ یاد کرتا ہے اور موت کے لئے زیادہ سے زیادہ تیاری کرتا ہے۔جو لوگ ایسے ہیں وہی دانشمند اور ہوشیار ہیں۔ انہوں نے دنیا کی عزت بھی حاصل کی اور آخرت کا اعزاز و اکرام بھی۔ (طبرانی)

۴۳۔ نیکی کرنا اور عدم قبولیت سے ڈرتے رہنا

 حضرت عائشہؓ سے روایت ہے کہ میں نے رسول اﷲﷺ سے قرآن مجید کی آیت ’’وَالَّذِیْنَ یُوْتُوْنَ مَآ اٰتَوْا وَّقُلُوْ بُھُمْ وَجِلَۃ‘‘ کے بارے میں دریافت کیا کہ : کیا یہ وہ لوگ ہیں جو شراب پیتے ہیں  اور چوری کرتے ہیں ؟ آپ نے فرمایا: اے میرے صدّیق کی بیٹی! نہیں، بلکہ وہ اﷲ کے وہ خدا ترس بندے ہیں جو روزے رکھتے ہیں، نمازیں پڑھتے ہیں، صدقہ و خیرات کرتے ہیں اور اس کے باوجود وہ اس سے ڈرتے ہیں کہ کہیں اُن کی یہ عبادتیں قبول نہ کی جائیں۔ یہی لوگ بھلائیوں کی طرف تیزی سے دوڑتے ہیں۔ (ترمذی و ابن ماجہ)

۴۴۔اپنی عبادتوں کو ناکافی سمجھنا

 عتبہ بن عبید سے رسول اﷲﷺ  سے روایت کرتے ہیں کہ آپ نے ارشاد فرمایا: اگر کوئی شخص اپنی پیدائش کے دن سے موت کے دن تک برابر اﷲ تعالیٰ کی رضا جوئی کے لئے سجدہ میں پڑا رہے تب بھی قیامت کے دن اپنے اس عمل کو وہ حقیر ہی سمجھے گا۔ (مسند احمد)

۴۵۔معمولی گناہوں سے بچنے کی فکر کرنا

 حضرت عائشہ صدیقہؓ کہتی ہیں کہ رسول اﷲﷺ  نے ان سے فرمایا: اے عائشہؓ ! اُن گناہوں سے بچنے کی خاص طور سے کوشش اور فکر کرو جن کو حقیر اور معمولی سمجھا جاتا ہے۔ کیونکہ اﷲ تعالیٰ کی طرف سے ان کی بھی بازپرس ہونے والی ہے۔ (سنن ابن ماجہ،  بیہقی)

۴۶۔رحمتِ الٰہی کی اُمید اور عذاب کا خوف

حضرت انسؓ سے روایت ہے کہ رسول اﷲﷺ  ایک جوان کے پاس اُس کے آخری وقت میں تشریف لے گئے اور دریافت فرمایا کہ اس وقت تم اپنے کو کس حال میں پاتے ہو؟ اس نے عرض کیا کہ : یا رسول اﷲ (ﷺ ) ! میرا حال یہ ہے کہ میں اﷲ تعالیٰ سے رحمت کی امید بھی رکھتا ہوں اور اسی کے ساتھ مجھے اپنے گناہوں کی سزا اور عذاب کا ڈر بھی ہے۔ آپ نے ارشاد فرمایا: یقین کرو جس دل میں امید اور خوف کی یہ دونوں کیفیتیں ایسے عالم میں (یعنی موت کے وقت میں ) جمع ہوں تو اﷲ تعالیٰ اس کو وہ ضرور عطا فرما دیں گے جس کی اس کو اﷲ کی رحمت سے امید ہے۔ اور اس عذاب سے اُس کو ضرور محفوظ رکھیں گے جس کا اس کے دل میں خوف و ڈر ہے۔ (جامع ترمذی)

۴۷۔اللہ کے خوف سے بہنے والا آنسو

 حضرت عبداﷲ بن مسعود سے راوی ہیں کہ رسول اﷲﷺ نے ارشاد فرمایا: اﷲ کے خوف اور ہیبت سے جس بندۂ مومن کی آنکھوں سے کچھ آنسو نکلیں اگرچہ وہ مقدار میں بہت کم مثلاً مکھی کے سر کے برابر ہی  ہوں پھر وہ آنسو بہہ کر اس کے چہرہ پر پہنچ جائیں تو اﷲ تعالیٰ اس چہرہ کو آتش دوزخ کے لئے حرام کر دے گا۔  (سنن ابن ماجہ)

۴۸۔دنیا اور آخرت کا موازنہ

 مستورد بنِ شدّاد راوی ہیں کہ رسول اﷲﷺ   فرماتے تھے کہ دنیا کی مثال آخرت کے مقابلہ میں ایسی ہے جیسے کہ تم میں سے کوئی اپنی ایک انگلی دریا میں ڈال کر نکال لے اور پھر دیکھے کہ پانی کی کتنی مقدار اس میں لگ کر آئی ہے۔  (مسلم)

۴۹۔ دنیا کی وقعت ہوتی تو کافروں کو نہ ملتی
 سہل بنِ سعد سے روایت ہے کہ رسول اﷲﷺ  نے فرمایا: اگر اﷲ کے نزدیک دنیا کی قدر و قیمت مچھّر کے پَر کے برابر بھی ہوتی تو کسی کافر منکر کو وہ ایک گھونٹ پانی بھی نہ دیتا۔ (مسند احمد، ترمذی، سنن ابن ماجہ)

۵۰۔دنیا مومن کا قید خانہ، کافروں کی جنت

 حضرت ابو ہریرہؓ راوی ہیں کہ نبیﷺ  نے فرمایا: دنیا مومن کا قید خانہ یہ اور کافر کی جنت ہے۔ (مسلم)

۵۱۔ دنیا و آخرت میں سے ایک کا نقصان لازمی ہے 

 حضرت ابو موسیٰ  ؓ سے روایت ہے کہ رسول اﷲﷺ  نے فرمایا: جو شخص دنیا کو اپنا محبوب و مطلوب بنائے گا وہ اپنی آخرت کا ضرور نقصان کرے گا۔ اور  جو کوئی آخرت کو محبوب بنائے گا وہ اپنی دنیا کا ضرور نقصان کرے گا۔ پس فنا ہو جانے والی دنیا کے مقابلہ میں باقی رہنے والی آخرت اختیار کرو۔ (مسند احمد،بیہقی)

۵۲۔دنیا پر خدا کی پھٹکار ہے 

 حضرت ابو ہریرہؓ سے روایت ہے رسول اﷲﷺ  نے فرمایا: خبردار! دنیا اور جو کچھ دنیا میں ہے اُس پر خدا کی پھٹکار ہے۔ اور اس کے لئے رحمت سے محرومی ہے سوائے خدا کی یاد کے اور اُس چیزوں کے جن کا خدا سے کوئی تعلق اور واسطہ ہے، سوائے عالم اور متعلّم کے۔ (جامع ترمذی، سنن ابن ماجہ)

۵۳۔دنیا دار گناہوں سے محفوظ نہیں رہ سکتا

 حضرت انسؓ راوی ہیں کہ رسول اﷲﷺ  نے ایک دن فرمایا: کیا کوئی ایسا ہے کہ پانی پر چلے اور اُس کے پاؤں نہ بھیگیں؟ عرض کیا گیا: حضرتؐ ! ایسا تو نہیں ہو سکتا۔ آپ نے فرمایا: اسی طرح دنیا دار گناہوں سے محفوظ نہیں رہ سکتا۔ (شعب الایمان للبیہقی)

۵۴۔اللہ محبوب بندہ کو دنیا سے پرہیز کراتا ہے 

 قتادہ بن نعمانؓ سے روایت ہے کہ رسول اﷲﷺ  نے فرمایا: جب اﷲ تعالیٰ کسی بندہ سے محبت کرتا ہے تو دنیا سے اُس کو اس طرح پرہیز کراتا ہے جس طرح کہ تم میں سے کوئی اپنے مریض کو پانی سے پرہیز کراتا ہے۔ (جبکہ اُسکو پانی سے نقصان پہنچتا ہو)۔ (مسند احمد، جامع ترمذی)

۵۵۔اُمت محمدیہ کی خاص آزمائش مال ہے 

 کعب بن عیاض راوی ہیں کہ رسول اﷲﷺ  نے ارشاد فرما یا: ہر اُمّت کے لئے کوئی خاص آزمائش ہوتی ہے اور میری امت کی خاص آزمائش مال ہے۔ (ترمذی)

۵۶۔حقیقت میں میرا مال کون سا ہے ؟

 حضرت ابو ہریرہؓ سے روایت ہے کہ رسول اﷲﷺ  نے فرمایا کہ : بندہ کہتا ہے میرا مال میرا مال حالانکہ اُس کے مال میں سے جو واقعی اُس کاہے وہ بس تین مدیں ہیں۔ایک وہ جو اُس نے کھا کے ختم کر دیا۔ دوسرے وہ جو پہن کر پُرانا کر ڈالا اور تیسرے وہ جو اُس نے راہِ خدا میں دے کر اپنی آخرت کے واسطے ذخیرہ کر لیا۔ اس کے سوا جو کچھ ہے وہ دوسروں کے لئے اُس کو چھوڑ جانے والا ہے اور خود یہاں سے ایک دن رخصت ہو جانے والا ہے۔ (مسلم)

۵۷۔مرنے والے نے آگے کیا بھیجا؟
 حضرت ابو ہریرہؓ رسول اﷲﷺ  سے نقل کرتے ہیں کہ آپؐ نے فرمایا: جب مرنے والا مرتا ہے تو فرشتے کہتے پوچھتے ہیں کہ اس نے اپنے واسطے آگے کیا بھیجا اور عام انسان آپس میں کہتے ہیں اور پوچھتے ہیں کہ اس نے کتنا مال چھوڑا؟  (شعب الایمان للبیہقی)

۵۸۔بندۂ دینار خدا کی رحمت سے محروم ہو

 حضرت ابو ہریرہؓ سے روایت ہے کہ نبیﷺ  نے فرمایا کہ بندۂ دینار خدا کی رحمت سے محروم ہو اور بندۂ درہم خدا کی رحمت سے دُور رہے۔  (ترمذی)

۵۹۔بھوک لگے تو عاجزی، پیٹ بھرے تو شکر

 ابو امامہؓ سے روایت ہے کہ رسول اﷲﷺ  نے بیان فرمایا: اﷲ تعالیٰ نے میرے سامنے یہ بات رکھی کہ میرے لئے وہ مکہ کی وادی کو سونا بنا دے اور سونے سے بھر دے تو میں نے عرض کیا کہ میرے پروردگار! میں اپنے لئے یہ نہیں مانگتا بلکہ میں چاہتا ہوں کہ ایک دن پیٹ بھر کھاؤں اور ایک دن بھوکا رہوں۔ تا کہ جب مجھے بھوک لگے تو آپ کو یاد کروں۔ آپ کے سامنے عاجزی اور گریۂ و زاری کروں اور جب آپ کی طرف سے مجھے کھانا ملے اور میرا پیٹ بھرے تو میں آپ کی حمد اور آپ کا شکر کروں۔ (مسند احمد، ترمذی)

۶۰۔مال و منصب والوں کی مشکلات

 حضرت اُم الدرداءؓ کہتی ہیں کہ جب میں نے ابو الدرداءؓ سے کہا کہ تم مال و منصب کیوں طلب نہیں کرتے جیسا کہ فلاں اور فلاں طلب کرتے ہیں تو انہوں نے فرمایا کہ میں نے نبیﷺ  کو کہتے سنا ہے کہ تمہارے آگے ایک بڑی دشوار گذار گھاٹی ہے۔ اُس کو گراں بار اور زیادہ بوجھ والے آسانی سے پار نہ کر سکیں گے۔ اس لیے میں یہی پسند کرتا ہوں کہ اُس گھاٹی کو عبور کرنے کے لئے ہلکا پھلکا رہوں۔( بیہقی)

۶۱:ناداری آخرت کے حساب کو ہلکا کرتی ہے 

محمود لبیدؓ سے روایت ہے کہ رسول اﷲﷺ  نے فرمایا: دو چیزیں ایسی ہیں جن کو آدمی ناپسند ہی کرتا ہے۔ ایک تو وہ موت کو پسند نہیں کرتا حالانکہ موت اس کے لئے فتنہ سے بہتر ہے۔ دوسرے وہ مال کی کمی اور ناداری کو نہیں پسند کرتا حالانکہ مال کی کمی آخرت کے حساب کو مختصر اور ہلکا کرنے والی ہے۔ (مسند احمد)

۶۲۔غریب عیال دار جو با عفت بھی ہو

 عمران بن حصینؓ سے روایت ہے کہ رسول اﷲﷺ  نے ارشاد فرمایا: اﷲ تعالیٰ کو اپنا وہ مومن بندہ بہت پیارا اور محبوب ہے جو غریب اور عیال دار ہو اور اس کے باوجود با عفّت ہو۔ ( ابن ماجہ)

۶۳:اپنی حاجت کو لوگوں سے چھپانا افضل ہے 

 حضرت عبداﷲ بن عباسؓ سے روایت ہے کہ رسول اﷲﷺ  نے فرمایا: جو شخص بھوکا ہو یا اُس کو کوئی اور خاص حاجت ہو اور وہ اپنی اس بھوک اور حاجت کو لوگوں سے چھپائے تو اﷲ عزّوجل کے ذمہ ہے کہ اس کو حلال طریقے سے ایک سال کا رزق عطا فرمائے۔  (شعب الایمان للبیہقی)

۶۴۔دنیا سے بے رُخی اللہ محبت کرے گا

 سہل بن سعدؓ راوی ہیں کہ رسول اﷲﷺ  کی خدمت میں ایک شخص حاضر ہوا اور عرض کیا: یا رسول اﷲﷺ ! مجھے ایسا کوئی عمل بتلائیے جس سے اﷲ بھی مجھ سے محبت کرے اور اﷲ کے بندے بھی مجھ سے محبت کریں۔ آپﷺ نے فرمایا کہ دنیا کہ طرف سے اعراض اور بے رُخی اختیار کر لو تو اﷲ تعالیٰ تم سے محبت کرنے لگے گا اور جو مال و دولت لوگوں کے پاس ہے اس سے اعراض اور بے رُخی اختیار کر لو تو لوگ تم سے محبت کرنے لگیں گے۔ (ترمذی و ابن ماجہ)

۶۵۔زُہد کا اصل معیار اور تقاضہ کیا ہے ؟

 حضرت ابو ذر غفاریؓ سے روایت ہے کہ رسول اﷲﷺ نے فرمایا کہ دنیا کے بارے میں زہد اور اس کی طرف سے بے رغبتی حلال کو اپنے اوپر حرام کرنے اور اپنے مال کو برباد کرنے کا نام نہیں ہے۔ بلکہ زہد کا اصل معیار اور اس کا تقاضا یہ ہے کہ جو کچھ تمہارے پاس اور تمہارے ہاتھ میں ہو اس سے زیادہ اعتماد اور بھروسہ تم کو اس پر ہو جو اﷲ کے پا س اور اﷲ کے قبضہ میں ہے۔ جب تم کو کوئی تکلیف اور ناخوش گواری پیش آئے تو اس کے اُخروی ثواب کی چاہت اور رغبت تمہارے دل میں زیادہ ہو بہ نسبت اس خواہش کے کہ وہ تکلیف اور ناگواری کی بات تم کو پیش ہی نہ آتی۔ (ترمذی و ابن ماجہ)

۶۶۔متقی کے لیے مالداری میں کوئی حرج نہیں 
 رسول اﷲﷺ  کے ایک صحابی سے روایت ہے کہ ہم چند آدمی ایک مجلس میں بیٹھے تھے۔ آنحضرتﷺ  بھی وہیں ہمارے پاس تشریف لے آئے تو ہم میں سے کسی نے عرض کیا: یا رسول اﷲﷺ ! ہم محسوس کرتے ہیں کہ اس وقت حضور کا مزاج بہت اچھا اور دل بہت خوش ہے ؟ آپﷺ  نے ارشاد فرمایا: ہاں !پھر آپﷺ نے ارشاد فرمایا کہ جو شخص اﷲ تعالیٰ سے ڈرے اُس کے لئے مالداری میں کوئی مضائقہ  نہیں۔ اور صحت مندی صاحب تقویٰ کے لئے دولت مندی سے بھی بہتر ہے اور خوش دلی بھی اﷲ تعالیٰ کی نعمتوں میں سے ہے۔ (مسند احمد)

۶۷۔غیر معروف متقی دولت مند

 حضرت سعدؓ سے روایت ہے کہ رسول اﷲﷺ  نے فرمایا کہ اﷲ تعالیٰ محبت کرتا ہے اُس متقی دولت مند بندہ سے جو تقویٰ اور دو لت مندی کے باوجود نا معروف اور چھپا ہوا ہو۔ (مسلم)

۶۸۔حلال دولت کا جائز اور ناجائز مقصد

 حضرت ابو ہریرہؓ سے روایت ہے کہ رسول اﷲﷺ  نے فرمایا کہ جو شخص دنیا کی دولت حلال طریقے سے اس مقصد سے حاصل کرنا چاہے تاکہ اُس کو دوسروں سے سوال کرنا نہ پڑے اور اپنے اہل و عیال کے لئے روزی اور آرام و آسائش کا سامان مہیا کر سکے اور اپنے پڑوسیوں کے ساتھ بھی وہ احسان اور سلوک کر سکے تو قیامت کے دن وہ اﷲ کے حضور میں اس شان کے ساتھ حاضر ہو گا کہ اُس کا چہرہ چودھویں رات کے چاند کی طرح روشن اور چمکتا ہو گا۔ اور جو شخص دنیا کی دولت حلال ہی ذریعہ سے اس مقصد سے حاصل کرنا چاہے کہ وہ بہت بڑا مالدار ہو جائے اور اس دولت مندی کی وجہ سے وہ دوسروں کے مقابلے میں اپنی شان اونچی دکھاسکے اور لوگوں کی نظروں میں بڑا بن سکے تو قیامت کے دن وہ اﷲ کے حضور اس حال میں حاضر ہو گا کہ اﷲ تعالیٰ اس پر سخت غضبناک ہو گا۔ (شعب الایمان للبیہقی)

۶۹۔صدقہ سے مال کم نہیں ہوتا

ابو کبشہ انماریؓ سے روایت ہے کہ رسول اللہﷺ  نے فرمایا: تین باتیں ایسی ہیں جن پر میں قسم کھاتا ہوں  پس تم اس کو یاد کر لو!ایک تو یہ ہے کہ کسی بندہ کا مال صدقہ کی وجہ سے کم نہیں ہوتا۔ اور دوسری بات یہ ہے کہ اگر کسی بندہ پر ظلم ہو اور وہ مظلوم بندہ صبر کرے تو اﷲ تعالیٰ اس ظلم کے بدلہ اُس کی عزت بڑھا دیتا ہے۔ اور تیسری بات یہ کہ اگر کوئی بندہ سوال کا دروازہ کھولتا ہے تو اﷲ اُس پر فقر کا دروازہ کھول دیتا ہے،(ترمذی)

۷۰۔ مالدار کا اللہ سے ڈرتے ہوئے مال خرچ کرنا

…اس کے بعد آپﷺ نے فرمایا: دنیا میں چار قسم کے آدمی ہیں۔ایک وہ جن کو اﷲ نے مال دیا ہے اور صحیح طریقِ زندگی کا علم بھی ان کو دیا ہے۔ پس وہ اس مال کے استعمال میں اﷲ سے ڈرتے ہیں اور اس کے ذریعہ صلۂ رحمی کرتے ہیں۔ایسے بندے سب سے اعلیٰ و افضل مرتبہ پر فائز ہیں۔ دوسری قسم کے بندے وہ ہیں جن کو اﷲ نے صحیح علم تو عطا فرمایا ہے لیکن اُن کو مال نہیں دیا۔مگر وہ اپنے دل و زبان سے کہتے ہیں کہ ہمیں مال مل جائے تو ہم بھی فلاں نیک بندے کی طرح اس کو کام میں لائیں۔ پس ان دونوں کا اجر برابر ہے۔تیسری قسم کے لوگ وہ ہیں جن کو اﷲ نے مال  تو دیا ہے مگر وہ نادانی کے ساتھ اور خدا سے بے خوف ہو کر اس مال کو اندھا دُھند غلط راہوں میں خرچ کرتے ہیں۔ یہ لوگ سب سے بُرے مقام پر ہیں۔چوتھی قسم کے لوگ وہ ہیں جن کو اﷲ نے مال بھی نہیں دیا اور صحیح علم بھی نہیں دیا۔ اُن کا حال یہ ہے کہ وہ کہتے ہیں کہ اگر ہمیں مال و دولت مل جائے تو ہم بھی فلاں شخص کی طرح اُسی کے طریقے پر خرچ کریں۔اسی نیت کی وجہ سے ان دونوں گروہوں کا گناہ برابر ہے۔(ترمذی)

۷۱۔ نافرمان بندوں کو نعمتیں ملنے کا سبب

 عقبہ بن عامرؓ سے روایت ہے کہ رسول اﷲﷺ  نے فرمایا: جب تم دیکھو کہ اﷲ تعالیٰ کسی بندہ کو اُس کی نافرمانی کے باوجود دنیا کی نعمتیں دے رہا ہے جن کا وہ بندہ طالب ہے تو سمجھ لو کہ وہ اُس کے حق میں استدراج ہے۔ پھر آپ نے بطور شہادت قرآن مجید کی یہ آیت تلاوت فرمائی: ’’فَلَمَّا نَسُوْا مَا ذُکِّرُوْابِہ الایۃ‘‘ (ترجمہ ): جب انہوں نے بھلا دیا اُن باتوں کو جن کی اُن کو نصیحت کی گئی تھی تو ہم  نے کھول دیئے اُن پر دنیا کی سب نعمتوں کے دروازے۔ جب وہ ان نعمتوں کے ملنے پر خوب مست ہوئے اور اترائے تو ہم نے ایک دم ان کو اپنی سخت پکڑ میں لے لیا۔ پس وہ حیران و ششدر اور آئندہ کے لیے بالکل نا اُمید ہو کر رہ گئے (مسند احمد)

۷۲۔ کسی بدکار کی خوشحالی پر رشک نہ کرنا

 حضرت ابو ہریرہؓ سے روایت ہے کہ رسول اﷲﷺ  نے فرمایا: تم کسی بدکار پر کسی نعمت اور خوش حالی کی وجہ سے کبھی رشک نہ کرنا۔ تم کو نہیں معلوم کہ مرنے کے بعد اُس پر کیا کیا مصیبتیں پڑنے والی ہیں۔ اﷲ کے یہاں اُس کے لئے ایک ایسا قاتل ہے جس کو کبھی موت نہیں۔ اس حدیث کو حضرت ابو ہریرہؓ سے روایت کرنے والے راوی عبداﷲ بن ابی مریم کہتے ہیں کہ رسول اﷲﷺ  کا مطلب اس قاتل سے دوزخ کی آگ ہے۔ (شرح السنۃ)

۷۳۔ دینی ودنیوی معاملات میں بر تر و کمتر کو دیکھنا
 عمرو بن شعیب اپنے والد شعیب سے روایت کرتے ہیں اور وہ اپنے دادا عبداﷲ بن عمرو بن العاص سے راوی ہیں کہ رسول اﷲﷺ  نے فرمایا کہ جس شخص میں دو خصلتیں ہوں گی، اﷲ تعالیٰ اس کو شاکرین اور صابرین میں لکھیں گے۔پہلی عادت یہ ہو کہ وہ دین کے معاملے میں تو اﷲ کے اُن بندوں پر نظر رکھے جو دین میں اُس سے فائق اور بالاتر ہوں اور وہ اُن کی پیروی اختیار کرے۔ اور دنیا کے معاملے میں اُن غریب و مسکین اور خستہ حال بندوں پر نظر رکھے جو دنیوی حیثیت سے اُس سے کمتر ہوں اور اِس پر اﷲ کا شکر ادا کرے کہ اُس نے محض اپنے فضل و کرم سے اِن بندوں سے زیادہ دنیا کی نعمتیں اس کو دے رکھی ہیں۔ (ترمذی)

۷۴۔ اچھے اعمال کے ساتھ طویل عمر 

حضرت ابوبکرؓ سے روایت ہے کہ رسول اﷲﷺ  کی خدمت میں ایک شخص نے عرض کی یا رسول اﷲﷺ ! آدمیوں میں بہتر کون ہے ؟ آپﷺ  نے ارشاد فرمایا کہ وہ جس کی عمر لمبی ہوئی اور اُس کے اعمال اچھے رہے۔ پھر اُسی سائل نے عرض کیا کہ آدمیوں میں زیادہ بُرا کون ہے ؟ آ پ نے ارشاد فرمایا جس کی عمر لمبی ہوئی اور اعمال اُس کے بُرے رہے۔ (مسنداحمد)

۷۵۔ ہر بُرائی کے بدلہ نیکی کرو

 حضرت ابو ذر غفاریؓ راوی ہیں کہ مجھ سے رسول اﷲﷺ نے ارشاد فرمایا کہ تم جہاں اور جس حال میں ہو خدا سے ڈرتے رہو۔ ہر برائی کے پیچھے نیکی کرو تو وہ اس کو مٹا دے گی۔ اور اﷲ کے بندوں کے ساتھ اچھے اخلاق سے پیش آؤ (مسند احمد،ترمذی )

۷۶۔نبیﷺ  کی تین مختصر ترین نصیحتیں 
حضرت ابو ایوب انصاریؓ کہتے ہیں کہ ایک شخص رسول اﷲﷺ  کی خدمت میں حاضر ہوا اور عرض کیا کہ مجھے مختصر نصیحت فرمائیے۔ آپﷺ نے ارشاد فرمایا: جب تم نماز کے لیے کھڑے ہو تو اُس شخص کی سی نماز پڑھو جو سب سے رخصت ہونے والا ہو۔ ایسی کوئی بات زبان سے نہ نکالو جس کی کل تم کو معذرت اور جواب دہی کرنی پڑے۔ دوسرے لوگوں کے پاس جو کچھ نظر آتا ہے اس سے خود کو قطعاً مایوس کر لو۔ (مسند احمد)

۷۷۔نجات اور ہلاک کرنے والی تین چیزیں 
 حضرت ابو ہریرہؓ سے روایت ہے کہ رسول اﷲﷺ  نے فرمایا تین چیزیں ہیں جو نجات دلانے والی ہیں اور تین ہی چیزیں ہیں جو ہلاک کر دینے والی ہیں۔ نجات دلانے والی تین چیزیں یہ ہیں : ایک خدا کا خوف خلوت میں اور جلوت میں اور دوسرے حق بات کہنا خوشی میں اور غصہ میں اور تیسرے میانہ روی اختیار کرنا خوشحالی میں اور تنگدستی میں۔ہلاک کرنے والی تین چیزیں یہ ہیں : وہ خواہش نفس جس کی پیروی کی جائے۔وہ بخل جس کی اطاعت کی جائے اور آدمی کی خود پسندی کی عادت۔ اور یہ ان میں سب سے زیادہ سخت ہے۔ (شعب الایمان للبیہقی)

۷۸۔حسنِ اخلاق اور کھانے میں پرہیزگاری
 حضرت عبداﷲ بن عمروؓ سے مروی ہے کہ نبیﷺ نے ارشاد فرمایا کہ چار عادتیں ایسی ہیں کہ اگر وہ تم کو نصیب ہو جائیں تو پھر دنیا کے ہاتھ نہ آنے میں کوئی مضائقہ اور کوئی گھاٹا نہیں۔ امانت کی حفاظت، باتوں میں سچائی، حسن اخلاق اور کھانے میں احتیاط اور پرہیز گاری۔ (مسند احمد،  بیہقی)

۷۹۔جوانی، تندرستی، خوشحالی اور فراغت 

 عمرو بن میمون اودی سے مروی ہے کہ رسول اﷲﷺ  نے ایک شخص کو نصیحت کرنے ہوئے ارشاد فرمایا :پانچ حالتوں کو دوسری پانچ حالتوں کے آنے سے پہلے غنیمت جانو۔جوانی کو بڑھاپا آنے سے پہلے،   تندرستی کو بیمار ہونے سے پہلے،خوشحالی کو تنگدستی سے پہلے، فراغت کو مشغولیت سے پہلے اور زندگی کو موت آنے سے پہلے۔ (جامع ترمذی)

۸۰۔عمل کے لیے آنے والے دنوں کا انتظار کرنا

 حضرت ابو ہریرہؓ مروی ہیں کہ رسول اﷲﷺ  نے ارشاد فرمایا، تم عمل کے لیے انتظار کرتے ہو اُس خوشحالی اور دولت مندی کا جو آدمی کو سرکش کر دیتی ہے یا پھر انتظار کرتے ہو اُس ناداری اور محتاجی کا جو سب کچھ بھلا دیتی ہے۔ تم انتظار کرتے ہو حالت بگاڑ دینے والی بیماری کا یا پھر عقل و حواس کھو دینے والے بڑھاپے کا یا اچانک آنے اور فنا کر دینے والی موت کا۔ تم منتظر ہو دجال کے جو بدترین غائب ہے یا منتظر ہو قیامت کے اور قیامت بڑا سخت حادثہ اور بڑا کڑوا گھونٹ ہے۔ (جامع ترمذی، سنن نسائی)

۸۱۔روزِ حشر کے پانچ لازمی سوالات

 حضرت عبداﷲ ابن مسعودؓ سے روایت ہے کہ رسول اﷲﷺ  نے ارشاد فرمایا: قیامت کے دن کوئی آدمی اُس وقت تک آگے نہ جا سکے گا جب تک کہ اُس سے پانچ چیزوں کا سوال نہ کر لیا جائے۔ ایک یہ کہ زندگی  کن کاموں میں ختم کی۔ دوسرا جوانی کی توانائی کوکن مشاغل میں خرچ کیا۔ تیسرا اور چوتھا یہ کہ مال و دولت کن طریقوں سے حاصل کیا اور کن کاموں میں  صرف کیا۔ اور پانچواں سوال یہ ہو گا کہ جو کچھ معلوم تھا اُس  پر کتنا عمل کیا؟ (جامع ترمذی)

۸۲۔قسمت کے لکھے پر مطمئن ہونا

 حضرت ابو ہریرہؓ سے مروی ہے کہ رسول اﷲﷺ  نے  فرمایا: کون ہے جو مجھ سے سیکھ لے یہ چند خاص باتیں پھر وہ خود ان پر عمل یا دوسرے عمل کرنے والوں کو بتائے ؟ میں نے عرض کیا : یا رسول اﷲﷺ ! میں حاضر ہوں تو آپ نے گن کر یہ پانچ باتیں بتائیں :(۱) جو چیزیں اﷲ نے حرام قرار دی ہیں اُن سے بچو اور پورا پورا پرہیز کرو۔ اگر تم نے ایسا کیا تو تم بہت بڑے عبادت گذار ہو گے۔ (۲)اﷲ نے جو تمہاری قسمت میں لکھا ہے اُس پر راضی اور مطمئن ہو جاؤ۔اگر ایسا کرو گے تو تم بڑے بے نیاز اور دولت مند ہو جاؤ گے۔(۳) اپنے پڑوسی کے ساتھ اچھا سلوک کرو۔ اگر ایسا کرو گے تو تم مومن کامل ہو جاؤ گے۔(۴) جو تم اپنے لئے پسند کرتے ہو وہی دوسرے لوگوں کے لیے پسند کرو۔ اگر تم ایسا کرو گے تو پورے مسلمان ہو جاؤ گے۔ (۵) زیادہ مت ہنسا کرو کیونکہ زیادہ ہنسنا دل کو مردہ کر دیتا ہے۔ (مسند احمد، جامع ترمذی)

۸۳۔اللہ کے راستے میں کسی کی ملامت سے نہ ڈرنا

حضرت ابو ذر غاریؓ نے فرمایا کہ مجھے میرے محبوب دوست یعنی نبی کریمﷺ نے سات باتوں کا خاص طور سے حکم فرمایا ہے :(۱)مساکین اور غرباء سے محبت رکھنے اور اُن سے قریب رہنے کا۔(۲) دنیا میں اُن لوگوں پر نظر رکھوں جو مجھ سے نچلے درجہ کے ہیں اور اُن پر نظر نہ کروں جو مجھ سے اوپر کے درجہ کے ہیں۔ (۳)میں اپنے اہل قرابت کے ساتھ صلہ رحمی کروں، اور قرابتی رشتہ کو جوڑوں اگرچہ وہ میرے ساتھ ایسا نہ کریں۔ (۴) کسی آدمی سے کوئی چیز نہ مانگوں۔ (۵)میں ہر موقع پر حق بات کہوں خواہ وہ لوگوں کے لیے کڑوی ہی کیوں نہ ہو (۶) میں اﷲ کے راستے میں کسی ملامت کرنے والے کی ملامت سے نہ ڈروں۔(۷) میں کلمۂلَا حَوْلَ وَلَا قُوَّۃَ اِلَّا بِاﷲِ کثرت سے پڑھا کروں کیونکہ یہ سب باتیں اُس خزانے سے ہیں جو عرش کے نیچے ہے۔(مسند احمد)

۸۴:اچھا اخلاق میزانِ عمل میں سب پر بھاری ہو گا

 حضرت ابو الدرداءؓ راوی ہیں کہ رسول اﷲﷺ  نے ارشاد فرمایا: قیامت کے دن مومن کی میزانِ عمل میں سب سے زیادہ وزنی اور بھاری چیز جو رکھی جائے گی وہ اُس کے اچھے اخلاق ہوں گے۔ (ابو داؤد، ترمذی)

۸۵:اچھا اخلاق ہمیشہ روزہ رکھنے کے برابر ہے 

 حضرت عائشہ صدیقہؓ راوی ہیں کہ نبیﷺ نے فرمایا: صاحبِ ایمان بندہ اپنے اچھے اخلاق سے اُن لوگوں کا درجہ حاصل کر لیتا ہے جو رات بھر نفلی نمازیں پڑھتے ہوں اور دن کو ہمیشہ روزہ رکھتے ہوں۔ (ابوداؤد)

۸۶:زمین والوں پر رحم کرو، آسمان والا تم پر رحم کریگا
حضرت عبداﷲ بن عمرو بن عاصؓ سے روایت ہے کہ رسول اﷲﷺ  نے ارشاد فرمایا کہ رحم کرنے والوں اور ترس کھانے والوں پر بڑی رحمت والا اللہ رحم کرے گا۔ تم زمین پر رہنے والی مخلوق پر رحم کرو تو آسمان والا تم پر رحم کرے گا۔ (سنن ابی داؤد،ترمذی)

۸۷۔پرندوں کے ساتھ نبیﷺ  کی شفقت

 حضرت عبداﷲ بن مسعودؓ کے صاحبزادے عبدالرحمٰن اپنے والد ماجدسے روایت کرتے ہیں کہ ایک سفر میں ہم نبیﷺ  کے ساتھ تھے کہ ہماری نظر ایک سرخ چڑیا پر پڑی جس کے ساتھ چھوٹے چھوٹے اُس کے دو بچے بھی تھے۔ ہم نے اُن بچوں کو پکڑ لیا تو وہ چڑیا ہمارے سروں پر منڈلانے لگی۔ یہ دیکھ کر آپﷺ نے فرمایا: کس نے اس کے بچے پکڑ کے اسے ستایا ہے ؟ اس کے بچے اس کو واپس کر دو۔(سنن ابو داؤد)

۸۸۔کسی جاندار کو آگ کا عذاب نہ دینا
… پھر آپ نے چیونٹیوں کی ایک بستی دیکھی جہاں ہم نے آگ لگا دی تھی۔ آپ نے فرمایا: کس نے ان کو آگ سے جلایا ہے ؟ ہم نے عرض کیا: یا رسول اﷲﷺ !ہم نے ہی آگ لگائی ہے۔ آپؐ نے فرمایا: آگ کے پیدا کرنے والے خدا کے سوا کسی کے لئے یہ سزاوار نہیں ہے کہ وہ کسی جاندار کو آگ کا عذاب دے۔ (سنن ابو داؤد)

۸۹۔سخی آدمی عبادت گذار کنجوس سے بہتر ہے 

 حضرت ابو ہریرہؓ سے روایت ہے کہ رسول اﷲﷺ  نے فرمایا سخی بندہ اﷲ سے قریب اور اﷲ کے بندوں سے بھی قریب ہے۔ایسا شخص جنت سے قریب اور دوزخ سے دور ہے۔ اس کے برعکس کنجوس آدمی اﷲ سے دور اور اﷲ کے بندوں سے بھی دور ہے۔ایسا شخص جنت سے دور اور دوزخ سے قریب ہے۔ بلاشبہ ایک سخی آدمی اﷲ تعالیٰ کو عبادت گذار کنجوس سے زیادہ پیارا ہوتا ہے۔ (جامع ترمذی)

۹۰۔حرص و بخل اور ایمان ایک دل میں نہیں سماسکتے 

حضرت ابو ہریرہؓ سے روایت ہے کہ رسول اﷲﷺ  نے فرمایا: حرص و بخل اور ا یمان کبھی ایک دل میں جمع نہیں ہو سکتے۔ (سنن نسائی)

۹۱۔ملازم کے قصور کو کتنی دفعہ معاف کروں ؟

 حضرت عبداﷲ بن عمرؓ سے روایت ہے کہ ایک شخص رسول اﷲﷺ  کی خدمت میں حاضر ہوا اور عرض کیا: یا رسول اﷲ! میں اپنے خادم کا قصور کتنی دفعہ معاف کروں ؟ آپ نے اُسے کوئی جواب نہیں دیا اور خاموش رہے۔ اُس نے اپنا سوال پھر دُہرایا تو آپﷺ نے ارشاد فرمایا ہر روز ستر دفعہ۔ ( ترمذی)

۹۲۔حسنِ سلوک کو کبھی حقیر نہ سمجھو

 حضرت جابرؓ سے روایت ہے کہ نبیﷺ نے فرمایا تم حسن سلوک کی کسی قسم کو بھی حقیر مت سمجھو۔اِس کی ایک صورت یہ بھی ہے کہ تم اپنے بھائی سے شگفتہ روئی کے ساتھ ملو اور یہ بھی کہ تم اپنے ڈول سے اپنے بھائی کے برتن میں پانی ڈال دو۔ (جامع ترمذی)

۹۳۔اللہ کے لیے اللہ کے بندہ سے محبت کرنا

 حضرت ابو ہریرہؓ رسول اﷲﷺ  سے روایت کرتے ہیں کہ ایک شخص دوسری بستی میں رہنے والے اپنے ایک بھائی سے ملاقات کے لیے چلا تو اﷲ تعالیٰ نے اس کی راہ گذر پر ایک فرشتہ کو منتظر بنا کے بٹھا دیا۔ فرشتہ کے پوچھنے پراُس نے کہا کہ میں اپنے ایک بھائی سے ملنے جا رہا ہوں۔ فرشتہ نے پوچھا کیا اُس کا تم پر کوئی احسان ہے جس کو تم پورا کرنے کے لئے جا رہے ہو۔ اُس بندہ نے کہا نہیں۔میرے جانے کا باعث اس کے سوا کچھ نہیں ہے کہ اﷲ کے لئے مجھے اس بھائی سے محبت ہے۔ تب فرشتہ نے کہا کہ مجھے اﷲ تعالیٰ نے تمہارے پاس یہ بتانے کے لئے بھیجا ہے کہ اﷲ تم سے محبت کرتا ہے، جیسا کہ تم اﷲ کے لئے اُس کے بندہ سے محبت کرتے ہو۔ (صحیح مسلم)

۹۴۔کسی کے عیب معلوم کرنے کی کوشش نہ کرو

 حضرت ابو ہریرہؓ سے روایت ہے کہ رسول اﷲﷺ  نے ارشاد فرمایا کہ تم دوسروں کے متعلق بدگمانی سے بچو، کیونکہ بدگمانی سب سے جھوٹی بات ہے۔ تم کسی کی کمزوریوں کی ٹوہ میں نہ رہا کرو اور جاسوسوں کی طرح راز دارانہ طریقے سے کسی کے عیب معلوم کرنے کی کوشش بھی نہ کیا کرو۔ نہ ایک دوسرے سے بڑھنے کی بے جاہوس کرو، نہ آپس میں حسد کرو۔ نہ بغض و کینہ رکھو اور نہ ایک دوسرے سے منہ پھیرو۔ بلکہ اے اﷲ کے بندو! اﷲ کے حکم کے مطابق بھائی بھائی بن کر رہو۔ ( مسلم)

۹۵۔مسلمان بھائی کے چھپے عیبوں کو ظاہر نہ کرو

 حضرت عبداﷲ بن عمرؓ کہتے ہیں کہ ایک مرتبہ رسول اﷲﷺ منبر پر چڑھے اور آپؐ نے بلند آواز سے پکارا: اے وہ لوگو جو زبان سے اسلام لائے ہو اور اُن کے دلوں میں ابھی ایمان پوری طرح اترا نہیں ہے۔ مسلمان بندوں کو ستانے، اُن کو شرمندہ کرنے اور اُن کے چھپے ہوئے عیبوں کے پیچھے پڑنے سے باز رہو۔ کیونکہ اﷲ کا قانون ہے کہ جو کوئی اپنے مسلمان بھائی کے چھپے عیبوں کے پیچھے پڑے گا اور اس کو رسوا کرنا چاہے گا تو اﷲ تعالیٰ اُس کے عیوب کے پیچھے پڑے گا۔ اور جس کے عیوب کے پیچھے اﷲ تعالیٰ پڑے گا وہ اس کو ضرور رسوا کرے گا اگرچہ اپنے گھر کے اندر ہی ہو۔ (جامع ترمذی)

۹۶۔ایک دوسرے سے کینہ رکھنے والوں کا معاملہ

 حضرت ابو ہریرہؓ سے روایت ہے کہ ہر ہفتہ میں دو دن سوموار اور جمعرات کو لوگوں کے اعمال پیش ہوتے ہیں تو ہر بندۂ مومن کی معافی کا فیصلہ کر دیا جاتا ہے۔ سوائے اُن دو آدمیوں کے جو ایک دوسرے سے کینہ رکھتے ہوں۔ اُن کے بارے میں حکم ہوتا ہے کہ ان دونوں کے معاملہ کو روکے رکھو جب تک کہ یہ آپس کے اس کینہ اور باہم دشمنی سے باز نہ آ جائیں اور دلوں کو صاف نہ کر لیں۔ (صحیح مسلم)

۹۷۔مسلمان بھائی کی مصیبت پر خوش نہ ہونا

ترجمہ : حضرت واثلہ ابن الاسقع ؓ سے روایت ہے کہ رسول اﷲﷺ  نے فرمایا: تم اپنے کسی بھائی کی مصیبت پر خوشی کا اظہار مت کرو۔اگر تم ایسا کرو گے تو ہو سکتا ہے کہ اﷲ اُس کو اِس مصیبت سے نجات دے دے اور تمہیں اس میں مبتلا کر دے۔ ( ترمذی)

۹۸۔غصہ شیطان کے اثر سے آتا ہے 

 حضرت ابو ذرؓ سے روایت ہے کہ رسول اﷲﷺ  نے فرمایا کہ جب تم میں سے کسی کو غصہ آئے اور وہ کھڑا ہو تو چاہئے کہ بیٹھ جائے، پس اگر بیٹھنے سے غصہ فرو ہو جائے تو فبہا اور اگر پھر بھی غصہ باقی رہے تو چاہئے کہ لیٹ جائے۔  (مسند احمد، جامع ترمذی)

عطیہ بن عروہ سعدیؓ سے روایت ہے کہ رسول اﷲﷺ نے فرمایا غصہ شیطان کے اثر سے آتا ہے۔ شیطان کی پیدائش آ گ سے ہوئی ہے اور آگ پانی سے بجھائی جاتی ہے۔ لہٰذا جب تم میں سے کسی کو غصہ آئے تو اس کو چاہئے کہ وہ وضو کر لے۔ ( ابو داؤد)

۹۹۔غصہ کو برداشت کرنے کا اجر

 سہل بن معاذ اپنے والد ماجد حضرت معا ذؓ سے روایت کرتے ہیں کہ رسول اﷲﷺ  نے فرمایا کہ جو شخص  طاقت رکھنے کے باجود اپنے غصہ کو پی جاتا ہے تو اﷲ تعالیٰ قیامت کے دن ساری مخلوق کے سامنے اس کو بلائیں گے اور اس کو اختیار دیں گے کہ حور انِ جنت میں سے جس حور کو چاہے اپنے لئے انتخاب کر لے۔  (جامع ترمذی، سنن ابی داؤد)

۱۰۰۔جلد بازی شیطان کے اثر سے ہوتا ہے 

 حضرت سہل بن سعد ساعدیؓ سے روایت ہے کہ رسول اﷲﷺ  نے ارشاد فرمایا کہ کاموں کو متانت اور اطمینان سے انجام دینا اﷲ تعالیٰ کی طرف سے ہے اور جلد بازی کرنا شیطان کے اثر سے ہوتا ہے ( ترمذی)

۱۰۱۔زبان راہِ راست پر تو سارے اعضاء ٹھیک
 حضرت ابو سعید خدریؓ سے روایت ہے وہ رسول اﷲﷺ سے نقل کرتے ہیں کہ آپ نے ارشاد فرمایا کہ جب آدمی صبح کرتا ہے تو اس کے سارے اعضاء عاجزی اور لجاجت کے ساتھ زبان سے کہتے ہیں کہ ہمارے بارے میں خدا سے ڈر کیونکہ ہم تو تیرے ہی ساتھ بندھے ہوئے ہیں۔ تو ٹھیک رہی تو ہم ٹھیک رہیں گے اور اگر تو نے غلط روی اختیار کی تو ہم بھی غلط روی کریں گے۔(جامع ترمذی)

۱۰۲۔جو چُپ رہا وہ نجات پا گیا

حضرت عبداﷲ بن عمرو بن عاصؓ سے روایت ہے کہ رسول اﷲﷺ  نے فرمایا جو چُپ رہا وہ نجات پا گیا۔ (مسند احمد، جامع ترمذی، مسند دار می،بیہقی)

۱۰۳:نجات حاصل کرنے کا گُر:زبان پر قابو رکھنا

 حضرت عقبہ بن عامرؓ سے روایت ہے کہ میں رسول اﷲﷺ  کی خدمت میں حاضر ہوا اور عرض کیا کہ حضرت نجات حاصل کرنے کا گُر کیا ہے۔ آپ نے ارشاد فرمایا پنی زبان پر قابو رکھو اور اپنے گناہوں پر اﷲ کے حضور میں رویا کرو۔ (جامع ترمذی)

۱۰۴۔غیبت زنا سے بھی زیادہ سنگین ہے 

 حضرت ابو سعید خدری اور حضرت جابرؓ سے روایت ہے کہ رسول اﷲﷺ  نے فرمایا غیبت زنا سے بھی زیادہ سخت اور سنگین ہے۔ بعض صحابہ نے عرض کیا کہ حضرت ! غیبت زنا سے زیادہ سنگین کیونکر ہے ؟ آپ نے فرمایا آدمی اگر بدبختی سے زنا کر لیتا ہے تو صرف توبہ کرنے سے اس کی معافی اور مغفرت اﷲ تعالیٰ کی طرف سے ہو سکتی ہے۔ مگر غیبت کرنے والے کو جب تک خود وہ شخص معاف نہ کر دے جس کی اُس نے غیبت کی ہے، اس کی بخشش اﷲ تعالیٰ کی طرف سے نہیں ہو گی۔ (شعب الایمان للبیہقی)

۱۰۵۔چھ باتوں کی ضمانت، جنت کی ضمانت

 حضرت عبادہ بن صامتؓ سے روایت ہے کہ نبیﷺ  نے فرمایا: تم چھ باتوں کی ذمہ داری لے لو تو میں تمہارے لئے جنت کی ذمہ داری لیتا ہوں۔ ہمیشہ سچ بولو۔وعدہ کرو تو اس کو پورا کرو۔ جب کوئی امانت سپرد کی جائے تو اس کو ٹھیک ٹھیک ادا کرو۔، اور حرام کاری سے اپنی شرمگاہوں کی حفاظت کرو۔ جن چیزوں کی طرف نظر کرنے سے منع فرمایا گیا ہے، کوشش کرو کہ ان پر نظر نہ پڑے۔ جن موقعوں پر ہاتھ روکنے کا حکم دیا گیا ہے وہاں ہاتھ روک لو۔(مسند احمد،بیہقی )

۱۰۶۔قسم کھا کر کسی کا حق مارنے والا جہنمی ہے 

 حضرت ابو امامہ باہلیؓ سے روایت ہے کہ رسول اﷲﷺ نے فرمایا:جس شخص نے قسم کھا کر کسی مسلمان کا حق ناجائز طور پر مار لیا تو اﷲ نے ایسے آدمی کے لیے دوزخ واجب کر دی ہے اور جنت کو اس پر حرام کر دیا ہے۔حاضرین میں سے کسی شخص نے عرض کیا کہ : یا رسول اﷲﷺ !اگرچہ وہ کوئی معمولی ہی چیز ہو تو آپﷺ نے ارشاد فرمایا: ہاں ! اگرچہ جنگلی درخت پیلو کی ٹہنی ہی ہو۔ ( مسلم)

۱۰۷۔تین طرح کے آدمیوں کو عذاب ہو گا

 حضرت ابو ہریرہؓ سے روایت ہے کہ رسول اﷲﷺ  نے فرمایا: تین طرح کے آدمی ہیں جن سے اﷲ قیامت کے دن کلام نہیں فرمائے گا اور ایک روایت میں یہ بھی ہے کہ اُن کی طرف نگاہ بھی نہیں کرے گا۔ ایسے لوگوں کے لئے آخرت میں درد ناک عذاب ہے۔ ایک بوڑھا زانی،دوسرا جھوٹا فرما نروا، اور تیسرا نادار و غریب متکبر۔ (صحیح مسلم)

۱۰۸:حیا جنت میں بے حیائی دوزخ میں لے جائے گی
 حضرت ابو ہریرہؓ سے روایت ہے کہ رسول اﷲﷺ  نے فرمایا: حیا ایمان کی ایک شاخ ہے اور ا یمان کا مقام جنت ہے۔ بے حیائی و بے شرمی بدکاری میں سے ہے اور بدی دوزخ میں لے جانے والی ہے۔  (مسند احمد، جامع ترمذی)

۱۰۹۔مومن کے لیے غمی خوشی دونوں میں خیر ہے 

حضرت صہیبؓ سے روایت ہے کہ رسول اﷲﷺ  نے فرمایا، بندۂ مومن کا معاملہ بھی عجیب ہے۔ اس کے ہر معاملہ اور ہر حال میں اس کے لئے خیر ہی خیر ہے۔ خوشی اور راحت ملنے پر وہ اپنے رب کا شکر ادا کرے تو یہ اس کے لئے خیر ہی خیر ہے۔ اور اگر وہ کوئی دکھ اور رنج پہنچنے پر صبر کرے تو یہ صبر بھی اس کے لئے سراسر خیر اور موجبِ برکت ہوتا ہے۔ (مسلم)

۱۱۰۔شروع صدمہ میں صبر کا اجر جنت ہے 

 حضرت ابو امامہؓ راوی ہیں کہ رسول اﷲﷺ  نے فرمایا کہ اﷲ تعالیٰ کا ارشاد ہے : اے فرزندِ آدم! اگر تو نے شروع صدمہ میں صبر کیا ا ور میری رضا اور ثواب کی نیت کی تو میں جنت سے کم کوئی اور ثواب دینے پر راضی نہیں ہوں گا۔(ابن ماجہ)

۱۱۱۔نبی کریمﷺ  کا تعزیت نامہ

 حضرت معاذ بن جبلؓ سے روایت ہے کہ اُن کے ایک لڑکے کا انتقال ہو گیا تو رسول اﷲﷺ  نے ان کو یہ تعزیت نامہ لکھوایا:

 بسم اﷲ الرحمن الرحیم۔ اﷲ کے رسول محمدﷺ  کی طرف سے معاذ بن جبلؓ کے نام ! میں پہلے اﷲ کی حمد بیان کرتا ہوں جس کے سوا کوئی معبود نہیں۔ اور دعا کرتا ہوں کہ اﷲ تعالیٰ تم کو اس صدمہ کا اجر عظیم دے۔ تمہارے دل کو صبر عطا فرمائے اور ہم سب کو نعمتوں پر شکر کی توفیق دے۔حقیقت یہ ہے کہ ہماری جانیں اور ہمارے مال اور ہمارے اہل و عیال یہ سب اﷲ تعالیٰ  کے مبارک عطیے ہیں اور اس کی سونپی ہوئی امانتیں ہیں۔ اﷲ تعالیٰ نے جب تک چاہا خوشی اور عیش کے ساتھ تم کو اُس سے نفع اٹھانے اور جی بہلانے کا موقع دیا۔ جب اُس کی مشیت ہوئی، اپنی اس امانت کو تم سے واپس لے لیا۔ وہ تم کو اس کا بڑا اجر دینے والا ہے۔اگر تم نے ثواب اور رضاء  الٰہی کی نیت سے صبر کیا تو اﷲ کی خاص نوازش اور اس کی رحمت اور اس کی طرف سے ہدایت کی تم کو بشارت ہے۔ پس اے معاذؓ ! صبر کرو، اور ایسا نہ ہو کہ آہ و زاری تمہارے اجر کو غارت کر دے، اور پھر تمہیں ندامت ہو۔ یقین رکھو کہ آہ و زاری سے کوئی مرنے والا واپس نہیں آتا اور نہ ہی اس سے دل کا رنج و غم دور ہوتا ہے۔ اﷲ تعالیٰ کی طرف سے جو حکم اترتا ہے وہ ہو کر رہنے والا ہے بلکہ یقیناً ہو چکا ہے۔ والسلام(معجم کبیرو معجم اوسط،  طبرانی)
۱۱۲۔منتر اور شگون کی بجائے اللہ پر توکل کرنا
 حضرت عبداﷲ بن عباسؓ سے روایت ہے کہ رسول اﷲﷺ  نے ارشاد فرمایا کہ میری اُمت میں سے ستر ہزار افراد بغیر حساب کتاب کے جنت میں جائیں گے۔ یہ وہ بندگانِ خدا ہوں گے جو منتر نہیں کراتے، شگونِ بد نہیں لیتے اور اپنے پروردگار پر توکل کرتے ہیں۔ ( صحیح مسلم)

۱۱۳۔اپنا رزق پورا کئے بغیر کوئی مر نہیں سکتا

حضرت عبداﷲ بن مسعودؓ سے روایت ہے کہ رسول اﷲﷺ نے ارشاد فرمایا : کوئی متنفس اس وقت تک نہیں مرتا جب تک کہ اپنا رزق پورا نہ کر لے۔ لہٰذا اے لوگو! خدا سے ڈرو اور تلاشِ رزق کے سلسلہ میں نیکی اور پرہیزگاری کا رویہّ اختیار کرو۔ اور روزی میں کچھ تاخیر تمہیں اس بات پر آمادہ نہ کر دے کہ تم اﷲ کی نافرمانیوں اور غیر شرعی طریقوں سے اس کے حاصل کرنے کی کوشش کرنے لگو۔ (شرح السنۃ،  بیہقی)

۱۱۴۔چکی آٹے سے اور تنور روٹی سے بھر گیا
 حضرت ابو ہریرہؓ سے روایت ہے بیان کرتے ہیں کہ اﷲ کے ایک بندے نے اپنے اہل و عیال کو فقر و فاقہ کی حالت میں دیکھا تو اﷲ سے دعا کرنے کے لیے جنگل کی طرف چل دیا۔ جب اس کی بیوی نے یہ دیکھا کہ شوہر اﷲ تعالیٰ سے مانگنے کے لیے گئے ہیں تو اﷲ تعالیٰ کے فضل و کرم پر بھروسہ کر کے اس نے تیاری شروع کر دی۔ آٹا پیسنے کی چکی کو تیار کر کے تنور گرم کیا۔ اور خود بھی اللہ تعالیٰ سے دُعا کی کہ اے مالک ہمیں رزق عطا کر۔ دُعا کے بعد اس نے دیکھا کہ چکی  آٹے سے بھر چکی ہے۔ پھر وہ تنور کے پاس گئی تو دیکھا کہ تنور بھی روٹیوں سے بھرا ہوا ہے۔ جب اس کے شوہر واپس آئے اور بیوی سے ساراماجرا سن کر چکی کے پاس گئے اور تعجب اور شوق میں اس کا پاٹ اٹھا کر دیکھا۔ جب یہ ماجرا رسول اﷲﷺ  سے ذکر کیا گیا تو آپﷺ نے ارشاد فرمایا: اگر وہ شخص چکی کے پاٹ  کو اُٹھا کر نہ دیکھتا تو چکی قیامت تک یوں ہی چلتی رہتی اور اس سے ہمیشہ آٹا نکلتا رہتا۔ (مسند احمد)

۱۱۵؛اللہ تمہارے مال کو نہیں اعمال کو دیکھتا ہے 

 حضرت ابو ہریرہؓ سے روایت ہے کہ رسول اﷲﷺ  نے فرمایا کہ ’’اﷲ تعالیٰ تمہاری صورتوں اور تمہارے مالوں کو نہیں دیکھتا۔وہ تمہارے دلوں اور تمہارے اعمال کو دیکھتا ہے۔ (صحیح مسلم)

۱۱۶۔دکھاوے کی نماز، روزہ، صدقہ شرک ہے 

 شداد بن اوسؓ سے روایت ہے کہ میں نے نبیﷺ کو فرماتے سنا:جس نے دکھاوے کے لیے نماز پڑھی اُس نے شرک کیا۔ جس نے دکھاوے  کے لیے روزہ رکھا اُس نے شرک کیا۔ جس نے دکھاوے کے لیے صدقہ خیرات کیا اُس نے شرک کیا۔ (مسند احمد)

۱۱۷۔شرکِ خفی دجال سے زیادہ خطرناک ہے 

 حضرت ابو سعید خدریؓ سے روایت ہے کہ ایک دن رسول اﷲﷺ  اپنے حجرۂ مبارک سے نکل کر ہمارے پاس تشریف لائے۔ اُس وقت ہم لوگ آپس میں دجّال کا تذکرہ کر رہے تھے تو آپ نے ہم سے فرمایا: کیا میں تم کو وہ چیز بتاؤں جو میرے نزدیک تمہارے لیے دجّال سے بھی زیادہ خطرناک ہے۔ ہم نے عرض کیا: حضور! ضرور بتلائیں وہ کیا چیز ہے ! آپ نے فرمایا، وہ شرک خفی ہے جس کی ایک مثال یہ ہے کہ آدمی نماز پڑھنے کے لیے کھڑا ہو۔ پھر اپنی نماز کو اس لئے لمبا کر دے کہ کوئی آدمی اس کو نماز پڑھتا دیکھ رہا ہے۔ (سنن ابن ماجہ)

۱۱۸۔دکھاوے کے عبادت گذار جہنمی ہیں 
 حضرت ابو ہریرہؓ سے روایت ہے کہ رسول اﷲﷺ  نے ارشاد فرمایا تم لوگ ’’جب الحزن‘‘ (غم کے خندق) سے پناہ مانگا کرو۔ بعض صحابہؓ نے عرض کیا: جب الحزن کیا چیز ہے ؟ آپؐ نے فرمایا، جہنم میں ایک وادی ہے، جس سے خود جہنم دن بھر میں چار سو مرتبہ پناہ مانگتی ہے۔ پوچھا گیا: یا رسول اﷲﷺ ! اُس میں کون لوگ جائیں گے ؟ آپؐ نے فرمایا : وہ بڑے عبادت گذار اور زیادہ قرآن پڑھنے والے جو دوسروں کو دکھانے کے لیے اچھے اعمال کرتے ہیں۔ (ترمذی)

۱۱۹۔ جہنم میں جانے والا جھوٹا شہید
 حضرت ابو ہریرہؓ راوی ہیں کہ نبیﷺ نے فرمایا: قیامت کے دن سب سے پہلا شخص جس کے خلاف عدالتِ خداوندی کی طرف سے فیصلہ دیا جائے گا، ایک ایساآدمی ہو گا جسے شہید کیا گیا ہو گا۔ اللہ تعالیٰ اس سے اپنی عطا کردہ نعمتوں کا اقرار کروانے کے بعد پوچھے گا کہ تو نے ان نعمتوں سے کیا کام لیا؟وہ کہے گا  کہ میں نے تیری راہ میں جہاد کیا یہاں تک کہ میں شہید کر دیا گیا۔ اﷲ تعالیٰ فرمائے گا تو جھوٹ کہتا ہے تو نے جہاد میں حصہ اس لیے لیا تھا کہ تیری بہادری کے چرچے ہوں سو تیری بہادری کے چرچے ہو لئے۔  پھر اُس کے لیے حکمِ خداوندی ہو گا اور وہ اوندھے منہ گھسیٹ کے جہنم میں ڈال دیا جائے گا۔(مسلم)

۱۲۰۔ جہنم میں جانے والا جھوٹا عالم و قاری
… اور اسی کے ساتھ ایک دوسرا شخص ہو گا جس نے علم دین حاصل کیا ہو گا اور دوسروں کو اس کی تعلیم بھی دی ہو گی اور قرآن بھی خوب پڑھا ہو گا۔اﷲ تعالیٰ اس کو  اپنی بخشی ہوئی نعمتیں بتائے گا وہ سب کا اقرار کرے گا۔ پھر اﷲاُس سے پوچھے گا کہ بتا تو نے میری ان نعمتوں سے کیا کام لیا؟ وہ کہے گا خداوندا! میں نے آپ کا علم حاصل کیا اور دوسروں کو سکھایا اور آپ ہی کی رضا کے لیے قرآن میں مشغول رہا۔ اﷲ تعالیٰ فرمائے گا تو نے یہ بات جھوٹ کہی۔ تو نے تو علم دین اس لیے حاصل کیا تھا تاکہ تجھ کو عالم و قاری اور عابد کہا جائے، سو تیرے عالم و عابد اور قاری قرآن ہونے کا چرچا خوب ہولیا۔ پھر اُسے بھی اللہ کے حکم سے اوندھے منہ گھسیٹ کے جہنم میں ڈال دیا جائے گا۔ (مسلم)

۱۲۱۔ جہنم میں جانے والا جھوٹا سخی
… اور اسی کے ساتھ ایک تیسرا شخص ہو گا جس کو اﷲ تعالیٰ نے دنیا میں بھر پور دولت دی ہو گی۔اﷲ تعالیٰ اس کو بھی اپنی نعمتیں بتلائے گا اور وہ سب نعمتوں کا اقرار کرے گا۔ پھر اﷲ تعالیٰ اُس سے پوچھے گا کہ تو نے میری ان نعمتوں سے کیا کام لیا؟ وہ عرض کرے گا: خداوندا! جن کاموں میں خرچ کرنا تجھے پسند ہے میں نے تیرا دیا ہوا مال اُن سب ہی میں خرچ کیا ہے، اور صرف تیری رضا جوئی کے لیے خرچ کیا ہے۔ اﷲ تعالیٰ فرمائے گا تو نے یہ جھوٹ کہا۔ درحقیقت یہ سب کچھ تو نے اس لئے کیا تھا کہ دنیا میں تو سخی مشہور ہو سو تیری فیاضی کے چرچے خوب ہو لئے۔ پھر اﷲ تعالیٰ کے حکم سے اسے بھی اوندھے منہ گھسیٹ کے دوزخ میں ڈال دیا جائے گا۔ (صحیح مسلم)

٭٭٭
ضمیمہ۔۲ : ۱۔  کتاب الطہارت ۲۔ کتاب الصلوٰۃ

۳۔ کتاب الزکوٰۃ      ۴۔کتاب الصوم 
۵۔ کتاب الحج

۱۔قرآن حجت ہے، ہمارے حق میں یا ہمارے خلاف

ابو مالک اشعریؓ سے روایت ہے کہ رسول اﷲﷺ  نے ارشاد فرمایا کہ طہارت و پاکیزگی جزو ایمان ہے۔  کلمہ الحمد ﷲ میزان عمل کو بھر دیتا ہے۔ سبحان اﷲ و الحمد ﷲ بھر دیتے ہیں آسمان کو اور زمین کو۔ نماز نور ہے، صدقہ دلیل و برہان ہے اور صبر اجالا ہے۔ قرآن یا تو حجت ہے تمہارے حق میں یا حجت ہے تمہارے خلاف۔ہر آدمی صبح کرتا ہے پھر وہ اپنی جان کا سودا کرتا ہے پھر یا تو اسے نجات دلا دیتا ہے یا اس کو ہلاک کر دیتا ہے۔ (صحیح مسلم)

۲۔رفع حاجت کے آداب

 حضرت ابو ہریرہؓ سے روایت ہے کہ رسول اﷲﷺ  نے ارشاد فرمایا: میں تم لوگوں کے لئے مثل ایک باپ کے ہوں اپنی اولاد کے لیے۔لہٰذا میں تمہیں بتاتا ہوں کہ جب تم قضائے حاجت کے لیے جاؤ تو نہ قبلہ کی طرف منہ کر کے بیٹھو نہ اس کی طرف پشت۔ آپﷺ نے استنجے میں تین پتھروں کے استعمال کرنے کا حکم دیا۔آپﷺ  نے استنجے میں لید اور ہڈی استعمال کرنے داہنے ہاتھ سے استنجا کرنے سے   بھی منع فرمایا۔ (سنن ابن ماجہ و دارمی)

۳۔طہارت و پاکیزگی کی بنیادی شرائط 

 حضرت ابو ایوب انصاریؓ ، حضرت جابرؓ اور حضرت انسؓ سے روایت ہے کہ جب مسجد قبا کے بارے میں سورۂ توبہ کی یہ آیت نازل ہوئی ’’فِیْہِ رِجَال یُّحِبُّوْنَ اَنْ یَّتَطَھَّرُوْ ا وَاﷲُ یُحِبُّ الْمُطَّھِّرِیْنَ‘‘ (اس مسجد میں ہمارے ایسے بندے ہیں جو پاکیزگی پسند کرتے ہیں اور اﷲ ایسے پاکیزگی پسند لوگوں سے محبت کرتا ہے ) تو رسول اﷲﷺ  نے اس مسجد نمازیں پڑھنے والوں سے فرمایا: اے گروہ انصار اﷲ! تعالیٰ نے طہارت و پاکیزگی کے بارے میں تمہاری تعریف فرمائی ہے تو وہ تمہاری کیا صفائی اور پاکیزگی؟ انھوں نے عرض کیا کہ نماز کے لیے وضو کرتے ہیں۔ جنابت کا غسل کرتے ہیں اور پانی سے استنجا کرتے ہیں۔آپﷺ نے فرمایا کہ بس یہی بات ہے۔ تم انہی باتوں کو اپنے اوپر لازم کر لو۔ (سنن ابن ماجہ)

۴۔بیت الخلاء میں خبیث مخلوقات سے پناہ مانگنا

 حضرت عبداﷲ بن سر جس رضی اﷲ عنہ سے روایت ہے کہ رسول اﷲﷺ  نے ارشاد فرمایا کہ تم میں سے کوئی ہرگز کسی سوراخ میں پیشاب نہ کرو۔ (سنن ابی داؤد و سنن نسائی) حضرت زید بن ارقمؓ سے روایت ہے کہ رسول اﷲﷺ  نے فرمایا حاجت کے ان مقامات میں خبیث مخلوق شیاطین وغیرہ رہتے ہیں۔لہٰذا جب تم میں سے کوئی بیت الخلاء جائے تو  اُسے چاہئے کہ پہلے یہ دُعا کرے : میں اﷲ کی پناہ لیتا ہوں نر و مادہ خبیث مخلوقات سے۔ (سنن ابی داؤد و سنن ابن ماجہ)

۵۔ حاجت سے فارغ ہونے کے بعد کی دعا

 حضرت عائشہ صدیقہؓ سے روایت ہے کہ نبیﷺ کا دستور تھا کہ جب آپؐ حاجت سے فارغ ہو کر بیت الخلاء سے باہر آتے تو اﷲ تعالیٰ سے عرض کرتے ’’غُفْرَانَکَ‘‘ (اے اﷲ تیری مغفرت کا طالب ہوں )(ترمذی و سنن ابن ماجہ) حضرت ابو ذر غفاریؓ سے روایت ہے کہ رسول اﷲﷺ  نے جب قضاء حاجت سے فارغ ہو کر بیت الخلاء سے باہر تشریف لاتے تو کہتے ’’اَلْحَمْدُ ﷲِ  الَّذِیْ‘‘ (سنن نسائی)

۶۔وضو سے اعضاء کے گناہ دھُل جاتے ہیں 
 حضرت ابو ہریرہؓ سے روایت ہے کہ رسول اﷲﷺ  نے فرمایا کہ جب کوئی مسلم بندہ وضو کرتا ہے اور اس میں اپنے چہرہ کو دھوتا ہے اور اس پر پانی ڈالتا ہے تو پانی کے ساتھ اس کے چہرہ سے وہ سارے گناہ دُھل جاتے ہیں، جو اس کی آنکھ سے ہوئے تھے۔ اس کے بعد جب وہ اپنے ہاتھ دھوتا ہے تو وہ سارے گناہ اس کے ہاتھوں سے دُھل جاتے ہیں جو اس کے ہاتھوں سے ہوئے تھے۔ جب وہ اپنے پاؤں دھوتا ہے تو وہ سارے گناہ اس کے پاؤں سے خارج ہو جاتے ہیں  جن کے لئے اس کے پاؤں استعمال ہوئے۔ یہاں تک کہ وضو سے فارغ ہونے کے ساتھ وہ گناہوں سے بالکل پاک صاف ہو جاتا ہے۔  (صحیح مسلم)

۷۔مکمل وضو کر نے کا اَجر جنت ہے 

 حضرت عمر بن خطابؓ سے روایت ہے کہ رسول اﷲﷺ  نے فرمایا’’ تم میں سے جو کوئی مکمل وضو کرے، پھر کہے ’’اَشْھَدُاَنْ لَّا اِلٰہَ الاﷲُ اَنَّ مُحَمَّداً عَبْدُہٗ وَرَسُوْ لُہ‘‘ تو لازمی طور پر اُس کے لئے جنت کے آٹھوں دروازے کھل جائیں گے وہ جس دروازے سے بھی چاہے گا جنت میں جاسکے گا۔  (صحیح مسلم)

۸۔گناہوں کو مٹانے والے اعمال

 حضرت ابو ہریرہؓ سے روایت ہے کہ رسول اﷲﷺ  نے فرمایا: کیا میں تم کو وہ اعمال نہ بتاؤں جن کی برکت سے اﷲ تعالیٰ گناہوں کو مٹاتا ہے اور درجے بلند فرمایا ہے ؟ صحابہؓ نے عرض کیا: حضرت ضرور بتلائیں۔ آپﷺ نے ارشاد فرمایا(۱) تکلیف اور ناگواری کے باوجود پوری طرح کامل وضو کرنا۔ (۲) مسجدوں کی طرف قدم زیادہ پڑنا (۳) ایک نماز کے بعد دوسری نماز کا منتظر رہنا۔(صحیح مسلم)

۹۔صراطِ مستقیم پر پورا پرا چلنا ممکن نہیں 
 حضرت ثوبانؓ سے روایت ہے کہ رسول اﷲﷺ نے فرمایا۔ ٹھیک ٹھیک چلو اور صراط مستقیم پر قائم رہو۔ چونکہ یہ استقامت بہت مشکل ہے اس لئے تم اس پر پورا  پورا ہر گز نہ پاسکو گے۔ اچھی طرح جان لو کہ تمہارے سارے اعمال میں سب سے بہتر عمل نماز ہے اور وضو کی پوری پوری نگہداشت بس بندہ  مومن ہی کر سکتا ہے۔ (موطا امام مالک، مسند احمد، سنن ابن ماجہ)

۱۰۔مسواک کے لیے جبرئیلؑ کی تاکید
ترجمہ: حضرت ابو امامہ باہلی سے روایت ہے کہ رسول اﷲﷺ  نے فرمایا ’’اﷲ کے فرشتے جبرئیلؑ جب بھی میرے پاس آئے ہر دفعہ انہوں نے مجھے مسواک کے لئے ضرور کہا۔ خطرہ ہے کہ بار بار کی اس تاکید کی وجہ سے میں اپنے منہ کے اگلے حصہ کو مسواک کرتے کرتے گھس نہ ڈالوں۔‘‘ (مسند احمد) حضرت عائشہ صدیقہؓ سے روایت ہے کہ رسول اﷲﷺ  کا معمول تھا کہ دن یا رات میں جب بھی آپؐ سوتے تو اٹھنے کے بعد وضو کرنے سے پہلے مسواک ضرور فرماتے۔   (مسند احمد، سنن ابی داؤد)

۱۱:انبیاء کی سنت،حیا، خوشبو، مسواک اور نکاح

 حضرت ابو ایوب انصاریؓ سے روایت ہے کہ رسول اﷲﷺ  نے فرمایا چار چیزیں پیغمبروں کی سنتوں میں سے ہیں۔ ایک حیاء دوسرے خوشبو لگانا، تیسرے مسواک کرنا اور چوتھے نکاح کرنا۔ (جامع ترمذی)

۱۲۔طہارت و صفائی اَمور فطرت ہیں 
حضرت عائشہ صدیقہؓ سے روایت ہے کہ رسول اﷲﷺ  نے فرمایا: مونچھوں کا ترشوانا، مسواک کرنا، ناک میں پانی لے کر اس کی صفائی کرنا، ناخن ترشوانا، انگلیوں کے جوڑوں کو دھونا، بغل کے بال لینا، موئے زیر ناف کی صفائی کرنا اور پانی سے استنجا کرنا، امور فطرت میں سے ہیں۔ (صحیح مسلم)

۱۳۔مسواک کر کے نماز پڑھنا، ستر گنا افضل ہے 

 حضرت عائشہ صدیقہؓ سے روایت ہے کہ نبیﷺ نے ارشاد فرمایا وہ نماز جس کے لیے مسواک کی جائے اس نماز کے مقابلہ میں جو بلا مسواک کے پڑھی جائے ستر گنی فضیلت رکھتی ہے۔ (شعب الایمان للبیہقی)

۱۴۔نماز جنت کی کنجی ہے 

 حضرت جابرؓ سے روایت ہے کہ رسول اﷲﷺ  نے فرمایا جنت کی کنجی نماز ہے اور نماز کی کنجی طہور یعنی وضو ہے۔ (مسند احمد)

۱۵۔اللہ کا نام لے کر وضو کرنا

 حضرت ابو ہریرہ ؓ سے روایت ہے کہ جو شخص وضو کرے اور اس میں اﷲ کا نام لے تو یہ وضو اس کے سارے جسم کو پاک کر دیتا ہے۔ اور جو کوئی وضو کرے اور اس میں اﷲ کا نام نہ لے تو وہ وضو اس کے صرف اعضائے وضو ہی کو پا ک کرتا ہے۔ (سنن دار قطنی)

۱۶۔بسم اللہ والحمدللہ کہہ کر وضو کی فضیلت
 حضرت ابو ہریرہؓ سے روایت ہے کہ نبیﷺ  نے ان سے فرمایا: اے ابو ہریرہؓ جب تم وضو کرو تو’’بسم اﷲ و الحمد ﷲ‘‘ کہہ لیا کرو۔ جب تک تمہارا یہ وضو باقی رہے گا، اس وقت تک تمہارے محافظ فرشتے تمہارے لئے برابر نیکیاں لکھتے رہیں گے۔ (معجم سغیر طبرانی)

۱۷۔ داہنے طرف سے لباس پہننا

 حضرت ابو ہریرہؓ سے روایت ہے کہ نبیﷺ  نے فرمایا: جب تم لباس پہنو یا وضو کرو تو اپنے داہنے اعضاء سے ابتداء کرو۔ (مسند احمد، سنن ابی داؤد)

۱۸۔شراب ہر برائی کی کنجی ہے 

 حضرت ابوالد رداءؓ سے روایت ہے کہ میرے خلیل و محبوبﷺ  نے مجھے وصیت فرمائی ہے کہ اﷲ کے ساتھ کبھی کسی چیز کو شریک نہ کرنا اگرچہ تمہارے ٹکڑے کر دئیے جائیں یا تمہیں آگ میں بھون دیا جائے۔ اور خبردار کبھی بالارادہ نماز نہ چھوڑنا کیونکہ جس نے دیدہ و دانستہ نماز چھوڑ دی تو اس کے بارے میں وہ ذمہ داری ختم ہو گئی جو اﷲ کی طرف سے صاحب ایمان بندوں کے لئے ہے۔ خبردار شراب کبھی نہ پینا کیونکہ وہ ہر برائی کی کنجی ہے۔ (سنن ابن ماجہ)

۱۹۔نماز اہتمام کے ساتھ ادا کرنا

 حضرت عبداﷲ بن العاصؓ سے روایت ہے کہ ایک دن رسول اﷲﷺ  نے نماز کے بارے میں گفتگو فرماتے ہوئے ارشاد فرمایا کہ جو بندہ نماز اہتمام سے ادا کرے گا تو وہ قیامت کے دن اس کے واسطے نور ہو گی اور اس کے لیے نجات کا ذریعہ بنے گی۔ جس شخص نے نماز کی ادائیگی کا اہتمام نہیں کیا تو وہ اس کے واسطے نہ نور بنے گی، نہ برہان اور نہ ذریعہ نجات۔ اور وہ بدبخت قیامت میں قارون، فرعون، ہامان اور مشرکین مکہ کے سرغنہ ابی بن خلف کے ساتھ ہو گا۔  (مسند احمد، مسند داری، شعب الایمان بیہقی)

۲۰۔نماز، جنازہ اور نکاح میں تاخیر نہ کرنا

 حضرت علی مرتضیؓ سے روایت ہے کہ رسول اﷲﷺ  نے مجھ سے ارشاد فرمایا، علیؓ ! تین کام وہ ہیں جن میں تاخیر نہ کرنا۔ نماز جب اس کا وقت آ جائے۔ جنازہ جب تیار ہو کر آ جائے اور بے شوہر والی کا نکاح جب اس کے لیے مناسب جوڑ مل جائے۔ (جامع ترمذی)

۲۱۔اذان اور اقامت کے آداب

 حضرت جابرؓ سے روایت ہے کہ جب تم اذان دو تو آہستہ آہستہ اور ٹھہر ٹھہر کر دیا کرو اور جب اقامت کہو تو رواں کہا کرو۔ اپنی اذان اور اقامت کے درمیان اتنا وقفہ کیا کرو کہ جو شخص کھانے پینے میں مشغول ہے وہ فارغ ہو جائے اور جس کو استنجے کا تقاضا ہے وہ جا کر اپنی ضرورت سے فارغ ہولے۔ (جامع ترمذی)

۲۲۔اذان دیتے ہوئے کانوں میں انگلیاں دینا
 مسجد قبا میں رسول اﷲﷺ  کے مقرر کئے ہوئے موذن  حضرت سعد قرظ ؓ سے روایت ہے کہ رسول اﷲﷺ  نے بلالؓ کو حکم دیا کہ اذان دیتے وقت وہ اپنی دونوں انگلیاں کانوں میں دے لیا کریں۔ آپﷺ نے ان سے فرمایا کہ ایسا کرنے سے تمہاری آواز زیادہ بلند ہو جائے گی۔  (سنن ابن ماجہ)

۲۳۔جو اذان دے، وہی اقامت پڑھے 

حضرت زیاد بن حارث صدائی ؓ راوی ہیں کہ ایک دفعہ نبیﷺ  کے حکم سے میں نے فجر کی اذان دی۔ اس کے بعد جب حضرت بلالؓ نے ارادہ کیا کہ وہ اقامت کہیں تو حضورؐ نے فرمایا:قاعدہ یہ ہے کہ جو اذان دے وہی اقامت کہے۔ (جامع ترمذی، سنن ابی داؤد، سنن ابن ماجہ)

۲۴۔پانچ وقت اذان دینے والے کی فضیلت
 حضرت عبداﷲ بن عمرؓ سے روایت ہے کہ نبیﷺ نے فرمایا: قیامت کے دن تین قسم کے آدمی مشک کے ٹیلوں پر ٹھہرائے جائیں گے۔ ایک وہ نیک غلام جس نے دنیا میں اﷲ کا حق بھی ادا کیا اور اپنے آقا کا بھی۔ دوسرا وہ آدمی جو کسی جماعت کا امام بنا اور لوگ اس سے خوش رہے۔ تیسرا وہ بندہ جو پانچوں نمازوں کے لیے روزانہ اذان دیا کرتا تھا۔ (جامع ترمذی)

۲۵۔سات سال تک اذان دینے کا اجر

 حضرت عبداﷲ ابن عباسؓ سے روایت ہے کہ رسول اﷲﷺ  نے فرمایا، اﷲ تعالیٰ کے جس بندہ نے سات سال تک اﷲ کے واسطے اور ثواب کی نیت سے اذان دی اس کے لیے آتش دوزخ سے برات لکھ دی جاتی ہے۔(جامع ترمذی، سنن ابی داؤد، سنن ابن ماجہ)

۲۶۔مسجدوں کو شاندار بنانے کا حکم نہیں 
حضرت عبداﷲ ابن عباسؓ سے روایت ہے کہ رسول اﷲﷺ  نے فرمایا: مجھے خدا کی طرف سے مسجدوں کو بلند اور شاندار بنانے کا حکم نہیں دیا گیا ہے۔ حدیث کے راوی عبداﷲ بن عباسؓ بطور پیشین گوئی فرماتے ہیں کہ یقیناً تم لوگ اپنی مسجدوں کی آرائش و زیبائش اسی طرح کرنے لگو گے جس طرح یہود و نصاریٰ نے اپنی عبادت گاہوں میں کی ہے۔ (سنن ابی داؤد)

۲۷۔خواتین کا گھر میں نماز پڑھنا افضل ہے 

 مشہور صحابی ابو حمید ساعدیہؓ کی بیوی اُم حمید ساعدیہؓ  کہتی ہیں کہ وہ رسول اﷲﷺ  کی خدمت میں حاضر ہوئیں اور عرض کیا کہ میں چاہتی ہوں کہ آپ کے ساتھ جماعت سے مسجد میں نماز ادا کیا کروں۔ آپؐ نے ارشاد فرمایا: مسئلہ شریعت کا یہ ہے کہ تمہاری وہ نماز جو تم اپنے گھر کے اندرونی حصے میں پڑھو و ہ اس نماز سے افضل اور بہتر ہے جو تم اپنے بیرونی دالان میں پڑھو۔ بیرونی دالان میں تمہارا نماز پڑھنا اس سے بہتر ہے کہ تم اپنے گھر کے صحن میں پڑھو۔اسی طرح اپنے گھر کے صحن میں تمہارا نماز پڑھنا اس سے بہتر ہے کہ تم اپنے گھر کے قریب والی مسجدمیں نماز پڑھو۔ اور قریب والی مسجد میں تمہارا نماز پڑھنا اس سے بہتر ہے کہ تم میری مسجد میں آ کر نماز پڑھو۔ ( مسند احمد)

۲۸۔عورتوں کا مسجد جانا، حضرت عائشہؓ کا موقف

 حضرت عائشہ صدیقہؓ نے فرمایا کہ اگر رسول اﷲﷺ  ان باتوں کو دیکھتے جو عورتوں نے اب پید ا کر لی ہیں تو آپﷺ  خود ان کو مسجدوں میں جانے سے منع فرما دیتے جیسا کہ بنی اسرائیل کی عورتوں کو ان کی عبادت گاہوں میں جانے سے اگلے پیغمبروں کے زمانہ میں روک دیا گیا تھا۔ ( صحیح مسلم)

۲۹۔باجماعت نماز کی تاکید
 حضرت ابو الدرداءؓ سے روایت ہے کہ نبیﷺ  نے فرمایا: کسی بستی میں میں تین آدمی ہوں اور وہ نماز با جماعت نہ پڑھتے ہوں تو ان پر شیطان یقیناً قابو پالے گا۔ تم جماعت کی پابندی کو اپنے پر لازم کر لو کیونکہ بھیڑیا اسی بھیڑ کو اپنا لقمہ بناتا ہے جو گلہ سے الگ رہتی ہے۔ (مسند احمد، سنن ابی داؤد، سنن نسائی)

۳۰۔چالیس دن تک تکبیر اولیٰ سے نماز پڑھنا

 حضرت انسؓ سے روایت ہے کہ رسول اﷲﷺ  نے فرمایا جو شخص چالیس دن تک ہر نماز جماعت کے ساتھ اس طرح پڑھے کہ اس کی تکبیر اولیٰ بھی فوت نہ ہو تو اس کے لئے دو برا تیں لکھ دی جاتی ہیں۔ ایک آتش دوزخ سے برات اور دوسری نفاق سے برات۔ (جامع ترمذی)

۳۱۔کھانا سامنے ہو تو نماز کا حکم نہیں ہے 

 حضرت عائشہ صدیقہؓ راوی ہیں کہ رسول اﷲﷺ  نے  فرمایا: کھانے کے سامنے ہوتے ہوئے نماز کا حکم نہیں ہے اور نہ ایسی حالت میں جب کہ آدمی کو پائخانے یا پیشاب کا تقاضا ہو۔ (صحیح مسلم)

۳۲۔نماز میں عورتوں کی صف مَردوں کے پیچھے 
 حضرت انسؓ سے روایت ہے کہ میں نے رسول اﷲﷺ  کے پیچھے اپنے گھر میں نماز پڑھی۔ میرے ساتھ میرے بھائی یتیم نے بھی۔ اور ہماری والدہ اُم سلیم ہم دونوں کے پیچھے کھڑی ہوئیں۔ (صحیح مسلم)

۳۳۔امام کو مقتدیوں کے نماز کا ثواب بھی ملے گا

 حضرت عبداﷲ بن عمرؓ سے روایت ہے کہ رسول اﷲﷺ نے فرمایا کہ جو شخص جماعت کی امامت کرے اس کو چاہئے کہ خدا سے ڈرے اور یقین رکھے کہ وہ مقتدیوں کی نماز کا بھی ذمہ دار ہے اور اس سے اس ذمہ داری کے بارے میں بھی سوال ہو گا۔ اگر اس نے اچھی نماز پڑھائی تو پیچھے نماز پڑھنے والے سب مقتدیوں کے مجموعی ثواب کے برابر اس کو ثواب ملے گا بغیر اس کے کہ مقتدیوں کے ثواب میں کوئی کمی کی جائے۔ اور نماز میں جو نقص اور قصور رہا ہو گا اس کا بوجھ تنہا امام پر ہو گا۔ (معجم اوسط للطبرانی)

۳۴۔ امام کے ساتھ رکوع ملی تو رکعات ملی
حضرت ابو ہریرہؓ سے روایت ہے کہ رسول اﷲﷺ  نے فرمایا: جب تم نماز کو آؤ اور ہم سجدے میں ہوں تو تم سجدے میں شریک ہو جاؤ اور اس کو کچھ شمار نہ کرو۔  جس نے امام کے ساتھ رکوع پا لیا اُس نے نماز کی وہ رکعت پالی۔ (سنن ابی داؤد)

۳۵۔سجدوں کے درمیان  رَبِّ اغْفِرْلِی پڑھنا

 حضرت حذیفہؓ سے روایت ہے کہ نبیﷺ  دونوں سجدوں کے درمیان جلسہ میں رَبِّ اغْفِرْلِی(اے اﷲ!میری مغفرت فرما) کہا کرتے تھے۔(سنن نسائی۔ مسند دارمی)

۳۶۔آخری تشہد کے بعد چار چیزوں سے پناہ مانگنا

 حضرت ابو ہریرہؓ سے روایت ہے کہ رسول اﷲﷺ  نے فرمایا:۔ جب تم میں سے کوئی آخری تشہد پڑھ کر فارغ ہو جائے تو اسے چاہئے کہ چار چیزوں سے اﷲ کی پناہ مانگے۔ (۱) جہنم کے عذاب سے (۲) قبر کے عذاب سے (۳) زندگی اور موت کی آزمائش سے (۴) دجال کے شر سے۔ (صحیح مسلم)

۳۷۔نماز کے بعد تین متربہ استغفار پڑھنا

 حضرت ثوبانؓ سے روایت ہے کہ رسول اﷲﷺ  جب نماز سے فارغ ہوتے تو تین دفعہ کلمہ استغفار پڑھ کر  اﷲ تعالیٰ سے مغفرت طلب کرتے اور اس کے بعد کہتے۔ اللھم انت السلام و منک السلام تبارکت یا ذوالجلال والا کرام۔ (صحیح مسلم)

۳۸۔بارہ رکعات سنت نمازوں کا اجر

 اُم المومنین حضرت اُم حبیبہؓ راوی ہیں کہ نبیﷺ نے فرمایا : جو شخص دن رات میں فرض نمازوں کے علاوہ بارہ رکعتیں پڑھے گا اس کے لئے جنت میں ایک گھر تیار کیا جائے گا۔ ۴ رکعات ظہر سے پہلے، ۲ رکعات ظہر کے بعد، ۲ رکعات مغرب کے بعد اور ۲رکعات عشاء کے بعد اور ۲رکعات فجر سے پہلے۔ (جامع ترمذی)

۳۹۔وتر نماز کی اہمیت
 حضرت بریدہ اسلمیؓ سے روایت ہے کہ رسول اﷲﷺ  نے فرمایا: ’’نماز وتر حق ہے۔ جو وتر ادا نہ کرے وہ ہم میں سے نہیں ہے۔یہ بات آپﷺ نے تین دفعہ ارشاد فرمائی۔ (سنن ابی داؤد)

۴۰۔تہجد قربِ الٰہی کا خاص وسیلہ ہے 

 حضرت ابو امامہؓ سے روایت ہے کہ رسول اﷲﷺ  نے فرمایا: تم تہجد ضرور پڑھا کرو۔ کیونکہ یہ صالحین کا شعار رہا ہے اور قرب الٰہی کا خاص وسیلہ ہے۔ تہجد گناہوں کے بُرے اثرات کو مٹانے والی اور معاصی سے روکنے والی چیز ہے۔ (جامع ترمذی)

۴۱۔گناہ کے بعد نماز پڑھنا اور معافی مانگنا

 حضرت علی مرتضیٰؓ سے روایت ہے کہ ابو بکرؓ نے فرمایا:  میں نے رسول اﷲﷺ  کو فرماتے سُنا کہ جس شخص سے کوئی گناہ سر زد ہو جائے پھر وہ اٹھ کر وضو کرے، نماز پڑھے اور پھر اﷲ سے معافی طلب کرے تو اﷲ تعالیٰ اس کو معاف فرما دیتا ہے۔(جامع ترمذی)

۴۲۔دنوں میں سب سے افضل جمعہ کا دن  ہے 

  حضرت ابو ہریرہؓ سے روایت ہے کہ رسول اﷲﷺ  نے فرمایا:سارے دنوں میں سب سے بہتر اور برتر جمعہ کا دن ہے۔ جمعہ ہی کے دن آدم ؑ کو اﷲ تعالیٰ نے پیدا کیا اور جمعہ ہی کے دن وہ جنت میں داخل کئے گئے۔ جمعہ ہی کے دن وہ جنت سے باہر کر کے اس دنیا میں بھیجے گئے اور قیامت بھی خاص جمعہ ہی کے دن قائم ہو گی۔ (صحیح مسلم)

۴۳۔انبیاء کے جسم قبروں میں محفوظ رہتے ہیں 
 حضرت اوس بن اوس ثقفیؓ سے روایت ہے کہ رسول اﷲﷺ  نے فرمایا کہ جمعہ کا دن افضل ترین دنوں میں سے ہے۔ تم لوگ جمعہ کے دن مجھ پر درود کی کثرت کیا کرو کیونکہ تمہارا درود مجھ پر پیش ہوتا ہے اور پیش ہوتا رہے گا۔ صحابہؓ نے عرض کیا یارسول اﷲﷺ !ہمارا درود آپﷺ پر کیسے پیش ہو گا؟ آپؐ کا جسداطہر تو قبر میں ریزہ ریزہ ہو چکا ہو گا۔ آپﷺ نے ارشاد فرمایا کہ اﷲ تعالیٰ نے پیغمبروں کے جسموں کو زمین پر حرام کر دیا ہے۔ (سنن ابی داؤد، سنن نسائی، سنن ابن ماجہ، مسند داری، دعوات کبیر للبہیقی)

۴۴۔جمعہ کی نماز جماعت کے ساتھ ادا کرنا

طارق بن شہابؓ سے روایت ہے کہ رسول اﷲﷺ  نے فرمایا: جمعہ کی نماز جماعت کے ساتھ ادا کرنا غلام، عورت، کمسن لڑکے اور بیمار کے علاوہ ہر مسلمان پر لازم ہے۔ (سنن ابی داؤد)  حضرت عبداﷲ بن عمرؓ اور حضرت ابو ہریرہؓ دونوں سے روایت ہے کہ رسول اﷲﷺ  برسر منبر فرما رہے تھے : جمعہ چھوڑنے والے لوگ اپنی اس حرکت سے باز آ جائیں ورنہ ان کے اس گناہ کی سزا میں اﷲ تعالیٰ ان کے دلوں پر مہر لگا دے گا۔ (صحیح مسلم)

۴۵۔ مسنون کھانا: قبل نماز عید الفطر و  بعد نماز عید الالضحیٰ 

 حضرت بریدہؓ سے روایت ہے کہ رسول اﷲﷺ  کا معمول یہ تھا کہ آپﷺ  عیدالفطر کی نماز کے لئے کچھ کھا کے تشریف لے جاتے تھے اور عید الاضحی کے دن نماز پڑھنے تک کچھ نہیں کھاتے تھے۔ (جامع ترمذی، سنن ابن ماجہ، سنن دارمی)

۴۶۔عید الاضحی کے دن قربانی کی فضیلت
 حضرت عائشہ صدیقہؓ راوی ہیں کہ نبیﷺ  نے ارشاد فرمایا: عید الاضحی کے دن فرزند آدم کا کوئی عمل اﷲ کو قربانی سے زیادہ محبوب نہیں۔ قربانی کا خون زمین پر گرنے سے پہلے اﷲ تعالیٰ کی رضا کے مقام پر پہنچ جاتا ہے۔ پس اے خدا کے بندو دل کی پوری خوشی سے قربانیاں کرو۔ (جامع ترمذی، سنن ابن ماجہ) حضرت عبداﷲ بن عمرؓ سے روایت ہے کہ رسول اﷲ نے ہجرت کے بعد مدینہ طیبہ میں دس سال قیامت فرمایا اور آپؐ ہرسال قربانی کرتے تھے۔ (جامع ترمذی)

۴۷۔قربانی کرنے تک بال اور ناخن نہ تراشنا

اُم المومنین حضرت اُم سلمہؓ سے روایت ہے کہ رسول اﷲ نے فرمایا: جب ذی الحجہ کا پہلا عشرہ شروع ہو جائے اور تم میں سے کسی کا قربانی کا ارادہ ہو تو اس کو چاہئے کہ اب قربانی کرنے تک اپنے بال یا ناخن بالکل نہ تراشے۔ (صحیح مسلم)

۴۸۔موت مومن کے لیے تحفہ ہے 

 حضرت عبداﷲ بن عمروؓ سے روایت ہے کہ رسول اﷲﷺ نے ارشاد فرمایا کہ مومن کا تحفہ موت ہے۔  (شعب الایمان للبیہقی)

۴۹۔مصیبتوں سے مومنوں کا گناہ ختم ہونا

 حضرت ابو ہریرہؓ سے روایت ہے کہ نبیﷺ  نے فرمایا کہ اﷲ تعالیٰ کے بعض ایمان والے بندوں یا ایمان والی بندیوں پر اﷲ تعالیٰ کی طرف سے مصائب اور حوادث آتے رہتے ہیں۔ کبھی اس کی جان پر کبھی اس کے مال پر اور کبھی اس کی اولاد پر۔ اس کے نتیجہ میں اس کے گناہ جھڑتے رہتے ہیں یہاں تک کہ مرنے کے بعد وہ اﷲ کے حضور میں اس حال میں پہنچتا ہے کہ اس کا ایک گناہ بھی باقی نہیں رہتا۔ (جامع ترمذی)

۵۰۔مرتے وقت لا الٰہ الا اللہ کہنا

حضرت ابو سعید خدریؓ اور حضرت ابو ہریرہؓ سے روایت ہے کہ رسول اﷲﷺ  نے فرمایا کہ: مرنے والوں کو کلمہ لا الٰہ الا اﷲ کی تلقین کیا کرو۔ (صحیح مسلم) حضرت معاذ ابن جبلؓ سے روایت ہے کہ نبیﷺ نے فرمایا: جس شخص کا آخری کلام لا الٰہ الا اﷲ ہو وہ جنت میں جائے گا۔ (سنن ابو داؤد)

۵۱۔مرنے والوں پر سورۃ یٰسین پڑھنا

 حضرت معقل بن یسارؓ سے روایت ہے کہ رسول اﷲﷺ نے فرمایا: تم اپنے مرنے والوں پر سورۃ یٰسین پڑھا کرو۔  (مسند احمد، سنن ابو داؤد، سنن ابن ماجہ)

۵۲۔بچوں کی وفات پر صبر کرنے کا اجر

 حضرت ابو موسی اشعریؓ سے روایت ہے کہ نبیﷺ نے فرمایا: جب اﷲ کے کسی بندے کا بچہ انتقال کر جاتا ہے۔ تو اﷲ تعالیٰ روح قبض کرنے والے فرشتے سے فرماتا ہے تم نے میرے بندے کے بچے کی روح قبض کی؟۔ وہ عرض کرتے ہیں۔ جی ہاں ! پھر فرماتا ہے، تم نے اس کے دل کا پھل اس سے لے لیا؟۔ وہ عرض کرتے ہیں جی ہاں ! پھر فرماتا ہے کہ اس بندہ نے اس حادثہ پر کیا کہا؟ فرشتے عرض کرتے ہیں کہ اس بندے نے آپ کی حمد کی، آپ کا شکر کیا اور انا ﷲ وانا الیہ راجعون پڑھا۔ اﷲ تعالیٰ فرماتا ہے کہ پھر اس کے لئے جنت میں ایک عالیشان گھر بناؤ اور اس کا نام بیت الحمد رکھو۔ (مسند احمد، جامع ترمذی)

۵۳۔میت کے حق میں ۴۰نمازیوں کی دعا

 حضرت عبداﷲ بن عباسؓ کے آزاد کردہ غلام اور خادم خاص کریب تابعی بیان کرتے ہیں کہ حضرت ابن عباسؓ کے ایک صاحبزا دے کا انتقال ہو گیا۔ حضرت ابن عباسؓ نے مجھ سے فرمایا کہ جو لوگ جمع ہو گئے ہیں ذرا تم ان پر نظر ڈالو کہ آیا وہ چالیس ہوں گے ؟  کریب نے کہا ہاں ۴۰ ضرور ہوں گے۔ ابن عباسؓ نے فرمایا کہ اب جنازہ باہر لے چلو۔ میں نے رسول اﷲﷺ  سے سنا  تھا کہ جس مسلمان کا انتقال ہو جائے اور اس کے جنازے کی نماز چالیس ایسے آدمی پڑھیں جن کی زندگی شرک سے بالکل پاک ہو اور وہ نماز میں اس میت کے لئے مغفرت اور رحمت کی دعا کریں تو اﷲ تعالیٰ ان کی دعا اس میت کے حق میں ضرور قبول فرماتا ہے۔ (صحیح مسلم) حضرت مالک بن ہبیرہؓ سے روایت ہے کہ میں نے رسول اﷲﷺ  کو کہتے سنا کہ جس مسلمان بندے کا انتقال ہو جائے اور مسلمانوں کی تین صفیں اس کی نماز جنازہ پڑھیں تو ضرور ہی اﷲ تعالیٰ اس بندے کے واسطے مغفرت اور جنت واجب کر دیتا ہے۔ (سنن ابی داؤد)

۵۴۔قبر کی طرف رُخ کر کے نماز نہ پڑھنا

 حضرت جابرؓ سے روایت ہے کہ رسول اﷲﷺ  نے    قبروں کو پختہ کر نے، اس پر عمارت بنانے یا اس پر بیٹھنے کی ممانعت فرمائی ہے۔ حضرت ابو مرثد غنویؓ راوی ہیں کہ نبیﷺ  نے فرمایا: نہ تو قبروں کے اوپر بیٹھو اور نہ ان کی طرف رخ کر کے نماز پڑھو ( مسلم)

۵۵۔گھوڑوں اور غلاموں پر زکوٰۃ واجب نہیں 
 حضرت علیؓ سے روایت ہے کہ رسول اﷲﷺ  نے فرمایا کہ گھوڑوں اور غلاموں پر زکوٰۃ واجب نہیں کی گئی ہے۔ زکوٰۃادا کرو چاندی کی ہر چالیس درہم میں سے ایک درہم جبکہ دو سو پورے ہو جائیں۔ ۱۹۹ درہم تک  کچھ واجب نہیں ہے۔ (جامع ترمذی، سنن ابی داؤد)

۵۶۔زکوٰۃ ہر تجارتی مال پر ہے 

 حضرت سمرہ بن جندبؓ سے روایت ہے کہ نبیﷺ  کا ہم کو حکم تھا کہ ہم ہر اس چیز میں زکوٰۃ نکالیں جو ہم نے تجارت کے لیے مہیا کی ہو۔ (سنن ابی داؤد)

۵۷۔زکوٰۃ سال گذرنے پر ہی واجب ہے 

 حضرت عبداﷲ بن عمرؓ سے روایت ہے کہ رسول اﷲﷺ نے فرمایا : جس کسی کو کسی راہ سے مال حاصل ہو تو اس پر اس کی زکوٰۃ اس وقت تک واجب نہ ہو گی جب تک اس مال پر سال نہ گزر جائے۔ ( ترمذی)

۵۸۔مستحقین زکوٰۃ کا تعین اللہ نے کر دیا ہے 

 زیاد بن حارث صدائی ؓ سے روایت ہے کہ آپﷺ  کی خدمت میں ایک شخص حاضر ہوا اور عرض کیا کہ زکوٰۃ کے مال میں سے کچھ مجھے عنایت فرمائیے۔ رسول اﷲﷺ  نے فرمایا کہ اﷲ تعالیٰ نے زکوٰۃ کے مصارف کو نہ تو کسی نبی کی مرضی پر چھوڑا ہے اور نہ کسی غیر نبی کی مرضی پر بلکہ خود ہی فیصلہ فرما کر مستحقین زکوٰۃ کی آٹھ قسمیں کر دی ہیں۔ (قرآن :یہ صدقات تو دراصل(۱) فقیروں اور (۲) مسکینوں کے لیے ہیں اور (۳)ان لوگوں کے لیے جو صدقات کے کام پر مامور ہوں اور (۴) اُن کے لیے جن کی تالیفِ قلب مطلوب ہو۔ نیز یہ(۵) گردنوں کے چھڑانے اور (۶) قرضداروں کی مدد کرنے میں اور (۷) راہِ خدا میں اور (۸)مسافر نوازی میں استعمال کرنے کے لیے ہیں۔ ایک فریضہ ہے اللہ کی طرف سے اور اللہ سب کچھ جاننے والا اور دانا و بینا ہے۔ توبہ:۶۰)۔اگر تم ان قسموں میں سے کسی قسم کے آدمی ہو تو میں زکوٰۃ میں سے تم کو دے دوں گا۔ (سنن ابی داؤد)

۵۹۔غنی اور تندرست آدمی کو سوال کرنا جائز نہیں 
حبشی بن جنادہ سے روایت ہے کہ رسول اﷲﷺ  نے فرمایا: غنی آدمی کو اور توانا و تندرست آدمی کوسوال کرنا جائز نہیں ہے۔ البتہ ایسے آدمی کو جائز ہے جس کو ناداری و افلاس نے زمین پر گرا دیا ہو۔ یا جس پر قرض یا کسی تاوان وغیرہ کا کوئی بھاری بوجھ پڑگیا ہو۔ جو آدمی اپنے مال میں اضافہ کے لئے لوگوں کے سامنے ہاتھ پھیلائے اور سوال کرے تو قیامت کے دن اس کا یہ سوال اس کے چہرے پر ایک زخم اور گھاؤ کی شکل میں نمایاں ہو گا اور جہنم کا گرم جلتا ہوا پتھر ہو گا، جس کو وہاں وہ کھائے گا۔اس کے بعد جس کا جی چاہے سوال کم کرے اور جس کا جی چاہے زیادہ کرے (ترمذی)

۶۰۔مانگنا ہی پڑے تو نیک بندوں سے مانگو

 ابن الفراسی تابعی اپنے والد فراسی سے روایت کرتے ہیں کہ میں نے رسول اﷲﷺ  سے دریافت کیا کہ میں اپنی ضرورت کے لئے لوگوں سے سوال کر سکتا ہوں ؟ آپﷺ نے فرمایا: جہاں تک ممکن ہو سوال نہ کرو، اور اگر تم سوال کے لئے مجبور ہی ہو جاؤ تو اﷲ کے نیک بندوں سے سوال کرو۔ (سنن ابی داؤد، سنن نسائی)

۶۱۔بندوں کے مقابلہ میں اللہ سے مدد مانگو

 حضرت عبداﷲ بن مسعودؓ سے روایت ہے کہ رسول اﷲﷺ نے فرمایا: جس آدمی کو کوئی سخت حاجت پیش آئی اور اس نے بندوں سے مدد چاہی تو اسے اس مصیبت سے مستقل نجات نہیں مل سکتی۔ اور جس آدمی نے اسے اﷲ کے سامنے رکھا اور اس سے دعا کی تو پوری امید ہے کہ اﷲ تعالیٰ جلد ہی اس کی یہ حاجت ختم کر دے گا یا تو جلدی موت دے کر یا کچھ تاخیر سے خوشحالی دے کر۔ (سنن ابی داؤد،  جامع ترمذی)

۶۲۔اللہ کے بندوں سے نہ مانگنے پر جنت کی ضمانت

 حضرت ثوبانؓ سے روایت ہے کہ رسول اﷲﷺ  نے فرمایا: جو مجھ سے اس بات کا عہد کرے کہ وہ اﷲ کے بندوں سے اپنی کوئی حاجت نہ مانگے گا تو میں اس کے لئے جنت کی ضمانت دیتا ہوں۔ ثوبانؓ کہتے ہیں کہ میں نے عرض کیا: حضرت (ﷺ )! میں یہ عہد کرتا ہوں۔راوی کا بیان ہے کہ اس وجہ سے حضرت ثوبانؓ کا یہ دستور تھا کہ وہ کسی آدمی سے کوئی چیز نہیں مانگتے تھے۔ (سنن ابی داؤد، سنن نسائی)

۶۳۔محنت مزدوری کرنا مانگنے سے بہتر ہے 

 حضرت انسؓ سے روایت ہے کہ ایک شخص نبیﷺ  کی خدمت میں حاضر ہوا اور مدد طلب کی۔ آپؐ نے پوچھا : کیا تمہارے گھر میں کوئی چیز بھی نہیں ہے ؟ انہوں نے عرض کیا:بس ایک کمبل اور ایک پیالہ ہے۔  آپؐ نے فرمایا: یہ دونوں چیزیں میرے پاس لے آؤ۔ جب وہ دونوں چیزیں لے آئے تو آپؐ نے  حاضرین سے فرمایا: کون ان دونوں چیزوں کو خرید نے پر تیار ہے ؟ ایک صاحب نے عرض کیا:میں ایک درہم میں ان کو لے سکتا ہوں۔ آپؐ نے فرمایا: کون ایک درہم سے زیادہ لگاتا ہے۔ایک دوسرے صاحب نے عرض کیا: میں انہیں دو درہم میں لے سکتا ہوں۔ آپؐ نے دونوں چیزیں ان صاحب کو دے دیں اور ان سے دو درہم لے کر ان صاحب کے حوالے کئے اور  فرمایا: ان میں سے ایک درہم کا توتم کچھ کھانے کا سامان لے کر اپنی بیوی بچوں کو دے دو اور دوسرے درہم سے ایک کلہاڑی خرید کر میرے پاس لے آؤ۔ انہوں نے ایسا ہی کیا اور کلہاڑی لے کر آپﷺ کی خدمت میں حاضر ہو گئے۔ آپؐ نے اپنے دست مبارک سے اس کلہاڑی میں لکڑی کا ایک دستہ لگا دیا اور ان سے فرمایا: جاؤ اور جنگل سے لکڑیاں کاٹ کر بیچو اور اب میں پندرہ دن تک تم کو نہ دیکھوں۔چنانچہ وہ صاحب چلے گئے اور آپﷺ کی ہدایت کے مطابق جنگل کی لکڑیاں کاٹ کاٹ کر بیچتے رہے۔ پھر ایک دن آپﷺ کی خدمت میں حاضر ہوئے۔ انہوں نے اپنی محنت اور لکڑی کے اس کاروبار میں دس بارہ درہم کما لئے تھے جن میں کچھ کا انہوں نے کپڑا خریدا اور کچھ کا غلہ وغیرہ۔ رسول اﷲﷺ  نے ان سے فرمایا: اپنی محنت سے یہ کمانا تمہارے لئے اس سے بہت ہی بہتر ہے کہ قیامت کے دن لوگوں سے مانگنے کا داغ تمہارے چہرے پر ہو۔پھر آپﷺ نے فرمایا: سوال کرنا صرف تین قسم کے آدمیوں کے لئے درست ہے۔ ایک وہ آدمی جسے فقر و فاقہ نے زمین سے لگا دیا ہو۔ دوسرے وہ جس پر قرض یا کسی جرمانے کا بھاری بوجھ ہو۔تیسرے وہ جس کو کوئی خون بہا ادا کرنا ہو اور وہ اسے ادا نہ کر سکتا ہو۔ (سنن ابی داؤد)

۶۴۔پہلے اُن پر خرچ کرو جن کی تم پر ذمہ داری ہے 

 حضرت ابو امامہؓ سے روایت ہے کہ رسول اﷲﷺ  نے فرمایا: اے آدم ؑ کے فرزندو ! اﷲ کی دی ہوئی دولت جو اپنی ضرورت سے فاضل ہو،اُسے راہِ خدا میں صرف کر دینا تمہارے لئے بہتر ہے اور اس کا روکنا تمہارے لئے برا ہے۔ ہاں گزارے کے بقدر رکھنے پر کوئی ملامت نہیں۔ اور سب سے پہلے ان پر خرچ کرو جن کی تم پر ذمہ داری ہے۔ (صحیح مسلم)

۶۵۔مال جمع کرنے کی بجائے خرچ کرتے رہو

 حضرت ابو ہریرہؓ سے روایت ہے کہ رسول اﷲﷺ  ایک دن حضرت بلالؓ کا قیام گاہ پہنچے اور دیکھا کہ ان کے پاس چھواروں کا ایک ڈھیر ہے۔ آپﷺ نے فرمایا: بلالؓ یہ کیا ہے ؟ انہوں نے عرض کیا کہ میں نے اس کو آئندہ کے لئے ذخیرہ بنایا ہے۔ آپﷺ نے فرمایا: بلالؓ ! کیا تمہیں اس کا ڈر نہیں ہے کہ کل قیامت کے دن آتش دوزخ میں تم اس کی تپش اور سوزش دیکھو۔ اے بلالؓ ! جو ہاتھ پاس آئے اس کو اپنے پر اور دوسروں پر خرچ کرتے رہو اور عرش عظیم کے مالک سے قلت کا خوف نہ کرو۔ (شعب الایمان للبیہقی)

۶۶۔صدقہ بُری موت کو دفع کرتا ہے 

 حضرت انسؓ سے روایت ہے کہ رسول اﷲﷺ  نے فرمایا کہ: صدقہ اﷲ کی غضب کو ٹھنڈا کرتا ہے اور بری موت کو دفع کرتا ہے۔ (جامع ترمذی)

۶۷۔روزِ حشر مومن پر صدقہ کا سایہ ہو گا

 مرثد بن عبداﷲ تابعی بیان کرتے ہیں کہ مجھ سے  بعض صحابہ کرامؓ نے بیان کیا کہ انہوں نے رسول اﷲﷺ سے یہ بات سنی ہے کہ قیامت کے دن مومن پر اس کے صدقہ کا سایہ ہو گا۔ (مسند احمد)

۶۸۔قصور معاف کرنے سے عزت بڑھتی ہے 

 حضرت ابو ہریرہؓ سے روایت ہے کہ رسول اﷲﷺ  نے فرمایا کہ صدقہ سے مال میں کمی نہیں آتی اور قصور معاف کر دینے سے آدمی نیچا نہیں ہوتا بلکہ اس کی عزت میں اضافہ ہو جاتا ہے۔ اور جو بندہ اﷲ کے لئے فروتنی اور خاکساری کا رویہ اختیار کرے اﷲ تعالیٰ اس کو رفعت اور بالاتری بخشے گا۔ (صحیح مسلم)

۶۹۔ضرورت مندوں کو کھلانا اور پلانا

 حضرت ابو سعید خدریؓ سے روایت ہے کہ رسول اﷲﷺ نے فرمایا: جس کسی نے اپنے مسلمان بھائی کو ضرورت کے وقت پہننے کو کپڑا دیا، اﷲ تعالیٰ اس کو جنت کا سبز لباس پہنائے گا۔ جس مسلمان نے  اپنے  مسلمان بھائی کو بھوک کی حالت میں کھانا کھلایا اﷲ تعالیٰ اس کو جنت کے پھل اور میوے کھلائے گا۔ اور جس مسلمان نے پیاس کی حالت میں مسلمان بھائی کو پانی پلایا تو اﷲ تعالیٰ اس کو جنت کی سر بمہر شراب طہور پلائے گا۔ (سنن ابی داؤد، جامع ترمذی)

۷۰۔مال خرچ کرنے کی مسنون ترتیب
 حضرت ابو ہریرہؓ سے روایت ہے کہ ایک شخص رسول اﷲﷺ  کے پاس آیا اور عرض کیا کہ میرے پاس ایک  دینار ہے، اسے کہاں خرچ کروں ؟ آپﷺ نے فرمایا کہ اپنی ضرورتوں پر خرچ کرو۔ اس نے کہا کہ اس کے لئے میرے پاس اور ہے۔ آپﷺ نے فرمایا تو اس کو اپنی اولاد کی ضروریات پر خرچ کرو۔ اس نے کہا کہ اس کے لئے میرے پاس اور ہے۔ آپﷺ  نے فرمایا تو اس کو اپنی بیوی کی ضروریات پر خرچ کرو۔ اس نے کہا کہ اس کے لئے میرے پاس اور ہے۔ تو آپﷺ  نے فرمایا کہ پھر اس کو اپنے غلام اور خادم پر صرف کر دو۔ اس نے کہا کہ اس کے لئے میرے پاس اور ہے۔ تو آپﷺ نے فرمایا کہ تم زیادہ واقف ہو کہ تمہارے اہل قرابت میں کون زیادہ ضرورت مند اور مستحق ہے۔ (سنن ابی داؤد، سنن نسائی)

۷۱۔رشتہ داروں کو صدقہ دینے کا دُہرا اجر ہے 

حضرت سلیمان بن عامرؓ سے روایت ہے کہ رسول اﷲﷺ  نے فرمایا: کسی اجنبی مسکین کو اﷲ کے لئے کچھ دینا صرف صدقہ ہے اور اپنے کسی قریبی عزیز کو اﷲ کے لئے کچھ دینے میں دو طرح کا ثواب ہے۔ ایک یہ کہ وہ صدقہ ہے اور دوسرے یہ کہ وہ صلہ رحمی ہے جو بجائے خود بڑی نیکی ہے۔(مسند احمد،جامع ترمذی، سنن نسائی، ابن ماجہ، سنن دارمی)

۷۲۔ رمضان میں شیاطین جکڑ دیئے جاتے ہیں 
 حضرت ابو ہریرہؓ سے روایت ہے کہ رسول اﷲﷺ  نے فرمایا: جب رمضان کی پہلی رات ہوتی ہے تو شیاطین اور سرکش جنات جکڑ دیئے جاتے ہیں اور دوزخ کے سارے دروازے بند کر دیئے جاتے ہیں اور ان میں سے کوئی دروازہ بھی کھلا نہیں رہتا اور جنت کے تمام دروازے کھول دیئے جاتے ہیں۔جنت کا کوئی دروازہ بھی بند نہیں کیا جاتا۔ اﷲ کا منادی پکارتا ہے کہ اے خیر اور نیکی کے طالب قدم بڑھا و۔ اور اے بدی اور بد کر داری کے شائق رک جاؤ۔ اﷲ کی طرف سے بہت سے گناہ گار بندوں کو دوزخ سے رہائی دی جاتی ہے۔ اور یہ سب رمضان کی ہر رات میں ہوتا رہتا ہے۔ (جامع ترمذی، سنن ابن ماجہ)

۷۳۔رمضان کا ایک فرض ستر فرضوں کے برابر ہے 

 حضرت سلمانؓ سے روایت ہے کہ ماہ شعبان کی آخری تاریخ کورسول اﷲﷺ  نے ایک خطبہ دیتے ہوئے ارشاد فرمایا: اے لوگو! تم پر ایک برکت والا مہینہ سایہ افگن ہو رہا ہے۔ اس مبارک مہینہ کی ایک رات (شب قدر) ہزار مہینوں سے بہتر ہے۔ اس مہینے کے روزے اﷲ تعالیٰ نے فرض کئے ہیں اور اس کی راتوں میں بارگاہ خداوندی میں کھڑا ہونے کو نفل عبادت مقرر کیا ہے۔اس مہینے میں غیر فرض عبادت کا ثواب دوسرے زمانہ کے فرضوں کے برابر ہے اور اس مہینے میں فرض ادا کرنے کاثواب دوسرے زمانے کے ستر فرضوں کے برابر ہے۔ یہی وہ مہینہ ہے جس میں مومن بندوں کے رزق میں اضافہ کیا جاتا ہے۔ جس نے اس مہینے میں کسی روزہ دار کو افطار کرایا تو اس کے لئے گناہوں کی مغفرت اور آتش دوزخ سے آزادی کا ذریعہ ہو گا اور اس کو روزہ دار کے برابر ثواب دیا جائے گا۔ بغیر اس کے کہ روزہ دار کے ثواب میں کوئی کمی کی جائے۔ اور جو کوئی کسی روزہ دار کو پورا کھانا کھلا دے اس کو اﷲ تعالیٰ میرے حوض کوثر سے ایسا سیراب کرے گا جس کے بعد اس کو کبھی پیاس ہی نہیں لگے گی حتیٰ کہ وہ جنت میں پہنچ جائے گا۔اس ماہ مبارک کا ابتدائی حصہ رحمت ہے اور درمیانی حصہ مغفرت ہے اور آخری حصہ آتش دوزخ سے آزادی ہے۔(بیہقی)

۷۴۔شبِ قدر میں مانگنے کی دُعا

 حضرت عائشہ صدیقہؓ سے روایت ہے کہ میں نے رسول اﷲﷺ  سے عرض کیا کہ مجھے بتائیے کہ اگر مجھے معلوم ہو جائے کہ کون سی رات شب قدر ہے تو میں  اس رات اﷲ سے کیا عرض کروں اور کیا دعا مانگوں ؟ آپ نے فرمایا یہ عرض کرو:  اَللّٰھُمَّ اِنَّکَ عَفُوَّ کَرِیْمً تُحِبُّ الْْعَفْوَ فَاعْفُ عَنِّیْ اے میرے اﷲ!تو بہت معاف فرمانے والا اور بڑا کرم فرما ہے، اور معاف کر دینا تجھے پسند ہے۔ پس تو میری خطائیں معاف فرما دے۔ (مسند احمد،  ترمذی، ابن ماجہ)

۷۵۔ اعتکاف کے شرعی قواعد و ضوابط
 حضرت عائشہ صدیقہؓ معتکف کے لئے شرعی دستور اور ضابطہ روایت کرتی ہیں کہ وہ نہ تو مریض کی عیادت کو جائے اور نہ ہی نماز جنازہ میں شرکت کے لئے باہر نکلے۔ عورت سے صحبت کرے نہ بوس و کنار۔ سوائے رفع حاجت وغیرہ کے معتکف اپنی دیگر ضرورتوں کے لئے بھی مسجد سے باہر نہ جائے۔ اور اعتکاف جامع مسجد میں روزہ کے ساتھ ہونا چاہئے کیونکہ بغیر روزہ کے اعتکاف نہیں ہوتا (سنن ابی داؤد)

۷۶۔معتکف گناہوں سے بچا رہتا ہے 

 حضرت عبداﷲ بن عباسؓ سے روایت ہے کہ نبیﷺ  نے اعتکاف کرنے والے کے بارے میں فرمایا کہ وہ گناہوں سے بچار ہتا ہے۔ اس کا نیکیوں کا حساب ساری نیکیاں کرنے والے بندے کی طرح جاری رہتا ہے اور نامہ اعمال میں لکھا جاتا رہتا ہے۔(ابن ماجہ)

۷۷۔رمضان کے چاند دیکھنے کا اہتمام کرنا

  حضرت عائشہ صدیقہؓ سے روایت ہے کہ رسول اﷲﷺ ماہ شعبان کے دن اور اس کی تاریخیں جتنے اہتمام سے یاد رکھتے تھے اتنے اہتمام سے کسی دوسرے مہینے کی تاریخیں یاد نہیں رکھتے تھے۔ پھر رمضان کا چاند دیکھ کر روزے رکھتے تھے۔ اور اگر ۲۹ شعبان کو چاند دکھائی نہ دیتا تو ۳۰ دن کا شمار پورا کر کے پھر روزے رکھتے تھے۔(سنن ابی داؤد)

۷۸۔روزہ افطار میں تاخیر نہ کرنا

حضرت ابو ہریرہؓ سے روایت ہے کہ رسول اﷲﷺ  نے فرمایا کہ اﷲ تعالیٰ کا ارشاد ہے کہ اپنے بندوں میں مجھے وہ بندہ زیادہ محبوب ہے جو روزہ کے افطار میں جلدی کرے۔ یعنی غروب آفتاب کے بعد بالکل دیر نہ کرے۔ (جامع ترمذی)

۷۹۔کھجور یا پانی سے روزہ افطار کرنا

 حضرت سلمان بن عامر سے روایت ہے کہ رسول اﷲﷺ نے فرمایا کہ جب تم میں سے کسی کا روزہ ہو تو وہ کھجور سے افطار کرے۔ اگر کھجور نہ پائے تو پھر پانی ہی سے افطار کرے۔ اس لیے کہ پانی کو اﷲ تعالیٰ نے طہور بنایا ہے۔(مسند احمد، سنن ابی داؤد، جامع ترمذی، سنن ابن ماجہ، مسند دارمی)

۸۰۔مجاہد کی مدد کا ثواب

 حضرت زید بن خالدؓ سے روایت ہے کہ رسول اﷲﷺ نے فرمایا: جس کسی نے کسی روزہ دار کو افطار کرایا، یا کسی مجاہد کو جہاد کا سامان دیا تو اس کو روزہ دار اور مجاہد کے مثل ہی ثواب ملے گا۔ (شعب الایمان للبیہقی و شرح السنۃ للبغوی)

۸۱۔ حیض کے روزوں کی قضا ہے، نماز کی نہیں 
 ایک تابعی خاتون معاذہ عدویہ بیان کرتی ہیں کہ انہوں نے اُم المومنین حضرت عائشہ صدیقہؓ سے دریافت کیا کہ یہ کیا بات ہے کہ ایام حیض میں جو روزے قضا ہوتے ہیں ان کی تو قضا ہو جاتی ہے اور جو نمازیں قضا ہوتی ہیں ان کی قضا نہیں پڑھی جاتی؟ ام المومنین نے فرمایا کہ رسول اﷲﷺ  کے زمانے میں جب ہم اس میں مبتلا ہوتے تھے تو ہم کو ان دنوں کے قضا شدہ روزے رکھنے کا حکم دیا جاتا تھا اور قضا نماز پڑھنے کا حکم نہیں دیا جاتا تھا۔ (صحیح مسلم)

۸۲۔بھول کر کھانے پینے سے روزہ نہیں ٹوٹتا

 حضرت ابو ہریرہؓ سے روایت ہے کہ جس نے روزہ کی حالت میں بھول کر کچھ کھا لیا یا پی لیا تو وہ قاعدہ کے مطابق اپنا روزہ پورا کرے۔ کیونکہ اس کو اﷲ نے کھلایا اور پلایا ہے۔ ( صحیح مسلم)

۸۳۔ احتلام سے روزہ نہیں ٹوٹتا

 حضرت ابو سعید خدریؓ سے روایت ہے کہ رسول اﷲﷺ نے فرمایا: ان تین چیزوں سے روزہ نہیں ٹوٹتا۔ پچھنے لگوانا، قے ہو جانا اور احتلام۔ ( ترمذی)

۸۴۔روزہ کی حالت میں سرمہ لگانا

 حضرت انسؓ سے روایت ہے کہ ایک شخص رسول اﷲﷺ کی خدمت میں حاضر ہوا اور دریافت کیا کہ میری آنکھ میں تکلیف ہے تو کیا میں روزہ کی حالت میں سرمہ لگاسکتا ہوں ؟ آپﷺ نے فرمایا: ہاں ! لگاسکتے ہو۔ (جامع ترمذی)

۸۵۔روزہ میں گرمی کی شدت کی وجہ سے نہانا

 رسول اﷲﷺ  کے بعض اصحاب سے روایت ہے کہ انہوں نے رسول اﷲﷺ  کو روزے کی حالت میں دیکھا کہ آپﷺ پیاس یا گرمی کی شدت کی و جہ سے سر مبارک پر پانی بہار ہے تھے۔ (موطا امام مالک، سنن ابی داؤد)

۸۶۔بوس و کنار سے روزہ میں فرق نہیں پڑتا
 حضرت جابر بن عبداﷲ انصاریؓ سے روایت ہے کہ حضرت عمر بن الخطابؓ نے بیان کیا کہ ایک دفعہ روزے کی حالت میں میں نے اپنی بیوی کا بوسہ لے لیا۔ جب میں نے رسول اﷲﷺ  سے عرض کیا کہ میں نے روزے کی حالت میں بوسہ لے لیا ہے ؟ تو آپﷺ نے فرمایا: بتاؤ اگر تم پانی منہ میں لے کر کلی کروتو کیا اس سے تمہارے روزہ میں خرابی آئے گی؟ میں نے عرض کیا اس سے تو کوئی خرابی نہ آئے گی۔ تو آپﷺ نے فرمایا کہ پھر خالی بوسہ لینے سے بھی  کچھ نہیں ہوا۔ (سنن ابی داؤد)

۸۷۔روزے جسم کی زکوٰۃ ہیں 
 حضرت ابو ہریرہؓ سے روایت ہے کہ رسول اﷲﷺ  نے فرمایا: ہر چیز کی کوئی زکوٰۃ ہے اور جسم کی زکوٰۃ روزے ہیں۔  (سنن ابن ماجہ)

۸۸۔ رمضان اور شوال کے چھ روزے 

 حضرت ابو ایوب انصاریؓ سے روایت ہے کہ رسول اﷲﷺ  نے فرمایا: جس نے ماہ رمضان کے روزے رکھے اس کے بعد ماہ شوال میں چھ نفلی روزے رکھے تو اس کا یہ عمل ہمیشہ روزہ رکھنے کے برابر ہو گا۔ ( مسلم)

۸۹۔عاشورہ اور عشرہ ذی الحجہ کے روزے 

 حضرت حفصہؓ سے روایت ہے کہ رسول اﷲﷺ  چار چیزوں کو کبھی نہیں چھوڑتے تھے۔(۱) عاشورہ کا روزہ (۲) عشرۂ ذی الحجہ یعنی یکم ذی الحجہ سے یوم العرفہ نویں ذی الحجہ تک کے روزے (۳) ہر مہینے کے تین روزے (۴) اور قبل فجر کی دو رکعتیں۔(سنن نسائی)

۹۰۔ تیرھویں، چودھویں اور پندرھویں کا روزہ

 حضرت قتادہ بن ملحانؓ سے روایت ہے کہ رسول اﷲﷺ  ہم لوگوں کو حکم فرماتے تھے کہ ہم ایام بیض یعنی مہینہ کی تیرھویں، چودھویں، پندرھویں کو روزہ رکھا کریں۔ اور فرماتے تھے کہ مہینے کے ان تین دنوں کے روزے رکھنا اجر و ثواب کے لحاظ سے ہمیشہ روزہ رکھنے کے برابر ہے۔ (سنن ابی داؤد، سنن نسائی)

۹۱۔عشرۂ ذی الحج: روزے اور نوافل کی فضیلت
 حضرت ابو ہریرہؓ سے روایت ہے کہ رسول اﷲﷺ  نے فرمایا: دنوں میں سے کسی دن میں بھی بندے کا عبادت کرنا اﷲ تعالیٰ کو اتنا محبوب نہیں جتنا کہ عشرۂ ذی الحجہ میں۔اس عشرہ کے ہر دن کا روزہ سال بھر کے روزوں کے برابر ہے۔ اس کی ہر رات کے نوافل شب قدر کے نوافل کے برابر ہیں (ترمذی)

۹۲۔شبِ برات کی اہمیت و فضیلت
 حضرت علیؓ سے روایت ہے کہ رسول اﷲﷺ  نے فرمایا: جب شعبان کی پندرھویں رات آئے تو اس رات میں اﷲ کے حضور میں نوافل پڑھو اور اس دن کو روزہ رکھو کیونکہ اس رات میں آفتاب غروب ہوتے ہی اﷲ تعالیٰ کی خاص تجلی اور رحمت پہلے آسمان پر اتر آتی ہے اور وہ ارشاد فرماتا ہے کہ: کوئی بندہ ہے جو مجھ سے مغفرت اور بخشش طلب کرے اور میں اس کی مغفرت کا فیصلہ کروں۔ کوئی بندہ ہے جو روزی مانگے اور میں اس کی روزی دینے کا فیصلہ کروں۔ کوئی مبتلائے مصیبت بندہ ہے جو مجھ سے صحت و عافیت کا سوال کرے اور میں اس کو عافیت عطا کروں۔ اسی طرح مختلف قسم کے حاجت مندوں کو اﷲ پکارتا ہے کہ وہ اس وقت مجھ سے اپنی حاجتیں مانگیں اور میں عطا کروں۔ غروب آفتاب سے لے کر صبح صادق تک اﷲ تعالیٰ کی رحمت اسی طرح اپنے بندوں کو اس رات میں پکارتی رہتی ہے۔ (سنن ابن ماجہ)

۹۳۔ نفلی روزہ توڑنے پر قضا واجب ہے 

 حضرت عائشہ صدیقہؓ سے روایت ہے کہ میں اور حفصہ رضی اﷲ عنہا دونوں نفلی روزے سے تھیں۔ ہمارے سامنے کھانا پیش کیا گیا جس کو کھانے کا ہمارا جی چاہا اور ہم نے اس کو کھا لیا۔ پھر حفصہؓ نے رسول اﷲﷺ  سے سارا معاملہ عرض کیا تو آپﷺ  نے فرمایا: اس کی جگہ کسی دن قضا روزہ رکھو۔( امام ابو حنیفہؒ کے نزدیک یہ قضا واجب ہے جب کہ امام شافعیؒ کے نزدیک صرف مستحب ہے ) (جامع ترمذی)

۹۴۔فرض حج ادا نہ کرنے پر نبیؐ کا اظہار ناراضگی
 حضرت علی مرتضیؓ سے روایت ہے کہ رسول اﷲﷺ  نے فرمایا: جس کے پاس سفر حج کا ضروری سامان ہو اور اس کو سواری میسر ہو جو بیت اﷲ تک اس کو پہنچا سکے اور پھر وہ حج نہ کرے تو کوئی فرق نہیں کہ وہ یہودی ہو کر مرے یا نصرانی ہو کر۔ایسا اس لئے ہے کہ اﷲ تعالیٰ کا ارشاد ہے کہ :’’اﷲ کے لئے بیت اﷲ کا حج فرض ہے ان لوگوں پر جو اس تک جانے کی استطاعت رکھتے ہوں ‘‘۔ (جامع ترمذی)

۹۵۔ حج اور عمرہ پے در پے کیا کرو 

 حضرت عبداﷲ ابن مسعودؓ سے روایت ہے کہ رسول اﷲﷺ  نے فرمایا کہ حج اور عمرہ پے در پے کیا کرو کیونکہ حج اور عمرہ دونوں فقر و محتاجی اور گناہوں کو اس طرح دور کر دیتے ہیں جس طرح لوہا اور سنا ر کی بھٹی لوہے اور سونے چاندی کا میل کچیل دور کر دیتی ہے۔ اور ’’حج مبرور ‘‘ کا صلہ اور ثواب تو بس جنت ہی ہے۔(جامع ترمذی، سنن نسائی)

۹۶۔حج کر کے آنے والے سے دعا کروانا

 حضرت عبداﷲ بن عمرؓ سے روایت ہے کہ رسول اﷲﷺ نے فرمایا: جب کسی حج کرنے والے سے تمہاری ملاقات ہو تو اس کے اپنے گھر میں پہنچنے سے پہلے اس کو سلام کرو اور مصافحہ کرو اور اس سے مغفرت کی دعا کے لئے کہو۔ کیونکہ وہ اس حال میں ہے کہ اس کے گناہوں کی مغفرت کا فیصلہ ہو چکاہے (مسند احمد)

۹۷۔حج یا جہاد کے راستے میں مرنے پر اجر

 حضرت ابو ہریرہؓ سے روایت ہے کہ اﷲ کا جو بندہ حج یا عمرہ کی نیت سے یا راہ خدا میں جہاد کے لئے نکلا۔پھر راستہ ہی میں اس کو موت آ گئی تو اﷲ تعالیٰ کی طرف سے اس کے واسطے وہی اجر و ثواب لکھ دیا جاتا ہے جو حج و عمرہ کرنے والوں کے لئے یاراہ جہاد کرنے والے کے لیے مقرر ہے۔  (شعب الایمان للبیہقی)

۹۸۔مرد حالتِ احرام میں کیا پہنیں 
 حضرت عبداﷲ بن عمر فرماتے ہیں کہ ایک شخص نے رسول اﷲﷺ  سے دریافت کیا کہ حج یا عمرہ کا احرام باندھنے والا کیا کیا کپڑے پہن سکتا ہے ؟ آپﷺ نے فرمایا کہ حالت احرام میں نہ تو قمیض پہنو اور نہ پاجامہ۔ نہ ہی سر پر عمامہ پہنو اور نہ پاؤں میں موزے پہنو۔ ایسا کوئی کپڑا بھی نہ پہنو جس کو زعفران یا خوشبو لگا ہو۔ (صحیح مسلم)

۹۹۔عورتیں حالتِ احرام میں کیا پہنیں 
 حضرت عبداﷲ بن عمرؓ راوی ہیں کہ رسول اﷲﷺ  نے  فرمایا: عورتوں کو احرام کی حالت میں دستانے پہننے اور چہرے پر نقاب ڈالنے اور زعفران یا خوشبو لگے کپڑوں کا استعمال نہیں کرنا چاہئے۔ ان کے علاوہ جو رنگین کپڑے وہ چاہیں پہن سکتی ہیں۔ اسی طرح وہ چاہیں تو زیور بھی پہن سکتی ہیں اور شلوار اور قمیض اور موزے بھی پہن سکتی ہیں۔ (سنن ابی داؤد)

۱۰۰۔تلبیہ بلند آواز سے پڑھنے کا حکم

خلاد بن سائب تابعی اپنے والد سائب بن خلاد انصاری سے روایت کرتے ہیں کہ رسول اﷲﷺ  نے فرمایا کہ: میرے پاس جبرئیلؑ آئے اور انہوں نے اﷲ تعالیٰ کی طرف سے مجھے حکم پہنچایا کہ میں اپنے ساتھیوں کو حکم دوں کہ تلبیہ بلند آواز سے پڑھیں۔  (موطا امام مالکؒ، جامع ترمذی، سنن ابی داؤد، سنن نسائی، سنن ابن ماجہ، مسند دارمی)

۱۰۱۔حاجی کا تلبیہ پڑھنا، دیگر مخلوق بھی لبیک کہتی ہیں 
 حضرت سہل بن سعد سے روایت ہے کہ رسول اﷲﷺ  نے فرمایا: اﷲ کا مومن و مسلم بندہ جب حج یا عمرہ کا تلبیہ پکارتا ہے۔تو اس کے داہنی طرف اور بائیں طرف اﷲ کی جو بھی مخلوق ہوتی ہے خواہ وہ بے جان پتھر اور درخت یا ڈھیلے ہی ہوں وہ بھی اس بندے کے ساتھ لبیک کہتی ہیں۔ ( ترمذی، ابن ماجہ)

۱۰۲۔ تلبیہ کے بعد جنت کی دعا اور دوزخ سے پناہ مانگنا

 عمارہ بن خزیمہ بن ثابت انصاری اپنے والد سے روایت کرتے ہیں کہ رسول اﷲﷺ  جب احرام باندھ کر تلبیہ سے فارغ ہوتے تو اﷲ تعالیٰ سے اس کی رضا اور جنت کی دعا کرتے اور اس کی رحمت سے دوزخ سے خلاصی اور پناہ مانگتے (مسند شافعی)

۱۰۳۔طواف کے پہلے تین چکروں میں رمل کرنا

 حضرت جابرؓ سے روایت ہے کہ نبیﷺ  مکہ پہنچے تو سب سے پہلے حجر اسود پر آئے اور اس کا استلام کیا۔ پھر آپ نے داہنی طرف طواف شروع کیا۔ پہلے تین چکروں میں آپﷺ نے رمل کیا اور اس کے بعد چار چکروں میں آپ اپنی عام رفتار سے چلے۔ ( مسلم)

۱۰۴۔طواف میں گفتگو کی اجازت ہے 

 حضرت عبداﷲ بن عباسؓ سے روایت ہے کہ رسول اﷲﷺ  نے فرمایا کہ بیت اﷲ کا طواف نماز کی طرح کی عبادت ہے۔ فرق صرف یہ ہے کہ طواف میں تم کو باتیں کرنے کی اجازت ہے۔ جو کوئی طواف کی حالت میں کسی سے بات کرے تو نیکی اور بھلائی کی بات کرے۔ (جامع ترمذی، سنن نسائی، سنن دارمی)

۱۰۵۔حجر اسود اور رکن یمانی پر ہاتھ پھیرنا
 حضرت عبداﷲ بن عمرؓ سے روایت ہے کہ میں نے رسول اﷲﷺ سے سنا کہ حجر اسود اور رکن یمانی ان دونوں پر ہاتھ پھیرنا گناہوں کے کفار ہ کا ذریعہ ہے۔ جس نے اﷲ کے اس گھر کا سات بار طواف کیا اور اہتمام اور فکر کے ساتھ کیا تو اس کا یہ عمل ایک غلام آزاد کرنے کے برابر ہو گا۔ بندہ طواف کرتے ہوئے جب ایک قدم رکھ کر دوسرا قدم اٹھائے گا تو اﷲ تعالیٰ اس کے ہر قدم کے بدلہ ایک گناہ معاف کرے گا اور ایک نیکی کا ثواب اس کے لئے لکھا جائے گا (ترمذی)

۱۰۶۔ حشر میں حجر اسود استلام کرنے والوں کی شہادت دے گا
 حضرت عبداﷲ بن عباسؓ سے روایت ہے کہ رسول اﷲﷺ  نے حجر اسود کے بارے میں فرمایا: خدا کی قسم! قیامت کے دن اﷲ تعالیٰ اس کو نئی زندگی دے کر اس طرح اٹھائے گا کہ اس کی دو آنکھیں ہوں گی جن سے وہ دیکھے گا۔ اور زبان ہو گی جس سے وہ بولے گا۔ جن بندوں نے اس کا استلام کیا ہو گیا ان کے حق میں سچی شہادت دے گا۔ ( ترمذی، ابن ماجہ، سنن دارمی)

۱۰۷۔رکن یمانی اور حجر اسود کے درمیان کی دعا

 حضرت عبداﷲ بن السائبؓ سے روایت ہے کہ میں نے رسول اﷲﷺ  کو حالتِ طواف میں رکن یمانی اور حجر اسود کے درمیان یہ دعا پڑھتے ہوئے سنا: رَبَّنَا اٰتِنَا فِی الدُّنْیَا حَسَنَۃً وَّفِی الْا خِٰرَۃِ حَسَنَۃً وَّ قِنَا عَذَابَ النَّارِ۔ (سنن ابی داؤد)

۱۰۸۔رکن یمانی پر ستر فرشتے دعاؤں پر آمین کہتے ہیں 
حضرت ابو ہریرہؓ سے روایت ہے کہ رسول اﷲﷺ  نے فرمایا کہ: رکن یمانی پر ستر فرشتے مقرر ہیں جوہر اس بندے کی دعا پر امین کہتے ہیں جو اسکے پاس یہ دعا کرے کہ : اَللّٰھُمَّ اِنِّیْ اَسْئَلُکَ ا الْعَفْوَ وَالْعَافِیَۃَ فِی الدُّنْیَا وَالْا خِٰرَۃِ رَبَّنَآ اٰتِنَا فِی الدُّنْیَا حَسَنَۃً وَّفِی الْا خِٰرَۃِ حَسَنَۃً وَّقِنَا عَذَابَ النَّارِ۔ (اے اﷲ! میں تجھ سے دنیا اور آخرت میں معافی اور عافیت مانگتا ہوں۔ اے پروردگار! ہم کو دنیا میں بھی بھلائی عطا فرما اور آخرت میں بھی، اور دوزخ کے عذاب سے ہم کو بچا!)۔ (سنن ابن ماجہ)

۱۰۹۔منیٰ میں رَمی دو دن بھی جائز ہے 

 عبدالرحمن بن یعمر دئلی سے روایت ہے کہ میں نے رسول اﷲﷺ  کو فرماتے سنا: حج وقوف عرفہ ہے۔ جو حاجی مزدلفہ والی رات یعنی ۹اور۱۰ ذی الحجہ کی درمیانی شب میں بھی صبح صادق سے پہلے عرفات میں پہنچ جائے تو اس نے حج پا لیا اور اس کا حج ہو گیا۔منیٰ میں قیام کے تین دن میں (جن میں تینوں جمروں کی رمی کی جاتی ہے ۱۱، ۱۲، ۱۳ ذی الحجہ) اگر کوئی آدمی صرف دو دن میں یعنی۱۱، ۱۲ ذی الحجہ کو رمی کر کے منیٰ سے چل دے تو اس میں بھی کوئی گناہ نہیں ہے۔ ( ترمذی، سنن ابی داؤد، سنن نسائی، سنن ابن ماجہ، سنن دارمی)

۱۱۰۔ یومِ عرفہ: اللہ کی رحمت قریب آ جاتی ہے 

 حضرت عائشہ صدیقہؓ سے روایت ہے کہ رسول اﷲﷺ نے فرمایا: کوئی دن ایسا نہیں ہے جس میں اﷲ تعالیٰ عرفہ کے دن سے زیادہ اپنے بندوں کے لئے جہنم سے آزادی اور رہائی کا فیصلہ کرتا ہو۔ اس دن اﷲ تعالیٰ اپنی صفت ر حمت کے ساتھ عرفات میں جمع ہونے والے اپنے بندوں کے بہت ہی قریب ہو جاتا ہے اور ان پر فخر کرتے ہوئے فرشتوں سے کہتا ہے کہ دیکھتے ہو!میرے یہ بندے کس مقصد سے یہاں آئے ہیں ؟(صحیح مسلم)

۱۱۱۔یومِ عرفہ پر رحمتِ الٰہی اور شیطان کی پریشانی
تابعی حضرت طلحہ بن عبید اﷲ کریز سے روایت ہے کہ رسول اﷲﷺ  نے فرمایا کہ: شیطان کسی دن بھی اتنا ذلیل خوار، پھٹکارا ہوا اور جلا بھنا ہوا نہیں دیکھا گیا جتنا وہ عرفہ کے دن دیکھا جاتا ہے۔ ایسا صرف اس لیے ہے کہ وہ اس دن رحمتِ الٰہی کوبرستے ہوئے اور بڑے بڑے گناہوں کی معافی کا فیصلہ ہوتے دیکھتا ہے۔(موطا امام مالک)

۱۱۲۔جمرات کی رَمی اور صفا و مروہ کی سعی
حضرت عائشہ صدیقہؓ سے روایت ہے کہ رسول اﷲﷺ نے فرمایا: جمرات پر کنکریاں پھینکنا اور صفا و مروہ کے درمیان سعی کرنا ذکر اﷲ کی گرم بازاری کے وسائل ہیں۔(جامع ترمذی، سنن دارمی)

۱۱۳۔یومِ نحر سب سے عظمت والا دن ہے 

 حضرت عبداﷲ بن قرطؓ سے روایت ہے کہ رسول اﷲﷺ نے فرمایا: اﷲ کے نزدیک سب سے زیادہ عظمت والا دن یوم النحر(۱۰ ذی الحجہ) ہے۔ اس کے بعد اس سے اگلا دن یوم القر(۱۱ذی الحجہ) کا درجہ ہے۔ اس کے بعد (یعنی ۱۲ ذی الحجہ) اگر کی جائے تو ادا تو ہو جائے گی۔ راوی بیان کرتے ہیں کہ ایک دفعہ پانچ یا چھ اونٹ کے لئے رسول اﷲﷺ  کے قریب لائے گئے تو ان میں سے ہر ایک آپ کے قریب ہونے کی کوشش کرتا تھا، تاکہ پہلے اسی کو آپ ذبح کریں۔ (سنن ابی داؤد)

۱۱۴۔ ۱۰؍ ذی الحجہ کی رات کوطوافِ زیارت کرنا

 حضرت عائشہ صدیقہ اور حضرت ابن عباسؓ سے روایت ہے کہ رسول اﷲﷺ  نے طواف زیارت کو دسویں ذی الحجہ کی رات تک موخر کرنے کی اجازت دی۔(گو طوافِ زیارت ۱۰؍ ذی ا لحجہ کے دن افضل ہے تاہم اس دن کے ختم ہونے کے بعد رات میں بھی کیا جاسکتا ہے )۔حضرت حارث ثقفیؓ سے روایت ہے کہ رسول اﷲﷺ  نے فرمایا: جو شخص حج یا عمرہ کرے تو چاہئے کہ اس کی آخری حاضری بیت اﷲ پر ہو اور آخری عمل طواف ہو۔ (مسند احمد)

۱۱۵۔مکہ میں ہتھیار اٹھانا جائز نہیں 
 حضرت جابرؓ سے راوی ہیں کہ رسول اﷲﷺ  نے فرمایا: کسی مسلمان کے لئے جائز نہیں کہ وہ مکہ میں ہتھیار اٹھائے۔ (صحیح مسلم)

۱۱۶۔حرمِ مکہ اور حرمِ مدینہ کے آداب

 حضرت ابو سعید خدریؓ سے روایت ہے کہ رسول اﷲﷺ نے فرمایا: حضرت ابراہیمؑ نے مکہ کے ’’حرم‘‘ ہونے کا اعلان کیا تھا اور میں مدینہ کے ’’حرم‘‘ قرار دیئے جانے کا اعلان کرتا ہوں۔ اس کے دونوں طرف کے دروں کے درمیان پورا رقبہ واجب الاحترام ہے۔ اس میں خوں ریزی کی جائے اور نہ کسی کے خلاف ہتھیار اٹھایا جائے۔ جانوروں کے چارے کی ضرورت کے سوا درختوں کے پتے بھی نہ جھاڑے جائیں۔ (صحیح مسلم)

۱۱۷:ابراہیمؑ نے مکہ اور محمدؐ نے مدینہ کے لیے دعا کی
 حضرت ابو ہریرہؓ سے روایت ہے کہ لوگوں کا دستور تھا کہ جب وہ درخت پر نیا پھل دیکھتے تو اس کو لا کر رسول اﷲﷺ  کی خدمت میں پیش کرتے۔ آپ اس کو قبول فرما کر اس طر ح دعا فرماتے : اے اﷲ! ہمارے پھلوں اور پیدا وار میں برکت دے۔ ہمارے شہر مدینہ میں برکت دے اور ہمارے صاع اور ہمارے مد میں برکت دے۔ الٰہی ! ابراہیمؑ تیرے خاص بندے اور تیرے خلیل اور تیرے نبی تھے اور میں بھی تیرا بندہ اور تیرا نبی ہوں۔ انہوں نے مکہ کے لئے تجھ سے دعا کی تھی اور میں مدینہ کے لئے تجھ سے ویسی ہی دعا کرتا ہوں۔ (صحیح مسلم)

۱۱۸۔مدینہ میں طاعون داخل نہیں ہو سکتا

  حضرت ابو ہریرہؓ سے روایت ہے کہ رسول اﷲﷺ  نے فرمایا:مدینہ کے راستوں پر فرشتے مقرر ہیں۔ اس میں طاعون اور دجال داخل نہیں ہو سکتا۔‘‘ ( صحیح مسلم)

۱۱۹۔مدینہ میں مرنے کی سعادت

حضرت عبداﷲ بن عمرؓ سے روایت ہے کہ رسول اﷲﷺ نے فرمایا کہ جو اس کی کوشش کر سکے کہ مدینہ میں اس کی موت ہو تو اس کو چاہئے کہ وہ مدینہ میں مرے۔ میں ان لوگوں کی ضرور شفاعت کروں گا جو مدینہ میں مریں گے۔ (مسند احمد، جامع ترمذی)

۱۲۰۔مدینہ میں دفن ہونے کی فضیلت
یحییٰ بن سعید انصاری تابعی صحابی کا واسطہ ذکر کئے بغیر رسول اﷲﷺ  سے نقل کرتے ہیں کہ رسول اﷲﷺ   کی موجودگی میں مدینہ کے قبرستان میں کسی میت کی قبر کھودی جا رہی تھی۔ ایک صاحب نے قبر میں جھانک کر دیکھا اور ان کی زبان سے نکلا کہ مسلمان کے لئے یہ اچھی آرام گاہ نہیں۔ رسول اﷲﷺ  نے فرمایا: یہ تمہاری زبان سے بہت بری بات نکلی۔ روئے زمین پر کوئی جگہ ایسی نہیں ہے جہاں اپنی قبرکا ہونا مجھے مدینہ سے زیادہ محبوب ہو۔یہ بات آپ نے تین دفعہ ارشاد فرمائی۔  (موطا امام مالک)

۱۲۱۔مسجد نبویؐ میں مسلسل ۴۰ نمازیں ادا کرنا

 حضرت انسؓ سے روایت ہے کہ رسول اﷲﷺ  نے فرمایا: جس نے مسجد نبویؐ  میں مسلسل ۴۰ نمازیں پڑھیں اور ایک نماز بھی فوت نہیں کی اس کے لئے دوزخ سے نجات اور نفاق سے برات لکھ دی جائے گی۔(مسند احمد، معجم اوسط للطبرانی)

۱۲۲۔ ریاض الجنہ،منبر رسولؐ اور حوض کوثر

 حضرت ابو ہریرہؓ سے روایت ہے کہ رسول اﷲﷺ  نے فرمایا: میرے گھر اور میرے منبر کے درمیان کی جگہ جنت کے باغوں میں سے ایک باغیچہ ہے۔ میرا منبر میرے حوض کوثر پر ہے۔ (صحیح مسلم)

۱۲۳۔زیارتِ روضہ رسولﷺ کی فضیلت
 حضرت عبداﷲ بن عمرؓ سے روایت ہے کہ نبیﷺ نے فرمایا : جس نے حج کے بعد میری قبر کی زیارت کی تو وہ انہی لوگوں کی طرح ہے جنہوں نے میری حیات میں میری زیارت کی۔ (شعب الایمان للبیہقی، معجم کبیر و معجم اوسط للبطرانی)۔ حضرت عبداﷲ بن عمرؓ سے روایت ہے کہ رسول اﷲﷺ  نے فرمایا : جس نے میری قبر کی زیارت کی اس کے لئے میری شفاعت واجب ہو گی(صحیح ابن خزیمہ، سنن دار قطنی،  بیہقی)

٭٭٭
ضمیمہ۔۳: ۱۔ کتاب الاذکار والدعوات  ؛  ۲۔ کتاب المعاملات و المعاشرت

۱۔ذکر کی محافل پر فرشتوں اور رحمتوں کا نزول

حضرت ابو ہریرہؓ اور حضرت ابو سعید خدریؓ سے روایت ہے کہ رسول اﷲﷺ  نے ارشاد فرمایا۔ ’’جب بھی اور جہاں بھی بندگانِ خدا، اﷲ کا ذکر کرتے ہیں تو لازمی طور پر فرشتے ہر طرف سے ان کو گھیر لیتے ہیں۔ رحمت الٰہی ان کو اپنے سایہ میں لے لیتی ہے اور ان پر سکینہ کی کیفیت نازل ہوتی ہے۔ اور اﷲ اپنے مقربین ملائکہ میں ان کا ذکر فرماتا ہے۔ (صحیح مسلم)

۲۔ذکرِ الٰہی کرنے والے بندوں پر اللہ کا فخر

 حضرت معاویہؓ سے مروی ہے کہ نبیﷺ  ایک دن اپنے اصحاب کے ایک حلقہ کے پاس پہنچے اور ان سے پوچھا۔ ’’آپ لوگ یہاں کیوں بیٹھے ہیں ؟‘‘ انہوں نے عرض کیا۔’’ہم اﷲ کو یاد کر رہے ہیں اور اس کی حمدو ثناء کر رہے ہیں۔ کیونکہ اُس نے ہمیں ہدایت سے نواز کر احسانِ عظیم فرمایا ہے۔‘‘ آپﷺ  نے فرمایا:ابھی جبرئیلؑ میرے پاس آئے اور انہوں نے بتایا کہ اﷲ تعالیٰ فخر کے ساتھ فرشتوں سے تم لوگوں کا ذکر فرما رہا ہے۔ (صحیح مسلم)

۳۔ذکرِ الٰہی، صدقہ و جہاد سے بھی افضل ہے 

 حضرت ابو الدرداءؓ سے روایت ہے کہ رسول اﷲﷺ  نے فرمایا:کیا میں تم کو وہ عمل بتاؤں جو تمہارے سارے اعمال میں بہتر اور تمہارے مالک کی نگاہ میں  دوسرے تمام اعمال سے زیادہ بلند کرنے والا ہے۔ یہ عمل راہِ خدا میں سونا چاندی خرچ کرنے اور جہاد سے بھی زیادہ افضل ہے۔صحابہؓ نے عرض کیا۔’’ یا رسول اﷲ ! ضرور بتائیے۔‘‘ آپﷺ نے فرمایا۔’’وہ اﷲ کا ذکر ہے۔‘‘  (مسند احمد،جامع ترمذی،سنن ابن ماجہ)

۴۔دیوانگی کی حد تک اللہ کا ذکر کرنا

 حضرت ابو سعید خدریؓ سے روایت ہے کہ رسول اﷲﷺ نے فرمایا کہ اﷲ کا ذکر اتنا اور اس طرح کرو کہ لوگ کہیں کہ یہ دیوانہ ہے۔ (رواہ احمد وابو یعلی)

۵۔ذکر الٰہی کے بغیر کلام سے بے حسی
 حضرت عبداﷲ ابن عمرؓ سے روایت ہے کہ رسول اﷲﷺ نے فرمایا :اﷲ کے ذکر کے بغیر زیادہ کلام نہ کیا کرو کیونکہ اس سے دل میں سختی اور بے حسی پیدا ہوتی ہے۔ لوگوں میں وہ آدمی اﷲ سے زیادہ دور ہے جس کے دل میں سختی اور بے حسی ہو۔ (جامع ترمذی)

۶۔افضل ترین چار کلمے 

 حضرت سمرہ بن جندبؓ سے روایت ہے کہ رسول اﷲﷺ نے فرمایا : تمام کلموں میں افضل یہ چار کلمے ہیں :’’سُبْحَانَ اﷲِ‘‘ اور ’’اَلْحَمْدُﷲِ ‘‘ اور ’’لاَ اِلہ اِلَّا اﷲُ‘‘ اور ’’اَﷲُ اَکْبَرُ‘‘  (صحیح مسلم)

۷۔رسول اللہﷺ  کا محبوب ترین ذکر

حضرت ابو ہریرہؓ سے روایت ہے کہ رسول اﷲﷺ  نے فرمایا:’’اس دنیا کی وہ تمام چیزیں جن پر سورج کی روشنی اور اس کی شعاعیں پڑتی ہیں ،  ان سب چیزوں کے مقابلے میں مجھے یہ زیادہ محبوب ہے کہ میں ایک دفعہ ’’سُبْحَانَ اﷲِ وَالْحَمْدُﷲِ  وَلَا اِلہ اِلَّا اﷲُ وَاﷲُ اَکْبَرُ‘‘ کہوں۔  (صحیح مسلم)

۸۔ سو مرتبہ سُبْحَانَ اﷲِ وَبِحَمْدِہ کہنے کا اجر

 حضرت ابو ہریرہؓ راوی ہیں کہ نبیﷺ  نے فرمایا: جس نے روزانہ سو دفعہ کہا :  سُبْحَانَ اﷲِ وَبِحَمْدِہ اس کے قصور معاف کر دیئے جائیں گے اگرچہ کثرت میں سمندر کے جھاگوں کے برابر ہوں۔ ایک اور حدیث میں حضرت ابو ذر غفاریؓ سے روایت ہے کہ رسول اﷲﷺ سے دریافت کیا گیا کہ :’’کلاموں میں کون سا کلام افضل ہے ؟‘‘ آپﷺ  نے فرمایا:’’وہ کلام جو اﷲ تعالیٰ نے اپنے ملائکہ کے لئے منتخب فرمایا ہے یعنی ’’سبحَانَ اﷲِ وَبِحمْدِہٖ‘‘۔ایک دوسری حدیث میں اُم المومنین حضرت جویریہؓ  کہتی ہیں کہ وہ ایک دن نمازِ فجر پڑھنے کے بعد چاشت کے وقت تک بیٹھی اپنے وظیفہ میں مشغول تھیں۔ یہ دیکھ کررسول اللہﷺ  نے مجھ سے فرمایا:تمہارے پاس سے جانے کے بعد میں نے چار کلمے تین دفعہ کہے ہیں۔ اگر وہ تمہارے اس پورے وظیفے کے ساتھ تولے جائیں جو تم نے آج صبح سے پڑھا ہے تو ان کا وزن بڑھ جائے گا۔ وہ کلمے ’’سُبْحَانَ اﷲِ وَبِحَمْدِہٖ‘‘ ہیں (مسلم)

۹۔سبحان اللہ ساری مخلوق کی تعداد کے مطابق

 حضرت سعد بن ابی وقاصؓ سے روایت ہے کہ وہ رسول اﷲﷺ  کے ساتھ ایک بیوی کے پاس پہنچے جو گٹھلیوں پر تسبیح پڑھ رہی تھیں۔ رسول اﷲﷺ  نے فرمایا :’’میں تم کو وہ نہ بتا دوں جو تمہارے لئے اس سے زیادہ افضل ہے۔ تم اس طرح کہو:

سُبْحَانَ اﷲِ عَدَدَ مَا خَلَقَ فِی السَّمَاءِ... وَسُبْحَانَ اﷲِ عَدَدَ مَا خَلَقَ فِی الْاَرْضِ...وَسُبْحَانَ اﷲِ عَدَدَ مَابَیْنَ ذٰلِکَ...وَسُبْحَانَ اﷲِ عَدَدَ مَا ھُوَ خَالِقً.

سبحان اﷲ ساری مخلوق کی تعداد کے مطابق۔ سبحان اﷲ ساری زمینی مخلوقات کی تعداد کے مطابق۔ سبحان اﷲ زمین و آسمان کے درمیان کی ساری مخلوقات کی تعداد کے مطابق جسے وہ قیامت تک پیدا فرمانے والا ہے۔ اور اﷲ اکبر اسی طرح الحمدﷲاسی طرح لا الٰہ الا ﷲ۔ اسی طرح لاحول ولا قوۃ الا باﷲ ( ترمذی ،  سنن ابن داؤد)

۱۰۔لَا اِلہ اِلَّا اﷲُ  کا ذکر

 حضرت جابرؓ سے روایت ہے کہ رسول اﷲﷺ  نے فرمایا: سب سے افضل ذکر ’’لَا اِلہ اِلَّا اﷲُ‘‘ ہے۔  (جامع ترمذی،  سنن ابن داؤد)

۱۱۔جنت کے خزانوں والا کلمہ

حضرت ابو موسیٰ اشعریؓ سے روایت ہے کہ رسول اﷲﷺ نے مجھ سے ایک دن فرمایا:’’میں تمہیں وہ کلمہ بتاؤں جو جنت کے خزانوں میں سے ہے ؟ میں نے عرض کیا: ضرور بتائیں۔‘‘آپﷺ نے فرمایا:’’وہ ہے :  لَا ھَوْلَ وَلَا قُوَّۃَ اِلَا بِاﷲ ( مسلم)

۱۲۔اللہ کے ۹۹ ناموں کی تفصیل
 حضرت ابو ہریرہؓ سے روایت ہے کہ رسول اﷲﷺ  نے ارشاد فرمایا کہ:’’اﷲ تعالیٰ کے نناوے نام ہیں  جس نے ان کو محفوظ کیا اور ان کی نگہداشت کی وہ جنت میں جائے گا۔ ان ناموں کی تفصیل یہ ہے۔

وہ اﷲ ہے جس کے سوا کوئی مالک و معبود نہیں وہ ہے اَلرَّحْمٰن (بڑی رحمت والا) الرَّحِیْمُ (نہایت مہربان ) الْمَلکُ(حققی بادشاہ اور فرمانروا) اَلْقُدُّوْسُ (نہایت مقدس اور پاک ) اَلْسَّلَامُ (جس کی ذاتی صفت سلامتی ہے )الْمُومِنُ (امن و امان عطا فرمانے والا) اَلْمُھَیْمِنُ (پوری نگہبانی فرمانے والا) اَلْعَزِیْزُ (غلبہ اور عزت جس کی ذاتی صفت ہے ،  اور جو سب پر غالب ہے ) اَلْجَبَّارُ (صاحب جبروت ہے ،  ساری مخلوق اس کے زیرِ تصرف ہے ) اَلْمُتَکَبِّرُ (کبیریائی اور بڑائی اس کا حق ہے ) اَلْخَالِقُ (پیدا فرمانے والا) اَلْبَارِی (ٹھیک بنانے والا)۔ 

اَلْمُصَوِّر(صورت گری کرنے والا) اَلْغَفّار (گناہوں کا بہت زیادہ بخشنے والا) اَلقَھَّارُ(سب پر پوری طرح غالب اور قابو یافتہ جس کے سامنے سب عاجز اور مغلوب ہیں ) اَلْوَھَّابُ (بغیر کسی عوض اور منفعت کے خوب عطا فرمانے والا) اَلْرَّزَّاقُ(سب کو روزی دینے والا) اَلْفَتَّاحُ (سب کے لئے رحمت اور رزق کے دروازے کھولنے والا)اَلْعَلِیْمُ (سب کچھ جاننے والا) اَلْقَابِضُ، اَلْبَاسِطُ (تنگی کرنے والا،  فراخی کرنے والا۔ یعنی اس کی شان یہ ہے کہ اپنی حکمت اور مشیت کے مطابق کبھی کسی کے حالات میں تنگی پیدا کرتا ہے اور کبھی فراخی کر دیتا ہے ) اَلْخَافِضُ، اَلْرَّافِعُ (پست کرنے والا،  بلند کرنے والا) اَلْمُعِزُّ، اَلْمُذِلُّ (عزت دینے والا،  ذلت دینے والا)۔

 اَلْسَّمِیْعُ الْبَصِیْرُ(سب کچھ سننے والا،  سب کچھ دیکھنے والا) الْحَکَمُ اَلْعَدْلُ (حاکم حقیقی، سراپا عدل و انصاف) اَللَّطِیْفُ (لطافت اور لطف و کرم جس کی ذاتی صفت ہے ) اَلْخَبِیْرُ (ہر بات سے باخبر) اَلْحَلِیْمُ (نہایت بردبار) اَلْعَظِیْمُ (بڑی عظمت والا،  سب سے بزرگ و برتر) الْغَفُوْرُ (بہت بخشنے والا) اَلْشَّکُوْرُ (حسن عمل کی قدر کرنے والا اور بہتر سے بہتر جزا دینے والا) اَلْعَلِیُّ، اَلْکَبِیْرُ (سب سے بالا،  سب سے بڑا) اَلْحَفِیْظُ (سب کا نگہبان) اَلْمُقِیْتُ (سب کو سامانِ حیات فراہم کرنے والا) اَلْحَسِیْبُ(سب کے لئے کفایت کرنے والا) اَلْجلِیْلُ (عظیم القدر) اَلْکَرِیْمُ (صاحب کرم) اَلرَّقِیْبُ (نگہدار اور محافظ) اَلْمُجِیْبُ (قبول فرمانے والا) اَلْوَاسِعُ (وسعت رکھنے والا) اَلْحَکِیْمُ (سب کام حکمت سے کرنے والا) اَلْوَدُوْدُ (اپنے بندوں کو چاہنے والا) اَلْمَجِیْدُ (بزرگی والا) اَلْبَاعِثُ(اٹھانے والا،موت کے بعد مُردوں کو جلانے والا) اَلْشَّھِیْدُ (حاضر جو سب کچھ دیکھتا ہے اور جانتا ہے ) اَلْحَقُّ (جس کی ذات اور جس کا وجود اصلاً حق ہے ) اَلْوَکِیْل (کارسازِ حقیقی) اَلْقَوِیُّ، اَلْمَتِیْنُ (صاحب قوت اور بہت مضبوط) اَلْوَلِیُّ(سرپرست مددگار) الْحَمِیْدُ (مستحق حمدو ستائش) اَلْمُحْصِیُ (سب مخلوقات کے بارے میں پوری معلومات رکھنے والا) اَلْمُبْدِیُ،  اَلْمُعِیْدُ (پہلا وجود بخشنے والا، دوبارہ زندگی دینے والا) اَلْمُحْیِیُ،  اَلْمُمِیْتُ(زندگی بخشنے والا، موت دینے والا)

 اَلْحَیُّ (زندۂ جاؤید،  زندگی جس کی ذاتی صفت ہے ) اَلْقَیُّوْمُ (خود قائم رہنے والا اور سب مخلوق کو اپنی مشیت کے مطابق قائم رکھنے والا) اَلْوَاجِدُ (سب کچھ اپنے پاس رکھنے والا) اَلْمَاجِدُ (بزرگی اور عظمت والا) اَلْوَاحِدُ،  اَلْاَ حَدُ (ایک اپنی ذات میں ،  اور یکتا اپنی صفات میں ) اَلْصَّمَدُ (سب سے بے نیاز اور سب اس کے محتاج) اَلْقَادِرُ،  اَلْمُقْتَدِرُ (قدرت والا،  سب پر کامل اقتدار رکھنے والا) اَلْمُقَدِّمُ،  اَلْمُوَّخَّرُ (جسے چاہے آگے کر دینے والا اور جسے چاہے پیچھے کر دینے والا) اَلْاَوَّلُ،  اَلْاَ خِرُ (سب سے پہلے اور سب سے آخر والا) اَلْظَّاھِرُ،  اَلْبَاطِنُ (بالکل آشکار اور بالکل مخفی) اَلْوَالِیْ (مالک و کارساز) اَلْمُتَعَالِیْ (بہت بلند و بالا) اَلْبَرُّ (بڑا محسن) اَلتَوَّابُ(توبہ کی توفیق دینے والا اور توبہ قبول کرنے والا) اَلْمُنتَقِمُ (مجرمین کو کیفر کر دار کو پہنچانے والا) اَلْعَفُوُّ (بہت معافی دینے والا) اَلرَّوُفُ (بہت مہربان) مَالِکُ الْمُلْکِ (سارے جہان کا مالک) ذُوالْجَلَالِ وَالْاِ کْرَامِ (صاحب جلال اور بہت کرم فرمانے والا)  اَلْمُقْسِطُ (حقدار کا حق ادا کرنے والا عادل و منصف) اَلْجَامِعُ (ساری مخلوق کو قیامت کے دن یکجا کرنے والا)

 اَلْغَنِیُّ،  اَلْمُغْنِی (خود بے نیاز جس کوکسی سے کوئی حاجت نہیں ،  اور اپنی عطا کے ذریعہ بندوں کو بے نیاز کر دینے والا) اَلْمَانِعُ (روک دینے والا ہر اس چیز کو جس کو روکنا چاہے ) اَلضَّارُ، اَلنَّافِعُ (اپنی حکمت اور مشیت کے تحت ضرر پہنچانے والا اور نفع پہنچانے والا) اَلنُّوْرُ (سراپا نور) اَلْھَادِی (ہدایت دینے والا) اَلْبَدِیْعُ (بغیر مثالِ سابق کے مخلوق کا پیدا فرمانے والا) اَلْبَاقِی (ہمیشہ رہنے والا جس کو کبھی فنا نہیں ) اَلْوَارِث(سب کے فنا ہو جانے کے بعد باقی رہنے والا) اَلرَّشِیْدُ(صاحب رُشد و حکمت جس کا ہر فعل اور فیصلہ درست ہے ) اَلصَّبُوْرُ (بڑا صابر کہ بندوں کی بڑی نافرمانیاں دیکھتا ہے اور فوراً عذاب بھیج کر ان کو تہس نہس نہیں کر دیتا) ( ترمذی، دعوات کبیر للبیہقی) 

۱۳۔اللہ کے اسمِ اعظم کے وسیلہ سے دعا مانگنا

حضرت بریدہؓ سے روایت ہے کہ رسول اﷲﷺ  نے ایک آدمی کو اس طرح دُعا کرتے ہوئے سنا:’’اے اﷲ! میں اپنی حاجت تجھ سے مانگتا ہوں بوسیلہ اس کے کہ بس تو اﷲ ہے اور تیرے سوا کوئی مالک و معبود نہیں۔ ایک اور یکتا ہے۔ تو سب سے بے نیاز ہے اور سب تیرے محتاج ہیں۔ نہ کوئی تیری اولاد نہ تو کسی کی اولاد اور نہ تیرا کوئی ہمسر‘‘ رسول اﷲﷺ  نے اس بندے کی یہ دُعا سُن کر فرمایا: اس بندے نے اﷲ سے اُس کے اِسم اعظم کے وسیلہ سے دعا کی ہے۔ جب اُس کے وسیلہ سے اُس سے مانگا جائے تو وہ دیتا ہے۔ اور جب اُس کے وسیلہ سے دعا کی جائے تو وہ قبول کرتا ہے۔ (جامع ترمذی، سنن ابی داؤد)

۱۴۔اسمِ اعظم قرآن کی دو آیتوں میں 
حضرت اسماء بنت یزیدؓ سے روایت ہے کہ رسول اﷲﷺ نے ارشاد فرمایا:’’ اسم اﷲ الاعظم‘‘ ان دو آیتوں میں موجود ہے۔ ایک۔’’والٰھُکُمْ اِلٰہ واحِد لاَ اِلٰہَ الّا ھُوَالرَّحْمٰنُ الرّحِیْم‘‘ اور دوسری۔ ’’اٰل عمران کی ابتدائی آیت ’’الٓمّٓ اَﷲُ لَا اِلٰہَ اِلَّا ھُوَ الْحَیُّ الْقَیُّوْم‘‘۔ (جامع ترمذی، سنن ابو داؤد ابن ماجہ، سنن ابن ماجہ، سنن دارمی)

۱۵۔قرآن میں مشغول رہنے والے کی فضیلت
 حضرت ابو سعید خدریؓ سے روایت ہے کہ رسول اﷲﷺ نے فرمایا کہ اﷲ تبارک و تعالیٰ کا ارشاد ہے کہ جس شخص کو قرآن نے مشغول رکھا میرے ذکر سے اور مجھ سے سوال اور دعا کرنے سے تو میں اس کو اس سے افضل عطا کروں گا جو سائلوں اور دعا کرنے والوں کو عطا کرتا ہوں۔ دوسرے کلاموں کے مقابلہ میں اﷲ کے کلام کو ویسی ہی عظمت و فضیلت حاصل ہے جیسی اپنی مخلوق کے مقابلہ میں اﷲ تعالیٰ کو۔ (جامع ترمذی، سنن دارمی، شعب الایمان للبیہقی)

۱۶۔قرآن کو دلچسپی لے کر پڑھا کرو

حضرت عبیدہ ملیکیؓ سے روایت ہے کہ رسول اﷲﷺ  نے فرمایا:’’اے قرآن والو! قرآن کو اپنا تکیہ اور سہارا نہ بنا لو بلکہ دن اور رات کے اوقات میں اس کی تلاوت کیا کرو جیسا کہ اس کا حق ہے۔ اس کو پھیلاؤ اور اس کو دلچسپی اور مزہ لے لے کر پڑھا کرو۔ اس میں تدبر کرو اور امید رکھو کہ تم اس سے فلاح پا جاؤ گے۔  اس کا عاجل معاوضہ لینے کی فکر نہ کرو۔ اﷲ تعالیٰ کی طرف سے اس کا عظیم ثواب اور معاوضہ ملنے والا ہے ‘‘۔  (شعب الایمان للبیہقی)

۱۷۔ کامیابی و ناکامی کا پیمانہ قرآن ہو گا

 حضرت عمر بن الخطابؓ سے روایت ہے کہ رسول اﷲﷺ نے ارشاد فرمایا:’’اﷲ تعالیٰ اس کتابِ پاک یعنی قرآن مجید کی وجہ سے بہت سوں کو اونچا کرے گا اور بہت سوں کو نیچے گرائے گا۔ (صحیح مسلم)

۱۸۔قرآن کا ایک حرف پڑھنے پر دس نیکیاں 
 حضرت عبداﷲ بن مسعودؓ سے روایت ہے کہ رسول اﷲﷺ نے ارشاد فرمایا:جس نے قرآن پاک کا ایک حرف پڑھا اس نے ایک نیکی کمالی اور یہ کہ ایک نیکی اﷲ تعالیٰ کے قانون کے مطابق دس نیکیوں کے برابر ہے۔میں یہ نہیں کہتا کہ ’’الٓم‘‘ ایک حرف ہے بلکہ الف ایک الگ حرف ہے ،  لام ایک الگ حرف ہے اور میم ایک الگ حرف ہے۔ (ترمذی،  سنن دارمی)

۱۹۔دلوں کے زنگ کو موت کی یاد سے دور کرو 

حضرت عبداﷲ بن عمرؓ سے روایت ہے کہ رسول اﷲﷺ نے فرمایا:’’بنی آدم کے قلوب پر اسی طرح زنگ چڑھ جاتا ہے جس طرح پانی لگ جانے سے لوہے پر زنگ آ جاتا ہے۔ عرض کیا گیا کہ: ’’دلوں کے اس زنگ کے دور کرنے کا ذریعہ کیا ہے ؟‘‘ آپﷺ نے ارشاد فرمایا کہ ’’موت کو زیادہ یاد کرنا اور قرآن مجید کی تلاوت‘‘۔  (شعب الایمان للبیہقی)

۲۰۔ سورۃ فاتحہ قرآن کی سب سے عظیم سورۃ
 حضرت ابو ہریرہؓ سے روایت ہے کہ رسول اﷲﷺ  نے ابی بن کعب سے فرمایا کہ:’’کیا تمہاری خواہش ہے کہ میں تم کو قرآن کی وہ سورت سکھاؤں جس کے مرتبہ کی کوئی سورت نہ توریت میں نازل ہوئی نہ انجیل میں ،  نہ زبور میں اور نہ قرآن ہی میں ؟‘‘ ابی بن کعبؓ نے عرض کیا ہاں حضورﷺ ! مجھے وہ سورت بتا دیں۔‘‘ آپﷺ نے فرمایا:’’ تم نماز میں قرأت کس طرح کرتے ہو؟‘‘ابی بن کعبؓ نے آپﷺ کو سورۂ فاتحہ پڑھ کر سنائی۔ آپؐ نے فرمایا:’’قسم ہے اس ذاتِ پاک کی جس کے قبضہ میں میری جان ہے۔ توریت، انجیل،  زبور میں سے کسی میں اور خود قرآن میں بھی اس جیسی کوئی سورت نازل نہیں ہوئی۔ یہی وہ’’سبع من المثانی والقران العظیم‘‘ ہے جو مجھے اﷲ تعالیٰ نے عطا فرمایا ہے۔ (جامع ترمذی)

۲۱۔جمعہ کے دن سورۃ کہف پڑھنے کی فضیلت
 حضرت ابو سعید خدریؓ سے روایت ہے کہ رسول اﷲﷺ نے ارشاد فرمایا:’’جو شخص جمعہ کے دن سورۂ کہف پڑھے اس کے لئے نور روشن ہو جائے گا دو جمعوں کے درمیان۔ (دعوات الکبیر للبیہقی)

۲۲: سورۃ یٰسین پڑھنے سے سابقہ گناہ معاف

حضرت معقل بن یسار سے روایت ہے کہ رسول اﷲﷺ نے فرمایا: جس نے اﷲ کی رضا کے لئے سورۂ یٰسین پڑھی اس کے پچھلے گناہ معاف کر دیئے جائیں گے۔ لہٰذا یہ مبارک سورت مرنے والوں کے پاس پڑھا کرو۔  (شعب الایمان للبیہقی)

۲۳۔ہر رات سورۃ واقعہ پڑھو،فقر و فاقہ سے بچو

 حضرت عبداﷲ بن مسعودؓ سے روایت ہے کہ رسول اﷲﷺ نے فرمایا:’’جو شخص ہر رات سورۂ واقعہ پڑھا کرے اسے کبھی فقرو فاقہ کی نوبت نہیں آئے گی۔  خود حضرت ابنِ مسعودؓ کا یہ معمول تھا کہ وہ اپنی صاحبزادیوں کو اس کی تاکید فرماتے تھے اور وہ ہر رات کو سورۂ واقعہ پڑھتی تھیں۔ (شعب الایمان للبیہقی)

۲۴۔سورۃ الھاکم التکاثر ہزار آیت کے مساوی
 حضرت عبداﷲ بن عمرؓ سے روایت ہے کہ رسول اﷲﷺ نے فرمایا:’’کیا تم میں سے کوئی یہ نہیں کر سکتا کہ روزانہ ایک ہزار آیتیں قرآن پا ک کی پڑھ لیا کرے ؟‘‘ صحابہؓ نے عرض کیا: ’’حضورﷺ ! کس میں یہ طاقت ہے کہ روزانہ ایک ہزار آیتیں پڑھے۔آپﷺ نے ارشاد فرمایا:’’کیا تم میں کوئی اتنا نہیں کر سکتا کہ سورۃ’’الھاکم التکاثر‘‘ پڑھ لیا کرے۔  (شعب الایمان للبیہقی)

۲۵۔نصف، تہائی اور چوتھائی قرآن کے برابر سورتیں 
 حضرت عبداﷲ ابن عباس اور حضرت انس بن مالکؓ سے روایت ہے کہ رسول اﷲﷺ  نے ارشاد فرمایا:’’سورۃ ’’اذازلزلت‘‘ نصف قرآ ن کے برابر ہے اور ’’قل ھو اﷲ احد‘‘ تہائی قرآن کے برابر ہے اور ’’قل یٰٓا یھا الکٰفرون‘‘ چوتھائی قرآن کے برابر ہے۔  (جامع ترمذی)

۲۶۔سورۃ اخلاص کی تلاوت سے جنت واجب

 حضرت ابو ہریرہؓ سے روایت ہے کہ رسول اﷲﷺ  نے ایک شخص کو ’’قل ھو اﷲ احد‘‘ پڑھتے ہوئے سنا تو آپﷺ  نے فرمایا:’’اس کے لئے واجب ہو گئی ہے ‘‘ میں نے عرض کیا: ’یا رسول اﷲ! کیا چیز واجب ہو گئی؟‘ آپﷺ  نے فرمایا:’’جنت‘‘۔ (موطا امام مالک، جامع ترمذی، سنن نسائی)

۲۷۔دُعا سے متکبرانہ روگردانی کرنے والا جہنمی ہے 

 حضرت نعمان بن بشیرؓ سے روایت ہے کہ رسول اﷲﷺ نے فرمایا:’’دُعا عین عبادت ہے۔‘‘ اس کے بعد آپﷺ نے فرمایا: دُعاعین عبادت ہے۔‘‘ اس کے بعد آپﷺ نے سند کے طور پر یہ آیت پڑھی:’’وَقَالَ رَبُّکُمُ ادْعُوْنِیْ الخ‘‘ تمہارے رب کا فرمان ہے کہ مجھ سے دُعا کرو اور مانگو۔میں قبول کروں گا اور تم کو دوں گا۔ جو لوگ میری عبادت سے متکبرانہ روگردانی کریں گے۔ انہیں ذلیل و خوار ہو کر جہنم میں جانا ہو گا۔ (مسند احمد،  جامع ترمذی،  سنن ابن داؤد، سنن نسائی، سنن ابن ماجہ)

۲۸۔ دعا عبادت کا مغز ہے 

 حضرت انسؓ سے روایت ہے کہ رسول اﷲﷺ  نے فرمایا ’’دعا عبادت کا مغز اور جوہر ہے۔‘‘ ( ترمذی) ایک دوسری حدیث میں حضرت ابو ہریرہؓ سے روایت ہے کہ رسول اﷲﷺ  نے فرمایا کہ:’’اﷲ کے یہاں کوئی چیز اور کوئی عمل دعا سے زیادہ عزیز نہیں۔  (جامع ترمذی، سنن ابن ماجہ)

۲۹۔ بندے کی کون سی دُعا اللہ کو محبوب ہے 

حضرت عبداﷲ بن عمرؓ سے روایت ہے کہ نبیﷺ نے فرمایا:’’تم میں سے جس کے لئے دُعا کا دروازہ کھل گیا اس کے لئے رحمت کے دروازے کھل گئے۔ اور اﷲ کو دُعاؤں میں سب سے زیادہ محبوب یہ ہے کہ بندے اس سے عافیت کی دُعا کریں۔ یعنی کوئی دُعا اﷲ تعالیٰ کو اس سے زیادہ محبوب نہیں۔ حضرت ابو ہریرہؓ سے روایت ہے کہ آپؐ نے فرمایا:جو اﷲ سے نہ مانگے اس پر اﷲ تعالیٰ ناراض ہوتا ہے۔ (جامع ترمذی)

۳۰۔ عزم اور قطعیت کے ساتھ دعا مانگنا

 حضرت ابو ہریرہؓ سے روایت ہے کہ رسول اﷲﷺ  نے فرمایا:’’جب تم میں سے کوئی دعا کرے تو اس طرح نہ کہے گا:’’اے اﷲ! تو اگر چاہے تو مجھے بخش دے اور تو چاہے تو مجھ پر رحمت فرما اور تو چاہے تو مجھے روزی دے۔‘‘ بلکہ اپنی طرف سے عزم اور قطعیت کے ساتھ اﷲ کے حضور میں اپنی مانگ رکھے۔ بے شک اللہ کرے گا وہی جو وہ چاہے گا۔ کوئی ایسا نہیں جو زور ڈال کر اس سے کراسکے۔ (صحیح بخاری)

۳۱۔ خوشحالی کے زمانہ میں زیادہ دُعا کرنا

 جو کوئی یہ چاہے کہ پریشانیوں اور تنگیوں کے وقت اﷲ تعالیٰ اس کی دعا قبول فرمائے، تو اس کے چاہئے کہ عافیت اور خوش حالی کے زمانہ میں دعا زیادہ کرے۔  (جامع ترمذی)

۳۲۔ اپنے مال و اولاد کے لیے بد دعا نہ کرنا

 حضرت جابرؓ راوی ہیں کہ نبیﷺ  نے فرمایا: ’’تم کبھی اپنے حق میں یا اپنی اولاد اور مال و جائیداد کے حق میں بد دعا نہ کرو۔ مبادا وہ وقت دعا کی قبولیت کا ہو اور تمہاری وہ دعا اﷲ تعالیٰ قبول فرمال ے۔ (صحیح مسلم)

۳۳۔ دُعا کے بعد ہاتھوں کو چہرہ پر پھیرنا
 سائب بن یزید تابعی اپنے والد یزید بن سعید بن ثمامہؓ سے روایت کرتے ہیں کہ رسول اﷲﷺ  کا دستور تھا کہ جب آپﷺ  ہاتھ اُٹھا کے دُعا مانگتے تو آخر میں اپنے ہاتھوں کو چہرۂ مبارک پر پھیر لیتے تھے۔ (سنن ابی داؤد،  دعوات کبیر للبیہقی)

۳۴۔جہنم سے بچانے والی دُعا

 حضرت مسلم بن الحارثؓ سے روایت یہ کہ رسول اﷲﷺ  نے ان کو خصوصیت کے ساتھ تلقین فرمائی کہ جب تم مغرب کی نماز ختم کرو تو کسی آدمی سے بات کرنے سے پہلے سات دفعہ یہ دعا کرو:’’اللّٰھُمَّ اَجِرْنِیْ مِنَ النَّار‘‘ (اے اﷲ! مجھے دوزخ سے پناہ دے )تم نے مغرب کے بعد اگر یہ دعا کی اور اسی رات میں تم کو موت آ گئی تو دوزخ سے تمہارے بچاؤ کا فیصلہ کر دیا جائے گا۔ اسی طرح جب تم صبح کی نماز پڑھو تو کسی آدمی سے بات کرنے سے پہلے ساتھ دفعہ اﷲ کے حضور میں عرض کرو ’’اَللّٰھُمَّ اَجِرْنِیْ مِنَ النَّارِ‘‘  اگر اُس دن تمہاری موت مقدر ہوئی تو اﷲ تعالیٰ کی طرف سے تم کو دوزخ سے بچانے کا حکم ہو جائے گا۔ (سنن ابی داؤد)

۳۵۔سورۃ روم کی تین آیات کی برکتیں 
حضرت عبداﷲ بن عباسؓ سے روایت ہے کہ رسول اﷲﷺ  نے فرمایا کہ: ’’جو کوئی سورۂ روم کی یہ تین آیتیں صبح ہونے پر تلاوت کرے وہ اس دن کی ساری خیر اور برکتیں پالے گا جو اس سے فوت ہوئی ہوں گی۔ اور اسی طرح جو کوئی شام آنے پر یہ تین آیتیں تلاوت کرے وہ اس رات کی وہ ساری خیر و برکت پالے گا جو اس سے فوت ہوئی ہوں گی۔ وہ آیات یہ ہیں :اﷲ کی پاکی بیان کرو جب تمہارے لئے صبح ہو اور جب شام آئے۔ اور زمین و آسمان میں ہر وقت اس کی حمد و ثناء ہوتی ہے۔ اور چوتھے پہر اور دوپہر کے وقت بھی اس کی پاکی بیان کرو، وہی قادرِ مطلق زندہ کو مَردہ سے اور مُردہ کو زندہ سے برآمد کرتا ہے اور زمین پر مرد گی طاری ہو جانے کے بعد اپنی رحمت سے اسے حیاتِ تازہ بخشتا ہے۔ اور تم بھی اسی طرح مَرنے کے بعد زندہ کر دیئے جاؤ گے۔ (سنن ابی داؤد)

۳۶۔صبح و شام معوذتین پڑھنا کافی ہے 

 حضرت عبداﷲ بن خبیبؓ سے روایت ہے کہ رسول اﷲﷺ  نے مجھ سے فرمایا: ’’شام کو اور صبح کو یعنی دن شروع ہونے پر اور رات شروع ہونے پر تم قل ھو اﷲ احد اور قل اعوذ برب الفلق ’قل اعوذ برب الناس تین بار پڑھ لیا کرو۔ یہ ہر چیز کے واسطے تمہارے لئے کافی ہوں گی۔ (سنن ابی داؤد)

۳۷۔سوتے میں ڈر جانے کی دعا

 حضرت عبداﷲ بن عمر و بن العاصؓ سے روایت ہے کہ رسول اﷲﷺ  نے فرمایا: جب تم میں سے کوئی  سوتے میں ڈر جائے تو یوں دُعا کرے :’’اَعُوْذُ بِکَلِمَاتِ اﷲِ التَّامَّاتِ .تا وَاَنْ یَّحْضُرُوْنَ۔‘‘ (میں پناہ مانگتا ہوں اﷲ کے کلمات تامات کے ذریعہ خود اس کے غضب اور عذاب سے اور اسک ے بندوں کے شر سے اور شیطانی وَساوِس و اثرات سے اور اس بات سے کہ شیاطین میرے پاس آئیں اور مجھے ستائیں )۔حضرت عبداﷲ بن عمرو بن العاصؓ کے صاحبزادے حضرت شعیب کا بیان ہے کہ ہمارے والد ماجد کا یہ دستور تھا کہ ان کی اولاد میں جو بڑے اور بالغ ہو جاتے وہ یہ دعا ان کو تلقین فرماتے تاکہ وہ اس کو اپنا معمول بنا لیں۔ اور جو بچے چھوٹے ہوتے تو یہی دعا ایک کاغذ پر لکھ کر ان کے گلے میں بطور تعویذ کے ڈال دیتے۔  (سنن ابی داؤد، جامع ترمذی)

۳۸۔گھر سے باہر نکلنے کی دعا

 حضرت انسؓ سے روایت ہے کہ رسول اﷲﷺ  نے فرمایا جب کوئی آدمی اپنے گھر سے نکلے اور نکلتے وقت کہے :’’بِسْمِ اﷲِ تَوَکَّلْتُ عَلَی اﷲِٗ لَا حَوْلَ وَلَا قُوَّۃَ اِلَّا بِاﷲ۔‘‘  تو عالمِ غیب میں اس آدمی سے کہا جاتا ہے :’’اﷲ کے بندے تیرا یہ عرض کرنا تیرے لئے کافی ہے۔ تجھے پوری رہنمائی مل گئی اور تیری حفاظت کا فیصلہ ہو گیا۔‘‘ اور شیطان مایوس و نامراد ہو کر اس سے دور ہو جاتا ہے۔ (جامع ترمذی و سنن ابی داؤد)

۳۹۔عورت سے نکاح کرنے کے بعد کی دعا

 حضرت عبداﷲ بن عمرو بن عاصؓ سے روایت ہے کہ رسول اﷲﷺ  نے ہدایت فرمائی کہ:’’جب تم میں سے کوئی کسی عورت کو اپنے نکاح میں لائے اور بیوی بنائے یا خدمت کے لئے غلام یا باندی خریدے تو یہ دعا کرے :’’اَللّٰھُمَّ اِنِّیْ اَسْئَلُکَ تاوَشَرِّمَا جَبَلْتَھَا عَلَیْہِ۔‘‘ (اے اﷲ! اس میں اور اس کی فطرت میں جو خیر اور بھلائی ہو، میں تجھ سے اس کی استدعا کرتا ہوں اور اس میں اور اس کی فطرت میں جو شر اور برائی ہو اس سے تیری پناہ مانگتا ہوں۔ (ابو داؤد،  ابن ماجہ)

۴۰۔فکر و پریشانی کے وقت کی دعا

 حضرت انسؓ سے روایت ہے رسول اﷲﷺ  کو جب کوئی فکر اور پریشانی لاحق ہوتی تو آپﷺ  کی دعا یہ ہوتی تھی:’’یَاحَیُّ یَاقَیُّوْمُ بِرَ حْمَتِکَ اَسْتَغِیْثُ۔‘‘ (اے حی وقیوم! بس تیری رحمت سے مدد چاہتا ہوں ) اور دوسروں سے ) فرماتے :’’اَلَظُّوْ ابِیَا ذَالْجَلَالِ وَالْاِ کْرَام۔‘‘ (یا ذالجلال والا کرام سے چمٹے رہو) یعنی (اس کلمہ کے ذریعہ اﷲ سے استغاثہ اور فریاد کرتے رہو۔  (جامع ترمذی)

۴۱۔حَسْبُنَا اﷲُ وَنِعْمَ الْوَ کِیْل
 حضرت ابو ہریرہؓ سے روایت ہے کہ نبیﷺ  نے فرمایا:جب کوئی بھاری اور بہت مشکل معاملہ پیش آ جائے تو کہو:حَسْبُنَا اﷲُ وَنِعْمَ الْوَ کِیْلُ وہی سب کام سپرد کرنے کے لئے اچھا ہے (ابن مردود یہ)

۴۲۔بڑھاپے میں روزی میں وسعت کی دعا

اُم المومنین حضرت عائشہ صدیقہؓ نے رسول اﷲﷺ  سے یہ دعا روایت کی ہے :اَللّٰھُمَّ اجْعَلْ تا وَاِنْقِطَاعِ عُمُرِیْ۔اے اﷲ! میرے بڑھاپے کے دنوں میں اور میری عمر کے آخری حصے میں میری روزی میں زیادہ سے زیادہ وسعت فرما۔ (مستدرک حکم)

۴۳۔اللہ کے حضور توبہ کرتے رہو

 حضرت اغر مزنیؓ سے روایت ہے کہ رسول اﷲﷺ  نے فرمایا: لوگو! اﷲ کے حضور میں توبہ کرو۔ میں خود دن میں سو سو دفعہ اس کے حضور میں توبہ کرتا ہوں (مسلم)

۴۴۔خطا کاروں میں اچھا کون ہے ؟

 حضرت انسؓ سے روایت ہے کہ نبیﷺ  نے فرمایا: ہر آدمی خطا کار ہے مگر خطا کاروں میں وہ بہت اچھے ہیں جو خطا کے بعد مخلصانہ تو بہ کریں اور اﷲ تعالیٰ کی طرف رجوع ہو جائیں۔ ( ترمذی،  ابنِ ماجہ، دارمی)

۴۵۔گناہ سے توبہ کر لینے والا بے گناہ جیسا ہے 

حضرت عبداﷲ بن مسعودؓ سے روایت ہے کہ رسول اﷲﷺ نے فرمایا: گناہ سے توبہ کر لینے والا گناہگار بندہ بالکل اُس بندے کی طرف ہے جس نے گناہ کیا ہی نہ ہو۔  (سنن ابن ماجہ،  شعب الایمان للبیہقی)

۴۶۔عام مسلمانوں کے لیے مغفرت مانگنے کا اجر

 حضرت عبادہ بن صامتؓ سے روایت ہے کہ رسول اﷲﷺ  نے فرمایا: جو بندہ عام ایمان والوں اور ایمان والیوں کے لئے اﷲ تعالیٰ سے مغفرت مانگے گا اس کے لئے ہر مومن مرد و عورت کے حساب سے ایک ایک نیکی لکھی جائے گی۔ (معجم کبیر للطبرانی)

۴۷۔نبیﷺ  پر ایک درود بھیجنے کا اجر

 حضرت انسؓ سے روایت ہے کہ رسول اﷲﷺ  نے ارشاد فرمایا: جو بندہ مجھ پر ایک صلوٰۃ بھیجے اﷲ تعالیٰ اس پر دس صلوٰاتیں بھیجتا ہے اور اس کی دس خطائیں معاف کر دی جاتی ہیں اور اس کے دس درجے بلند کر دئیے جاتے ہیں۔  (سنن نسائی)

۴۸۔نبیؐ سے قیامت میں قریب تر کون ہو گا

 حضرت عبداﷲ بن مسعودؓ سے روایت ہے کہ رسول اﷲﷺ نے فرمایا: قیامت کے دن مجھ سے قریب ترین اور مجھ پر زیادہ حق رکھنے والا میرا وہ اُمتی ہو گا جو مجھ پر زیادہ صلوٰۃ بھیجنے والا ہو گا۔ (جامع ترمذی)

۴۹۔درود بھیجے بغیر کی گئی دُعا معلق رہتی ہے 

 حضرت عمر بن الخطابؓ سے روایت ہے ،  انہوں نے فرمایا: دعا آسمان اور زمین کے درمیان ہی رکی رہتی ہے اوپر نہیں جاسکتی جب تک کہ نبی پاکﷺ پر درود نہ بھیجا جائے۔  (جامع ترمذی)

۵۰۔اُمتیوں کا درودنبیؐ تک کیسے پہنچتا ہے ؟

 حضرت عبداﷲ بن مسعودؓ سے روایت ہے کہ رسول اﷲﷺ نے فرمایا کہ: اﷲ کے کچھ فرشتے ہیں جو دنیا میں چکر لگاتے رہتے ہیں اور میرے اُمتیوں کا سلام و صلوٰۃ مجھے پہنچاتے ہیں۔ (سنن نسائی،  مسند دارمی)

۵۱۔روضہ پر پڑھا گیا درود نبیؐ خود سنتے ہیں 
حضرت ابو ہریرہؓ سے روایت ہے کہ نبیﷺ  نے ارشاد فرمایا: جو آدمی میری قبر کے پاس مجھ پر درود بھیجے گا،وہ میں خود سنوں گا۔ اور جو کہیں دُور سے بھیجے گا تو وہ مجھے پہنچا یا جائے گا۔ (شعب الایمان،  للبیہقی)

۵۲۔لڑکے کا عقیقہ دو بکری لڑکی کا عقیقہ ایک بکری
 حضرت عبداﷲ بن عمر و بن العاصؓ سے روایت ہے کہ رسولا ﷲﷺ  نے فرمایا جس کے بچہ پیدا ہوا اور وہ اس کی طرف سے عقیقہ کی قربانی کرنا چاہے تو لڑکے کی طرف سے دو بکریاں اور لڑکی کی طرف سے ایک بکری کی قربانی کرے۔ (سنن ابی داؤد ،  سنن نسائی)

۵۳۔حسنؓ  وحسینؓ کا عقیقہ ایک ایک مینڈھا
حضرت عبداﷲ بن عباسؓ سے روایت ہے کہ رسول اﷲﷺ  نے اپنے نواسوں حسنؓ اور حسینؓ کا عقیقہ کیا اور ایک ایک مینڈھا ذبح کیا۔ (سنن ابی داؤد)

۵۴۔عقیقہ کے بعد سر کے بال منڈانا

 حضرت علی بن ابی طالبؓ سے روایت ہے کہ رسول اﷲﷺ  نے حسنؓ کے عقیقہ میں ایک بکری کی قربانی کی اور اپنی صاحبزادی سیدہ فاطمہؓ سے فرمایا کہ اس کا سر صاف کر دو اور بالوں کے وزن بھر چاندی صدقہ کر دو۔ ہم نے وزن کیا تو وہ ایک درہم کے برابر یا اس سے بھی کچھ کم تھے۔ (جامع ترمذی)

۵۵۔عبداللہ اور عبدالرحمن پسندیدہ نام ہیں 
 حضرت عبداﷲ عمرؓ راوی ہیں کہ نبیﷺ نے فرمایا: تمہارے ناموں میں اﷲ کو سب سے زیادہ محبوب اور پسندیدہ نام عبداﷲ اور عبدالرحمن ہیں۔( مسلم)

۵۶۔دس سال کے بچوں کے لیے ہدایات
 حضرت عبداﷲ بن عمرو بن العاصؓ سے روایت ہے کہ رسول اﷲﷺ  نے فرمایا: تمہارے بچے جب سات سال کے ہو جائیں تو ان کو نمازی کی تاکید کرو اور جب دس سال ہو جائیں تو نماز میں کوتاہی کرنے پر ان کو سزا دو اور ان کے بستر بھی الگ کر دو۔ (سنن ابی داؤد)

۵۷۔ بیٹی کی عمدہ پرورش پر جنت کی خوشخبری
 حضرت عبداﷲ بن عباسؓ سے روایت ہے کہ رسول اﷲﷺ  نے فرمایا: جس شخص کے ہاں لڑکی پیدا ہو پھر وہ نہ تو اسے کوئی ایذاء پہنچائے اور نہ اس کی توہین اور ناقدری کرے، اور نہ محبت اور برتاؤ میں لڑکوں کو اس پر ترجیح دے  تو اﷲ تعالیٰ لڑکی کے ساتھ اس حسنِ سلوک کے صِلے میں اس کو جنت عطا فرمائے گا۔ (مسند احمد)

۵۸۔ تین بیٹیوں، بہنوں کا بار اٹھانے کا اجر

 حضرت ابو سعید خدریؓ سے روایت ہے کہ نبیﷺ نے ارشاد فرمایا :جس بندے نے تین بیٹیوں یا تین بہنوں یا دو ہی بیٹیوں یا بہنوں کا بار اٹھایا اور ان کی اچھی تربیت کی اور ان کے ساتھ اچھا سلوک کیا اور پھر ان کا نکاح بھی کر دیا تو اﷲ تعالیٰ کی طرف سے اُس بندے کے لیے جنت کا فیصلہ ہے۔ ( ابو داؤد،  ترمذی)

۵۹۔اولاد کی شادی نہ کرنے پر باپ ذمہ دار ہو گا

 حضرت ابو سعید خدری اور حضرت عبداﷲ بن عباسؓ سے روایت ہے کہ رسول اﷲﷺ  نے ارشاد فرمایا : جس کو اﷲ تعالیٰ اولاد دے تو چاہئے کہ اس کا اچھا نام رکھے اور اس کو اچھی تربیت دے اور سلیقہ سکھائے۔ پھر جب وہ سنِ بلوغت کو پہنچے تو اس کے نکاح کا بندوبست کرے۔ اگر شادی کی عمر کو پہنچ جانے پر بھی اس کی شادی کا بندوبست نہیں کیا اور وہ اس کی وجہ سے حرام میں مبتلا ہو گیا تو اس کا باپ اس گناہ کا ذمہ دار ہو گا۔ (شعب الایمان للبیہقی)

۶۰۔والدین کی اجازت کے بغیر ہجرت نہ کرنا

 حضرت ابو سعید خدریؓ سے روایت ہے کہ ایک شخص یمن سے ہجرت کر کے حضورﷺ  کی خدمت میں پہنچا تو آپﷺ نے اس سے پوچھا:کیا یمن میں تمہارا کوئی ہے ؟ اس نے عرض کیا کہ: ہاں میرے والدین ہیں۔ آپﷺ  نے دریافت فرمایا: کیا انہوں نے تم کو اجازت دی ہے ؟ اس نے عرض کیا: ایسا تو نہیں ہے۔ آپﷺ نے فرمایا: تو پھر ماں باپ کے واپس جاؤ اور یہاں آنے کی ان سے اجازت مانگو۔ اگر وہ تمہیں اجازت دے دیں تو آؤ اور جہاد میں لگ جاؤ۔ اور اگر وہ اجازت نہ دیں تو ان کی خدمت کرتے رہو۔  (سنن ابی داؤد،  مسند احمد)

۶۱۔ماں کے قدموں تلے جنت ہے 

 معاویہ بن جاہمہ سے روایت ہے کہ میرے والد جاہمہ رسول اﷲﷺ  کی خدمت میں حاضر ہوئے اور عرض کیا کہ: ’’میرا ارادہ جہاد میں جانے کاہے اور میں آپﷺ سے اس بارے میں مشورہ لینے کے لئے حاضر ہوا ہوں۔ ‘‘آپﷺ نے اُن سے پوچھا: کیا تمہاری ماں ہیں ؟ انہوں نے عرض کیا:’’ہاں !‘‘ آپﷺ نے فرمایا: تو پھر ان کے پاس انہی کی خدمت میں رہو کہ ان کے قدموں میں تمہاری جنت ہے۔ (مسند احمد، سنن نسائی)

۶۲۔والدین کی خدمت کا اجر

 حضرت عائشہ صدیقہؓ سے روایت ہے کہ رسول اﷲﷺ نے فرمایا کہ: میں سویا تو میں نے خواب میں دیکھا کہ میں جنت میں ہوں جہاں میں نے کسی کے قرآن پڑھنے کی آواز سنی۔ میں نے دریافت کیا کہ:’’یہ کون ہے جو یہاں جنت میں قرآن پڑھ رہا ہے ؟‘‘ تو مجھے بتایا گیا کہ’’یہ حارثہ بن نعمانؓ ہیں ‘‘ ماں باپ کی خدمت و اطاعت شعاری ایسی ہی چیز ہے۔  اس کے بعد آپﷺ  نے فرمایا: حارثہ بن نعمانؓ اپنی ماں کے بہت ہی خدمت گزار اور اطاعت شعار تھے (شرح السنہ للبغوی و شعب الایمان)

۶۳۔ماں کے بعد خالہ کی خدمت کرنا

حضرت عبداﷲ بن عمرؓ سے روایت ہے کہ ایک شخص رسول اﷲﷺ  کی خدمت میں حاضر ہوا اور عرض کیا کہ حضرت! میں نے ایک بہت بڑا گناہ کیا ہے تو کیا میری توبہ قبول ہو سکتی ہے۔آپﷺ  نے پوچھا: تمہاری ماں زندہ ہے ؟ اس نے عرض کیا کہ ماں تو نہیں ہے آپﷺ  نے فرمایا: تو کیا تمہاری کوئی خالہ ہے ؟ اس نے عرض کیا کہ ہاں خالہ موجود ہے۔ آپﷺ نے فرمایا تو اس کی خدمت کرو اور اس کے ساتھ اچھا سلوک کرو۔(جامع ترمذی)

۶۴۔والد کے دوستوں سے احترام کا سلوک

 حضرت عبداﷲ بن عمرؓ سے روایت ہے کہ رسول اﷲﷺ نے فرمایا: باپ کی خدمت اور حسن سلوک کی ایک اعلیٰ قسم یہ ہے کہ ان کے انتقال کے بعد ان کے دوستوں کے ساتھ تعلق رکھا جائے اور باپ کی دوستی و محبت کا حق ادا کیا جائے۔ (صحیح مسلم)

۶۵:بیویاں پاک دامن رہینگی اگر ہم پاک دامن رہے 

 حضرت عبداﷲ بن عمرؓ سے روایت ہے کہ نبیﷺ نے فرمایا: اپنے ماں باپ کی خدمت و فرمانبرداری کروتو تمہاری اولاد تمہاری فرمانبردار اور خدمت گزار ہو گی۔ تم پاک دامنی کے ساتھ رہو تو تمہاری عورتیں پاک دامن رہیں گی۔  (معجم اوسط للطبرانی)

۶۶۔قرابت داری جوڑنے کا حکم

 حضرت عبدالرحمن بن عوفؓ سے روایت ہے کہ رسول اللہﷺ  نے فرمایا: اﷲ تبارک و تعالیٰ کا ارشاد ہے ’’میں اﷲ ہوں ،  میں الرحمن ہوں ،  میں نے رشتۂ قرابت کو پیدا کیا ہے اور اپنے نام رحمن کے مادہ سے نکال کر اس کو رحم کا نام دیا ہے۔پس جو اسے جوڑے گا میں اس کو جوڑوں گا۔ اور جو اس کو توڑے گا میں اس کو توڑوں گا‘‘۔ (سنن ابی داؤد)

۶۷۔عورت کے لیے شوہر اور مرد کے لیے ماں مقدم 

 حضرت عائشہ صدیقہؓ سے روایت ہے کہ رسول اﷲﷺ  نے فرمایا : عورت پر سب سے بڑا حق اس کے شوہر کاہے اور مرد پر سب سے بڑا حق اس کی ماں کاہے۔  (مستدرک حاکم)

۶۸۔عورت، شوہر اور سجدہ

 حضرت ابو ہریرہؓ سے روایت ہے کہ رسول اللہﷺ  نے فرمایا: اگر میں کسی مخلوق کے لیے سجدے کا حکم دیتا تو عورت کو حکم دیتا کہ وہ اپنے شوہر کو سجدہ کرے۔ (جامع ترمذی)

۶۹۔شوہر راضی ہوا تو عورت جنتی ہے 

 حضرت ام سلمہؓ سے روایت ہے کہ رسول اﷲﷺ  نے فرمایا: جو عورت اس حالت میں دنیا سے جائے کہ اس کا شوہر اس سے راضی اور خوش ہو تو وہ جنت میں جائے گی۔ (جامع ترمذی)

۷۰۔بیویوں کی غلطی پر سخت سزا نہ دینا
حضرت جابرؓ سے روایت ہے کہ حجۃ الوداع میں یومِ عرفہ کے خطبہ میں رسول اﷲﷺ  نے فرمایا: لوگو! اپنی بیویوں کے بارے میں اﷲ سے ڈرو۔ تم نے ان کو اﷲ کی امان کے ساتھ اپنے عقد میں لیا ہے۔ اور اسی اﷲ کے کلمہ سے وہ تمہارے لئے حلال ہوئی ہیں۔ تمہارا ان پر یہ حق ہے کہ جس کا گھر میں آنا اور تمہارے بستروں پر بیٹھنا تمہیں ناپسند ہو وہ اس کو وہاں آ کر  بیٹھنے کا موقع نہ دیں۔ اگر وہ ایسی غلطی کریں تو ان کو تم سزا دے سکتے ہو جو زیادہ سخت نہ ہو۔ تمہارے ذمہ مناسب طریقے پر ان کے کھانے کپڑے وغیرہ کی ضروریات کا بدوبست کرنا ہے۔ (مسلم)

۷۱۔ بیوی کے حق میں اچھا آدمی ہی اچھا ہے 

 حضرت عائشہ صدیقہؓ سے روایت ہے کہ رسول اﷲﷺ نے فرمایا: وہ آدمی تم میں زیادہ اچھا اور بھلا ہے جو اپنی بیوی کے حق میں اچھا ہو۔ اور میں اپنی بیویوں کے لئے بہت اچھا ہوں۔ (جامع ترمذی)

۷۲۔پڑوسیوں کو ایذا نہ پہنچانا

 حضرت انسؓ سے روایت ہے کہ رسول اﷲﷺ  نے ارشاد فرمایا:’’وہ آدمی جنت میں داخل نہ ہو سکے گا جس کی شرارتوں اور ایذاء ر سانیوں سے اس کے پڑوسی مامون نہ ہوں۔ (صحیح مسلم)

۷۳۔بہترین گھر:یتیم کے ساتھ اچھا سلوک 

 حضرت ابو ہریرہؓ سے روایت ہے کہ رسول اﷲﷺ  نے فرمایا: مسلمانوں کے گھرانوں میں بہترین گھرانہ وہ ہے جس میں کوئی یتیم ہو اور اس کے ساتھ اچھا سلوک کیا جاتا ہو اور مسلمانوں کے گھروں میں بدترین گھر وہ ہے جس میں کوئی یتیم ہو اور اس کے ساتھ برا سلوک کیا جائے۔ (سنن ابن ماجہ)

۷۴۔ضرورتمندوں کی مدد کرنے کا اجر

 حضرت ابو سعید خدریؓ سے روایت ہے کہ رسول اﷲﷺ نے فرمایا جو مسلمان کسی مسلمان کو عریانی کی حالت میں کپڑے پہنائے اﷲ تعالیٰ اس کو جنت کے سبز جوڑے عطا فرمائے گا اور جو مسلمان کسی مسلمان کو بھوک کی حالت میں کھانا کھلائے اﷲ تعالیٰ اس کو جنت کے پھل اور میوے کھلائے گا اور جو مسلمان کسی مسلمان کو پیاس کی حالت میں پانی پلائے اﷲ تعالیٰ اس کو نہایت نفیس شراب طہور پلائے گا جس پر غیبی مہر لگی ہو گی۔ (سنن ابی داؤد،  جامع ترمذی)

۷۵۔برتنوں کی عمریں بھی مقرر ہیں 
 حضرت کعب بن عجرہؓ سے روایت ہے کہ نبیﷺ نے ہدایت فرمائی کہ اپنی باندیوں کو برتن توڑ دینے پر سزا نا دیا کرو۔ اس لیے کہ تمہاری عمروں کی طرح برتنوں کی بھی عمریں مقرر ہیں۔(مسند الفردوس للدیلمی)

۷۶۔ماتحتوں کے بارے میں اللہ سے ڈرو

 حضرت علی مرتضیؓ سے روایت ہے کہ نبیﷺ  نے وفات سے پہلے جو آخری کلام فرمایا،  وہ یہ تھا :نماز کی پابندی کرو،  نماز کا پورا اہتمام کرو،  اور اپنے غلاموں میں زِیردستوں کے بارے میں خدا سے ڈرو۔ (ابو داؤد)

۷۷۔ایک مومندوسرے مومن کا بھائی ہے 

 حضرت ابو ہریرہؓ سے روایت ہے کہ رسول اﷲﷺ  نے ارشاد فرمایا: ایک مومن دوسرے مومن کا آئینہ ہے۔ ایک مومن دوسرے مومن کا بھائی ہے۔ اس کے ضرر کو اس سے دفع کرتا ہے اور اس کے پیچھے اس کی پاسبانی کرتا ہے۔ (سنن ابی داؤد، جامع ترمذی)

۷۸۔مکمل سلام پر تیس نیکیاں ملتی ہیں 
 حضرت عمران بن حصینؓ سے روایت ہے کہ ایک شخص نبیﷺ  کی خدمت میں حاضر ہو کر :’’اَلسَّلامُ عَلَیکُمْ‘‘ کہا تو آپؐ نے اس کے سلام کا جواب دیا اور فرمایا: اسے دس نیکیاں ملیں۔ پھر ایک اور آدمی آیا۔ اس نے کہا:’’اَلسَّلَامْ عَلَیْکُمْ وَرَحْمَۃُ اﷲ‘‘ آپؐ نے اس کے سلام کا جواب دیا اور ارشاد فرمایا:اسے بیس نیکیاں ملیں۔ پھر ایک تیسرا آدمی آیا۔ اس نے کہا:’’اَلسَلَامُ عَلَیْکُمْ وَرَحْمَۃُ اﷲِ وَبَرَ کَاتُہ۔‘‘آپؐ نے اس کے سلام کا جواب دیا اور فرمایا: اسے تیس نیکیاں ملیں۔ (جامع ترمذی، سنن ابی داؤد)

۷۹۔مومن کا ایک دوسرے کو سلام کرنا

 حضرت ابو ہریرہؓ سے روایت ہے کہ رسول اﷲﷺ  نے فرمایا: جب تم میں سے کسی کی اپنے کسی مسلمان بھائی سے ملاقات ہو تو چاہئے کہ اس کو سلام کرے۔ اگر اس کے بعد کوئی درخت یا کوئی دیوار وغیرہ ان دونوں کے درمیان کچھ دیر کے لیے بھی حائل ہو جائے تو جب دوبارہ سامنا ہو تو پھر سلام کرے۔ ( ابو داؤد)

۸۰۔گھر :آتے اور جاتے دونوں وقت سلام کرنا

 حضرت قتادہ(تابعی) سے (مرسلاً) روایت ہے کہ رسول اﷲﷺ نے فرمایا: جب تم کسی گھر میں جاؤ تو گھر والوں کو سلام کرو اور پھر جب گھر سے نکلو تو وداعی سلام کر کے نکلو۔ (شعب الایمان للبیہقی)

۸۱۔ مصافحہ سے کینہ کی صفائی ہوتی ہے 

 حضرت عبداﷲ بن مسعودؓ سے روایت ہے کہ نبیﷺ نے ارشاد فرمایا کہ : سلام کا تکملہ مصافحہ ہے۔ ( ترمذی،  ابو داؤد)۔ عطاء خراسانی تابعی سے روایت ہے کہ نبیﷺ نے فرمایا: تم باہم مصافحہ کیا کرو اس سے کینہ کی صفائی ہوتی ہے۔ اور آپس میں ایک دوسرے کو ہدیہ دیا کرو اس سے تم میں باہم محبت پیدا ہو گی اور دلوں سے دشمنی دور ہو گی۔  (موطا امام مالک)

۸۲۔کسی کی تعظیم کے لیے کھڑے نہ ہونا

حضرت ابو امامہ باہلیؓ سے روایت ہے کہ ایک دفعہ  رسول اللہﷺ  عصا کا سہارا لیتے ہوئے باہر تشریف لائے تو ہم کھڑے ہو گئے۔ آپﷺ نے ارشاد فرمایا: تم اس طرح مت کھڑے ہو جس طرح عجمی لوگ ایک دوسرے کی تعظیم کے لئے کھڑے ہو جاتے ہیں۔ (سنن ابی داؤد)

۸۳۔صحابہ نبیؐ  کو دیکھ کر کھڑے نہ ہوتے 

 حضرت انسؓ سے روایت ہے کہ صحابہ کے لئے کوئی شخصیت بھی رسول اﷲﷺ  سے زیادہ محبوب نہیں تھی۔ اس کے باوجود ان کا طریقہ یہ تھا کہ وہ حضورﷺ  کو دیکھ کر کھڑے نہ ہوتے تھے کیونکہ جانتے تھے کہ یہ آپﷺ  کو ناپسند ہے۔ (جامع ترمذی)

۸۴۔بغیر چہار دیواری والی چھت پر نہ سونا

 حضرت جابرؓ سے روایت ہے کہ رسول اﷲﷺ  نے لوگوں کو ایسی چھت پر سونے سے منع فرمایا جو دیواروں سے نہ گھری ہوئی ہو۔ (جامع ترمذی)

۸۵۔ٹانگ پر ٹانگ رکھ کر چت لیٹنا
 حضرت جابرؓ سے روایت ہے کہ نبیﷺ  نے اس بات سے منع فرمایا کہ آدمی چت لیٹنے کی حالت میں اپنی ایک ٹانگ اُٹھا کے دوسری ٹانگ پر رکھے۔( مسلم)

۸۶۔اوندھے لیٹنے کی ممانعت

 حضرت ابو ہریرہؓ سے روایت ہے انہوں نے بیان کیا کہ رسول اﷲﷺ  نے ایک شخص کو پیٹ کے بل اوندھا لیٹا ہوا دیکھا تو آپﷺ نے فرمایا کہ لیٹنے کا یہ طریقہ اﷲ تعالیٰ کو ناپسند ہے۔ (جامع ترمذی)

۸۷۔جسم کا کچھ حصہ دھوپ کچھ سائے میں 
 حضرت ابو ہریرہؓ سے روایت ہے کہ رسول اﷲﷺ  نے فرمایا: جب تم میں سے کوئی سایہ کی جگہ میں بیٹھا ہو پھر اس پر سے سایہ ہٹ جائے اور پھر اس کے جسم کا کچھ حصہ دھوپ میں اور کچھ سائے میں ہو جائے تو اسے چاہئے کہ وہ اس جگہ سے اُٹھ جائے۔ (ابو داؤد)

۸۸۔بہت زیادہ تعریف کرنے والے 

 حضرت مقداد بن الاسودؓ سے روایت ہے کہ نبیﷺ  نے فرمایا: جب تم بہت زیادہ تعریف کرنے والے مداحین کو دیکھو تو ان کے مُنہ پر خاک ڈال دو۔ (مسلم)

۸۹۔ بلی اور اس کی قیمت کھانا منع ہے 

 حضرت جابرؓ سے روایت ہے کہ رسول اﷲﷺ  نے بلی کے کھانے سے منع فرمایا ہے اور اس کی قیمت کے کھانے سے بھی ممانعت فرمائی۔ ( ابی داؤد، ترمذی)

۹۰۔گندگی کھانے والے جانوروں سے پرہیز
 حضرت عبداﷲ بن عمرؓ سے روایت ہے کہ رسول اﷲﷺ نجاست کھانے والے جانوروں کو کھانے اور اس کا دودھ پینے سے منع فرمایا۔ (جامع ترمذی)

۹۱۔زندہ جانور کا گوشت کاٹ کھانا حرام ہے 

 حضرت ابو واقدلیثیؓ سے روایت ہے کہ رسول اﷲﷺ  جب ہجرت فرما کے مدینہ تشریف لائے تو یہاں کچھ لوگ کھانے کے لئے اپنے زندہ اونٹ کا کوہان اور دنبوں کی چکی کاٹ لیتے۔ اور پھر اس اونٹ اور دنبہ کا علاج کر لیتے۔نبیﷺ  نے اس بارے میں فرمایا کہکسی زندہ جانور میں سے جو گوشت کاٹا جائے گا وہ مردار ہے اس کا کھانا جائز نہیں۔ (ترمذی،  ابو داؤد)

۹۲۔مچھلی اور ٹڈی مردہ بھی حلال ہے 

 حضرت عبداﷲ بن عمرؓ سے روایت ہے کہ نبیﷺ نے فرمایا: ہمارے لئے دو مردہ چیزیں اور خون کی دو قسمیں حلال قرار دی گئی ہیں۔ مردہ چیزوں میں مچھلی اور ٹڈی جبکہ خون کی دو قسموں میں کلیجی اور تلی کہ یہ دونوں منجمد خون ہیں۔ (مسند احمد، ابن ماجہ،  دار قطنی)

۹۳۔شرابی، جنت کی شرابِ طہور سے محروم ہو گا

 حضرت عبداﷲبن عمرؓ سے روایت ہے کہ نبیﷺ نے فرمایا کہ ہر نشہ آؤر چیز  خمر ہے اور حرام ہے۔ اور جو کوئی دنیا میں شراب پیئے اور اس حال میں مرے کہ برابر شراب پیتا ہو اور اس سے توبہ نہ کی ہو تو وہ آخرت میں جنت کی شرابِ طہور سے محروم رہے گا۔ (صحیح مسلم)

۹۴۔شرابیوں کو دوزخیوں کا پیپ پلایا جائے گا

حضرت جابرؓ سے روایت ہے کہ ایک شخص یمن سے آیا اور رسول اﷲﷺ  سے ایک خاص قسم کی شراب کے بارے میں سوال کیا تو آپؐ نے پوچھا کہ کیا وہ نشہ پیدا کرتی ہے ؟ اس نے کہا کہ ہاں  تو آپؐ نے فرمایا کہ ہر نشہ آور چیز حرام ہے۔ نشہ پینے والوں کو اﷲ آخرت میں ’’طِیْنَۃُ الْخَبَال‘‘ ضرور پلائے گاجو دوزخیوں کے جسم سے نکلنے والا پسینہ، لہو یا پیپ ہے۔ (صحیح مسلم)

۹۵۔شراب دوا نہیں بلکہ بیماری ہے 

حضرت وائل بن حجر حضرمیؓ سے روایت ہے کہ طارق بن سویدؓ نے شراب کے بارے میں رسول اﷲﷺ  سے دریافت کیا تو آپﷺ نے ان کو شراب پینے سے منع فرمایا۔ انہوں نے عرض کیا کہ میں تو اس کو دوا کے لئے استعمال کرتا ہوں تو آپﷺ نے فرمایا کہ وہ دوا نہیں بلکہ بیماری ہے۔ (صحیح مسلم)

۹۶۔کھانے سے پہلے اور بعد ہاتھ منہ کا دھونا

 حضرت سلمان فارسیؓ سے روایت ہے کہ میں نے تورات میں پڑھا تھا کہ کھانے کے بعد ہاتھ منہ دھونا باعث برکت ہے۔ میں نے یہ بات رسول اﷲﷺ  سے ذکر کی تو آپﷺ نے فرمایا کہ کھانے سے پہلے اور اس کے بعد ہاتھ اور منہ کا دھونا باعث برکت ہے۔  (جامع ترمذی، ابوداؤد)

۹۷۔بسم اللہ پڑھ کر کھانا کھانا چاہئے 

 حضرت عائشہ صدیقہؓ سے روایت ہے کہ رسول اﷲﷺ  نے فرمایا جب تم میں سے کوئی کھانا کھانے کا ارادہ کرے تو چاہئے کہ پہلے بسم اﷲ پڑھے اور اگر شروع میں بسم اﷲ پڑھنا بھول جائے تو بعد میں کہہ لے :  بِسْمِ اﷲِ اَوَّلَہ وَآخِرَہ۔(ابو داؤد ترمذی)

۹۸۔جوتے اتار کر کھانے سے راحت ملتی ہے 

حضرت انس بن مالکؓ سے روایت ہے کہ رسول اﷲﷺ نے فرمایا جب کھانا سامنے رکھ دیا جائے تو اپنے جوتے اُتاردیا کرو اس سے تمہارے پاؤں کو زیادہ راحت ملے گی۔  (مسند دارمی)

۹۹۔کھانا کچھ ٹھنڈا کر کے کھانے میں برکت ہے 

 حضرت اسماء بنت ابی بکرؓ سے روایت ہے کہ ان کا یہ طریقہ تھا کہ جب ثرید پکا کر ان کے پاس لائی جاتی تو وہ ان کے حکم سے اس وقت تک ڈھکی رہتی کہ اس کی گرمی کا جوش اور تیزی ختم ہو جاتی۔آپ فرمایا کرتی تھیں کہ میں نے رسول اﷲﷺ  سے سنا ہے کہ اس طرح کچھ ٹھنڈا کر کے کھانا زیادہ برکت کا باعث ہوتا ہے۔ (مسند دارمی)

۱۰۰۔مَرد سُرخ لباس کا جوڑا نہ پہنیں 
 حضرت عبداﷲ بن عمر و بن العاصؓ سے روایت ہے کہ رسول اﷲﷺ  تشریف فرما تھے ) ایک آدمی گزرا اور وہ دونوں کپڑے سرخ رنگ کے پہنے ہوئے تھا۔ اس نے حضورﷺ  کو سلام کیا تو آپﷺ نے اس کے سلام کا جواب نہیں دیا۔  (جامع ترمذی ،  سنن ابی داؤد)

۱۰۱۔اللہ کی نعمتوں کا معیار زندگی پر اثر نظر آنا

 عمر و بن شعیب اپنے والد شعیب سے اور وہ اپنے دادا حضرت عبداﷲ بن عمرو بن العاصؓ سے روایت کرتے ہیں کہ رسول اﷲﷺ  نے فرمایا کہ:اﷲ تعالیٰ کو یہ بات محبوب اور پسند ہے کہ کسی بندے پر اس کی طرف سے جو انعام ہو تو اس پر اس کا اثر نظر آئے۔ ( ترمذی)

۱۰۲۔اسراف و تکبر کے بغیر اچھا کھانا پہننا جائز ہے 

عمرو بن شعیب اپنے والد شعیب سے روایت کرتے ہیں کہ وہ اپنے دادا حضرت عبداﷲ بن عمرو بن العاص سے روایت کرتے ہیں کہ رسول اﷲﷺ  نے فرمایا: اجازت ہے کہ خوب کھاؤ پیؤ۔ دوسروں پر صدقہ کرو یا کپڑے بنا کر پہنو بشرطیکہ اسراف اور نیت میں فخر و تکبر نہ ہو۔ (مسند احمد، سنن نسائی، ابن ماجہ)

۱۰۳۔اپنا حلیہ اچھی حالت میں رکھنا

حضرت عطا ء بن یسار راوی ہیں کہ ایک آدمی مسجد میں اس طرح آیا کہ اس کے سر اور داڑھی کے بال بالکل بکھرے ہوئے تھے۔نبیﷺ  نے اپنے ہاتھ کے اشارہ سے فرمایا کہ وہ اپنے سر اور داڑھی کے بالوں کو ٹھیک کرائے۔ چنانچہ اس نے ایسا ہی کیا اور لوٹ کر آ گیا تو آپؐ نے فرمایا:کیا یہ بہتر نہیں ہے کہ تم میں سے کوئی سر کے بال بکھیرے ہوئے ایسی صورت میں آئے کہ گویا وہ شیطان ہے۔(موطا امام مالکؒ)

۱۰۴۔سفر میں جوتے پہننے کی اہمیت
 حضرت جابرؓ سے روایت ہے کہ ایک دفعہ رسول اﷲﷺ جہاد کے ایک سفر پر روانہ ہونے سے قبل لوگوں کو ہدایت دے رہے تھے :لوگو! جوتیاں زیادہ لے لو کیونکہ آدمی جب تک پاؤں میں جوتا پہنے رہتا ہے تو وہ سوار کی طرح رہتا ہے۔ (صحیح مسلم)

۱۰۵۔غیر ضروری بالوں کی صفائی کی حد ۴۰دن 

 حضرت انسؓ سے روایت ہے کہ مونچھیں ترشوانے اور ناخن لینے اور بغل اور زیرِ ناف کی صفائی کے سلسلہ میں ہمارے واسطے حد مقرر کر دی گئی ہے کہ ۴۰ دن سے زیادہ نہ چھوڑیں۔ (صحیح مسلم)

۱۰۶۔عورتوں کے ہاتھوں میں مہندی لگی ہو

 حضرت عائشہ صدیقہؓ سے روایت ہے کہ ہند بنتِ عتبہ نے رسول اللہﷺ  سے عرض کیا کہ:’’مجھے بیعت کر لیجئے ؟‘‘ آپﷺ نے فرمایا کہ’’میں تم کو اس وقت تک بیعت نہیں کروں گا جب تک کہ تم مہندی لگا کر اپنے ہاتھو ں کی صورت نہ بدلو گی کہ تمہارے ہاتھ اس وقت کسی درندے کے سے ہاتھ معلوم ہوتے ہیں۔‘‘ (سنن ابی داؤد)

۱۰۷۔زندہ یا مُردہ کے ستر کے نہ دیکھنا
 حضرت علیؓ سے روایت ہے کہ رسول اﷲﷺ  نے ان کو ہدایت فرمائی کہ:اے علیؓ ! اپنی ران نہ کھولو۔ اور نہ کسی زندہ یا مردہ آدمی کی ران کی طرف نظر کرو۔ (سنن ابی داؤد،سنن ابن ماجہ)

۱۰۸۔عورتیں دوسری عورت کا ستر نہ دیکھے 
 حضرت ابو سعید خدریؓ سے روایت ہے کہ رسول اﷲﷺ نے ارشاد فرمایا کہ : مرد دوسرے مرد کے ستر کی طرف اور عورت دوسری عورت کے ستر کی طرف نظر نہ کرے۔  (صحیح مسلم)

۱۰۹۔تنہائی میں بھی برہنگی سے پرہیز کرنا

 حضرت عبداﷲ بن عمرؓ سے روایت ہے کہ نبیﷺ نے فرمایا: لوگو!تنہائی کی حالت میں بھی برہنگی سے پرہیز کرو۔ سوائے قضائے حاجت اور میاں بیوی کی صحبت کے وقت کے، فرشتے تمہارے ساتھ برابر رہتے ہیں لہٰذا ان سے شرم کرو اور ان کا احترام کرو۔ (ترمذی)

۱۱۰۔جب عورت باہر نکلتی ہے تو شیطان تاکتا ہے 

 حضرت عبداﷲ بن مسعودؓ سے روایت ہے کہ رسول اﷲﷺ نے ارشاد فرمایا: عورت سترکی مانند ہے۔  جب وہ باہر نکلتی ہے تو شیاطین اس کو تاکتے اور اپنی نظروں کا نشانہ بناتے ہیں۔ (جامع ترمذی)

۱۱۱۔بلا ارادہ پہلی نظر معاف ہے 

 حضرت بریدہؓ سے روایت ہے کہ رسول اﷲﷺ  نے حضرت علیؓ سے ایک دفعہ فرمایا:اگر کسی نامحرم پر تمہاری نظر پڑ جائے تو دوبارہ نظر نہ کرو۔تمہاری پہلی بلا ارادہ نظر تو جائز ہے لیکن دوسری نظر جائز نہیں۔ (مسند احمد،  جامع ترمذی،  سنن ابی داؤد)

۱۱۲۔حسن و جمال پر سے نظر ہٹانے کا اجر

 حضرت ابو امامہؓ سے روایت ہے وہ رسول اﷲﷺ  سے نقل کرتے ہیں کہ آپﷺ نے فرمایا: جب مردِ مومن کی کسی عورت کے حسن و جمال پر پہلی دفعہ نظر پڑ جائے پھر وہ اپنی نگاہ نیچی کر لے تو اﷲ تعالیٰ اس کو ایسی عبادت نصیب فرمائے گا جس کی وہ لذت و حلاوت وہ محسوس کرے گا۔ (مسند احمد)

۱۱۳۔نامحرم عورت اچھی لگے تو بیوی کے پاس جاؤ

 حضرت جابرؓ سے روایت ہے کہ رسول اﷲﷺ  نے فرمایا  : ایسا ہوتا ہے کہ کوئی عورت شیطان کی طرح آتی یا جاتی ہے تو اگر کسی کو ایسا واقعہ پیش آئے کہ کوئی ایسی عورت اچھی لگے اور اس کے ساتھ دلچسپی اور دل میں اس کی خواہش پیدا ہو جائے تو آدمی کو چاہئے کہ اپنی بیوی کے پاس جائے اور اپنی نفسانی خواہش پوری کرے۔ اس سے اس کی اس گندی خواہش نفس کا علاج ہو جائے گا۔  (صحیح مسلم)

۱۱۴۔شوہر کی غیر موجودگی میں عورتوں کے گھر نہ جانا

 حضرت جابرؓ سے روایت ہے کہ رسول اﷲﷺ  نے ارشاد فرمایا کہ: ان خواتین کے گھروں میں نہ جایا کرو جن کے شوہر کہیں باہرگئے ہوئے ہوں۔ کیونکہ شیطان سب میں اس طرح جاری ساری رہتے ہیں جس طرح رَگوں میں خون رَواں دَواں رہتا ہے۔ ہم نے عرض کیا : اور کیا آپ میں بھی؟ آپؐ نے ارشاد فرمایا: اور مجھ میں بھی۔ لیکن اﷲ تعالیٰ نے میری  خاص مدد فرمائی ہے اس لئے میں محفوظ رہتا ہوں۔ ( ترمذی)

٭٭٭
ضمیمہ۔۴: فہرستِ کتب

۱۔ نکاح و ازدواج اور اسکے متعلقات؛  ۲۔کتاب المعاملات  ؛ ۳۔ کتابُ العلم

۴۔کتاب الاعتصام بالکتاب و السنۃ؛ ۵۔ دعوت الی الخیر، امر بالمعروف و نہی عن المنکر

۶۔ کتاب الفتن ؛  ۷۔ علاماتِ قیامت ؛ ۸۔کتاب المناقب و الفضائل

۱۔نکاح سے قبل عورت کو دیکھ لینا گناہ نہیں 
حضرت محمد بن مسلمہؓ سے روایت ہے کہ رسول اﷲﷺ  نے فرمایا جب اﷲ تعالیٰ کسی آدمی کے دل میں کسی عورت کے لیے نکاح کا پیام دینے کا خیال ڈالے تو اس کے واسطے گناہ نہیں ہے کہ ایک نظر اس کو دیکھ لے۔ (مسند احمد،  سنن ابن ماجہ)

۲۔مطلقہ و بیوہ کا خود پر ولی سے زیادہ حق ہے 

 حضرت عبداﷲ بن عباسؓ سے روایت ہے کہ رسول اﷲﷺ  نے فرمایا کہ شوہر دیدہ عورت کا اپنے نفس کے بارے میں اپنے ولی سے زیادہ حق اور اختیار ہے اور کنواری کے باپ کو بھی چاہئے کہ اس کے نکاح کے بارے میں اس کی اجازت حاصل کرے اور اس کی خاموشی بھی اجازت ہے۔ (صحیح مسلم)

۳۔نکاح اور دیگر ضرورتوں کے لیے خطبہ

 حضرت عبداﷲ بن مسعودؓ سے روایت ہے کہ رسول اﷲﷺ نے ہم کو نکاح اور ہر اہم ضرورت کے لئے یہ خطبہ تعلیم فرمایا:ساری حمد ستائش اﷲ ہی کے لئے سزاوار ہے۔ہم  اسی سے مدد کے طالب اور خواستگار ہیں اور اسی سے معافی اور مغفرت کی استدعا کرتے ہیں۔ اپنے نفس کی شرارتوں سے اسی اﷲ کی پناہ مانگتے ہیں۔ اﷲ جس کو ہدایت دے اس کو کوئی گمراہ نہیں کر سکتا اور جس کے لئے اﷲ ہدایت سے محرومی کا فیصلہ فرما دے اور اس کو کوئی ہدایت نہیں کر سکتا۔ میں گواہی دیتا ہوں کہ اﷲ کے سوا کوئی عبادت اور پرستش کے لائق نہیں اور گواہی دیتا ہوں کہ محمدﷺ اس کے بندے اور رسول برحق ہیں۔ اے ایمان والو! اس اﷲ سے ڈرو جس کا واسطہ دے کر تم باہم سوال کرتے ہو اور قرابتوں کی حق تلفی سے ڈرو جیسا کہ اس سے ڈرنے کا حق ہے۔ اور نہ مرنا مگر اس حالت میں کہ تم اس کے فرمانبردار ہو۔ اے ایمان والو! اﷲ سے ڈرتے رہو اور ہمیشہ سیدھی بات بولو۔ وہ تمہارے اعمال درست فرما دے گا اور تمہارے گناہ معاف کر دے گا۔ جو بندہ  اﷲ اور اس کے رسول کے احکام پر چلے تو اس نے بڑی کامیابی حا صل کر لی۔ (سنن ابی داؤد، مسند احمد، جامع ترمذی، سنن نسائی، سنن ابن ماجہ)

۴۔نبیؐ کی بیویوں کا مہر ۵۰ بکریوں کے مساوی تھا

 ابو سلمہ سے روایت ہے کہ میں نے اُم المومنین حضرت عائشہ صدیقہؓ سے پوچھا کہ خود رسول اﷲﷺ  کا مَہر کتنا تھا؟ تو انہوں نے بتلایا کہ آپؐ نے اپنی بیویوں کے لئے جو مہر مقرر فرمایا تھا وہ ساڑھے بارہ اوقیہ (مساوی پانچ سو درہم یا چالیس پچاس بکریاں ) تھا۔ ( مسلم)

۵۔شادی کی مبارکباد کا مسنون طریقہ
حضرت ابو ہریرہؓ سے روایت ہے کہ رسول اﷲﷺ   جب کسی آدمی کو شادی کی مبارک باد دیتے تو یوں فرماتے : اﷲ تم کو مبارک کرے تم دونوں پر برکت نازل فرمائے اور خیر اور بھلائی میں تم دونوں کو ہمیشہ متفق اور مجتمع رکھے۔ (مسند احمد ترمذی،  ابی داؤد)

۶۔کم سے کم بار والا نکاح بابرکت ہوتا ہے 

 حضرت عائشہ صدیقہؓ سے روایت ہے کہ رسول اﷲﷺ نے فرمایا کہ وہ نکاح بہت بابرکت ہے جس کا بار کم سے کم پڑے۔ (شعب الایمان للبیہقی)

۷۔حضرت فاطمہؓ کو ملنے والا سامان جہیز نہ تھا

حضرت علیؓ سے روایت ہے کہ رسول اﷲﷺ  نے اپنی صاحبزادی فاطمۃ الزہراؓ کو جہیز کے طور پر یہ چیزیں دیں تھیں۔( حدیث کے لفظ ’’جھ‘‘ز کے معنی  اصطلاحی ’’جہی‘‘ز کے نہیں بلکہ ضرورت کا انتظام کرنے کے ہیں۔ حضرت فاطمہؓ کے لئے ان چیزوں کا انتظام حضرت علیؓ کے سرپرست ہونے کی حیثیت سے انہی کی طرف سے اور انہی کے پیسوں سے کیا گیا تھا۔ ایسا کوئی انتظام آپؐ نے اپنی کسی اور بیٹی کے لیے نہیں کیا) ایک پلو دار چادر، ایک مشکیزہ، ایک تکیہ جس میں اذخر گھاس بھری ہوئی تھی۔ (سنن نسائی)

۸۔بیوی کا راز فاش کرنا بد ترین کام ہے 

 حضرت ابو سعید خدریؓ سے روایت ہے کہ رسول اﷲﷺ نے فرمایا کہ قیامت کے دن اﷲ کے ہاں وہ آدمی بدترین درجہ میں ہو گا جو بیوی سے ہم بستری کے بعد اس کا راز فاش کرے۔ (صحیح مسلم)

۹۔مانع حمل طریقے اختیار کرنا جائز ہے 

 حضرت جابرؓ سے روایت ہے کہ ایک شخص رسول اﷲﷺ کی خدمت میں حاضر ہوا اور عرض کیا کہ میری ایک باندی ہے اور وہی ہمارے گھر کا کام کاج کرتی ہے۔ میں اس سے مباشرت بھی کرتا ہوں اور میں نہیں چاہتا کہ اس کے حمل قرار پا جائے۔آپﷺ نے فرمایا اگر چاہو تو عزل (مباشرت کے دوران منی فرج سے باہر خارج کرنا)کر لو لیکن یہ بات یقینی ہے کہ اس باندی کے لئے جو مقدر ہو چکا ہے وہ ضرور ہو گا۔ کچھ دنوں کے بعد وہی آدمی آیا اور عرض کیا کہ اس باندی کے تو حمل قرار پا گیا۔ آپﷺ نے فرمایا کہ میں نے تو تم کو بتایا تھا کہ جو اس کے لئے مقدر ہو چکا ہے وہ ہو کے رہے گا۔ (صحیح مسلم)

۱۰۔دورِ جاہلیت کی چار سے زائد بیویوں کو چھوڑنا

حضرت عبداﷲ بن عمرؓ سے روایت ہے کہ غیلان بن سلمہ ثقفی نے اسلام قبول کیا اور اس وقت ان کی دس بیویاں تھیں۔ ان سب نے بھی ان کے ساتھ اسلام قبول کر لیا تو حضورﷺ  نے ان کو ہدایت فرمائی کہ چار بیویاں رکھو اور باقیوں کو جدا کر دو۔  (مسند احمد)

۱۱۔بیویوں کے درمیان عدل نہ کرنے کا حشر

حضرت ابو ہریرہؓ سے روایت ہے کہ رسول اﷲﷺ  نے فرمایا جب کسی آدمی کی ایک سے زائد بیویاں ہوں اور وہ ان کے ساتھ عدل کا برتاؤ نہ کرے تو قیامت کے دن وہ اس حالت میں آئے گا کہ اس کا ایک دھڑ گرا ہوا ہو گا۔ (جامع ترمذی،  سنن ابی داؤد،  سنن نسائی، سنن ابن ماجہ،  مسند دارمی)

۱۲۔بیویوں سے یکساں دلی لگاؤ ممکن نہیں 
حضرت عائشہ صدیقہؓ سے روایت ہے کہ رسول اﷲﷺ اپنی سب بیویوں کے ہاں باری باری رہتے تھے اور پورے عدل کا برتاؤ فرماتے تھے اور اس کے ساتھ اس سے عرض کرتے تھے کہ اے میرے اﷲ! یہ میری تقسیم ہے ان معاملات میں اور اس عملی برتاؤ میں جو میرے اختیار میں ہیں۔ پس میری سرزنش اور محاسبہ نہ فرما دل کے اس معاملے میں جو تیرے اختیار میں ہے میرے اختیار میں نہیں۔ (جامع ترمذی، سنن ابی داؤد، سنن نسائی، سنن ابن ماجہ،  مسند دارمی)

۱۳۔جائز چیزوں میں اللہ کو طلاق پسندیدہ نہیں 
 حضرت عبداﷲ بن عمرؓ سے روایت ہے کہ نبیﷺ نے فرمایا کہ حلال اور جائز چیزوں میں اﷲ تعالیٰ کو سب سے زیادہ مبغوض ’’طلاق‘‘ ہے۔ (سنن ابی داؤد)

۱۴:بلا جواز طلاق مانگنے والی پر جنت حرام ہے 

 حضرت ثوبانؓ سے روایت ہے کہ رسول اﷲﷺ  نے فرمایا کہ جو عورت اپنے شوہر سے کسی سخت تکلیف کے بغیر طلاق کا مطالبہ کرے اس پر جنت کی خوشبو حرام ہے۔ (مسند احمد،  جامع ترمذی، سنن ابی داؤد، سنن ابن ماجہ،  مسند دارمی)

۱۵۔چال چلن مشتبہ نہ ہو تو بیوی کو طلاق نہ دو

 حضرت ابو موسیٰ اشعریؓ سے روایت ہے کہ رسول اﷲﷺ نے فرمایا کہ عورتوں کو طلاق نہیں دینی چاہئے الّایہ کہ ان کا چال چلن مشتبہ ہو۔ اﷲ تعالیٰ ان مردوں اور عورتوں کو پسند نہیں کرتا جو ذائقہ چکھنے کے شوقین اور خوگر ہوں۔ (مسند بزار، معجم کبیر و معجم اوسط للطبرانی)

۱۶۔نکاح، طلاق،رجعت :مذاقاً بھی درست ہے 

 حضرت ابو ہریرہؓ سے روایت ہے کہ رسول اﷲﷺ  نے فرمایا کہ تین چیزیں ایسی ہیں جن میں دل کے ارادہ اور سنجیدگی کے ساتھ بات کرنا بھی حقیقت ہے اور ہنسی مذاق کے طور پر کہنا بھی حقیقت ہی کے حکم میں ہے۔ نکاح،  طلاق ، رجعت (ایک یا دو طلاق کے بعد رجوع کرنا)۔ (جامع ترمذی، سنن ابی داؤد)

۱۷۔زبردستی دلوائی گئی طلاق نہیں ہوتی
 حضرت عائشہ صدیقہؓ سے روایت ہے کہ میں نے رسول اﷲﷺ  سے سنا آپﷺ فرماتے تھے کہ زبردستی کی طلاق اور زبردستی کے ’’عتاق‘‘(غلام آزاد کرنا) کا اعتبار نہیں۔ (سنن ابی داؤد، سنن ابن ماجہ)

۱۸۔شوہر کے علاوہ تین دن سے زیادہ سوگ نہیں 
اُم المومنین حضرت اُمِّ حبیبہؓ اور حضرت زینب بنت حجشؓ سے روایت ہے کہ رسول اﷲﷺ  نے فرمایا کہ کسی ایمان والی عورت کے لئے جائز نہیں ہے کہ وہ کسی عزیز کی موت پر تین دن سے زیادہ سوگ کرے۔ البتہ شوہر کے انتقال پر چار مہینے دس دن سوگ کا حکم ہے۔ ( صحیح مسلم)

۱۹۔شوہر کی موت پر مہندی و زیورات سے پرہیز
اُم المومنین حضرت اُم سلمہؓ سے روایت ہے کہ رسول اﷲﷺ  نے فرمایا :جس عورت کے شوہر کا انتقال ہو گیا ہو وہ کُسم کے رنگے ہوئے، سرخ اور گیروے رنگے ہوئے کپڑے نہ پہنے۔ وہ نہ زیورات پہنے نہ خضاب  و مہندی یا سرمہ لگائے۔ (سنن ابی داؤد،  سنن نسائی)

۲۰۔حلال کی کوشش فرض کے بعد فریضہ ہے 

حضرت عبداﷲ بن مسعودؓ سے روایت ہے کہ نبیؐ نے ارشاد فرمایا : حلال روزی حاصل کرنے کی فکر و کوشش فرض (نماز روزہ وغیرہ)کے بعد فریضہ ہے۔ (بیہقی)

۲۱۔جب روپیہ پیسہ ہی کام آئے گا

 حضرت مقدام بن معدی کربؓ سے روایت ہے کہ  نبیﷺ  فرماتے تھے :لوگوں کے لئے ایک وقت آئے گا جب روپیہ پیسہ ہی کام آئے گا۔ (مسند احمد)

۲۲۔ایماندار تاجر نبیوں شہیدوں کے ساتھ ہو گا

حضرت ابو سعید خدریؓ سے روایت ہے کہ رسول اﷲﷺ نے فرمایا کہ پوری سچائی اور ایمانداری کے ساتھ کاروبار کرنے والا تاجر، نبیوں، صدیقوں اور شہیدوں کے ساتھ ہو گا۔ (جامع ترمذی، سنن دارمی، سنن دار قطنی)

۲۳۔ہاتھ سے کام کرنا اور پاک تجارت

 حضرت رافع بن خدیج ؓ سے روایت ہے کہ رسول اﷲﷺ سے دریافت کیا گیا کہ حضرت کون سی کمائی زیادہ پاک اور اچھی ہے ؟ آپﷺ نے فرمایا کہ آدمی کا اپنے ہاتھ سے کوئی کام کرنا اور ہر تجارت جو پاکبازی کے ساتھ ہو۔ (مسند احمد)

۲۴۔جائز مال و دولت اچھی چیز ہے 

حضرت عمرو بن العاصؓ سے روایت ہے کہ رسول اﷲﷺ نے ان سے فرمایا کہ میرا ارادہ ہے کہ تم کو ایک لشکر کا امیر بنا کر بھیجوں۔ پھر تم اﷲ تعالیٰ کے فضل سے صحیح سالم لوٹو اور اﷲ تعالیٰ کی طرف سے تم کو مال و دولت کا اچھا عطیہ ملے۔ میں نے عرض کیا کہ میں نے اسلام مال و دولت کے لئے قبول نہیں کیا ہے بلکہ اسلام کی محبت اور آپﷺ کی رفاقت کی وجہ سے قبول کیا ہے۔رسول اللہﷺ  نے فرمایا کہ اے عمروؓ ! اﷲ کے صالح بندہ کے لئے جائز مال و دولت اچھی چیز ہے۔ (مسند احمد)

۲۵۔مالِ حرام سے صدقہ قبول نہیں ہوتا

 حضرت عبداﷲ بن مسعودؓ سے روایت ہے کہ رسول اﷲﷺ نے ارشاد فرمایا کہ ایسا نہیں ہوتا کہ کوئی بندہ  حرام مال کمائے اور اس میں سے ا ﷲ کے لیے صدقہ کرے تو اس کا صدقہ قبول ہو۔ اور اس میں سے خرچ کرے تو اس میں برکت ہو۔ جو شخص مرنے کے بعد حرام مال پیچھے چھوڑ کے جائے گا تو وہ اس کے لئے جہنم کا توشہ ہی ہو گا۔ اﷲ تعالیٰ بدی کو بدی سے نہیں مٹاتا بلکہ بدی کو نیکی سے مٹا تا ہے۔ کیونکہ گندگی کبھی گندگی کو نہیں دھوسکتی۔‘‘ (مسند احمد )

۲۶۔قرض دینے کا اجر صدقہ سے زیادہ ہے 

حضرت ابو امامہؓ سے روایت ہے کہ نبیﷺ  نے بیان فرمایا کہ ایک آدمی جنت میں داخل ہوا تو اس نے جنت کے دروازہ پر لکھا دیکھا کہ صدقہ کا ثواب دس گنا اور قرض دینے کا اجر اٹھارہ گنا ہے۔ (معجم کبیر طبرانی)

۲۷۔قرض چھوڑ کر مرنا بڑا گناہ ہے 

حضرت ابو موسیٰ اشعری راوی ہیں کہ رسول اﷲﷺ  نے ارشاد فرمایا کہ ان کبیرہ گناہوں کے بعد جن سے اﷲ تعالیٰ نے سختی سے منع فرمایا ہے، سب سے بڑا گناہ یہ ہے کہ آدمی اس حال میں مرے کہ اس پر قرض ہو اور اس کی ادائیگی کا سامان چھوڑ نہ گیا ہو۔ (مسند احمد، سنن ابی داؤد)

۲۸۔ادائیگیِ قرضہ تک مومن کی روح معلق رہتی ہے 

حضرت ابو ہریرہؓ سے روایت ہے کہ رسول اﷲﷺ  نے فرمایا کہ مومن بندہ کی روح اس کے قرضہ کی وجہ سے بیچ میں معلق رہتی ہے جب تک وہ قرضہ ادا نہ کر دیا جائے،جو اس پر ہے۔ (مسند شافعی،  جامع ترمذی،  سنن ابی داؤد، مسند دارمی)

۲۹۔بجز قرض، شہید کے سارے گناہ معاف ہیں 
حضرت عبداﷲ بن عمرو بن العاصؓ راوی ہیں کہ نبیؐ نے فرمایا کہ شہید ہونے والے مومن کے سارے گناہ بخش دیئے جاتے ہیں،بجز قرض کے (مسلم)

۳۰۔ادائیگی کی نیت ہو تو قرض ادا ہو جائے گا

 حضرت عمران بن حصینؓ اُم المومنین حضرت میمونہؓ سے نقل کرتے ہیں کہ رسول اﷲﷺ  فرماتے تھے کہ جو کوئی بندہ قرض لے اور اﷲ کے علم میں ہو کہ اس کی نیت اور ارادہ ادا کرنے کاہے تو اﷲ تعالیٰ اس کا وہ قرضہ دنیا ہی میں ادا کرا دے گا۔ (سنن نسائی)

۳۱۔واجب الاداسے زائد ادا کرنا مستحب ہے 

  حضرت جابرؓ سے روایت ہے کہ میرا رسول اﷲﷺ  پر کچھ قرض تھا تو آپﷺ نے جب وہ ادا فرمایا تو میری واجبی رقم سے زیادہ عطا فرمایا۔( ایسا کرنا،جائز بلکہ مستحب اور سنت ہے )  (سنن ابو داؤد)

۳۲۔سات مہلک گناہ سے بچو

 حضرت ابو ہریرہؓ سے روایت ہے کہ رسول اﷲﷺ  نے ارشاد فرمایا کہ سات مہلک اور تباہ کن گناہوں سے بچو:(۱) اﷲ کے ساتھ اس کی عبادت یا صفات میں کسی کو شریک کرنا۔ (۲) جادو کرنا۔ (۳) ناحق کسی آدمی کو قتل کرنا۔(۴)سود کھانا۔ (۵) یتیم کا مال کھانا۔(۶) جہاد میں لشکر اسلام کاساتھ چھوڑ کر بھاگ جانا۔(۷) اﷲ کی پاک دامن بندیوں پر زنا کی تہمت لگانا۔  (صحیح مسلم)

۳۳۔سود خوروں کا انجام

 حضرت ابو ہریرہؓ سے روایت ہے کہ رسول اﷲﷺ  نے فرمایا کہ جس رات مجھے معراج ہوئی میرا گزر ایک ایسے گروہ پر ہوا جن کے پیٹ گھروں کی طرح ہیں اور ان میں سانپ بھرے ہوئے ہیں جو باہر سے نظر آتے ہیں۔ میں نے جبرئیل سے پوچھا کہ یہ کون لوگ ہیں ؟  جواب ملا کہ یہ سود خور لوگ ہیں (مسند احمد، ابن ماجہ)

۳۴۔ سود خوری کا ستّرواں حصہ؟

 حضرت ابو ہریرہؓ سے روایت ہے کہ رسول اﷲﷺ  نے ارشاد فرمایا کہ سود خوری کے ستّر حصے ہیں ان میں سے ادنیٰ اور معمولی ایسا ہے کہ جیسے اپنی ماں کے ساتھ منہ کالا کرنا۔ (سنن ابن ماجہ،  شعب الایمان للبیہقی)

۳۵۔سودی حساب لکھنے والے بھی گنہگار ہیں 
 حضرت جابرؓ نے بیان کیا کہ رسول اﷲﷺ  نے لعنت فرمائی سود لینے اور کھانے والے پر اور سود دینے اور کھلانے والے پر اور سودی دستاویز لکھنے والے پر اور اس کے گواہوں پر۔ آپﷺ نے فرمایا کہ گناہ کی شرکت میں یہ سب برابر ہیں۔  (صحیح مسلم)

۳۶۔ باغ کو چند سالوں کے لیے بیچنا منع ہے 

حضرت جابرؓ سے روایت ہے کہ رسول اﷲﷺ  نے باغ یا کھیت کو چند سالوں کے واسطے فروخت کرنے سے منع فرمایا اور آپﷺ نے ناگہانی آفات کے نقصان کا ازالہ کرنے کا بھی حکم دیا۔ (صحیح مسلم)

۳۷۔غیر موجود چیز کی بیع کا مسئلہ

حضرت حکیم بن حزامؓ سے روایت ہے کہ رسول اﷲﷺ نے مجھے اس سے منع فرمایا کہ جو چیز میرے پاس موجود نہیں ہے میں اس کی بیع فروخت کا کسی سے معاملہ کروں۔ (جامع ترمذی)

۳۸۔ نیلامی کے ذریعہ خرید و فروخت جائز ہے 

 حضرت انسؓ سے روایت ہے کہ رسول اﷲﷺ  نے  ایک ٹاٹ اور ایک پیالہ(نیلامی کے انداز میں ) اس طرح فروخت کیا: آپؐ نے حاضرین کو مخاطب کر کے فرمایا کہ یہ ٹاٹ اور پیالہ کون خریدنا چاہتا ہے۔ایک شخص نے عرض کیا کہ میں یہ دونوں چیزیں ایک درہم میں لے سکتا ہوں۔ آپؐ نے فرمایا :کون ایک درہم سے زیادہ دینے کو تیار ہے ؟ تو ایک دوسرے صاحب نے آپ کو دو درہم کی پیش کش کی تو آپ نے وہ دونوں چیزیں اُن کے ہاتھ بیچ دیں۔ (جامع ترمذی،  سنن ابی داؤد،  سنن ابن ماجہ)

۳۹۔ذخیرہ اندوزی گناہ ہے۔

 حضرت معمر بن عبداﷲ سے روایت ہے کہ رسول اﷲﷺ نے ارشاد فرمایا جو تاجر مہنگا بیچنے کے لیے  غلہ وغیرہ کی ذخیرہ اندوزی کرے۔ وہ خطاکار اور گنہگار ہے۔  (صحیح مسلم)

۴۰۔ جائیداد بیچ کر جائیداد ہی خریدی جائے 

حضرت سعید بن حریثؓ سے روایت ہے کہ رسول اﷲﷺ  فرماتے تھے کہ تم میں سے جو کوئی اپنا گھر یا جائداد بیچے تو سزاوار ہے کہ اس کے اس عمل میں برکت و فائدہ نہ ہو۔ البتہ اگر وہ اس کی قیمت کو اسی طرح کی کسی جائداد میں لگا دے تو پھر ٹھیک ہے۔  (سنن ابن ماجہ، مسند دارمی)

۴۱۔ ایک دوسرے کو ہدیہ تحفہ بھیجا کرو

حضرت عائشہ صدیقہؓ روایت کرتی ہیں کہ آپﷺ  نے فرمایا:’’آپس میں ہدیے تحفے بھیجا کرو۔ ہدیے تحفے دِلوں کے کینے ختم کر دیتے ہیں۔ ‘‘ (ترمذی)

۴۲۔ایصالِ ثواب کے لیے کنواں کھدوانا

  حضرت سعد بن عبادہؓ سے روایت ہے کہ رسول اﷲﷺ کی خدمت میں عرض کیا کہ حضرت! میری والدہ کا انتقال ہو گیا ہے۔تو اُن کے لیے کون سا صدقہ زیادہ بہتر اور زیادہ ثواب کا ذریعہ ہو گا؟ آپﷺ نے فرمایا پانی۔ چنانچہ انہوں نے ایک کنواں کھدوا دیا اور کہا کہ یہ میری والدہ اُم سعد کے ایصالِ ثواب کے لئے ہے۔ ( ابو داؤد، سنن نسائی)

۴۳۔ وصیت کے بعد والی موت تقویٰ والی ہے 

 حضرت جابرؓ سے روایت ہے کہ رسول اﷲﷺ  نے فرمایا جس نے وصیت کی حالت میں انتقال کیا یعنی  انتقال سے قبل وصیت کر گیا تو اس کا انتقال ٹھیک راستہ پر اور شریعت پر چلتے ہوئے ہوا۔لہٰذا اس کی موت تقویٰ اور شہادت والی موت ہوئی اور اس کی مغفرت ہو گئی۔ (سنن ابنِ ماجہ)

۴۴۔وصیت میں حقدار کو نقصان پہنچانا

 حضرت ابو ہریرہؓ روایت کرتے ہیں کہ رسول اﷲﷺ نے فرمایا کہ کبھی کوئی مرد یا کوئی عورت ساٹھ سال تک اﷲ تعالیٰ کی فرمانبرداری والی زندگی گزارتے رہتے ہیں پھر جب اُن کی موت کا وقت آتا ہے تو وصیت میں حق داروں کو نقصان پہنچا دیتے ہیں اور یوں ان کے لئے دوزخ واجب ہو جاتی ہے۔ (مسند احمد، جامع ترمذی، سنن ابی داؤد، سنن ابنِ ماجہ)

۴۵۔جھوٹا دعویٰ کر نے والا جہنمی ہے 

 حضرت ابو ذر غفاریؓ سے روایت ہے کہ رسول اﷲﷺ فرماتے تھے کہ اگر کوئی شخص کسی ایسی چیز پر دعویٰ کرے جو فی الحقیقت اس کی نہیں ہے تو وہ ہم میں سے نہیں ہے۔ اور اس کو چاہئے کہ اپنا ٹھکانا جہنم میں بنا لے۔ (صحیح مسلم)

۴۶۔ظالم حکمران کے سامنے کلمہ حق کہنا جہاد ہے 

 حضرت ابو سعید خدریؓ سے روایت ہے کہ رسول اﷲﷺ نے فرمایا کہ ظالم حکمراں کے سامنے کلمۂ حق کہنا افضل جہاد ہے۔( ترمذی، ابو داؤد ابنِ ماجہ)

۴۷۔حاملین علم عبادت گذاروں سے برتر ہیں 
 حضرت ابو الدرداءؓ سے روایت ہے کہ رسول اﷲﷺ  ارشاد فرماتے تھے کہ جو بندہ علم حاصل کرنے کے لئے کسی راستہ پر چلے گا، اﷲ تعالیٰ اس کے عوض اس کو جنت کے راستوں میں سے ایک راستے پر چلائے گا۔ اﷲ کے فرشتے طالبان علم کے لئے اظہار رضا کے طور پر اپنے بازو جھکا دیتے ہیں۔ علم دین کے حامل کے لئے آسمان و زمین کی ساری مخلوقات اﷲ تعالیٰ سے مغفرت کی استدعا کرتی ہیں۔ یہاں تک کہ دریا کے پانی کے اندر رہنے والی مچھلیاں بھی۔عبادت گذاروں کے مقابلہ میں حاملین علم کو ایسی برتری حاصل ہے جیسی کہ چودھویں رات کے چاند کو آسمان کے باقی ستاروں پر۔ علماء انبیاء کے وارث ہیں کیونکہ انبیاء علیہم السلام نے دولت کا ترکہ نہیں چھوڑا ہے بلکہ انہوں نے اپنے ترکے اور ورثے میں صرف علم چھوڑا ہے۔ جس نے اس کو حاصل کر لیا اس نے بہت بڑی کامیابی اور خوش بختی حاصل کر لی۔ (مسند احمد، جامع ترمذی، سنن ابی داؤد، سنن ابن ماجہ، مسند ادارمی)

۴۸۔کتاب و سنت کے علم سے دولتِ دنیا حاصل کرنا

حضرت ابو ہریرہؓ سے روایت ہے کہ نبیﷺ نے فرمایا کہ وہ علم جس سے اﷲ کی رضا چاہی جاتی ہے (یعنی کتاب و سنت کا علم) اگر اس کو کوئی شخص دنیا کی دولت کمانے کے لئے حاصل کرے تو وہ قیامت میں جنت کی خوشبو سے محروم رہے گا۔ (مسند احمد، سنن ابی داؤد،  سنن ابن ماجہ)

۴۹۔عالم بے عمل کو سخت عذاب ہو گا

 حضرت ابو ہریرہؓ سے روایت ہے کہ رسول اﷲﷺ  نے فرمایا کہ قیامت کے دن سب سے زیادہ سخت عذاب اس عالم کو ہو گا جس کو اس کے علم دین نے نفع نہیں پہنچایا یعنی اس نے اپنی عملی زندگی کو علم کے تابع نہیں بنایا۔ (مسند ابو داؤد، شعب الایمان للبیہقی)

۵۰۔دین میں نکالی ہوئی ہر نئی بات بدعت ہے 

 حضرت عرباض بن ساریہؓ سے روایت ہے کہ ایک دن رسول اﷲﷺ  نے نماز پڑھائی۔ پھر آپ ہم لوگوں کی طرف متوجہ ہو گئے اور ایسا موثر وعظ فرمایا کہ اس کے اثر سے آنکھیں بہہ پڑیں اور دل خوفزدہ ہو کر دھڑکنے لگے۔ آپﷺ نے فرمایا میں تم کو وصیت کرتا ہوں اﷲ سے ڈرتے رہنے اور اس کی نافرمانی سے بچتے رہنے کی اور اولوالامر یعنی خلیفہ یا امیر کا حکم ماننے کی اگرچہ وہ کوئی حبشی غلام ہی ہو۔ تم میں سے جو میرے بعد زندہ رہے گا وہ بڑے اختلافات دیکھے گا لہٰذا تم میرے اور خلفائے راشدین کے طریقے کی پیروی کو اپنے اوپر لازم کر لینا۔ اور دین میں نئی نکالی ہوئی باتوں سے اپنے آپ کو الگ رکھنا۔ اس لئے کہ دین میں نئی نکالی ہوئی ہر بات بدعت ہے اور ہربدعت گمراہی ہے۔‘‘ (مسند احمد ابی داؤد، ترمذی،  ابن ماجہ)

۵۱۔قرآن و حدیث کو تھامنے والا کبھی گمراہ نہ ہو گا

حضرت امام مالک بن انس سے روایت ہے کہ نبیﷺ نے فرمایا کہ میں نے دو چیزیں تمہارے درمیان میں چھوڑی ہیں۔ ایک کتاب اﷲ اور دوسری میری سنت۔ تم جب تک ان دونوں کو مضبوطی سے تھامے رہو گے کبھی گمراہ نہ ہو گے (موطا امام مالک)

۵۲۔قرآن اور حدیث دونوں کے احکام موثر ہیں 
 حضرت مقدام بن معدی کربؓ سے روایت ہے کہ نبیﷺ نے ارشاد فرمایا : سن لو اور آگاہ ہو کہ مجھے اﷲ تعالیٰ کی طرف سے قرآن بھی عطا ہوا ہے اور اس کے ساتھ اس کے مثل اور بھی۔آگاہ رہو کہ عنقریب بعض پیٹ بھرے لوگ اپنے شاندار تخت پر لوگوں سے کہیں گے کہ بس اس قرآن ہی کو لے لو۔ اس میں جس چیز کو حلال بنایا گیا ہے اس کو حلال جانو اور جو حرام قرار دیا گیا ہے اس کو حرام سمجھو۔ جبکہ حقیقت یہ ہے کہ اﷲ کے رسول کی حرام کردہ چیز بھی انہیں چیزوں کی طرح حرام ہیں جن کو اﷲ تعالیٰ نے قرآن میں حرام قرار دیا ہے۔  (سنن ابی داؤد، مسند دارمی، سنن ابن ماجہ)

۵۳۔اسلام کے ۷۳ فرقوں میں حق پر کون ہو گا

حضرت عبداﷲ بن عمرو بن العاصؓ سے روایت ہے کہ رسول اﷲﷺ  نے ارشاد فرمایا: میری امت میں وہ سب برائیاں آئیں گی جو بنی اسرائیل میں آئی تھیں  یہاں تک کہ اگر بنی اسرائیل میں کوئی ایسا بدبخت ہوا ہو گا جس نے اعلانیہ اپنی ماں کے ساتھ منہ کالا کیا ہو گا تو میری امت میں بھی کوئی ایسا بدبخت ہو گا جو ایسا کرے گا۔ بنی اسرائیل بہتر فرقوں میں تقسیم ہوئے تو میری امت تہتر فرقوں میں تقسیم ہو گی۔یہ سب جہنمی ہوں گے سوائے ایک فرقہ کے۔ صحابہؓ نے عرض کیا کہ حضرت وہ کون سا فرقہ ہو گا؟ آپﷺ  نے فرمایا جو اس راستے پر ہو گا جس پر میں ہوں اور میرے اصحاب ہیں۔ (جامع ترمذی)

۵۴۔متروک سنت زندہ کرنے کا اجر و ثواب

 حضرت بلال بن الحارث مزنی سے روایت ہے کہ رسول اﷲﷺ  نے فرمایا جس نے میری کوئی ایسی سنت زندہ کی جو میرے بعد ختم کر دی گئی تھی تو اس شخص کو ان پر عمل کرنے والے تمام بندگان خدا کے اجر و ثواب کے برابر اجر و ثواب ملے گا۔ اور اس سنت پر عمل کرنے والوں کے اجر و ثواب میں سے کوئی کمی نہیں کی جائے گی۔ (جامع ترمذی)

۵۵:داعی کو لوگوں کے نیک اعمال کا اجر ملے گا

حضرت ابو ہریرہؓ سے روایت یہ کہ رسول اﷲﷺ  نے فرمایا: جس بندے نے نیکی کے راستہ کی طرف لوگوں کو دعوت دی تو اس داعی کو ان سب لوگوں کے اجروں کے برابر اجر ملے گا جو اس کی بات مان کر نیکی کے اس راستہ پر عمل کریں گے۔ اور ان عمل کرنے والوں کے اجروں میں کوئی کمی نہ ہو گی۔ اسی طرح جس نے لوگوں کو کسی گمراہی کی دعوت دی تو اس داعی کو ان سب لوگوں کے گناہوں کے برابر گناہ ہو گا جو اس کی دعوت پر بد عملی کے مرتکب ہوں گے اور ان لوگوں کے گناہوں میں کوئی کمی نہ ہو گی  (مسلم)

۵۶۔برائیوں سے نظر انداز کرنے والا نیک بندہ

 حضرت جابرؓ سے روایت ہے کہ نبیﷺ  نے بیان فرمایا کہ اﷲ تعالیٰ نے جبرائیلؑ کو حکم دیا کہ فلاں بستی کو اس کی پوری آبادی کے ساتھ الٹ دو۔ جبرائیلؑ نے عرض کیا خداوندا اس شہر میں تیرا فلاں بندہ بھی ہے جس نے پل جھپکنے کے برابر بھی کبھی تیری نافرمانی نہیں کی۔ اﷲ تعالیٰ کا حکم ہو گا کہ اس بستی کو اس بندے پر اور اس کے دوسرے سب باشندوں پر الٹ دو کیونکہ کبھی ایک ساعت کے لئے بھی میری وجہ سے اس بندے کا چہرہ متغیر نہیں ہوا۔ (شعب الایمان للبیہقی)

۵۷۔شہید کو قتل ہونے کی تکلیف نہیں ہوتی
 حضرت ابو ہریرہؓ سے روایت ہے کہ رسول اﷲﷺ  نے فرمایا راہ خدا میں شہید ہونے والا بندہ قتل کئے جانے کی بس اتنی ہی تکلیف محسوس کرتا ہے، جتنی تکلیف تم میں سے کوئی آدمی چیونٹی کے کاٹ لینے کی محسوس کرتا ہے۔ ( ترمذی، سنن نسائی، سنن دارمی)

۵۸۔خوفِ خدا سے رونے والی آنکھ

 حضرت عبداﷲ بن عباسؓ سے روایت ہے کہ رسول اﷲﷺ  نے فرمایا کہ دو آنکھیں ایسی ہیں جن کو دوزخ کی آگ چھو بھی نہیں سکے گی۔ ایک وہ آنکھ جو اﷲ کے خوف سے روئی ہو اور دوسری وہ آنکھ جس نے جہاد میں جاگ کر پہرہ داری کی ہو۔ (جامع ترمذی)

۵۹۔ طاعون و امراضِ پیٹ سے مرنا بھی شہادت ہے 

حضرت ابو ہریرہؓ سے روایت ہے کہ رسول اﷲﷺ  نے صحابہؓ سے پوچھا کہ تم لوگ کسے ’’شہید‘‘ شمار کرتے ہو؟انہوں نے عرض کیا :جو بندہ راہ خدا میں قتل کیا گیا وہی شہید ہے۔آپﷺ نے فرمایا اس صورت میں تو میری امت کے شہداء تھوڑے ہی ہوں گے۔سنو! جو بندہ راہ خدا میں مارا گیا وہ شہید ہے۔ جس بندہ کا انتقال راہ خدا میں ہوا،وہ بھی شہید ہے۔ جس بندہ کا طاعون میں انتقال ہوا، وہ بھی شہید ہے۔ جس بندہ کا پیٹ کے امراض ( ہیضہ، اسہال وغیرہ) میں مبتلا ہو کر انتقال ہوا، وہ بھی شہید ہے۔ (صحیح مسلم)

۶۰۔جو فتنوں سے دور رہا وہ خوش نصیب ہے 

 حضرت مقداد بن اسودؓ سے روایت ہے کہ نبیؐ نے فرمایا:یقیناً وہ بندہ نیک بخت اور خوش نصیب ہے جو فتنوں سے محفوظ رکھا گیا۔ وہ بندہ نیک بخت اور خوش نصیب ہے جو فتنوں سے دور رکھا گیا۔ وہ بندہ نیک بخت اور خوش نصیب ہے جو فتنوں سے الگ رکھا گیا۔ اور جو بندہ فتنوں میں مبتلا کیا گیا اور وہ صابر اور ثابت قدم رہا تو اس کو شاباش اور مبارک باد ہے (ابو داؤد)

۶۱۔عالمِ عرب کے سرسبز و شاداب ہونے کی پیش گوئی
حضرت ابو ہریرہؓ سے روایت ہے کہ رسول اﷲﷺ  نے فرمایا قیامت نہیں آئے گی جب تک کہ ایسا وقت نہ آ جائے کہ مال کی غیر معمولی بہتات ہو جائے یہاں تک کہ ایک آدمی اپنے مال کی زکوٰۃ نکالے مگر اس کی زکوٰۃ کو قبول کرنے والا کوئی نہ ہو۔ اور آج کی بے آب و گیاہ عرب کی زمین سرسبز چراگاہوں اور نہروں کی شکل میں اختیار کر لے۔ (صحیح مسلم)

۶۲۔ قیامت کی نشانی: آفتاب کا مغرب سے نکلنا

 حضرت عبداﷲ بن عمرو بن العاصؓ سے روایت ہے کہ رسول ا ﷲﷺ  نے فرمایا: قیامت کی نشانیوں سے سب سے پہلے جس کا ظہور ہو گا وہ آفتاب کا مغرب کی طرف سے طلوع ہونا ہے۔ لوگوں کے سامنے چاشت کے وقت دابۃ الارض نامی جانور بھی زمین سے برآمد ہو گا۔ دونوں میں سے جو بھی پہلے ہو، دوسری اس کے  َبعد متصلاً ہی ہو گی۔ (صحیح مسلم)

۶۳۔امام مہدی دنیا کو انصاف سے بھر دیں گے 

 حضرت ابو سعید خدریؓ سے روایت ہے کہ رسول اﷲﷺ نے ارشاد فرمایا کہ مہدی میری اولاد میں سے ہو گا،روشن اور کشادہ پیشانی والا۔وہ روئے زمین کو عدل و انصاف سے اس طرح بھر دے گا جس طرح وہ  ظلم و ستم سے بھر گئی تھی۔(سنن ابی داؤد)

۶۴۔نزول کے وقت حضرت عیسیٰؑ کا حلیہ مبارک

حضرت ابو ہریرہؓ سے روایت ہے کہ رسول اﷲﷺ  نے حضرت عیسیٰ بن مریمؑ کا تذکرہ کرتے ہوئے ارشاد فرمایا کہ میرے اور ان کے درمیان کوئی پیغمبر نہیں۔ یقیناً وہ قیامت سے پہلے نازل ہونے والے ہیں۔تم جب ان کو دیکھنا تو پہچان لینا۔ وہ میانہ قدہوں گے۔ ان کا رنگ سرخی مائل سفید ہو گا۔ وہ زرد رنگ کے دو کپڑوں میں ہوں گے۔ ایسا محسوس ہو گا کہ ان کے سر کے بالوں سے پانی کے قطرے ٹپک رہے ہیں۔ اگرچہ سر کو تر نہ کیا ہو گا۔ وہ نازل ہونے کے بعد اسلام کے لئے جہاد و قتال کریں گے۔ وہ صلیب کو پاش پاش کر دیں گے اور خنزیروں کو نیست و نابود کرائیں گے اور جزیہ موقوف کر دیں گے۔ اور ان کے زمانے میں اﷲ تعالیٰ اسلام کے سوا ساری ملتوں اور مذہبوں کو ختم کر دیں گے۔ حضرت مسیحؑ دجال کا خاتمہ کر دیں گے۔ وہ اس زمین اور اس دنیا میں چالیس سال رہیں گے پھر یہیں وفات پائیں گے اور مسلمان ان کی نماز جنازہ پڑھیں گے۔ (سنن ابی داؤد)

۶۵۔ سب سے پہلے نبی ؐ قبر سے نکلیں گے 

 حضرت ابو ہریرہؓ سے روایت ہے کہ رسول اﷲﷺ  نے فرمایا میں قیامت کے دن تمام اولاد آدم کاسردار ہوں گا۔ میں وہ پہلا شخص ہوں گا جس کی قبر شق ہو گی۔  میں شفاعت کرنے والا پہلا شخص ہوں گا اور میں ہی وہ شخص ہوں گا جس کی شفاعت سب سے پہلے قبول فرمائی جائے گی۔ (صحیح مسلم)

۶۶۔نبیؐ اور ابوبکرؓ  و عمرؓ : تینوں کی عمر۶۳ سال 

 حضرت انسؓ سے روایت ہے کہ رسول اﷲﷺ  کی طرح حضرت ابو بکرؓ اور حضرت عمرؓ نے بھی ۶۳ سال ہی کی عمر میں وفات پائی۔ (مسلم)

۶۷۔نبیؐ ذاتی کام خود کر لیا کرتے تھے 

 حضرت عائشہؓ سے روایت ہے کہ رسول اﷲﷺ  کا عام معمول تھا کہ آپﷺ اپنے ذاتی کام خود کر لیا کرتے تھے۔ ضرورت پڑنے پر خود ہی اپنی ٹوٹی جوتی مرمت کر لیتے تھے اور خود ہی اپنا پھٹا ہوا کپڑا سی لیتے تھے۔ آپؐ اپنے گھر میں ایک عام آدمی کی طرح کام کرتے تھے اور اپنے کپڑوں میں خود جوئیں دیکھتے تھے۔ بکری کا دودھ بھی خود دوہ لیتے تھے۔( ترمذی)

۶۸۔حضرت ابوبکرؓ کا نبیؐ سے منفرد حسن سلوک

 حضرت ابو ہریرہؓ ، سے روایت ہے کہ رسول اﷲﷺ  نے ایک موقع پر ارشاد فرمایا کہ کوئی ایسا شخص نہیں ہے جس نے میرے ساتھ حسن سلوک کیا ہو اور میں نے اس کا بدلہ نہ دے دیا ہو، سوائے ابوبکرؓ کے۔ انہوں نے ہمارے ساتھ جو حسن سلوک کیا اس کی مکافات قیامت کے دن اﷲ تعالیٰ ہی کرے گا۔ کسی شخص کا بھی ما ل کبھی اتنا میرے کام نہیں آیا جتنا ابوبکرؓ کا مال کام آیا اور اگر میں کسی کو خلیل بناتا تو ابوبکرؓ کو بناتا۔ معلوم ہونا چاہئے کہ میں بس اﷲ کا خلیل ہوں۔ (جامع ترمذی)

۶۹:سب سے پہلے ابوبکرؓ داخلِ جنت  ہوں گے 

 حضرت ابو ہریرہؓ سے روایت ہے کہ رسول اﷲﷺ  نے ارشاد فرمایا کہ جبرئیل امین میرے پاس آئے، میرا ہاتھ پکڑا اور مجھ سے جنت کا وہ دروازہ کھلوایاجس سے میری امت کا جنت میں داخلہ ہو گا۔ ابوبکرؓ نے یہ سن کر عرض کیا کہ میرے دل میں یہ آرزو پیدا ہوئی ہے کہ میں بھی اس وقت موجود ہوتا اور اس دروازہ کو دیکھتا۔رسول اﷲﷺ  نے ارشاد فرمایا کہ ابوبکرؓ تم کو معلوم ہونا چاہئے کہ میری امت میں سب سے پہلے تم جنت میں داخل ہو گے۔ (سنن ابی داؤد)

۷۰۔حضرت عمرؓ کے زبان و قلب میں حق ہے 

 حضرت عبداﷲ بن عمرؓ سے روایت ہے کہ رسول اﷲﷺ نے ارشاد فرمایا کہ اﷲ تعالیٰ نے عمرؓ کی زبان اور اس کے قلب میں حق رکھ دیا ہے۔ (جامع ترمذی)

۷۱۔اگر میرے بعد کوئی نبی ہوتا تو عمرؓ ہوتے 

 حضرت عقبہ بن عامرؓ راوی ہیں کہ رسول اﷲﷺ نے ایک مرتبہ ارشاد فرمایا کہ اگر بالفرض میرے بعد کوئی نبی ہوتا تو عمر بن خطابؓ ہوتے۔ (جامع ترمذی)

۷۲۔حضورﷺ  کی دعا سے عمرؓ اسلام لائے 

 حضرت عبداﷲ بن عباسؓ سے روایت ہے انہوں نے بیان کیا کہ رسول اﷲﷺ  نے ایک رات دعا کی کہ اے اﷲ! اسلام کو قوت عطا فرما ابو جہل کے ذریعہ یا عمر بن خطاب کے ذریعہ۔اگلی صبح کورسول اﷲﷺ کی خدمت میں حضرت عمرؓ آئے اور اسلام قبول کر لیا اور مسجد حرام میں اعلانیہ نماز پڑھی۔ (مسند احمدو ترمذی)

۷۳۔ابو بکرؓ و عمرؓ کی پیروی کی ہدایتِ نبویؐ 
 حضرت حذیفہؓ سے روایت ہے کہ رسول اﷲﷺ  نے فرمایا کہ میں نہیں جانتا کہ کب تک تم لوگوں میں باقی رہوں گا۔ لہٰذا میرے بعد ان دونوں ابوبکرؓ و عمرؓ کی پیروی کرنا۔ (جامع ترمذی)

۷۴۔ابوبکرؓ و عمرؓ علاوہ انبیا  جنتیوں کے سردار ہیں 
حضرت انسؓ مروی ہیں کہ نبیﷺ  نے ارشاد فرمایا :ابوبکرؓ و عمرؓ ادھیڑ عمر والے اولین و آخرین میں سوائے انبیاء کے،تمام جنتیوں کے سردار ہیں (ترمذی)

۷۵۔نبیؐ کے زمینی وزیر ابو بکرؓ و عمرؓ ہیں 
حضرت ابو سعید خدریؓ سے روایت ہے کہ نبیﷺ نے ارشاد فرمایا کہ ہر نبی کے دو وزیر ہوتے ہیں آسمان والوں میں سے اور دو وزیر ہوتے ہیں زمین میں بسنے والے انسانوں میں سے۔ آسمان میں سے میرے وزیر جبرائیلؑ و میکائیلؑ ہیں اور زمین والوں میں سے میرے وزیر ابوبکرؓ  و عمرؓ ہیں۔ (جامع ترمذی)

۷۶،قبل از شہادت عثمانؓ کی نبیؐ ، ابوبکرؓ و عمرؓ سے ملاقات

حضرت عثمانؓ کے آزاد کردہ غلام مسلم ابن سعیدؓ سے روایت ہے کہ روزِ شہادت حضرت عثمانؓ نے بیس غلام آزاد کئے اور پاجامہ منگوا کر پہنا اور اس کو بہت مضبوط باندھا۔ حالانکہ انہوں نے پاجامہ اس سے پہلے نہ کبھی  زمانۂ جاہلیت میں پہنا تھا اور نہ اسلام لانے کے بعد کبھی پہنا تھا۔پھر آپؓ نے فرمایا: میں نے گذشتہ رات خواب میں رسول اﷲﷺ  کے ساتھ ابوبکرؓ و عمرؓ کو بھی دیکھا تھا۔ ان حضرات نے مجھ سے فرمایا کہ عثمانؓ ! صبر پر قائم رہو۔ تم کل ہمارے پاس روزہ افطار کرو گے۔ اس کے بعد آپؓ نے قرآن مجید منگوایا اور اس کو سامنے رکھ کر تلاوت شروع کر دی۔ آپؓ دورانِ تلاوت ہی شہید کئے گئے۔  (مسند احمد)

۷۷۔جو علیؓ سے بغض رکھے گا وہ منافق ہو گا

 زرد بن حبیش سے روایت ہے کہ حضرت علیؓ نے فرمایا قسم ہے اس پاک ذات کی جو دانے کو پھاڑ کر پودا نکالتا ہے اور جس نے جانداروں کو پیدا فرمایا۔ نبیﷺ  نے خصوصیت سے مجھ سے فرمایا تھا کہ مجھ سے وہی بندہ محبت کرے گا جو مومن صادق ہو گا اور وہی شخص مجھ سے بغض و عداوت رکھے گا جو منافق ہو گا۔ ( مسلم)

۷۸۔علیؓ مجھ سے ہیں، میں علیؓ سے ہوں : محمدؐ 

 حضرت عمران بن حصینؓ سے روایت ہے کہ رسول اﷲﷺ نے ارشاد فرمایا کہ علی مجھ میں سے ہیں اور میں ان میں سے ہوں۔ حضرت علیؓ سے روایت ہے کہ رسول اﷲﷺ  نے ارشاد فرمایا میں حکمت کا گھر ہوں اور علی اس کا دروازہ ہیں۔ (جامع ترمذی)

٭…… تمت بالخیر ……٭
